
بسم اللہ الرحمٰن الرحیم
مجھے کہنا ہے کچھ اپنی زباں میں۔۔۔

لیجیے تازہ شمارہ حاضر ہے۔ ہم ہمیشہ ’سمت‘ کو خوب سے خوب تر بنانے کی کوشش کرتے ہیں، اب یہ آپ کے ذمے ہے کہ فیصلہ کریں کہ یہ جستجو کس حد تک ہم کر سکے ہیں۔

اس شمارے میں ایک گوشہ عبد الرحیم نشتر کے بارے میں ہے۔ نشترؔ اپنی ذات میں انجمن ہیں، بچوں کے ادب سے لے کر ان کی نصابی تعلیم تک، ہر شعبے میں وہ فعّال رہے ہیں۔ یہاں ان کی صرف شعر گوئی کا احاطہ کیا گیا ہے۔

اردو کی ترویج کے لیے ہم حتی الامکان کچھ نہ کچھ کرتے ہی رہتے ہیں۔ اس بار بھی اس سلسلے میں آپ کے مدیر کے کالم کے علاوہ دو اہم مضامین شرکِ اشاعت ہیں۔ اس سلسلے میں ہماری ڈیجیٹل لائبریری بھی فعال ہے جہاں ہم تصویروں یا ان پیج سے حاصل شدہ پی ڈی ایف فائلوں کی بجاۓ اردو تحریر میں کتابیں فراہم کرتے ہیں۔ اس شمارے سے ہم یہاں بھی یہ اضافہ کر رہے ہیں کہ ان کتابوں کی فہرست یہاں بھی دستیاب ہو جو مکمل ہو چکی ہیں اور ڈاؤن لوڈ کے لیے فراہم ہیں۔ ساتھ ہی ان کتابوں کی بھی اجمالی فہرست بھی یہاں دی جاۓ گی جو زیرِ تدوین ہیں یہ معلومات ہمارے اردو کے گوشے میں مل سکتی ہے۔ اس پروجیکٹ میں آپ سے تعاون کی اپیل ہے۔

اگلا شمارہ انشاء اللہ  منی کہانی کے لیے مخصوص ہو گا۔ اپنی مختصر کہانیاں جلد روانہ کریں۔

اعجاز عبید
عقیدت
نعتیہ قصیدہ

خالد علیم
(تمہیدی غزل)

دیتا ہوا رات کو درس فنا آفتاب

صبح جمال یقیں لے کے چلا آفتاب

شرق سے نکلا ادھر لے کے نوید سحر

محو طواف حرم شب کو رہا آفتاب

دیکھ اے چشم فلک وادی فاران سے

روشنیوں کے جلوس لے کے اٹھا آفتاب

تیرگی ذہن میں نور فشاں ہے سحر

دل کے دریچے سے ہے چہرہ کشا آفتاب

غم کے اندھیروں میں ہے جلوہ نما داغ عشق

چشم جہاں سے کبھی چھپ نہ سکا آفتاب

اُس کے اجالوں سے ہے شمس و قمر کو فروغ

اُس کی کرن ماہتاب اُس کی ضیا آفتاب

دل کے شبستاں میں ہے اُس کی ضیاؤں سے نور

سقف تمنا پہ ہے جلوہ نما آفتاب

خالد آشفتہ کر اُس کا قصیدہ رقم

نوکِ قلم سے تراش ایک نیا آفتاب

***

پردۂ آفاق میں ڈوب گیا آفتاب

ہونے لگا خیمہ زن شب کا طلسمِ حجاب

چلنے لگی دہر میں بادِ سمومِ فریب
پھیل گئی چارسو تیرگیِ اضطراب

بڑھنے لگی ہر طرف قہر و ہلاکت کی لہر

گرنے لگی جبر کی برق سراپا عتاب

گل کدۂ زیست تھا دشت سکوت ضمیر
خامش و بے صوت و رنگ مثل شبستانِ غاب

عقل و خرد پر محیط وہم و گماں کا فسوں

حسن نظر بھی سراب نور سحر بھی سراب

کبر و رعونت تمام قلب و نظر کے امام

ذہن بشر پر مدام مرگ خودی کا سحاب

بادیہ گردان دہر جن کے لیے صبح و شام

کذب و دغا ہم سفر جور و جفا ہم رکاب

جبر غلامی میں تھا ہر بشر ناتواں

اور ضعیفوں پہ تھا ظلم و ستم بے حساب

بندہ مجبور پر یہ ستم ناروا

ایک مسلسل سزا ایک سراپا عذاب

سینہ آدم میں تھی آتش ایمان سرد

نار جہنم کا تھا بولہبی التہاب

فتنہ گری سو بہ سو راہزنی کو بہ کو

وائے جہان خراب! وائے جہان خراب!

ظلمت اوہام میں قافلہ بے درا

ڈھونڈ رہا تھا ابھی خیمہ شب کی طناب

تیرگی کفر تھی تا بہ اُفق سرگراں

نور ہدایت ادھر کھانے لگا پیچ و تاب

ہونے لگی یک بیک شب کی ردا تار تار

بطن حرا سے اٹھی اک سحر انقلاب

ہونے لگا چارسو روشنیوں کا عمل

اور اُترنے لگا چہرۂ شب کا نقاب

تیرہ و تاریک رات ڈھلنے لگی نور میں
لیلی شب کا غرور ہونے لگا آب آب

فرش زمیں پر بچھی کاہکشاں کی بساط

خاک عرب بن گئی آئنہ ماہتاب

ہونے لگا ضو فشاں ذرہ ہر رہ گزر

محو طرب ہو گئے چرخ پہ نجم و شہاب

عرش ہوا نغمہ خواں جھکنے لگا آسماں

اور زمین حجاز ہو گئی گردوں رکاب

غنچے لہکنے لگے دشت مہکنے لگے

اور نکھرنے لگا رنگ قبائے گلاب

گنگ زبانوں سے بھی نغمے ابلنے لگے

اور مچلنے لگا مردہ رگوں میں شباب

کس کا ہوا ہے وردو کون ہوا جلوہ گر

اپنے جلو میں لیے مطلع صد آفتاب

دشت جہاں میں ہوا اُس کا قدم شب چراغ

جس کو خدا نے دیا ہر دو جہاں کا نصاب

***

ہاں وہ رسولؐ انام سرورؐ عالی جناب

بحر رسالت کا وہ اک گہر انتخاب

سائرؐ ہفت آسماں طائرؐ سدرہ مکاں

خاتم ؐ وحی و صحف ملہمؐ ام الکتاب

سیدؐ اہل حرم راہنمائے امم

تاجورؐ محترم خسروِ گردوں رکاب

خرد و کلاں کا ہے وہ ہم قدمِ بے مثال

گمشدگاں کا ہے وہ راہبر لاجواب

اُس کے خصائل بلند اُس کے شمائل عظیم
اُس کے مقامات ہیں بے بدل و بے حساب

روکش مہتاب شب اُس کی ردائے سیاہ
مطلع خورشید صبح اُس کا رُخِ مستطاب

اُس کا نفس مشکبو اُس کی نظر گل فشاں

اُس کا تکلم لطیف اُس کا تبسم گلاب

اُس کی ادا دلنشیں اُس کی ردا عنبریں
اُس کا دہن انگبیں اُس کا سخن مشک ناب

اُس کا بیاں جاں فروز اُس کی زباں دلنواز

اُس کا پیام الہدیٰ اُس کا کلام الکتاب

وہ ہے رفیع المقام وہ ہے بلیغ الکلام

وہ ہے فصیح البیاں، صاحب فصل الخطاب

وہ ہے لسان العرب وہ ہے بیان العجم

دانش و علم و حکم اُس سے کریں اکتساب

وہ شہؐ والا صفات جس کی قلمرو میں ہے

حلم سعادت نشاں علم فضیلت مآب

وہ نظر کیمیا جس سے زمانے میں ہے

صبح یقیں جاوداں شام توہم حباب

وہ نگہ التفات جس کی عطاؤں سے ہے

ایک جہاں مستفیض ایک جہاں فیضیاب
اُس کی سخا یم بہ یم اُس کا کرم جو بہ جو

موج مئے سلسبیل اُس کے دہن کا لعاب

مونسؐ افسردگاں ہمدمؐ آزردگاں

چارہؐء غم خوردگاں شافعؐ یوم الحساب

چارہ گرؐ دردمند دادرسِؐ مستمند

گاہ انیسؐ یتیم گاہ جلیسؐ مصاب

گاہ رؤفؐ و رحیمؐ گاہ وسیمؐ و قسیمؐ
گاہ فہیمؐ و علیمؐ گاہ مجیبؐ و مجابؐ

گاہ حمودؐ و حمیدؐ گاہ سعودؐ و سعیدؐ
گاہ مزکیؐ لقب گاہ مطیبؐ خطاب

اُس کا خرام جمیل حسن سحر کی دلیل
بادِ بہار آفریں جس سے کرے انتساب

اُس کے قدم کا فروغ گردِ رہِ کہکشاں

اُس کے نقوشِ دوام جلوہ کونین تاب

جلوہ گہ قدسیاں اُس کا درِ آستاں

گل کدہ رنگ و نور شہر رسالت مآبؐ

جاہ و جلالِ حضورؐ جس کے مقابل حقیر
دبدبہ کیقباد سطوت افراسیاب
وارث اقلیم خلد اُس کے اطاعت گزار

تاجورانِ زماں اُس کے عبید و رقاب

کارگہِ زیست میں اُس کی رضا کے بغیر
کون ہوا سرخرو کون ہوا کامیاب
اُس نے مدوَن کیا ضابطہ زندگی
اہل جہاں کو دیا ایک مکمل نصاب

مردہ دلوں کو دیا درسِ حیات آفریں
بھٹکے ہوؤں کے لیے کھول دی راہ صواب

اُس کا ورودِ سعید کرنے لگا دہر میں
سلسلہ جور کو برہم و ناکامیاب
ضربت توحید سے گرنے لگے بت کدے

مٹنے لگا خاک میں لات و ہبل کا شباب

نور فشاں ہو گیا اُس کا ید مستنیر
تیرگی جبر و جور کھونے لگی آب و تاب

بن گئی ارضِ حجاز رشک سپہر کبود

ہونے لگی مشت خاک ہم نفس آفتاب

ٹوٹ گیا ہر طرف جبر و ستم کا فسوں

چھانے لگے چارسو لطف و کرم کے سحاب

کارگہِ دہر سے دورِ جہالت گیا
کھلنے لگے ہر طرف فکر و بصیرت کے باب

اُس کے کمالات کا کس سے ہوا ہے شمار

اُس کی فتوحات کا کون لگائے حساب

اُس کے مقامات کا کون احاطہ کرے

کس سے بیاں ہو سکے مدح رسالت مآبؐ

معترف عجز ہیں خامہ و قرطاس بھی
لا نہ سکے گا شعور اُس کے محاسن کی تاب

اُس کا فراق، اُس کی یاد، اُس کا غم جاں نواز

قلب و نظر کے لیے کیف و کم اضطراب

صاحب عذب البیاں جس کی عذوبت سے ہے

میری شراب سخن رشک لعاب ذباب

اُس کی محبت سے ہے معتبر و محترم

میرا وجود و عدم میرا حضور و غیاب
اُس کے کرم سے ہوئی میرے سخن کی نمود

میری نظر کو ملا اذن شکست حجاب

اُس کی ثنا سے ملی زندگی جاوداں

ورنہ فنا کے سوا کیا ہے وجود حباب

اُس کی عطا سے حکم میرے زبان و قلم

میری صدا دل فروز، میری نوا سینہ تاب

بارگہِ قدس میں اُس کی شفاعت سے ہو

میرا عمل مستحب، میری دعا مستجاب

٭٭٭
گوشۂ  عبد الرحیم نشتر

پہلا شعری مجموعہ: اعراف۔ ۱۹۷۲ء

دوسرا شعری مجموعہ: شامِ گراں ۔ ۱۹۷۸ء

عبدالرحیم نشتر کی غزل گوئی
ابراہیم اشکؔ

پھر اک نئے سفر پہ چلا ہوں مکان سے

کوئی پکارتا ہے مجھے آسمان سے

وہ زد پہ آگیا تھا نہتا بھی تھا مگر

میں نے ہی کوئی تیر نہ چھوڑ ا کمان سے

یہ اشعار عبدالرحیم نشتر کی غزل کے ہیں۔ پہلا شعر شاعر کی جستجو اور اڑان کا ہے جسے کوئی آسمان کی بلندیوں سے آواز دے رہا ہے اور دوسرا شعر اس کے کردار کی ترجمانی کر رہا ہے۔ اس کی بہادری کا ثبوت یہ ہے کہ وہ اپنے دشمن پر جو اس کی زد میں ہے اور نہتا بھی ہے اس پر وار نہیں کرتا ہے۔ یہ دونوں اشعار عبدالرحیم نشتر کے فن اور شخصیت کی پہچان کے لئے کافی ہیں۔

اب تک عبدالرحیم نشترؔ کے دو شعری مجموعے شائع ہو چکے ہیں ۔ پہلا شعری مجموعہ ’’اعراف‘‘ ۱۹۷۲ء  میں شائع ہوا اور دوسرا ۔ ۔  ’’شامِ گراں ‘‘ ۱۹۷۸ء  میں شائع ہوا ۔ ان کی دو کتابیں جدید غزلوں کے انتخاب پر بھی ہیں جو ’’چاروں اور ‘‘ اور ’’ارتکاز‘‘ کے نام سے شائع ہو چکی ہیں۔ اس کے علاوہ عبدالرحیم نشترؔ ادبِ اطفال کا ایک معتبر نام بھی ہے۔ جن کی پیاری پیاری اور سبق آموز نظمیں ہر ماہ بچوں کے رسائل میں نظر آ جاتی ہیں۔ لیکن یہاں ہمیں ان کی غزلوں سے بحث ہے۔

عبدالرحیم نشتر کی غزلوں میں استاد ذوق اور داغ کی روایت کا اندازِ بیاں صاف طور ہر محسوس کیا جا سکتا ہے۔ ان کے یہاں شوخی بھی ہے اور شرارت بھی۔ ادب کی چاشنی بھی ہے اور ذہانت بھی۔ بیان کی سادگی بھی ہے اور ندرت بھی۔ چند اشعار مثال کے طور پر پیشِ خدمت ہے ؂

مجھے گد گدا کر وہ خو د بھی ہنسی
ہوا بھی ہے لڑکی کوئی شوخ سی
وہ کون لوگ ہے خوشبو کو باندھنے والے

میں کس دیار میں دامن پسارنے آیا
اسی کا نام ہے وردِ زباں کہ جس نے مجھے

کہیں سے توڑ دیا او ر کہیں سے جوڑ دیا
اپنے لٹ جانے کا احساس نہیں ہے مجھ کو

جانے کیا میں نے ان آنکھوں میں خزانے دیکھے
وہ ایک شکل بنانے میں جس کو عمر لگی
وہ ایک شکل بنی تو اسے بگاڑ دیا
نشتر کی شاعری میں یہ رنگا رنگی ان کی انفرادیت کا ثبوت دیتی ہے۔ شعر موزوں کرنے کی صلاحیت تو خدا کئی لوگوں کو دے دیتا ہے لیکن معنی و مفہوم سے اشعار کو سجانے اور سنوارنے کا ہنر کم ہی شعراء کو ملتا ہے۔ جو اس جستجو میں اپنا سفر کرتے ہیں وہی اپنے فن کو زندۂ جاوید بناتے ہیں ۔ عبدالرحیم نشتر کے یہاں بھی یہ کوشش قدم قدم پر دکھائی دیتی ہے۔ وہ جب روایت سے جدت کی طرف قدم بڑھاتے ہیں تو ان کے یہاں ہمیں کچھ ایسے اشعار بھی ملتے ہیں ؂

چلا تھا گھر سے کسی رس بھری صدا کے لئے

مجھے عذاب ملا اک کرخت لہجے کا

مجھ کو بھی لیتے چلو روشن ضمیروں کے حضور

میں بھی اپنی ذات کا ٹوٹا سبو لیتا چلوں

میں نے اپنی زندگی تو کاٹ لی خیرات پر

میرے پیچھے آنے والوں کو تو نگر بھیجنا
عبدالرحیم نشتر نے اپنی غزل میں ایمائیت اور اشارے سے ایک نئی جان ڈال دی ہے۔ ایمائیت کی توسط سے انہوں نے اپنے فکر و احساس کو شعری پیکر بخشا ہے اور قاری تک پہچانے کی کوشش کی ہے۔ ذہن و ادراک کے پس منظر میں ان کی آواز اور اپنی شخصیت ایک علامتی تصور کا روپ ڈھال لیتی ہے جس میں ان کے ذاتی احساس ، خیال اور غم و خوشی کے جذبات حرکت و عمل پر آمادۂ اظہار رہتے ہیں ۔ یہ تسلیم شدہ حقیقت ہے کہ جذبہ و خیال کی رنگینی ، رعنائی اور لطافت کے دائمی اور پر تاثیر ہونے میں ایمائیت اور رمزیت کے عناصر مدد دیتے ہیں کیونکہ داخلی احساسات کے نرم و لطیف جذبوں کی سچی نمائندگی رمز و ایما کی توسط سے ہی ممکن ہے۔ دراصل یہ ایمائیت یا رمزیت و داخلیت کے ہی خوبصورت اشارے ہیں جو عبدالرحیم نشتر کے یہاں تمام شعری لوازمات کے ساتھ پائے جاتے ہیں ۔ اس کے علاوہ ان کے یہاں ایک نئی معنویت اور انفرادیت کے نقوش بھی اجاگر ہوئے ہیں اور ان کا اسلوب ، لب و لہجہ اور زبان وبیان میں تبدیلیاں بھی پیدا ہوئی ہیں جس کے زیر اثر نیا شعور، جدید اشارات و علامات، نئے موضوعات، شدید تر اجتماعی اور انفرادی جذبات و احساسات کی ہمہ گیری اور آفاقیت جیسی خوبیاں ان کے اشعار میں منعکس ہوئی ہیں ؂

 وہ اپنی خاک نشینی پہ ناز کرتا ہے

ہمایوں کو بھی میسر ہے تاج و تخت کہاں

مجھے بھی چاروں طرف تشنگی نے دوڑایا
مری نگاہ پہ آبِ رواں کے سائے تھے

پلٹ کے دیکھا نہیں ایسے آنکھ بند ہوئی
میں جا رہا تھا مناظر مجھے بلاتے رہے

ہونٹ دریا کے سوکھے ہوئے رہ گئے

تشنہ لب چل دیا تشنگی رہ گئی
ہماری تشنگی سے کس قدر سیراب ہیں دریا
لبِ ساحل ہماری لاش پر بھی جشن برپا ہے

گرم رکھتا ہوں موت کا بازار

زندگی کا ہے کیا شعور مجھے

عبدالرحیم نشتر ایک حقیقت پسند اور کھلے ذہن کے شاعر ہیں جو اپنی نگاہ زندگی کے ہر شعبے پر مرکوز رکھتے ہیں اسی لئے ادب کے جدید تقاضوں، عقلیت و داخلیت کے فلسفہ، شعر و ادب کے جدید تصورات، رمزیت و ایمائیت، ابلاغ و ادراک اور اس کے مسائل سے دوچار بھی ہوتے ہیں ۔ جس سے ان کی شاعری میں انسانی قدروں کی اشاعت کے ساتھ زبان کی نرمی، بیان کی شگفتگی، تشبیہات و استعارات اور الفاظ و محاورات کا بر محل استعمال، اختصار، فصاحت، بامعنی علامتیں اور سادگی جیسی لفظی و معنی خصوصیات بھی پائی جاتی ہیں ؂

 ایک خوشبو تھی کہ جس نے مجھ کو پاگل کر دیا
ڈھونڈتا پھرتا ہوں لیکن پھول سا کو ئی نہیں
شب گزاری کا طرب خیز بہانہ دیدے
اجنبی شہر مسافر کو ٹھکانہ دیدے
 میں تو جھرنا ہوں پہاڑوں سے اترنے والا

ہے کوئی گیت مرے ساتھ بکھرنے والا

 چہرہ چہر ہ اب اسی کا روپ میں دیکھا کروں

اس ستم گر نے سبھی کو اپنے جیسا کر دیا
تھے خشک پات پاؤں پڑے تو بلک اٹھے

کانوں میں چیخ گونج اٹھی ا ور میں کھلا

 ہم سوئے تھے ساحل پر چھوتی تھی ہمیں موجیں
 محسوس یہ ہو تا تھا ر قصیدہ لہو جاگا

عبدالرحیم نشتر کی شاعری میں محبت کا میٹھا رس بھی ہے اور دل کے ٹوٹنے کی مدھم کسک بھی ہے۔ کہیں کہیں لطیف طنز بھی ہے اور پیار بھرے نشتر بھی۔ کہیں ان کے اشعار گنگنانے کو بھی جی کرتا ہے۔ یوں کہا جا سکتا ہے کہ زندگی کے مختلف تجربات سے گزرتے ہوئے جو کچھ بھی شاعر نے محسوس کیا ہے اسے اور اقِ پارینہ پر اتار دیا ہے اور یہ اور اق سنہری بنتے چلے گئے ہیں ۔ کسی شاعر کا ایک شعر بھی اسے زندہ رکھنے کے لئے کافی ہوتا ہے۔ عبدالرحیم نشتر کو ان کے کتنے اشعار زندہ رکھیں گے یہ تو آنے والا وقت ہی بتائے گا ۔ فی الحال ہم اتنا کہہ سکتے ہیں کہ انہوں نے شاعری کا یہ سفر بڑی سنجیدگی اور ایمانداری سے طے کیا ہے۔

٭٭٭

عبدالرحیم نشتر کا شعری دائرہ

پروفیسر ساحل احمد

عبدالرحیم نشتر کا شعری دائرہ کئی موضوعی عواملات کے رخت و بست پر مشتمل ہے۔ معنیاتی نظام ہو یا  فکریائی نوشتے ہر جگہ پروانگی ہی نہیں پروازگی کی بھی ہنر مندی موجود ہے۔ خصوصاً ان کی غزلوں میں عصریاتی لمس کی ارتعاشانہ روش کو فوقیت حاصل ہے جس سے حسّیاتی پیکریت کو جلاِ ملتی ہے اور وقت کی اقداری صفات موجّل ہوتی ہے اور سبب اس کا یہی ہے کہ نشتر کی وسعت بیانی کئی ارضی و آبی منطقوں پر محیط ہے۔تموجِ فکر کا یہ انتزابی پہلو ان کی تخلیقیت کا مثبت حصہ ہے اور ان کیفیات کو متحرک رکھنا اور موضوعی نوشتوں کے ساتھ ہم آہنگی برقرار رکھنے میں دستِ تخلیقیت کی یہی اعانت شامل رہی ہے۔بغیر نظمیاتی ضبط کے کوئی بھی تخلیق رفاقتِ شعریہ نہیں حاصل کر سکتی اسی لئے نشتر نے انہیں الفاظ و تراکیب کی اعانت یا رفاقت قبول کی جو ضابطۂ اظہار سے تطابق قایم کر سکیں چنانچہ سورج، ہوا، چراغ، موسم ، سفر،گھر، پرندہ، زمین، آسمان،خوشبو، زرد موسم، سپاہِ جلیل،غریب ا لدیار، دزدیدہ نگاہی، آئینہ حدودِ شہر، شعاعِ برقِ نظر، طرب خیز شعلۂ لمس، شاخِ تنہائی، نئی افتاد، مشتِ خاک وغیرہ کی اعانت سے کثیر تجربات و احساسات کو نہ صرف بینائی بلکہ گویائی بھی عطا کی تاکہ وقت کے عناصر کو یا ان کے تغیرات کو یا لمسیات کو متوازن رکھنے میں مدد مل سکے۔ان کے اسی جودتِ فکر کے باعث شعر کی نہ صرف سالمیت برقرار رہ سکی ہے بلکہ وہ مثبت فکر منصبِ خصوص پر فائز دکھائی دیتی ہے ؂

ختم ہوتا نہیں خوشبو کا سفر

کوچۂ جاں سے نکلتا جاؤں

ہجر کی شاخ پہ ہنستے ہیں اگر درد کے پھول

ایک خوشبو سی فضاؤں میں بکھر جاتی ہیں
ہوا تو اپنا قرینہ بدل نہیں سکتی
 چراغ آپ نے کس زعم میں جلائے تھے

جانے پھر آنکھوں کو ہو نہ ہو ہرا منظر نصیب
آگے آگے زر د موسم ہے لہو لیتا چلوں

اتر رہی ہے شبِ تار کی سپاہِ جلیل
چلو ہم اپنے سروں کے دیئے جلاتے چلیں
پرندے آشیانہ ڈھونڈتے ہیں
مہاجر ہیں ٹھکانہ ڈھونڈتے ہیں
درخت اپنے مناظر سے ہو گئے محروم

ہوا کے ہاتھ میں سر سبز پتّیاں دے کر

بن رہا ہے یقین اور ہی کچھ

ڈھل رہا ہے گمان اور کوئی
دکھائی کچھ نہیں دیتا دھواں دھواں ہے نظر

یہ کیسی آگ ہے جس میں و جود بھنتا ہے

پنچھیوں کی اڑان ٹوٹ گئی
آسماں تیرے سارے بھید عیاں
زندگی کا وسیع تر ہونا

میرے اندر مجھے سموتا ہے

انہوں نے حاصلِ تجربات کو موضوعی شناخت سے روشناس کیا جو سماجی رشتوں کو نہ صرف آئینہ کر سکے بلکہ ان خفی و جلی نوشتوں کو بھی نو رنگی کا لباس دے سکے۔انہوں نے معاشرتی رویے، زمانوی تقاضے کو ادراکِ شعریہ کا حصہ بنایا تاکہ حاصلِ عواملات، صفتِ سیالہ کا حصہ بن کر دستِ احساس پر منقور ہو سکیں ۔انہوں نے وقت اور حالات سے چشم پوشی نہیں کی اور ہر ممکنہ طریق سے انہیں نطق یا گویائی عطا کی اور اسی رمز کے تحت سیاسی ارتعافات کو بھی مصّور کیا ہے۔ان کا یہ مصّورانہ طریقِ کار الگ الگ ہر سطح پر حسّیاتی رمز کو نمو رنگ دیتا ہے۔ اسی لئے ان کے شعروں میں کوئی کجی یا اغلاق کی پرچھائیاں تک موجود نہیں ۔ شعر کے اسی سادہ طریق نے ان کے اسلوبیہ تواتر کو پر آہنگ بنائے رکھنے میں مدد کی ؂

 لہو میں ڈوب رہے ہے مرے سبھی دریا
مرے چمن، مرے باغات روئے جاتے ہیں
یہ کیا ہو ا کہ سانس مری گھٹ کے رہ گئی
دل کو کھلی ہوا کا بہت انتظار تھا

وہ کیسے جنگ کا میدان جیت سکتے تھے

انہیں تو اپنے ہی عشرت کدے سجانا تھا

تشدّد ، جنس ، نشّہ ، ٹیلی ویژن ، پردۂ  سیمیں
نئی نسلوں کے خوں میں دیکھئے کیا کیا چمکتا ہے

 مجھ سے کہتے ہیں کہ میں ظلم سہوں کچھ نہ کہوں

حرفِ حق صرف کتابوں میں پڑھوں کچھ نہ کہوں

ہر طرف اک لکیر اک کھائی
گھر سے نکلا تھا ا ب کدھر جاؤں

پھینکتے ہیں وہ کمند ِ تیرگی میری طرف

میں اگر بیدار ہو جاؤں ضیاء بن جائے گی
یہ نہیں انہوں نے غزل کے اس موضوعی رشتے کو فراموش نہیں کیا بلکہ اسے اور زیادہ وقیع بنانے کی سعی کی ۔ان کی یہ سعئی جمیل شگفتگیِ فکر سے ہی وابستہ ہے۔

اسی لئے وہ جب بھی کسی دوست یا محبوب کے تعلق سے گفتگو کرتے ہیں تو شعری التفات کا حسن دو چند ہو جاتا ہے۔ وہ رشتہ یادوں کے تعلق سے ہو یا کسی ہجریاتی لمحات سے،کلام میں فکری انبساط بھی ہے اور حسن و آگہی بھی ۔ غزل انہیں لوازماتِ حسنہ کے باعث ہر خاص و عام کی محفل میں سرفراز رہی ہے۔

انہوں نے اسی جمالیاتی تفوق سے زندگی کی حرارت اور موت کی اصالت کو اجاگر کرنے کی جس شعری جہت کو نمو رنگ کیا ہے اس نمو رنگی میں شرافت و نیکی اور راستی کی شعاعیں پردۂ  در حیات کی طرح موجود ہے ا ور یہی سچ ہے۔ ان کی صداقتِ فکریہ کے اصولی ضابطے اور ترسیلی زاویے افتخاریہ لہجہ کے اعانتی کردار ہیں ؂

پتی پتی پہ چمک اٹھتے ہیں آنسو میر ے

آپ کی یاد بھی شبنم سی نکھر جاتی ہے

کیا پتہ ہجر کی یہ رات کبھی ختم بھی ہو

تو میری جان کوئی چاند سجا کر رکھ لے

سلونے جسم میں آخر یہ کیسا جادو ہے

جتن ہزار کروں پھر بھی بچ نہ پاؤں میں
اے سلگتے ہوئے نو خیز بدن مجھ کو بھی
شعلۂ لمس کے عنواں سے فسانہ دے دے
چاند تاروں میں اسے دیکھوں گا

رات آئے گی کرشمے ہوں گے

وہ ا پنی خاک نشینی پہ ناز کرتا ہے

ہمایوں کو میسّر ہے تاج و تخت کہاں

فرازِ کوہ سے شاہین نے اڑان بھری
پروں میں آسماں منقار میں زمانہ تھا

کہاں شوقِ پرواز نے لا کے چھوڑا

زمیں کی طرف لوٹنا چاہتا ہوں

یہ کون اپنے بیچ سے اٹھ کر چلا گیا
لگتا ہے سائبان نہیں سر چلا گیا
میرے پیروں سے لپٹی ہی رہی موجِ رواں

ریت سے کر نہ سکی مجھ کو جد ا کیسی ہے

یہی ان کی وہ رمز شناسی رہی جس نے ارضِ خصوص پر متعین کرنے کی کوئی کسر باقی نہیں رکھی۔ وہ لفظِ بیانیہ سے نسبت رکھتا ہویا کسی حسنِ خیال سے۔ ہر موقع متین پر ان کی خامۂ فرسائی کا جو چراغ روشن ہوا وہ آج بھی روشن ہے اور کل بھی روشن رہے گا۔

بصارت تو دی ہے بصیرت بھی دے دے
میں چہرہ نہیں ، آئینہ چاہتا ہوں

٭٭٭

عبدالرحیم نشتر کے لفظی پیکر
اعجاز عبید
نشتر کے بارے میں میں بھلا کیا لکھ سکتا ہوں۔ میں اسے اپنا دوست سمجھتا ہوں لیکن اسے بالکل نہیں جانتا۔ اس کی تین تین کتابیں چھپ چکیں لیکن میری نظر سے نہیں گزریں۔ جس کی وجہ محض یہی ہے کہ میں پیشہ ور ادیب نہیں کہ ہمہ وقت شعر و سخن میں ’مبتلا‘ رہوں۔  اگرچہ اس کے کئی مجموعے چھپ چکے لیکن شاید ان دنوں جب میں منظرِ عام سے غائب تھا۔ میں بھی اس لحاظ سے محمد علوی کا بھائی ہوں کہ  میرا بھی یہی طریقہ رہا ہے کہ کچھ دن ہنگامے  بپا کر کے پھر اعتکاف میں بیٹھ جاتا ہوں۔  نشتر سے قربت کا احساس کچھ اس وجہ سے بھی ہوتا ہے کہ یہ قدر مجھ میں اور اس میں بھی مشترک ہے۔ اس پر کچھ لکھنے سے پہلے ذرا میں اپنے اور اس کے رشتے کی تاریخ پر تحقیق کروں۔

بات یاد آتی ہے ۱۹۶۶ء کی۔ میں اور میرے ایک کلاس میٹ ہارون اپنے استاد شمیم حنفی کے گھر گئے ہیں۔ اندور میں یہ ان کی پہلی ملازمت ہے، ہمارے اسلامیہ کریمیہ ڈگری کالج کے کالج سیکشن کے علاوہ ہمارے ہائر سیکنڈری میں بھی اردو کے معلم اور ہماری کلاسیں بھی دو چار ماہ انھوں نے لی تھیں۔ اس عرصے تک برادرم جاوید حبیب سے بھی ربط ہو چکا تھا جن کو ان کے ماموں ڈاکٹر انور علی اپنے وطن ٹونک سے ہائر سیکنڈری کے لیے لے کر آۓ تھے اور انور علی صاحب ہمارے پرنسپل بھی تھے۔ جاوید حبیب کے گھر آ نا جانا ہوا (یعنی انور   علی صاحب کے گھر) اور وہیں ’کتاب‘ لکھنؤ اور ’شبخون‘ سے شناسائی ہوئی۔ شمیم بھائی (اور اپنے والد صادق اندوری) کے ساتھ دو ایک شعری نشستوں میں بھی شرکت کی تھی۔ شمیم بھائی سے یوں بھی واقفیت ہو چکی تھی۔ غرض ان کے گھر گئے تو ہمارے سامنے ہی ڈاکیہ ڈاک لایا۔ ایک خط شمیم بھائی نے پڑھ کر میری طرف بڑھا دیا۔ ’آپ کے دوست کا ہی خط ہے‘ شمیم بھائی نے کہا تھا۔  یہ ایک پوسٹ کارڈ تھا جس پر نیلے رنگ سے چھپا ہوا تھا ’عبد الرحیم نشتر‘۔ اور ان کا پتہ بھی۔

نشتر سے واقعی غائبانہ تعارف تھا۔ ہم دونوں ’پیامِ تعلیم‘ میں بھی چھپتے رہتے تھے۔ اس کے بعد گاہے گاہے ان کا کلام کچھ رسالوں میں بھی دیکھا۔ نشتر سے با قاعدہ تعارف نہیں ہوا تھا لیکن ہم عصری کے احساس نے کافی اپنائیت کا احساس ہمیشہ دیا۔ مدحت الاختر جب علی گڑھ پہنچے اور ان سے ملاقات ہوئی تو ان کے بارے میں ضرور پوچھا۔ اور اب جب میرا ناگ پور تبادلہ ہوا  تو مدحت کو خط لکھا (کہ ان کا پتہ مل گیا تھا) اور نشتر کے بارے میں بھی پوچھا۔ جب ملاقات ہوئی تو مدحت نے بتایا کہ نشتر تو ’تائب‘ ہو گئے ہیں۔ علم کے شعبے میں بے پناہ مصروف ہیں۔ پھر یہ کہ بیڑ میں سیٹل ہو گئے ہیں۔ اور حال ہی میں ایک شعری نشست میں اچانک نشتر سے مڈ بھیڑ ہو گئی۔ اور اس کے اگلے ہفتے ہی نشتر اور مدحت نے میرے گھر آنے کا پروگرام بنا لیا۔ اور ہم ایسے ہی ملے جیسے برسوں کی شناسائی ہو۔۔۔۔۔

پیش لفظ طویل ہو گیا۔ کہنے کا مقصد صرف یہ ہے کہ نشتر کے بارے میں میں ان بائسڈ یا غیر متعصب نہیں ہو سکتا۔ جو بھی لکھوں گا اس میں اس کی محبت ضرور شامل ہو گی۔ لیکن اگر اس کی بات کوئی کھٹکی ہو گی تو بلا تکلف میں اس کو ٹوکنے کا حق بھی بزعمِ خود رکھتا ہوں۔  اس طرح کہہ سکتا ہوں کہ میرے کہے کو مستند مانا جا سکتا ہے۔ آگے ناقدین فن خود جانیں۔

نشتر کی شاعری میں جو بات سب سے پہلے اپنی طرف توجہ مبذول کراتی ہے وہ اس کا انوکھا لہجہ اور لفظیات ہے۔ اکثر ایسے اشعار بھی ہر شاعر ہی کہہ جاتا ہے جن میں فکر کی ندرت نہیں ہوتی۔ لیکن اگر بیان میں ندرت نہ ہو تو شعر محض درجہ دوم یا سوم کا رہ جاتا ہے۔ میرا خیال یہ ہے کہ سچے شاعر کی شاعری میں خیال اپنی لفظیات کے ساتھ پیدا ہوتا ہے۔ جس خیال کو وہ شعر کی شکل میں ڈھالنا چاہتا ہے، وہ اپنی پہلی شکل میں ہی بیشتر  درست لفظیات ضرور قبول کر چکا ہو گا۔ شاعر اس میں لاکھ بار تبدیلیاں کرنا چاہے لیکن میرا تجربہ ہے کہ آخر شکل اس کی اکثر انہیں لفظیات کے ساتھ ہوتی ہے، جس شکل میں وہ شاعر کے ذہن میں اترا تھا، محض افعال یا ان الفاظ کی نشست میں ہی کچھ فرق ہو جاتا ہے۔  یہ سچے شاعر کی پہچان بھی ہے۔ اب اس نقطۂ نگاہ سے دیکھیں تو نشتر کے یہ اشعار دیکھیے:

ہمیں  یہ  چھو ڑ   گیا  لا   کے  اندھا   وقت  کہاں

ہمارے   پیروں   تلے   تھی   زمین  سخت  کہاں

مجھے   بھی   چاروں   طرف   تشنگی    نے    دوڑایا
مری    نگاہ    پہ   آبِ   رواں   کے  سائے    تھے

موسم تھا زر د اور ہو ا بے لباس تھی
اس کے لہو کی چھینٹ پڑی اور میں کھلا

دھوپ نے چٹکیاں لیں تو کچھ بھی نہ تھا

 اپنے جگنو کو وہ سوچتی رہ گئی
پھر نور کی شہزادی سینے میں اتر آئی
پھر رات کے زنداں پر خندیدہ لہو جاگا

آواز دے رہا ہے اکیلا خدا مجھے

میں اس کو سن رہا ہوں ہواؤں کے کان سے

اندھا وقت، آبِ رواں کے سائے،  بے لباس ہوا، خندیدہ لہو، ہواؤں کے کان۔۔ یہ ترکیبیں کیسی متحرک تصویریں ذہن کے کینواس پر بنا دیتی ہیں، اس سے آپ بھی ضرور متفق ہوں گے۔

لفظیات کے علاوہ اس کی شاعری کا اصل مزاج شکوے کا ہے، اس کی شاعری کا آدمی مظلوم ضرور ہے لیکن وہ احتجاج کی آواز اٹھانے سے چوکتا ہے نہ ظالموں پر طنز کے تیر برسانے سے۔

دشمن کھلا ہو ا تھا مگر کیسا با شعور

آنکھوں میں کوئی سنگ نہ سینے میں خار تھا

اس نے اپنے ہاتھ سے شاخِ صنوبر چھوڑ دی
اور میری جیب میں چاقو اٹھا کر ر کھ دیا
مرا خوں پئے تو پئے شیر کوئی
مرے رب نہ کتوں سے مجھ کو بھڑا دے

اور یہ  مکمل غزل دیکھیں:

مجھ سے کہتے ہیں کہ میں ظلم سہوں کچھ نہ کہوں

حرفِ حق صرف کتابوں میں پڑھوں کچھ نہ کہوں

ہاں وہی ہاتھ مرے جیسوں کا قاتل ہے مگر

میں اسی ہاتھ کو مضبوط کروں کچھ نہ کہوں

دوسرا کون جسے پیش کروں سر اپنا

دشمنِ جاں ہی سہی قدر کروں کچھ نہ کہوں

مسند و منصب و اعزاز کے حقدار ہیں وہ

وہ جنہیں اچھی طرح جانتا ہوں کچھ نہ کہوں

بیچ ہی کھائیں جو یوسف سا برادر پائیں
بس تو پھر ایک کنواں کھود رکھوں کچھ نہ کہوں

راستہ وہ ہے کہ ہر گام اندھیرا خندق

چل پڑ ا ہوں چلوں کچھ نہ کہوں کچھ نہ کہوں

لوگ مرنے پہ ہی راضی ہیں تو نشتر صاحب

دور کے ڈھول کی آواز سنوں کچھ نہ کہوں

وہ اپنی حالتِ خستہ پر بھی مسکرانا پسند کرتا ہے، کیوں کہ کبھی کبھی
اپنی اپنی لاش اٹھانی پڑتی ہے

اپنا اپنا جشن منا نا پڑتا ہے

لیکن وہ حالات سے مایوس نہیں، اس کا رویہ بہت مثبت اور رجائی ہے:

یہ مہکتی ہوئی بارش یہ لہکتی ہوئی شام

خواب دیکھے ہے بہت خواب سے ڈرنے والا

ہجر کی شاخ پہ ہنستے ہیں اگر در د کے پھول

ایک خوشبو سی فضاؤں میں بکھر جا تی ہے

نشتر لبوں پہ کھیل رہی ہے وہی ہنسی
ہر چند ریت ریت ہو ا ہوں چٹان سے

سبک ہو رہا ہوں ہوا کی طرح میں
پہاڑوں سے اونچا اٹھا چاہتا ہوں

بارش کی پہلی بوند گری اور میں کھلا

شاخِ نہال درد اگی اور میں کھلا

نشتر کے لہجے کا ایک اور اہم  پہلو افسانوی اور مکالماتی انداز بھی ہے، س کی مثالیں بھی اس کے کلام میں جا بجا مل جائیں گی۔

طعنۂ کوہ کن مجھے  اس نے فقط دیا ہی تھا

میں نے بھی دستِ شوق میں تیشہ اٹھا لیا کہ یوں
مجھے کہیں کا نہ رکھا مرے قبیلے نے

بہت ذلیل کیا چند ڈگریاں دے کر

ہم سوئے تھے ساحل پر چھوتی تھی ہمیں موجیں
محسوس یہ ہو تا تھا ر قصیدہ لہو جاگا

نشتر میں سر سے پاؤں تلک تھا بجھا ہوا

اس کے بدن کی جوت جلی او ر میں کھلا

یوں فضا میں چار سو اس نے اڑایا ہے گلال

میری دیواروں پہ اپنا نقش گہرا کر دیا
اور اس افسانوی اور منظر نگاری میں کہیں کہیں منیر نیازی کی روح جھانکتی بھی دکھائی دی ہے؛ یہ غزل دیکھیں:

گر رہا تھا ٹوٹ کر اک آسماں کل رات کو

ہو رہی تھی خون کی بارش یہاں کل رات کو

آتشِ پر زور کی یلغار تھی چاروں طرف

اٹھ رہا تھا چپے چپے سے دھواں کل رات کو

 آتشیں نعروں کی زد پہ شہر تھا سہما ہو ا

 لرزہ بر اندام تھا ہر اک مکاں کل رات کو

 اک ڈائن پھر رہی تھی منہ اٹھائے چار سو

’’مجھ سے ملنے آئی تھی عمرِ رواں کل رات کو‘‘

 ناگہاں مجھ کو بھی آ گھیرا ہجومِ شور نے

میں نے بھی دیکھا ہے خود کو رائیگاں کل رات کو

 زندگی کی گو د سے مجھ کو اٹھا کر لے گئی
 بھاگتا بھی موت سے بچ کر کہاں کل رات کو

یہ اشعار زبانِ حال سے کہہ رہے ہیں کہ ان کو کہنے والا شاعر اپنی دھرتی سے جُڑا ہوا ہے، اور اس دھرتی کا مشاہدہ وہ باریک بینی سے کرتا بھی ہے اور اپنے لفظی پیکروں کے ساتھ قاری کے سامنے پیش کرنے میں بھی کمال قدرت رکھتا ہے۔

٭٭٭
انتخابِ کلام

ہوا کے ہاتھ میں پتھر دبا کر بھیج دیتا ہے

مر ا انعام وہ مجھ کو برابر بھیج دیتا ہے

نظر آتا ہے میرا ہاتھ ہر تخریب میں اس کو

کوئی تہمت کہیں اٹھے میرے سر بھیج دیتا ہے

مجھے بھی اب کسی تعمیر کا سودا نہیں ہوتا

اسے بھی ضد ہے بربادی کے منظر بھیج دیتا ہے

اگر بجھنے لگے میری رگوں میں آتشِ دوراں

تو وہ جلتے ہوئے موسم کے تیور بھیج دیتا ہے

یہ کیسی گل کھلاتی ہیں میری زیتون کی شاخیں
مری سرحد میں وہ جرار لشکر بھیج دیتا ہے

یہی مٹی ، یہی آب و ہوا تو میرے قاتل ہیں
نجانے کیوں مجھے موسم یہی پر بھیج دیتا ہے

کھلونوں سے بہل جاتا ہوں یہ معلوم ہے اس کو

تبھی تو و ہ نئی افتاد اکثر بھیج دیتا ہے

٭٭
ہمیں یہ چھو ڑ گیا لا کے اندھا وقت کہاں

ہمارے پیروں تلے تھی زمین سخت کہاں

ہماری موت پہ دشمن بھی آہ بھرتے تھے

زہے نصیب کہ روشن ہوئی شکست کہاں

پناہ گاہیں بناتا ہے وہ سبھی کے لئے

مہاجرین اٹھاتے ہیں ساز و رخت کہاں

یہ سوندھی سوندھی سی خوشبو کہاں سے اٹھتی ہے

یہ بھیگی بھیگی زمیں ہو گئی ہے مست کہاں

پہاڑ کاٹتا جاتا ہوں ا ور دیکھتا ہوں

کہاں بہار کا موسم ہے ا ور درخت کہاں

ترے فقیر کہاں بھیک مانگنے جائیں
حدودِ شہر میں تجھ سا فراخ دست کہاں

وہ اپنی خاک نشینی پہ ناز کرتا ہے

ہمایوں کو بھی میسر ہے تاج و تخت کہاں

٭٭
جلد مٹ جاؤں مجھے ایسی دعا دے کو ئی
لفظِ متروک ہوں کاغذ سے مٹا دے کوئی
وہ دیا ہوں کہ دھواں گھر میں ہوا جاتا ہے

روشنی کر نہ سکو ں میں تو بجھا دے کوئی
دھول میں غرق ہوں میں کوئی نہیں ہیرا شناس

کیوں نہ اب خاک کے سینے میں چھپا دے کوئی
جھوٹ جینے سے بہت اوب گیا ہوں نشتر

مہرباں موت کو میرا بھی پتہ دے کوئی
٭٭
میں اپنے ڈوبتے سورج سے بے خبر ہی رہا

وہ اپنے اپنے چراغوں کی لو بڑھاتے رہے

کہیں بھی جائے اماں تھی نہ کوئی جائے فرار

تمام گہرے سیہ غار مسکراتے رہے

فضا تھی زر د لہو کا گلال اڑتا تھا

کہ شاخ شاخ پرندے بھی پھڑپھڑاتے رہے

کہیں سے آسماں روشن ہو کوئی چاند سجے

اسی امید پہ ذرات جھلملاتے رہے

بلند و بالا عمارات کا بھرم ٹوٹا

ہوا کے جھونکے اٹھے بام و در ہلاتے رہے

مرے لہو سے کوئی دھار کیوں نہیں پھوٹی
مرے حریف یہ کس کا لہو بہاتے رہے

پلٹ کے دیکھا نہیں ایسے آنکھ بند ہوئی
 میں جا رہا تھا مناظر مجھے بلاتے رہے

٭٭
ملتے ملتے ادھوری خوشی رہ گئی
میری آنکھوں میں تھوڑی نمی رہ گئی
ہونٹ دریا کے سوکھے ہوئے رہ گئے

تشنہ لب چل دیا تشنگی رہ گئی
کون سنتا بھلا اس کی آواز کو

چاروں جانب ہوا چیختی رہ گئی
پھر مکانوں کے ملبے میں سب ڈھیر تھے

جب کھلی آنکھ تو بس کھلی رہ گئی
جیسے میں اس کے خوابوں کی تعبیر ہو ں

اس نے دیکھا مجھے دیکھتی رہ گئی
 دھوپ نے چٹکیاں لیں تو کچھ بھی نہ تھا

 اپنے جگنو کو وہ سوچتی رہ گئی
٭٭
پرندے آشیانہ ڈھونڈتے ہیں
مہاجر ہیں ٹھکانہ ڈھونڈتے ہیں
لبوں پہ لگ گئی ہے مہر چپ کی
مغنی اک ترانہ ڈھونڈتے ہیں
ہمارا شہر جنگل ہو گیا ہے

درندے آب و دانہ ڈھونڈتے ہیں
٭٭
عجب خو ں ریز موسم ہے عجب تیور ہو ا کا ہے

فرشتے قتل ہوتے ہیں خدا چپ چاپ تکتا ہے

صفِ اشجار اپنے سبز پیرہن پہ روتی ہے

بہاروں پر خزاں کا وا ر کتنا سخت ہوتا ہے

سرِ کہسار کیسی روشنی چاروں طرف پھوٹی
یہ کس نے آنکھ کھولی وادیوں کا دل دھڑکتا ہے

مجھے اب تک پھراتا ہے کسی کی آنکھ کا جادو

مرے پیروں میں اب تک کوئی منزل ہے نہ رستہ ہے

اچانک سر مئی کہرے میں کیسی بو نکل آئی
پرندے پھڑ پھڑاتے ہیں فضا میں زہر کیسا ہے

ہماری تشنگی سے کس قدر سیراب ہیں دریا
لبِ ساحل ہماری لاش پر بھی جشن برپا ہے 

٭٭
مسافر ہوں رستے میں جنگل بچھا دے

مجھے ہر درندے سے لڑنا سکھا دے

مرا خوں پئے تو پئے شیر کوئی
مرے رب نہ کتوں سے مجھ کو بھڑا دے

بچھایا ہے رستے میں در یا جو تو نے

تو پھر میرے ہاتھوں میں کوئی عصا دے

اگر دل دیا ہے تو ہمت عطا کر

نہیں تو اٹھا اپنا دیپک بجھا دے

میں شہباز و شاہین کہلانے والا

مگر کس قدر خام میرے ارادے

لرزنے لگوں خوفِ یلغار سے بھی
تو بہتر ہے اس زند گی سے چھڑا دے

پہاڑوں کو آگے کھڑ ا دیکھتے ہیں
تو پھر کونسی سوچ میں ہے پیادے
٭٭
مضامین
شعر، شور انگیز۔ مطالعۂ میر کا ایک سنگ میل
پروفیسر رحمت یوسف زئی
شمس الرحمن فاروقی اردو کے ان گنے چنے نقادوں میں شامل ہیں جنہیں رجحان ساز ہونے کا اعزاز حاصل ہے۔ فاروقی خود شاعر ہیں اور اسی لیے انہیں یہ حق پہنچتا ہے کہ وہ شعر پر اظہار خیال کریں ۔ ورنہ اردو کی ایک بڑی عجیب و غریب روایت بن گئی ہے کہ ایسے بر خود غلط لوگ جو شعر کی نزاکتوں سے واقف ہونا تو کجا، صحیح طریقے سے شعر پڑھ بھی نہیں سکتے، وہ شاعری اور شعریت پر بے تکان رائے دیتے ہیں۔ اور اس سے بڑی بوالعجبی یہ ہے کہ ان کی رائے کو اہمیت بھی دی جاتی ہے۔ اور اگر وہ تدریس سے وابستہ ہو تو کیا کہنے۔ اس کے پیچھے کئی باتیں ہیں۔ ذاتی مفاد، خوشامد پسندی، اور اس کے ساتھ ساتھ یہ بھی کہ اگر ہم نے ان لنگڑے لولے ذہنی اپاہج قسم کے نقادوں کی رائے کو اہمیت دی تو کل یہی لوگ ہماری بات بھی بدلے کے طور پر دوہرائیں گے۔ اور اس طرح علم و ادب کے نقاد کی حیثیت سے ہماری شخصیت بھی ابھر سکے گی۔ لیکن وقت سب سے بڑا نقاد ہے۔ ایک طرف وہ بے کار قسم کی تخلیقات کو نگل جاتا ہے تو دوسری طرف لایعنی تنقید بھی ختم ہو جاتی ہے۔ یہ بات اٹل ہے کہ تخلیق ہو یا تنقید ، اگر اس میں گہرائی نہ ہو تو وقت کا تیز رو دریا اسے اپنے ساتھ خس و خاشاک کی طرح بہا لے جاتا ہے۔

تقریباً ۱۹ سال قبل شمس الرحمن فاروقی نے تفہیم میر کا سلسلہ شروع کیا تھا۔ اور انہیں مضامین کی شکل میں شائع کرتے رہے۔ اس سلسلے کا پانچواں مضمون جو از اگست ۸۵ میں شامل ہے۔ لگتا ہے کہ اس کے قبل کے مضامین بھی جواز کی زینت بنے ہیں۔ جب شعر شور انگیز کی پہلی جلد چھپی تو متذکرہ مضمون میں فاروقی نے کچھ اضافے کیے ۔ میر کا شعر ہے

کیوں کہ جہت ہو دل کو اس سے، میرؔ مقام حیرت ہے

چاروں اور نہیں ہے کوئی، یاں واں یونہی دھیان گیا
حافظ نے کہا تھا

مردم ز انتظار و دریں پردہ راہ نیست
یا ہست و پردہ دار نشانم نمی دہد

میر اور حافظ کے ان اشعار کا تقابل کرتے ہوئے فاروقی نے مضمون میں لکھا تھا کہ

’’حافظ کے شعر میں المیہ وقار ہے اور میر کے یہاں یقین اور امید کی کشمکش‘‘

’’شعر شور انگیز‘‘ میں یہ مضمون شامل ہوا تو فاروقی نے اس عبارت میں یوں اضافہ کیا
’’میر کی حیرت میں ایک طرح کا طنز بھی ہے۔ حافظ کے شعر میں طنز کا ہلکا سا شائبہ ہے لیکن میر کے یہاں اسرار کی کیفیت حافظ سے زیادہ ہے۔‘‘

پھر انہوں نے جہت اور سمت ، حیرت اور دھیان میں ضلع کا تعلق ظاہر کرتے ہوئے میر کی صناعی کی طرف بھی اشارہ کیا۔

شمس الرحمن فاروقی اردو کے کلاسیکی ادب سے کماحقہ واقف ہیں اور ساتھ ساتھ مغرب کے تنقیدی تصورات پر بھی ان کی گہری نظر ہے۔ مگر سب سے اہم بات یہ ہے کہ وہ مغربی افکار کی چکا چوند سے مرعوب نہیں ہیں۔ وہ جانتے ہیں کہ مشرقی شعری روایات کی تفہیم میں مغربی افکار کارآمد نہیں ہو سکتے بلکہ وہ ذہن کو وسعت بخشے ہیں۔ فاروقی لکھتے ہیں
’’میں نے مغربی افکار کا اثر تو قبول کیا لیکن ان سے مرعوب نہ ہوا اور اپنی کلاسیکی شعریات کو میں مغربی شعریات پر مقدم رکھا۔ اس کے معنی یہ نہیں ہیں کہ میں مشرقی شعریات سے بہر حال اور بہر زماں بہتر سمجھتا ہوں لیکن اس کے معنی یہ ضرور ہیں کہ اپنے کلاسیکی ادب کو سمجھنے کے لیے میں اپنی مشرقی شعریات کے اصولوں کو مقدم جانتا ہوں۔‘‘

(شعر شور انگیز۔ جلد اوّل۔ ص ۱۸)
لیکن استعارے کے ضمن میں ان کی رائے مختلف ہے۔ ان کے خیال میں مشرقی شعریات میں استعارہ اہم مقام نہیں رکھتا بلکہ یہاں مضمون کو اہمیت حاصل ہے۔ اور اسی وجہ سے انہوں نے شعر شور انگیز کی چاروں جلدوں میں بقول خود مضمون اور نفس مضمون کا احاطہ کیا ہے۔ لیکن استعارے کے بارے میں اپنی رائے کے باوجود انہوں نے میرؔ کے استعاروں پر ایک پورا باب تحریر کیا ہے جس کا آگے ذکر آئے گا۔

یہ بات بالکل صحیح ہے کہ تفہیم شعر کے سلسلے میں مغربی نقادوں نے بہت کچھ لکھا ہے۔ جب کہ مشرقی شعریات میں بہت کم بحث ہوئی ہے۔ لیکن یہاں صرف اتنا عرض کرنا ہے کہ اگرچہ جب کہ مشرقی شعریات میں بہت کم بحث ہوئی ہے۔ لیکن یہاں صرف اتنا عرض کرنا ہے کہ اگرچہ مشرقی شعریات اور خصوصاً اردو کا تنقیدی سرمایہ کمیت کے اعتبار سے مغربی نقادوں کے مقابلہ نہیں کر سکتا اور شاید اسی پر طنز کرتے ہوئے کلیم الدین احمد نے اردو تنقید کو معشوق کی موہوم کمر کہا تھا لیکن تفہیم شعر کے ضمن میں یہاں بھی بہت کچھ ہے۔ یہ اور بات ہے کہ یہ سب مضامین کی شکل میں ہیں اور تفہیم شعر کے طریقوں اور اصولوں پر کوئی منضبط قسم کی کتاب نہیں ملتی ۔ پھر بھی نقادوں نے اپنے اپنے نظریات کے تحت تفہیم شعر کا فریضہ انجام دیا۔ کئی نقادوں کے علاوہ مجنوں گورکھپوری، آل احمد سرور، احتشام حسین، ممتاز حسین، عمیق حنفی کے علاوہ خود فاروقی نے تفہیم شعر کے اصول اور طریقہ کار متعین کرنے میں نمایاں کام کیے ہیں۔

غالبؔ غالباً وہ پہلا شاعر ہے جس کے کلام کی باضابطہ شرحیں تحریر کی گئیں۔ اس کی وجہ شاید یہ ہو کہ غالب۔ؔ ادق نگاری میں ملکہ رکھتے تھے۔ ان کے ہاں معنی کی مختلف تہیں ہیں جن تک رسائی آسان نہیں ۔ چنانچہ بیسیوں شرحوں کے باوجود فاروقی نے تفہیم غالبؔ کا سلسلہ شروع کیا تھا جو شب خون میں مسلسل شائع ہوتا رہا اور بعد میں کتابی شکل میں بھی منظر عام پر آیا۔ دوسرا اہم شاعر اقبالؔ ہے جس کی شرحیں لکھیں گئیں۔ میرؔ کا معاملہ یہ ہے کہ اس کا کلام چھ سات دوا دین پر مشتمل ہے۔ تمام دواوین کا تجزیاتی مطالعہ اور پھر تفہیم تحریر کرنا جوئے شیر لانے کے مترادف تھا۔ شمس الرحمن فاروقی نے اس بار کو اٹھایا۔ پھر بھی ’’شعر شور انگیز‘‘ کی چار جلدوں میں میرؔ کے تمام کلام کی تفہیم نہیں ہے۔ میرؔ کے کلام کے بارے میں تقریباً سبھی نقاد متفق ہیں کہ ان کے ہاں رطب و یا بس سبھی کچھ ہے۔ اگرچہ فاروقی اس خیال سے اتفاق نہیں کرتے لیکن خود انہوں نے بھی میرؔ کے تمام دواوین سے اپنے مذاق اور مزاج کے مطابق اشعار کا انتخاب کیا۔ ان کا انتخاب اس بات کا ثبوت ہے کہ جو اشعار انہوں نے کمزور یا سطحی سمجھے، انہیں اپنے انتخاب میں جگہ نہ دی۔ ہو سکتا ہے کل کوئی اور نقاد میرؔ کا ایک اور انتخاب کرے اور ایسے اشعار کو شامل کرے جن پر متقدمین نے توجہ نہ کی ہو۔

میرؔ کا انتخاب مولوی عبدالحق کے علاوہ اثرؔ لکھنوی، حسرتؔ موہانی، حامدیؔ کاشمیری، محمد حسن عسکری، سردار جعفری اور دوسروں نے کیا ہے لیکن فاروقی کے مطابق اثر لکھنوی کے انتخاب میں عقیدت مندانہ جذبات ہیں ۔ محمد حسن عسکری نے ایک مخصوص اور محدود نقطۂ نظر سے کام لیا ہے جس کی وجہ سے میرؔ کی ایک نمائندہ تصویر پیش کرنے کی کوشش میں ان کے ہاں عمدہ اشعار کے ساتھ کم عمدہ اشعار بھی آ گئے ہیں۔ سردار جعفری کے انتخاب کو بعض حدود اور نقطۂ نظر کی تنگیوں کے باوجود وہ قابل قدر قرار دیتے ہیں۔ پھر بھی ان کو شکوہ ہے کہ سردار جعفری نے میرؔ کے کئی رنگوں کو نظر انداز کر دیا۔

چنانچہ فاروقی نے میرؔ کا ایک نیا انتخاب کرنے کی ٹھانی اور جو اشعار منتخب کیے ان کے لیے اس اصول کو پیش نظر رکھا کہ ایسے اشعار بھی شامل ہو جائیں جو بظاہر عہد حاضر کے تصور غزل سے میل نہیں کھاتے لیکن ان میں کہنے کے لیے کچھ بات ہے ۔ انہوں نے جس شعر کو اہم یا اچھا سمجھا اسے اپنے انتخاب میں شامل کر لیا اور کچھ ایسے اشعار چھوڑ دیے جن کی سیاسی یا انقلابی تعبیر قبل کے انتخاب کرنے والوں کے پیش نظر تھی۔ انتخاب کا یہ کام فاروقی نے ۱۹۷۹ء میں شروع کیا تھا جو ۸۲ء میں ختم ہوا۔ اس کے بعد انہوں نے تفہیم لکھنے کے کام کا آغاز کیا۔

فاروقی کے اس انتخاب کا ایک خاص پہلو یہ ہے کہ انہوں نے مختلف دواوین میں شامل ایک ہی زمین کی غزلوں سے بنا دی۔ مگر حاشیے میں وضاحت بھی کر دی کہ یہ اشعار کس دیوان سے لیے گئے ہیں۔

انتخاب کے ضمن میں اہم بات یہ بھی ہے کہ جو اشعار منتخب کیے جائیں، ان کا متن درست ہو۔ شمس الرحمن فاروقی ظل عباس عباسی کے مرتبہ کلیات میرؔ کو زیادہ نسخوں سے تقابل کر کے اپنے طور پر متن طے کیا ہے۔

شعر شور انگیز کی پہلی جلد میں فاروقی نے تفہیم میرؔ کے ضمن میں اپنے طریقۂ کار کی پوری طرح وضاحت کر دی ہے اور اس طرح شعری تفہیم کو تنقید کی ایک علیٰحدہ شاخ بنا کر ایک طرح سے اس کے اصول و ضوابط اور خدوخال متعین کر دیے ہیں۔

تمہید کے بعد کے بعد شعر شور انگیز کی پہلی جلد میں آٹھ ابواب پر مشتمل محاکمہ ہے۔ جو تقریباً دو سو صفحات پر محیط ہے۔ میرؔ کو خدائے سخن کہا جاتا ہے۔ فاروقی اسے مفروضہ قرار دیتے ہیں۔ پہلے باب ’’خدائے سخن میرؔ یا غالبؔ‘‘ میں وہ لکھتے ہیں
’’غالبؔ کے ہوتے ہوئے میں میرؔ کو خدائے سخن نہیں کہہ سکتا۔ لیکن میرؔ کے ہوتے ہوئے غالبؔ کو بھی خدائے سخن کہنا ممکن نہیں۔‘‘

میرؔ کے خدائے سخن کہے جانے کو وہ مفروضہ قرار دینے کے باوجود آگے لکھتے ہیں
’’اس میں کوئی شک نہیں کہ بعض معاملات میں غالبؔ کا مرتبہ میرؔ سے بلند ہے لیکن اس کے باوجود غالبؔ کو میں خدائے سخن نہیں کہتا، بعض حالات میں میرؔ کو خدائے سخن کہہ سکتا ہوں ۔ ۔ ۔ ‘‘

دلیل اس کی یہ ہے کہ فاروقی کے مطابق میرؔ نے آٹھ اصناف میں طبع آزمائی کی اور خاصا کلام چھوڑا۔ بلکہ بعض لوگوں کے مطابق واسوخت کے موجد بھی ہیں۔ اس کے علاوہ انہوں نے ایک بحر بھی تقریباً ایجاد کی۔ (یہ بحر متقارب شانزدہ رکنی ہے) جب کہ غالبؔ نے غزل قصیدہ اور رباعی ہی میں طبع آزمائی کی۔ ایک آدھ مثنوی اور مرثیے کے چند بندوں کو فاروقی اس لیے اہمیت نہیں دیتے کہ خود غالبؔ نے بھی دبیر کے رنگ میں کہے گئے اپنے مرثیے کو مرثیے سے زیادہ واسوخت بتایا تھا۔ فاروقی یہ بھی لکھتے ہیں کہ عروض میں غالبؔ کا کوئی تصرف نہیں ۔ حالانکہ

’’حذر کرو مرے دل سے کہ اس میں آگ دبی ہے‘‘

والی غزل میں عروضی معرکہ آرائی موجود ہے۔ ہو سکتا ہے کہ اس بحر میں کچھ اساتذۂ فن نے بھی طبع آزمائی کی ہو لیکن غالبؔ کی جدت پسندی نے اس بحر کو استعمال کر کے اپنی عروض دانی کا ثبوت مہیا کیا ہے۔

ویسے غالبؔ اور میرؔ کے تقابلی مطالعہ کے ضمن میں فاروقی کا یہ باب خاصے کی چیز ہے اور اس باب کے اختتام پر فاروقی بہر حال اس بات سے متفق نظر آتے ہیں کہ خدائے سخن کا خطاب میرؔ ہی کو زیب دیتا ہے۔ اگلے باب ’’غالب اور میری‘‘ میں بھی انہوں نے لسانی اعتبار سے بھی میرؔ کے شعری کارخانے کو غالبؔ سے برتر ہی قرار دیا ہے۔

تیسرا اور چوتھا باب میرؔ کی زبان، روز مرہ یا استعارہ ہے جیسا کہ پہلے عرض کیا گیا، فاروقی نے شعر شور انگیز کی چاروں جلدوں میں اشعار کی تفہیم کرتے ہوئے مضمون ا ور نفیس مضمون پر زیادہ زور دیا ۔ اور پھر بھی کہ مشرقی شعریات میں استعارہ اہم مقام نہیں رکھتا۔ لیکن ان دو ابواب میں فاروقی نے استعاروں پر بڑی عمدہ بحث کی ہے اور رچرڈس اور بروکس کے حوالے سے استعارے پر روشنی ڈالتے ہوئے میرؔ کے استعاروں کے مرکز جاذبہ (Center of Gravity) تک پہنچنے کی کوشش کی ہے اور اس میں کامیاب بھی ہیں۔

استعارے کا معاملہ یہ ہے کہ مسلسل استعمال اس کے مفاہیم کو محدود کر دیتا ہے۔ لیکن ایک مشاق فن کار مسلسل استعمال ہونے والے استعاروں کے بطن سے بھی نئے نئے مفاہیم پیدا کر سکتا ہے۔ جدید طرز فکر میں البتہ قدیم استعاروں کے استعمال سے شعوری طور پر گریز کیا گیا اور نئے استعارے وضع کیے گئے لیکن اب نئے استعارے بھی اپنے مفاہیم کھو رہے ہیں اور آج کا فن کار نئے نئے استعاروں کی تلاش میں سرگرداں نظر آتا ہے ۔

میرؔ کے ہاں جو استعارے ہیں ان کی مثالیں دیتے ہوئے فاروقی نے ثابت کیا ہے کہ عام حقیقتوں کا اظہار میرؔکے یہاں انکشاف کا درجہ حاصل کر لیتا ہے۔ جب کہ ابتدا میں وہ کہتے ہیں کہ میرؔ کے استعاروں میں طنز اور قول محال کی کارفرمائی نظر آتی ہے۔

’’بحر میر‘‘ کے عنوان سے فاروقی نے جو بات تحریر کیا اس میں میرؔ کے کلام کا محدود عروضی تجزیہ بھی شامل ہے۔ بحر متقارب شانزدہ رکنی میرؔ کی پسندیدہ بحر تھی جس میں ہندی چھند کا سا آہنگ نمایاں ہے۔ اس بحر میں بقول فاروقی میر نے ۱۸۳ غزلیں کہی ہیں ۔ یہ بحر ویسے دکن میں شاہی نے اور لکھنو میں جرات نے بھی استعمال کی لیکن میرؔ نے اس بحر کو اتنا زیادہ برتا کہ یہ بحر میر کے مزاج کا حصہ بن گئی۔ فاروقی لکھتے ہیں
’’درد، اثر، مصحفی، شاہ حاتم، یقین، قائم وغیرہ کے ہاں مجھے یہ بحر نظر نہیں آئی لہذا ہم یہ نتیجہ نکالنے میں حق بجانب ہونگے کہ اگر میرؔ نے یہ بحر بکثرت استعمال نہ کی ہوتی تو بعد کے لوگ اس سے کم و بیش بے خبر ہوتے ۔ ۔ ۔ ‘‘

(شعر شور انگیز ۔ جلد اوّل ۔ ص ۹۰)
اس باب کے آخر میں میں اپنے محاکمے کے نتائج پیش کرتے ہوئے وہ کہتے ہیں کہ

’’چونکہ اس بحر کو میر نے عام کیا اور اسے نہایت کامیابی اور تنوع کے ساتھ برتا اس لیے اس بحر کو بحر میر کا نام دینا چاہیے۔‘‘

اس کتاب کا نواں باب ’’شعر شور انگیز ‘‘ ہی کے عنوان سے ہے۔ جس میں فاروقی نے دیگر نقاد وں کی اس بات سے اختلاف کیا ہے کہ میرؔ کے ہاں دھیما پن، نرمی، آواز کی پستی اور ٹھہراؤ ہے۔ وہ اس خیال کو مغربی رومانی تصورات کا پروردہ بتاتے ہیں۔ مولوی عبدالحق نے میرؔ کے یہاں سوز و گداز اور درد کو بنیادی عنصر قرار دیا تھا۔ آل احمد سرور کے خیال کے مطابق میرؔ کے الفاظ میں گرج اور کڑک نہیں ملتی۔ فراق میرؔ کے لہجے کے دھیمے پن اور نرمی کو ان کا اہم وصف قرار دیتے ہیں ۔ لیکن فاروقی کہتے ہیں کہ میرؔ کے ہاں گونج اور پھیلتی ہوئی آواز ہے اور میرؔ کا کلام روانی کی معراج پر ہے۔ لیکن اس گونج، پھیلتی ہوئی آواز اور روانی کو محسوس کرنے کے لیے ان کے خیال کے مطابق یہ ضروری ہے کہ اشعار کو بلند اور گونجیلے لہجے میں ادا کیا جائے۔

یہاں فاروقی سے قدرے اختلاف کی گنجائش ہے۔ لیکن میرؔ کے ہاں صرف روانی کا معاملہ ہے، یہ بات برحق ہے کہ میرؔ کے کلام میں روانی معراج پر ہے ۔ لیکن میرؔ کے ہاں صرف روانی، گونج اور پھیلتی ہوئی آواز ہی نہیں بلکہ نرمی، دھیمے سروں کا آہنگ اور سرگوشیانہ کیفیت بھی ہے۔ اور میرؔ کا کلام ان تمام متضاد عناصر کا ایک حسین امتزاج ہے۔ میرؔ کا یہ شعر

’’سرہانے میرؔ کے کوئی نہ بولو

ابھی ٹک روتے روتے سو گیا ہے‘‘

بلند اور گونج دار لہجے میں پڑھنے کا شعر نہیں۔ کسی طرح بھی پڑھا جائے، اس کے اندر موجود سوز و گداز چھپ نہیں سکتا۔ اور اگر اسے سرگوشیانہ لہجے میں پڑھا جائے تو تاثر اور گہرا ہو جاتا ہے۔ اور اس کے اندر پوشیدہ غم انگیز کیفیت اور ابھر کر سامنے آتی ہے۔ گھن گرج تو سودا کے اس شعر میں ہے جو اسی مضمون پر ہے کہ

سودا کی جو بالیں پہ ہوا شور قیامت
حذام ادب بولے ابھی آنکھ لگی ہے

یہی وجہ ہے کہ آل احمد سرور، فراق اور دوسروں نے میرؔ کے نرم اور مدھم لہجے کو اہمیت دیتے ہوئے اسے میرؔ کے کلام کا سب سے نمایاں وصف قرار دیا۔ فاروقی نے میرؔ کے کچھ اشعار درج کر کے انہیں ایک بار معمول سے زیادہ زور اور بلند آہنگی سے پڑھنے کی ہدایت کی ہے اور پھر ایک بار دھیمی آواز اور سرگوشی کے لہجے میں پڑھنے کے لیے کہا ہے۔ اور نتیجہ نکالتے ہوئے کہتے ہیں
’’ممکن ہی نہیں کہ ان شعروں کو مدھم اور میٹھے سروں میں پڑھا جائے اور پھر بھی ان کی قوت واضح ہو جائے۔‘‘

ان اشعار میں سے چند یہ ہیں
سب گئے، ہوش و صبر و تاب و تواں

لیکن اے داغ، دل سے تو نہ گیا
دل کی ویرانی کا کیا مذکور ہے

یہ نگر سو مرتبہ لوٹا گیا
پاس نا موس عشق تھا ورنہ

کتنے آنسو پلک تک آئے تھے

ہو سکتا ہے کہ ان اشعار کو جھنجھلائے ہوئے لہجے میں پڑھا جائے اور اس میں ایک طنز آمیز کیفیت ابھر کر آئے۔ لیکن راقم الحروف کے خیال کے مطابق ان اشعار کا صحیح لطف مدھم، میٹھے، سوز آمیز اور سرگوشی کے لہجے میں پڑھنے ہی سے حاصل ہو سکتا ہے۔

یہ اپنے اپنے نقطۂ نظر کی بات ہے۔ ویسے میرؔ کے یہاں گونج دار آواز پڑھے جانے والے اشعار کی بھی کمی نہیں
تسبیحیں ٹوٹیں، خرقے، مصلے پھٹے جلے

کیا جانے خانقاہ میں کیا میرؔ کہہ گئے

یا
تم کبھو میرؔ کو چاہو ہو کہ چاہیں ہیں تمہیں
اور ہم لوگ تو سب ان کا ادب کرتے ہیں
لیکن اس بات سے کوئی انکار نہیں کر سکتا کہ چار جلدوں اور تقریباً دو ہزار سات سو صفحات پر مشتمل ’’شعر شور انگیز‘‘ اردو میں اپنی نوعیت کی واحد کتاب ہے جس میں اتنی تفصیل سے میرؔ کے شعری مزاج، لہجہ، فکری آہنگ، زبان و بیان، استعارے، مضمون کی تہہ داریوں اور اظہار کی مختلف جہتوں کا جائزہ لیا گیا ہے۔ ان چاروں جلدوں میں نہ صرف میرؔ کے کلام کی تفہیم ہے بلکہ دیگر اساتذہ کے کلام سے تقابل کر کے میرؔ کے فن کا بھر پور تجزیہ بھی موجود ہے۔

ہر جلد کے اختتام پر فاروقی نے ایک جدت کی ہے کہ قدیم زمانے کی کتابوں کے طریق پر آخر میں فارسی میں انہوں نے ترقیمہ بھی لکھ دیا ہے۔ آخری جلد کے ترقیمے میں وہ اس کتاب کو ’’غوعائش مثال غلغلۂ رستاخیز‘‘ قرار دیتے ہیں۔ اس کسر نفسی کے باوجود یہ کہے بغیر رہا نہیں جاتا کہ مجھ جیسا کم سواد طالب علم ہو یا بے حد عالم و فاضل قسم کا نقاد اور یا پھر کوئی ماہر میریات کا دعویدار، یہ کتاب ذہن و دل کے دریچوں میں روشنی بکھیر دیتی ہے۔ شعر شور انگیز کی یہ چار جلدیں ایک طرف تو میرؔ فہمی کے نئے امکانات سے روشناس کراتی ہیں تو دوسری طرف خود شمس الرحمن فاروقی کی افتاد طبع، علمیت اور ان کے گہرے تنقیدی شعور کی غماز ہے۔

٭٭٭
کیا آزاد غزل اردو غزل گوئی کی روایت کو نئی راہ دکھا سکی؟
رؤف خیر
 نہایت عرق ریزی سے مرتب کی ہوئی ’’فرہنگِ ادبیات‘‘ میں معروف و ممتاز شاعر و نقّاد سلیم شہزاد نے غزل کی اصطلاح کے سلسلے میں لکھا ہے :اصطلاحاً لطیف پیرائے میں داخلی کیفیات کامعتزل بیان ،اردو شاعری کی مقبول و معروف صنف۔ مخصوص ہئیت میں منتشر خیالات کا اظہار جس کی نمایاں شناخت ہے۔ غزل کی ہئیت قوافی سے تشکیل پاتی ہے اس میں معنوی اکائی یا خیال کا ارتکاز مفقود ہوتا ہے مگر یہی انتشار خیال غزل کی شناخت ہے۔ سلیم شہزاد آزاد غزل کے لئے ’’غزلیہ‘‘ کی اصطلاح استعمال کرتے ہوئے فرماتے ہیں ؛غزلیہ : غزل کی آزاد ہئیت جس میں مطلع و مقطع اور ردیف و قافیہ برت کر کم و بیش ارکان بحر میں (طویل و مختصر مصرعوں کے حامل اشعار کہے جاتے ہیں غزلیہ کے مواد و موضوع ہیں۔ یہ غزل میں ہئیت کا تجربہ ہے۔ اب اسے ایک نا مقبول شعری تجربہ شمار کیا جاتا ہے۔ ۱۹۸۳ء میں مدراسی شاعر علیم صبا نویدی نے ’’آزاد غزل شناخت کی حدوں میں‘‘ مرتب کر کے آزاد غزل کی بھر پور وکالت کا حق ادا کیا۔ اس سے پہلے فروری ۱۹۸۲ء میں انہوں نے ’’قید شکن‘‘ کے نام سے ۴۳ معروف و غیر معروف شاعروں کی آزاد غزلوں پر مشتمل ۶۴ صفحات کا ایک مجموعہ بھی شائع کیا تھا اور اس سے بھی پہلے فروری ۱۹۷۹ ؁ء میں وہ آزاد غزلوں کے اوّلین شعری مجموعہ ’’رد کفر‘‘ کی اولیت کا سہرا بھی وہ اپنے سر باندھ چکے ہیں۔ امام ابو حنیفہ رحمۃ ا ﷲ علیہ نے زندگی میں کوئی کتاب نہیں لکھی نہ کوئی کتاب ان سے منسوب ہے لیکن ان کے شاگرد امام ابو یوسف ، امام محمد اور عبداﷲ بن مبارک کے علاوہ کئی مامور شخصیتوں نے جو مستند مجموعے ترتیب دئے جیسے ہدایہ در مختار ، قدوری ، فتاوی عالمگیری وغیرہ، آج فقہ حنفی کے مستند مآخذ سمجھے جاتے ہیں اسی طرح آزاد غزل کے مدعی و امام سے زیادہ ان کے مقتدی چست ہیں۔ مظہر امام صاحب نے ’’اک زخم تمنّا‘‘ کے بعد پچھلے موسم کے پھول کے روپ میں اپنی صرف تین غزلیں شائع کی ہیں۔ جب کہ اس ایک ’’عاشق‘‘ صادق نے آزاد غزلوں کے ’’کہسار‘‘ کھڑے کر دئے کسی نے ’’شعاعوں کی صلیبیں‘‘ ایستادہ کر کے کرامت دکھائی۔کسی پر رد کفر کے کلمات القا ہونے کی صبا نے نوید سنائی۔ آزاد غزل کی مملکت کا کچھ بے نظیر علاقہ نذیر نے فتح کر لیا۔یوسف کا جمال بھی اس زلیخا ۓ عزیز کی ہوس کا شکار ہو کر ’’سوکھے جزیرے‘‘ میں ’’من تو شد م تو من شدی‘‘ بنا دنیا و مافیہا سے بے خبر رہا اور تحقیق پر پتہ چلا کہ یوسف کا دامن تو آگے سے پھٹا ہو ا ہے۔ شہزادہ سلیم بھی اس ’’غزلیہ‘‘ چشم نور جہاں کی زلفِ گرہ گیر کا اسیر رہا۔ جناب مظہر امام نے دل بر داشتہ ہو کر یہاں تک کہہ دیا تھا کہ :’’آزاد غزل ایک اچھوت صنف سخن ہے۔ اونچی ذات کے شاعر اور نقاد آزاد غزل کو ادب کے مندر میں داخل ہونے کی اجازت دینا نہیں چاہتے۔‘‘ لیکن آخر کار یہ ثابت ہوا کہ اچھوت کو اچھوت سمجھنا بھی جرم ہے بلکہ بعض جگہ تو اچھوت کو اعلیٰ ذات پر فوقیت دیکر اس کو سر پر بٹھایا گیا۔ مظہر امام صاحب نے پوری اردو دنیا کی ادبی صورت حال کا جائزہ لیتے ہوئے دم بہ دم بدلتے منظر نامے کا خاکہ کھینچا ہے۔ انہوں نے کہا ہے کہ ’’۱۹۳۶ء تک خود سردار جعفری آزاد نظم تو درکنار نظم معرّیٰ(بلینک ورس) کو بھی قبول کرنے کے لئے تیّار نہیں تھے۔‘‘ اس کے بعد گفتگو بند نہ ہوئی اور بات سے بات چلتی رہی سلسلہ پیراہن شرر اور ایک خواب اور سے بھی آگے گیا۔ بلینک ورس کو مغربی تقلید اور اردو ادب کے دامن پر بدنما دھبہ سمجھنے والے سردار جعفری نے اسی صنف کو گلے لگایا۔ پروفیسر احتشام حسین کا یہ فرمانا کہ ’’مجھے آزاد غزل سے کوئی دلچسپی نہیں ہو سکی‘‘ اپنی جگہ اٹل حقیقت سہی اگلے چند برسوں میں آزاد غزلوں کی باڑھ آ گئی۔ پروفیسر کرامت علی کرامت نے اقبال کے شکوہ اور جواب شکوہ کے اسلوب پر پہلے ’’آزاد غزل شناخت کی حدوں میں‘‘ شامل اپنے مضمون میں آزاد غزل پر بھر پور امکانی اعتراضات کئے کہ ’’آزاد غزل‘‘ کی ترکیب ایسی ہے جیسے کوئی کہے ’’بیوہ سہاگن‘‘ حالانکہ بیوہ کی آزادانہ روی پر سہاگن ہو جانے سے کوئی فرق نہیں پڑتا انہوں نے مزید کہا تھا ’’اردو ادب میں آزاد غزل کا کردار وہی ہے جو اسلام کے ابتدائی دور میں منافقوں کا تھا۔’’حالانکہ ہر دور میں اسلام کو سرکاری مسلمانوں کے روپ میں منافقوں سے سابقہ پڑتا ہی رہتا ہے۔کبھی زبان کا رسم ا لخط بدلنے کے نام پر اور کبھی قومی یکجہتی کے ہیرو کہلانے کے جذبے کے تحت وہ بہو بیٹیوں کے ساتھ اپنے ادب اپنی تہذیب کو بھینٹ چڑھاتے ہوئے نہیں شرماتے۔ پروفیسر کرامت نے یہ بھی کہا کہ ’’ادب میں عموماً اصناف ادب وقت کے تقاضے کے تحت فطری طور پر معرض وجود میں آئی ہے‘‘ اگر پروفیسر کرامت اجازت دیں تو عرض کروں کہ غزل اور آزاد غزل کا یہی فرقِ کارآمد و آورد کا فرق ہے۔ عموماً یہ کہا جاتا ہے کہ آزاد غزل حشو و زائد سے پاک ہوتی ہے اسی لئے اس کے مصرعے چھوٹے بڑے ہوتے ہیں۔ حالانکہ میرے مطالع میں آنے والی آزاد غزلیں حشو و زائد سے مزین آزاد غزل کا روپ دھاری نظر آتی ہیں۔ اگر آپ تحریری طور پر میرے سامنے رکھیں تو انشاء اﷲ بڑی آسانی سے ان کو حشو و زائد سے پاک کر کے دکھا سکتا ہوں۔ آزاد غزل نے غزل گوئی کی روایت کو کوئی نئی راہ نہ دکھائی بلکہ اس کے حسن توازن کو عمداً بگاڑنے کی کوشش کی ہے۔ جو کام سہواً ہو تو وہ عیب شمار ہو لیکن وہی کام عمداً کیا جائے تو مستحسن کیسے ہو سکتا ہے۔ بعض مبتدی ( اور کبھی کبھی کہنہ مشق ) شاعروں سے مصرعوں کے ارکان و افاعیل میں بھول چوک سے کمی زیادتی ہو جاتی ہے جس پر انھیں شرمندگی بھی ہوتی ہے۔یہ الگ بات ہے کہ بعض انا پرست توجہ دلائے جانے پر اسے انا کا مسئلہ بنا کر ’’برہنہ گفتاری‘‘ پر بھی اتر آتے ہیں۔  آزاد غزل نے اپنی ضرورت کا احساس دلایا اور نہ آج تک اس کا جواز پیدا ہو سکا۔ قافیہ و ردیف کی بیساکھیوں کے سہارے غزل کہنا جتنا آسان ہے اتنا ہی دشوار بھی ہے۔کیونکہ میدانِ شعر میں عمر عزیز کا ایک بڑا حصّہ صرف کر دینے والے بھی ’’مصرع‘‘ کہنا نہیں جانتے ؂
شعر کہنا اگر آ جائے تو مصرع کہنا
آتے آتے تمہیں آ جائے گا مطلع کہنا 
مصرع کہنا بہت کم شاعروں کو آتا ہے اور جسے مصرع کہنا آ جاتا ہے وہی سرخ رو ٹھہرتا ہے آزاد غزل کے نام پر سہل پسندوں کی بن آتی ہے۔ خود آزاد غزل کے حمایتی معترف ہیں کہ اس مین زبان و بیان کی کوتاہیاں در آئی ہیں۔  آزاد غزل میں تو خلاقی کم صنائی زیادہ ہوتی ہے۔ یہ مروجہ غزل کی ہئیت کذائی کو مسخ کرنے کے سوا کچھ اور نہیں۔ جب آزاد غزل کا ہر شعر ایک معنوی اکائی ہے قافیہ اور ردیف کا لزوم بھی اس کا حصہ ہے اور بحر کی پابندی بھی ضروری ہے تو پھر یہ غزل گوئی کی روایت کو کیا نئی راہ دکھا سکی سوائے اس کے مصرعوں کو جان بوجھ کر گھٹایا بڑھایا جائے۔ کسی بھی آزاد غزل نہایت آسانی سے متوازن کر دیا جا سکتا ہے ’’پچھلے موسم کے پھول‘‘ پر تبصرہ کرتے ہوئے جناب مظہر امام کی دو آزاد غزلو ں کو بحر میں لا کر دکھا چکا ہوں چند دیکھئے۔

آزاد غزل

تو جو مائل بہ کرم تھا تو زمانے کا مجھے ہوش نہیں رہتا تھا

میں کہ خود سر تھا ترے زیرِ نگیں رہتا تھا

دل سے بے ساختہ بہتے ہوئے آنسو کا سفر آنکھ کی منزل سے پرے ختم ہوا

کون ویران مکان دیکھ کے پوچھے کہ یہاں کوئی مکیں رہتا تھا

دور سے دیکھ رہا ہوں مین اجڑتی ہوئی بستی کا دھواں

 وہ اسی جلتے ہوئے گاؤں کا شہری تھا ،وہیں رہتا تھا

پابند صورت

تو جو تھا ساتھ مجھے ہوش نہیں رہتا تھا

میں کہ خود سر تھا ،ترے زیر نگیں رہتا تھا

دل سے بے ساختہ بہتے ہوئے آنسو کا سفر

کبھی ویران مکاں میں بھی مکیں رہتا تھا

دور سے دیکھ اجڑتی ہوئی بستی کا دھواں

وہ اسی گاؤں کا باسی تھا وہیں رہتا تھا

گاؤں کے باشندے (باسی) کے لئے گاؤں کا شہری کہنا بھی کچھ مناسب نہ تھا۔

 ’’قید شکن‘‘ مین یہ شعر اس طرح درج ہے ؂

دور سے دیکھو یہ اٹھتا ہوا ناکام امیدوں کا دھواں

وہ اسی جلتے ہوئے شہر کی گلیوں میں کہیں رہتا تھا

مقتدیوں کی آزاد غزلوں کو غزلانے کے بجائے راست امام صاحب کی آزاد غزلوں کی مثال پیش کرنا میں مناسب سمجھتا ہوں تاکہ میری معروضات کی وضاحت ہو سکے۔ مظہر امام صاحب کے تین شعر اور دیکھئے
 آزاد غزل

سب دعائیں ہو چکیں انجام درماں ہو چکا

اے چراغِ بے سحر میرے لیے اک لمحۂ آخر تو لا

اپنے اندر اب کوئی شعلہ ابل پڑنے پہ ہے

اے مصور شب کے پس منظر میں کوئی آتشیں منظر دکھا

اے مری محبوب مٹی میرے قدموں کو تقدس بخش دے

پاؤں میں چھالے لئے تجھ تک میں واپس آگیا
 پابند صورت

سب دعائیں ہو چکیں انجام درماں ہو چکا

اے چراغِ بے سحر اک لمحۂ آخر تو لا

اس میں سے ’’میرے لئے‘‘ کا ٹکرا نکال دیں تو شعر کی معنویت پر کوئی فرق نہیں پڑتا اور بحر میں بھی آ جاتا ہے

اپنے اندر اب کوئی شعلہ ابل پڑنے پہ ہے

شب کے پس منظر میں کوئی آتشیں منظر دکھا

یہاں ’’اےمصور‘‘ کہہ کر شعر کا کینواس محدود کر دیا ا ہے مصرع بھی اس کی وجہ سے بے بحر ہو گیا
اے مری محبوب مٹی لے قدم ، میرے قدم

پاؤں میں چھالے لئے تجھ تک میں واپس آگیا
اسی طرح تمام آزاد غزلیں پابند کی جا سکتی ہیں یہی رویہ آزاد غزل کے حامیوں نے پابند غزلوں یا  آزاد نظموں کے شاعروں کی بعض تخلیقات کو آزاد غزلوں میں ڈھال کر کیا۔ بعض اشعار ایسے ضرور ہیں کہ جن کے بعض حصے کا تعلق پہلے یا دوسرے مصرعے سے ہی ہوتا ہے اسے پہلے مصرعے کے آخر میں یا دوسرے مصرعے کی ابتدا میں لکھ کر اچھے خاصے شعر کو آزاد غزل کا شعر کہہ دیا گیا ہے۔ یہ Run on linesکا طریقہ انگریزی شاعری میں عام ہے۔ اردو میں اخترالایمان کے ہاں زیادہ اور فراق کی تخلیقات میں کم کم یہ اسلوب در آیا ہے۔ جیسے فیض کی ایک نظم کے ان مصرعوں کو آزاد غزل کے کھاتے میں ڈال دیا گیا ہے حالانکہ فیضؔ کا آزاد غزل سے کبھی کوئی تعلق نہیں رہا۔ فیضؔ کے مصرعے ہیں: شوقِ دیدار کی منزلیں/ پیار کی منزلیں / دل میں پہلی لپک عشق کے نور کی/ حسن دلدار کی منزلیں منزلیں منزلیں/ قول و اقرار کی منزلیں / پھول کھلنے کے دن / حسن عالم کے گلزار کی منزلیں
فیضؔ کی مذکورہ نظم کے مصرعوں کو آزاد غزل کا روپ دینے کی کوشش دراصل آزاد غزل کے کسی عاشق کی اس صنف سے عشق کی انتہا ہے۔ اگر ظفر اقبال نے ایک آدھ آزاد غزل کہی ہے تو اس میں تعجب کی بات کیا ہے۔ ظفر اقبال ایک غیر سنجیدہ متلون مزاج شاعر ہیں۔ ان کا رطب دیا بس سند کا درجہ نہیں رکھتا۔ اس میں شک نہیں دو چار سنجیدہ شاعروں نے آزاد غزلیں کہی ہیں مگر ان کی غزلیں بھی آزاد غزل گوئی کی روایت کو نئی راہ نہیں دکھا سکیں بلکہ ان میں ان کی تفنن طبع کا دخل ہے یا پھر لہو لگا کے Freedom Fighter ہونے کا وظیفہ اٹھانے کی کوشش ہے۔ آزاد غزل نا شاعروں اور متشاعروں کو خوش آسکتی ہے۔ یوں بھی اب اردو زبان فصاحت و بلاغت سے محروم ہوتی جا رہی ہے۔  نئی نسل میں وہ دم خم (Stamina) ہی نہیں جو کسی اعلیٰ اور بھر پور نظم کا محرک ہو۔ اسی لئے ان دنوں نئے شاعر ہائیکو یا ماہئے ، تروینی اور دوہے وغیرہ کہہ کر جی کا بوجھ ہلکا کر لیتے ہیں الا بلا کہنے والے تو ہر تین مصرعوں کی نظم کو ہائیکو یا ماہئیے سمجھ لیتے ہیں نہ وہ پانچ سات سلیبلز  Syllables کا خیال رکھ کر ہائیکو کہتے ہیں اور نہ مفعول مفاعیلن/فاع مفاعیلن / مفعول ،مفاعیلن کے وزن پر ماہئیے کہنا ضروری سمجھتے ہیں۔ تیرہ گیارہ ماترائیں بھی ان کے لئے بوجھ ہیں ایسے شاعر اگر آزاد غزل کی طرف توجہ بھی دیں تو اس سے غزل گوئی کی روایت کسی نئی راہ سے آشنا ہو سکتی ہے ؟ ایسے آزاد غزل لکھنے والوں پر جوشؔ کے وہ مصرعے صادق آتے ہیں جو آزاد نظم لکھنے والوں کے لئے کہے گئے تھے۔

آفریں بر غلام ربانی ۔۔کیا نکالا ہے مینڈکوں کا جلوس

جناب مظہر امام آزاد غزل کے ایک نوٹ میں ( آزاد غزل شناخت کی حدوں میں ) فرماتے ہیں:’’ آزاد غزل اور پابند غزل میں بنیادی فرق ایک ہی ہے یعنی مصرعوں میں ارکان کی کمی و بیشی ورنہ باقی سارے لوازمات قدر مشترک کی حیثیت رکھتے ہیں‘‘
۱۔ آزاد غزل بھی ایک ہی بحر میں ہوتی ہے۔۲۔ اس میں بھی مطلع و مقطع ہوتا ہے یا ہو سکتا ہے۔۳۔ قوافی و ردیف کی پابندی کی جاتی ہے۔ ۴۔ ہر شعر علاحدہ اکائی ہوتا ہے۔ ۵۔ اشعار کی تعداد کی کوئی قید نہیں ہوتی۔ ۶۔ مضامیں بھی مختلف نوعیت کے ہوتے ہیں۔ تو پھر محض مصرعوں کی کمی بیشی آزاد غزل کا مثبت پہلو نہیں بلکہ منفی رخ ہے۔ پوری تخلیق کائنات اور انفس و آفاق کا حسن توازن سے عبارت ہے۔ دو آنکھیں دو کان ناک کے دو سوراخ دو ہاتھ دو پاؤں غرض سر سے پاتک انسان اسی حسن توازن سے شاہکار کہلاتا ہے۔ اسی لئے میں نے اک جگہ لکھا تھا کہ آزاد غزل پولیو کا شکار اک بچہ ہے جو زمین پر کھسکتا ہے یہ بے چارہ غزل کی روایت کو کوئی نئی راہ کیا دکھا سکے گا۔ آج نئی غزل روایت کی پاسدار ہونے کے باوجود کسی سیاسی منشور کی پابند نہیں اور نہ جدیدیت کے نام پر لا یعنیت کی شکار ہے۔یہی وجہ ہے کہ اپنے آپ بے نیازانہ ترقی کی منزلیں طے کرتی جا رہی ہے۔ آزاد غزل کہنے والوں کے لئے توبہ کے دروازے کھلے ہوئے ہیں غلطی کس سے نہیں ہوتی البتہ غلطی پر اصرار بجائے خود بہت بڑی غلطی ہو گی۔

٭٭٭
غوثیہ:۔ ۔ ۔ غوث جامی کی ایک نایاب مثنوی
ڈاکٹر محمد شرف الدین ساحل

غوث جامی ارکاٹ (تمل ناڈو) کے ایک صوفی منش اور بزرگ شاعر تھے۔ ان کا تذکرہ نصیرالدین ہاشمی نے ’’مدراس میں اردو‘‘ میں اور علیم صبا نویدی نے ’’تمل ناڈو کے مشاہیر ادب‘‘ میں کیا ہے۔ ان کے حالات پر ہاشمی نے بہت ہی مختصر اور علیم صبا نے ڈاکٹر محمد علی اثر کی تحقیقات کے حوالے سے تفصیل سے روشنی ڈالی ہے۔ان دونوں کتابوں سے یہ بات معلوم ہوتی ہے کہ غوث جامی کا پورا نام سید محمد غوث قادری تھا۔ ان کے والد افصحی ارکاٹی اپنے دور کے ایک مشہور بزرگ اور قادر الکلام شاعر تھے۔ وہ حضرت سر اللہ انتر جامی(ف:۱۱۷۱ھ/ ۱۷۵۷ء) کے شاگرد اور مرید تھے۔ اسی نسبت سے خود کو غوث جامی لکھا کرتے تھے۔(۱)

غوثی محمد پور (ارکاٹ) کے رہنے والے تھے جو ارکاٹ کے نواب محمد علی والاجاہ(ف:۱۲۱۰ھ/۱۷۹۵ء) کے دور میں علما وادبا کا مرکز و مسکن تھا۔ غوثی نے اپنی مثنوی ریاضِ مسعود میں اپنے نام اور وطن کی وضاحت اس طرح کی ہے:(۲)
محمد پور کا غوثی رہن بار

کتے ارکاٹ جس بلدے کو اظہار

تخلص جس کا غوثی ہیگا مذکور

ولے ہے غوث جامی نام مشہور

غوثی ۱۱۲۲ھ(۱۷۱۰ء) میں محمد پور میں پیدا ہوئے۔ اپنے والد کی نگرانی میں تعلیم پائی۔ انھیں تصوف و سلوک سے بھی وابستگی تھی۔ غوثی پراس تعلیم و تربیت کے قوی اثرات ہوئے اور وہ بھی شاعری و تصوف کے دلدادہ ہو گئے۔ ان کو اپنے والد سے جو عقیدت و محبت تھی اس کا اظہار ان اشعار میں کیا ہے:(۳)
جب کہ وو اس عالمِ فانی میں تھا

دل مرا غفلت کے تب بانی میں تھا

واقعہ ہو اس کا گزرے چار سال

پن ہوا نیں کم مرا ہرگز ملال

آہ مج بابا کا جب تک جان تھا

گھر مرا گوہر کا گویا کان تھا

بس کر اب غوثی تو کاں لک روئیگا
رات دن رو رو کے انکھیاں کھوئیگا
ایسا معلوم ہوتا ہے کہ غوثی نے یہ اشعار اپنے والد کی موت سے متاثر ہو کر کہے ہیں۔ غوثی نے اپنی مثنوی ریاضِ غوثیہ جس بحر میں کہی ہے مندرجہ بالا اشعار اسی بحر میں ہیں۔ دیکھئے وہ اس مثنوی کی تاریخِ تصنیف عندلیب باغ کے اعداد سے ۱۱۶۹ھ(۱۷۵۵ء) یوں نکال رہے ہیں:(۴)
اس کی دھر تاریخ کا پھر میں خیال
جب جناب قدس میں کہتا سوال

تب کرم کر مج پو ہاتف غور سوں

کان میں دے کے کہا اس طور سوں

باغ یوں باغاں کو سارے داغ ہے

اس کی تاریخ ’’عندلیب باغ‘‘ ہے

۔ ۔ ۔ ۔ ۔ ۔ ۔ ۔ ۔ ۔ ۔ ۔ ۱۱۶۹ھ۔ ۔ ۔ ۔ ۔ ۔

چوں کہ غوثی کی دیگر مثنویاں اس بحر میں نہیں ہیں اس لیے یہ بات مان لینے کو جی چاہتا ہے کہ اس مثنوی کی تصنیف(۱۱۶۹ھ/۱۷۵۵ء) سے چار سال پہلے ۱۱۶۵ھ(۱۷۵۱ء) کے آس پاس غوثی کے والد کا انتقال ہوا تھا جیسا کہ مندرجہ ذیل مصرع میں اشارہ ہے:

واقعہ ہو اس کا گزرے چار سال

غوثی نیک سیرت، پاک باطن، تصوف و سلوک کے دلدادہ اور شیخ عبدالقادر جیلانیؒ کے بے انتہا عقیدت مند تھے۔ والد کے انتقال کے بعد ان کی زندگی رنج و غم اور غربت و افلاس میں گزری۔اس لیے اپنا اور اپنے اہل و عیال کا پیٹ پالنے کے لیے انھیں اکثر قرض لینا پڑا۔یوں وہ بہت مقروض ہو گئے تھے۔ اس کے شواہد ان کی شاعری میں ملتے ہیں۔ انھوں نے قرض سے نجات حاصل کرنے کے لیے نواب والاجاہ کی مدح سرائی بھی کی لیکن کوئی نتیجہ نہ نکلا۔ بھائیوں کے بچھڑنے کا غم بھی ان کے ساتھ رہا۔ اس سچائی کو ان شعروں میں دیکھا جا  سکتا ہے:(۵)
الٰہی میں نہایت ہوں قرض دار

ہوا ہوں بھوت عالم میں گرفتار

مرے بھایاں پڑے ہیں مج سیتے دور

انوں کے ہجر میں ہوں روز و شب چور

ملے ہیں جوں کہ یوسف سار یعقوب
مرے بھایاں ملانا صورتِ خوب

یہ اشعار غوثی کی مثنوی قصص الانبیا(ریاض مسعود) کے ہیں جس کا سال تصنیف ۱۱۹۱ھ(۱۷۷۷ء) ہے۔ گویا غوثی کی عمر اس وقت تقریباً ۷۰سال تھی۔ اندازہ لگایا جا  سکتا ہے کہ اس عمر میں یہ غم ان کے لیے کس قدر پریشان کن رہا ہو گا۔ نصر الدین ہاشمی نے مولوی حبیب اللہ صاحب مرحوم کی بیاض کے حوالے سے ان کا سالِ وفات ۱۲۲۵ھ(۱۸۱۰ء) بتایا ہے۔(۶)اس حساب سے انھوں نے ۱۰۳ سال کی عمر پائی۔

غوثی اپنے دور کے ایک قادر الکلام شاعر تھے۔ انھیں مثنوی نگاری میں زبردست مہارت حاصل تھی۔ تاریخ گوئی میں بھی ملکہ حاصل تھا۔ چنانچہ انھوں نے اپنی بعض تصانیف کی تاریخ خود نکالی ہے۔ اسی طرح اپنے ہم عصر بزرگ شاعر مولانا باقر آگاہ کی تقریباً تمام کتابوں کی تاریخ بھی کہی ہے۔ علیم صبا نویدی نے اپنی کتاب میں ان کی تین مثنوی:ریاض غوثیہ(عندلیب باغ)، غوثیہ (و روضہ صفا) اور قصص الانبیا (ریاضِ مسعود)پر روشنی ڈالی ہے۔ ایک چار ورقی قصیدے ضیافت نامہ کا بھی ذکر کیا ہے۔ ا ن میں سے غوثیہ، قصص الانبیا اور ضیافت نامہ قلمی صورت میں حیدرآباد کے کتب خانے میں محفوظ ہے۔ نصر الدین ہاشمی نے قصص الانبیا  کا تعارف اردو مخطوطات (جلد اول، ص:۸۷) میں کرایا ہے جبکہ محی الدین قادری زور نے ضیافت نامہ کا تعارف تذکرہ اردو مخطوطات (جلد اول، ص:۹۱) میں اور غوثیہ کا تعارف تذکرہ اردو مخطوطات (جلد چہارم، ص:۸۲) میں کرایا ہے۔ چوں کہ ہمارا موضوعِ تحقیق غوثیہ ہے ۔ لہٰذا یہاں صرف اسی کے متعلق روشنی ڈالی جاتی ہے۔ محی الدین قادری زور تذکرہ اردو مخطوطات (جلد چہارم، ص:۸۲) میں غوثیہ کے قلمی نسخے کا تعارف کرواتے ہوئے لکھتے ہیں:

’’زیر نظر مثنوی (غوثیہ) کے کسی اور نسخہ کا پتہ نہیں چلا اور نہ اس کا ذکر کسی تذکرے اور کتاب میں شائع ہوا ہے۔ یہ نسخہ ناقص الاول ہے ۔ غالباً ابتدائی چند اور اق غائب ہیں۔ بحالتِ موجودہ ان ابیات سے شروع ہوتا ہے:

دویم صف منے روح نہ لیکو قرار

اول صف میں آتا اتھا بار بار

پچھے پیشکاراں جو تھے سامنے

کیے عرض حضرت نبی کے کنے

اسی طرح علیم صبا نویدی نے اپنی کتاب تمل ناڈو کے مشاہیر ادب (ص:۱۲۱) میں غوثیہ کے متعلق یوں اظہار خیال کیا ہے:

’’غوثی ارکاٹی کی یہ مثنوی (غوثیہ) نہ معلوم کتنی طویل ہے۔ اس کے ابیات کی مجموعی تعداد کا پتہ نہیں چل سکا ہے۔‘‘

ہمارے کتب خانے میں غوثیہ کا ایک قلمی نسخہ ہے جو اول تا آخر بہت اچھی حالت میں ہے چنانچہ مندرجہ بالا حقائق کی روشنی میں اس کی اہمیت بڑھ جاتی ہے۔ یہ نسخہ ۲۰۲ صفحات پر مشتمل ہے۔ اس کا سائز ۷x۱۲ہے۔ یہ کالی روشنائی سے خوبصورت خط نستعلیق میں لکھا گیا ہے۔ ہر صفحہ پر پندرہ اشعار ہیں۔ ترقیمے کی عبارت سے یہ بات معلوم ہوتی ہے کہ اسے حافظ خضر محمود نے ملک محمد علی خان کی فرمائش پر ۱۶جمادی الاول ۱۲۶۷ھ (۱۸۵۱ء) کو نقل کر کے مکمل کیا ہے۔ عبارت دیکھئے:

’’تمت بالخیر کتاب غوثیہ من تصنیف غوث جامی صاحب مرحوم و مغفور از خط خام عاصی سراپا انکسار حافظ خضر محمود، بتاریخ شانزدہم شہر جمادی الاول ۱۲۶۷ھ مقدسہ، بحسب فرمائش مشفقی و مکرمی محل ملک محم دعلی خان صاحب تحریر یافت۔‘‘

اس میں حضرت شیخ عبدالقادر جیلانی کے حالات، اوصاف، کرامات اور مناقب تفصیل سے بیان کیے گیے ہیں۔ جہاں سے کوئی نیا واقعہ، کرامت، روایت اور منقبت شروع ہوئی ہے وہاں سرخی نہیں ہے بلکہ ایک سطر خالی چھوڑ دی گئی ہے۔ اس میں اشعار کی مجموعی تعداد ۲۸۸۹ ہے۔ اس کے مطالعہ سے یہ بات واضح ہوتی ہے کہ حیدرآباد کے کتب خانے میں موجود ناقص الاول مخطوطۂ غوثیہ میں ابتدائی ۴۳۲ اشعار نہیں ہیں اس لیے کہ مذکورہ نسخہ ان اشعار سے شروع ہوتا ہے:

دویم صف منے روح نہ لے کر قرار

اول صف میں آتا اتھا بار بار

ناگپور کے نسخۂ غوثیہ میں مندرجہ بالا شعر کا نمبر ۴۳۳ ہے۔ اس مثنوی کی ابتدا حمدِ باریِ تعالیٰ سے اس طرح ہوتی ہے:

الٰہی دو جگ کا بھی آدھار تو

ہمیں سب ہیں بندے نر نکھار تو

کیا کن میں میدان سارا عیاں
ہوا جلوہ گر تجھ سوں سارا جہاں

فلک کوں، ملک کوں سنوارا تمام

زمیں کوں دیا انس سوں زیب عام

معلق رکھا آسماں بے ستوں

زمیں کا رکھا لاکو پانی پو موں

زمیں پر بنایا کتے نادرات

ہزاراں سوں عالم کیا بھانت بھانت

کیا سب کو پیدا عبادت سبب

تو خلّاق کل شے کا، رزّاق، رب

جڑیا کوہ کا میخ دھرتی اُوپر

زمیں اس سے قائم کیا سر بسر

چرندے کیا بھویں پو کئی طور کے

درندے کیا کئی نپٹ زور کے

کس کوں وزارت دیا کر امیر
کسی کوں ہدایت دے کیتا فقیر
کسی کوں کیا تخت اوپر ملک

گدائی سوں کس کوں کیا منسلک

کسی کوں بٹھایا ہے مسند اوپر

کسی کوں نہیں بوریا ہی مگر

کوئی اوڑتے ہیں دوشالے امیر
میسر نہیں کس کوں کملی حقیر
کسی کوں ہدایت سوں عاشق کیا
کوئی فسق میں پڑ کو فاسق جیا
کسی کوں تو عارف کیا باخبر

کسی کوں تو محرم کیا راز پر

کسی کوں عبادت سوں عابد کیا
کسی فضل سوں اپنے زاہد کیا
کسی کوں تو عالم و فاضل کیا
کسی کوں تو حافظ و عادل کیا
کہ خوباں میں یک کوں دیا خسروی
محبت میں یک کوں دیا پیروی
کسی کوں سخن گوئی، شاعر کیا
کسی کوں فراست میں ظاہر کیا
نبی کا اول نور کر آشکار

اسی سوں دنو جگ کیا روبکار

حمدِ الٰہی کے بعد نعت رسول اکرمﷺ ہے جس کی ابتدا یوں ہوتی ہے:

محمدؐ او ہیں مظہرِ دو جہاں

ہوا نور سوں جن کی ترجگ عیاں
مدح جن کی قرآن میں ہے عیاں
کریں جن کی تسبیح کرّ و بیاں
مدح مندرج جن کی یٰسین میں
شکر حق کا ہم ان کے ہیں دین میں
ہوا معجزہ جن سوں شق القمر

ہوا آب کفار کا گل جگر

کہ ہے والضحیٰ بیچ جن کی صفت

جمالِ مبارک کی خوش منقبت

ہے سورہ الم نشرح جس شان میں
نجھا کر دیکھو پاک قرآن میں
ان اشعار کے بعد شقِّ صدر (اول) کے واقعہ پر گیارہ اشعار میں روشنی ڈالی گئی ہے۔ پھر یہ نعتیہ اشعار ہیں:

او سب انبیا کے اوپر ہیں چتر

دو عالم کے سلطان خیر البشر

کہاں منجہ میں طاقت کہ نعتِ حبیب
جو کل کر سکوں کاں یتے منجہ نصیب
نعتِ رسول مقبولﷺ کے بعد خلفائے راشدین یعنی حضرت ابوبکر صدیقؓ، حضرت عمر فاروقؓ، حضرت عثمان غنیؓ اور حضرت علیؓ کی مدح و ستائش ۹۱ اشعار میں کی گئی ہے۔ اس کے بعد منقبتِ محی الدین (شیخ عبدالقادر جیلانیؒ) کا سلسلہ اس طرح شروع ہوتا ہے:

الٰہی دے طاقت زباں کو مرے

محی الدین کی منقبت تا کرے

اتا طبع میری بہت کند ہے

نہ طاقت شعر کی نپٹ سند ہے

زباں میں نہ جرأت کہے یک حرف

الٰہی مرا بھوت ہے کم ظرف

فضل کر کو دے شعر کی پیروی
ہدایت سوں ابیات کی رہروی
کہوں منقبت میں محی الدین کا

عقیدہ ستے سرورِ دین کا

سخن کے گہر بُد کے سوزن ستے

پرو کر کروں نظم کو زینتے
کرشمے انو کے بیاں سب کروں

ثنا میں انو کی عمر کوں بھروں

کیا صدق دل سے مصمم عزم

کہ دکھنی کروں منقبت سب نظم

وہی دیوینگے مجہ کوں قوت تمام

وہی مجہ سخن کوں دیوینگے نظام

اس کے فوراً بعد غوثی خدا کے حضور میں جو التجا کرتے ہیں اس کے چند شعر دیکھئے:

خدایا شکستہ ہوں سب طور سوں

مجھے ضعف دستا ہے کم مورسوں

توٹیا بھوت ہوں پارہ پارہ تمام

ترے فضل سوں مو میائی ہے کام

دے مرہم مرے قلبِ مجروح کوں

توانائی دے ضعف سے روح کوں

مجھے شاغل اپنی عبادت میں رکھ

کہ نسدن ہمیشہ سعادت میں رکھ

دنیا میں منجے نیک افعال دے

اپس شغل کے مجہ کو اعمال دے

جئے لگ نکو کس کا محتاج کر

بجز التجا کے مرے کاج کر

مری التجا تجہ سوں ہے اے غفور

خلق سوں مرا بھاگتا دل ہے دور

سخاوت سوں رکھ ہاتھ میرا کھلا

شجاعت سوں مجہ دل کتیں دے جلا

بغیر التجا کیچہ اکلِ حلال

سدا کھاؤں دے مجہ کو صدقِ مقال

نہ مائل کرا مجہ زباں جھوٹ سوں

مرا دور رکھ ہاتھ نت لوٹ سوں

خوشی ساتھ مجہ سوں کرانت نماز

رکھا صوم رمضان کے بے نیاز
کرا حج دے مجہ استطاعت اول

اپس یاد کا دے سدا مجہ کوں بل

معزز دو عالم میں رکھ محترم

مرے دل کی حاجات دے ذوالکرم

اس کے بعد انھوں نے زبان میں اثر، خود داری، خاتمہ بالخیر، عالمِ برزخ اور میدانِ حشر میں کامیابی کی دل کی گہرائی سے دعا مانگی ہے۔ پھر اپنے خاص موضوع کی طرف یوں مراجعت کی ہے۔ وہ لکھتے ہیں کہ مجھے حضرت غوثؒ کی کرامات پڑھنے اور سننے کا بے انتہا شوق تھا اس لیے ایک مشہور فارسی کتاب غوثیہ روز پڑھتا تھا۔ اس کے علاوہ اس موضوع کے متعلق دوسری معتبر کتابوں کا بھی مطالعہ کرتا تھا۔ ایک روز ایک مجلس میں غوثیہ پڑھ کر سنا رہا تھا۔ اس مجلس میں کچھ ایسے بھی لوگ تھے جو فارسی زبان سے واقف نہیں تھے لہٰذا اسے دکھنی میں منظوم کرنے کی تحریک ہوئی اور یہ ترجمہ منصہ شہود پر آیا:

کہ میں غوثیہ روز پڑھتا اتھا

اپس حرزِ جاں مثل دھرتا اتھا

کرامات کے غوث کا مجہ کو شوق

اتھا بھوت پڑھنے و سننے کا شوق

دیگر بھی کتے نسخۂ معتبر

محی الدین کی جس منے ہے خبر

او پڑھتا رہوں صدق سوں روز و شب

کہ کرتا رہوں نت انو کا ادب

سو یک روز میں غوثیہ لی کتاب

کیتاں کو سناتا اتھا کامیاب
عبارت اتھی فارسی اس میں سب

مناقب عربیّ اتھے کئی عجب

کئی لوگ بیٹھے تھے اس وقت پر

نہیں فارسی کوں سمجھتے ہیں کر

دکھن سال میں میں کہا یو نظم

قریب الفہم غوثیہ خوش رقم

کہ ہر کوئی تا جلد سمجھے اسے

وظیفہ یوں ہر یک کے دل میں بسے

گرابیات میں سہو ہووے خطا

کرم سوں پرن ہار کرنا عطا

اس کے بعد غوثیہ کے مطالعہ کی فضیلت و برکت کا ذکر ہے۔ پھر حضرت شیخ عبدالقادر جیلانیؒ کی منقبت و کرامت کا ذکر واقعۂ معراج النبی ﷺسے شروع ہوتا ہے ۔اس کی روشنی میں یہ بات معلوم ہوتی ہے کہ جب نبی کرم ﷺ کو معراج ہوئی تو آپ ﷺ، حضرت شیخ عبدالقادر جیلانیؒ کے مقدس کاندھے پر اپنا قدم مبارک رکھ کر گھوڑے (براق) پر سوار ہوئے۔وہ براق آپؐ کو مسجد اقصیٰ لے کر گیا۔ وہاں آپ کی اقتدا میں انبیا علیہم السلام نے نماز پڑھی۔ پھر آپﷺ آسمان کی طرف روانہ ہوئے اور ساتوں آسمانوں کو عبور کر کے سدرۃ المنتہیٰ تک پہنچے۔ یہاں پہنچ کر حضرت جبریلؑ نے عرض کیا کہ اب اس سے آگے بڑھنے کی مجھ کو اجازت نہیں ہے۔ چنانچہ آپﷺ ایک دوسری سواری رفرف پر سوار ہو کر عرشِ معلی تک آئے۔ یہاں بھی عرشِ معلیٰ پر چڑھنے کے لیے حضرت شیخ عبدالقادر جیلانیؒ نے آپﷺ کو سہارا دیا۔ دیکھئے اس کو اس طرح بیان کیا ہے:

کہ اتنے منے اوجواں نیک خو

زمیں پر جو کھاندا دیا تھا اوسو

ہوا آکو حاضر عرش کے تلے

محمدؐ کرم کر انو سوں ملے

انو نے کیے عرض اے نامور

رکھو اپنے قدماں مرے دوش پر

عرش پر سواری کرو شہر یار
سعادت مری اس میں ہے روبکار

سو حضرت قدم ان کے کھاندیو پو رک

چڑھے اور پہنچے نبی عرش لگ

تو حق سوں کیے تب نبی یو سوال

منجے کون کھاندا دیا باکمال

کہ او شخص کا یاں تلک ہے گزر

مگر ہے او خاصوں منے کوئی بشر

محمدؐ کتیں حق جواب لطیف
دیا یوں او تیرا نواسا شریف
تو روح ہے تمہارے نواسے کا نیک
یو اولاد میں ہے تمہاری ولیک
او ہے قطب معشوق میرا ولی
کہ ہے غوث کر نام اس کا جلی
تمہاری او اولاد میں کا رتن

علی فاطمہ کا او ہے گلبدن

حسن کا او پوتا مکمل ولی
مثنیٰ کی اولاد میں کا جلی
او دنیا منے تم کو کھاندا دیا
عرش پاس بھی آ سعادت لیا
سنے مصطفی رب سیتے یو کلام

ہوئے دل منے بھوت خوش نیکنام
کیے شکر حق بھوت حدسوں زیاد
دعا تب دئے خوب یوں با مراد

کہ کھاندے ترے پر مرے او قدم

قدم تیرے سب اولیا پر ہے جم

اس واقعہ سے ہی اندازہ لگایا جا سکتا ہے کہ کتاب غوثیہ کس قدر عقیدت و محبت میں ڈوبی ہوئی ہے۔ اس کے بعد حضرت شیخ عبدالقادر جیلانیؒ کا نسب نامہ، ان کی ولادت کا بیان اور عہدِ طفولیت کے حالات ہیں۔ ریاضت و عبادت کا تذکرہ ہے۔ اور بعد ازاں مناقب و کرامت تفصیل سے بیان کی گئی ہیں۔ آخر میں وفات اور اہل و عیال کا مفصل ذکر کر کے ان اشعار پر غوثیہ کو تمام کیا ہے:

سگِ در گہہِ غوث ہے یو فقیر
غلام ان کی اولاد کا ہے حقیر
دے برکت ستی ان کے پرور دگار

غلاماں منے ان کے دے مجکو ٹھار

کہ ہے غوث جامی انو کا غلام

دو عالم منے رکھ اسے نیکنام
لیکن جوشِ عقیدت میں ڈوبی ہوئی اس مثنوی کے اختتام کے بعد غوثی نے اپنے بچوں کو جو نصیحت کی ہے وہ بے انتہا کارآمد اور مفید ہے۔ یہ ان کے مذہبی جذبات کی آئینہ دار ہے۔ لہٰذا یہاں اس کے چند اشعار نقل کیے جاتے ہیں:

اتا پند کرتا ہوں اولاد پر

اپس آل پر ہور احفاد پر

اگرچہ منجہ اولاد ہے صغر سن

ہے امید حق سوں ہویں کبرسن

سنورے نصیحت کی میرے سو بات

کہ ہر یک گہر ہور نادر نکات

اپس کوں رکھو امرِ حق پر مدام

رہو نہی سوں دور تر نیک نام

نکو تم کرو ترک ہرگز صلوٰت

خدا مال دیوے تو دیجو زکات

ترک صوم رمضان کوں مت کرو

اپس دل میں خوفِ خدا نت دھرو

اگر استطاعت ہوے حج کوں جا

کرے او خدا کے فرض کوں بجا

کہ جاہل کی صحبت میں بیٹھو نکو

جو بانگے ہو لقّے سے اینٹھو نکو

رکھو پوجہ صحبت سوں اپنے کو دور

نکو نرد کھیلو سمجہ کر سرور

نکو لاؤ اپنے کوں بازی طرف

کہ بازی میں ہے عاقبت میں حرف

نکو جھوٹ بولو کہ ہے جھوٹ بد

نہ کس کو ستاؤ جئے لگ ابد

شفقت اپس زیر دستاں پو کر

کہ پاؤ او دونو جہاں کا ثمر

تمہارا ہوے کوئی دشمن اگر

اول اس سوں نیکی کرو اے پسر

کرو صحبتِ عالماں اختیار
انو کا ہوے تم پو تا فیض بار

کلامِ الٰہی کرو خوب یاد
ہے حافظ کا درجہ نہایت زیاد
سکو دین کا علم فقہ و حدیث
پڑن ہار دُسری علم کا خبیث
نکو عیب کس کا کرو آشکار

رہو دور غیبت ستی باوقار

کہ ہرگز نکو کھاؤ مالِ حرام

قرض بھوت بد ہے نکو لیؤ وام

کہ میں قرض لے لے کیا امتحاں

نفع کچھ نہ دیکھا ہوں پایا زیاں
یتیماں یسیراں سوں نیکی کرو

نظر نت شفقت کی ان پو دھرو

ضعیفاں سے نیکی کرو بے شمار

دھرو زیر دستاں اُپر بھوت پیار
اس پند و نصیحت کے بعد غوثی اپنے بچوں کو پڑوسیوں سے حسنِ سلوک اور مہمان نوازی کی تعلیم دیتے ہیں۔ پھر اپنی والدہ کا ادب اور ان کی خدمت کرنے کی یوں تلقین کرتے ہیں:

مری ماں ہے بی بی بڑی نیک ذات

تمہاری ہے وادی او عالی صفات

سو او قوم میں رابعہ عصر ہے

او بیبیاں منے عابدہ دہر ہے

او واصل ہے، عابد ہے، شب زندہ دار

خدا کی تجلی انو پر ہے بار

انو کا ادب تم اُپر فرض ہے

بھی خدمت انو کی سوجیوں فرض ہے

رہو ان کی خدمت میں بستہ کمر

ادب منجہ سوں ان کا کرو بیشتر
ان اشعار سے یہ بات واضح ہوتی ہے کہ اس مثنوی کی تصنیف کے وقت غوثی کی والدہ بقید حیات تھیں۔ وہ پاک باز، نیک صفت، عابدہ، زاہدہ اور شب زندہ دار تھیں۔ غوثی ان کا بے انتہا احترام کیا کرتے تھے۔ اس نصیحت کے فوراً بعد غوثی اپنے بچوں کو اپنی ماں کا احترام اور اس کا حکم بجا لانے کی بھی نصیحت کرتے ہیں:

رہو حکمِ مادر میں اپنے مدام

کہ جس یک سوں پاوینگے جنت مقام

رکھو اس کو راضی کہ راضی خدا

کہ فرمائے ہیں یوں رسولِ خدا

دل و جاں سوں اس کی اطاعت کرو

اپس کوں اطاعت میں اس کی دھرو

اس کے بعد بدعت و خرافات سے دور رہنے، شریعت پر عمل کرنے، نفسِ بد پر قابو پانے، اتفاق و اتحاد سے زندگی گزارنے، آپس میں ایک دوسرے کی مدد کرنے کی مخلصانہ تعلیم دی ہے۔ پھر یہ نصیحت کی ہے کہ بادشاہ سے لاتعلق رہنے میں ہی بھلائی ہے۔ اگر ان سے کوئی کام پڑے تو حکمت سے تعلق قائم رکھنا چاہئے تاکہ غریبوں کا فائدہ ہو اور ان کی دعا سے تم عتابِ سلطاں سے چھٹکارا پاسکو:

نکو صحبتِ شاہ کرو اختیار
کہ سلطاں کی صحبت ہے مانندِ مار

رہنا آگ سوں دور بہتر ہے بات

کہ سلطاں سوں ڈرنا ہے ویسیچہ دھات

پڑے اتفاقاً اگر تم کوں کار

کریں صحبتِ شاہ کوں اختیار
تو سلطاں کی مرضی کے موجب چلو

بجز حکم ان کے نہ ہرگز ہلو

کرو عرض کر کر غریباں کا کار

کرو کلمۃالخیر کو اختیار
اگر اتفاقاً کرے شہہ عتاب

دعائے غریباں کرے کامیاب
اس نصیحت کے بعدبیوی کے تعلق سے یہ تلقین کرتے ہیں:

سنبھالے جو تمنا کوں جاوے اگر

نکو راہ زن جاؤ ہور دور ترا

ضرور آپڑے تو کرو زن حلال

کہ ہے شرع کی پیروی باکمال

رکھو زن کو خوش دیو مانگے جو چیز
اگر استطاعت اچھے تم کوں نیز
نہ عورت ستی پن کہو دل کی بات

پیتا را نکر رہو حفاظت کے سات

اس کے بعد یہ نصیحت ملتی ہے:

کرو صحبتِ عارفاں اختیار
کرو کسب کامل کہ ہے خوب کار

رہو خدمت شیخ میں چند روز

کہ ہے صحبتِ کاملاں دل فروز

دیؤ سلسلہ قادری بیچ دست

نہ گھر اس سوں بہتر کوئی نیک بخت

مریداں پو قادر کے آتش حرام

کیا ہے جو اقرار رب الکرام

پھر سنت جماعت کے دامن کو مضبوطی سے تھامے رکھنے کی یہ تعلیم دی ہے:

رہو دین ہور عین اپنا سنبھال

کہ سنت جماعت رہو باکمال

بجز اس کے مذہب کوں سارے عزل

ہے حق مذہب یہ سب منے مستقل

حشر لگ یہ مذہب کتیں حق گنو

دگر کوئی کہا کچھ تو تم مت سنو

غوثی کی اس عقیدے پر سختی اس انتہا پر ہے:

دیوے تم کوں اولاد اگر ذوالمنن

تو نسبت کرو سنیاں کی کدن

انو کا کرو عقد سنیاں کے سات

نکو مال دھن پر دیکھو پاک ذات

نکو دیو رفاض کو دختراں

بھی فاسق کوں توبہ بنا اختراں

اس کے بعد فاتحہ کی فضیلت بیان کی ہے اور اپنے بچوں کو نہ صرف ہر چیز  پر بلکہ ان کے لیے بھی روزانہ پانچ بار فاتحہ پڑھنے کی نصیحت کی ہے اور ان دو شعروں پران نصائح کو ختم کیا ہے:

کیا تم کوں اب میں سپردِ خدا

دیویگا وہی تم کو راہِ ہُدا

منجہ اولاد رکھ رہ پو رب الکرام

کہ غوثی محی الدین کا ہے غلام

ان نصیحتوں کے بعد غوثی اپنی اصل کتاب غوثیہ کی خود اس طرح تعریف و توصیف کرتے ہیں:

کہا صدق دل سات یہ غوثیہ
مدح اور توصیفِ محبوبیہ
مناقب کتے غوث کے یو عجب

عقیدہ سوں بولیا ہوں کر منتخب

کرو مت مرے شعر اوپر نظر

پڑو غوث کی وصف پر کان دھر

اگر کچھ اچھے بے تلاظم نظم

کریں گے اپے غوث فضل و کرم

نجھا وصف کی رہ سو دیکھے اگر

ہے ہر منقبت گلشنِ نغز تر

رنگا رنگ ہر یک ورق، یک چمن

ہر اک صفحہ نادر ہے جیوں پھول بن

سرو ہی ہر اک بیت سیدی تمام

کلی سا ہے مصرع کرینگے تو فام

معطر ہے مانندِ گل ہر حرف

کہ بو جس کی دائر ہے چاروں طرف

اس تعریف و توصیف کے بعد غوثی کہتے ہیں کہ حضرت شیخ عبدالقادر جیلانی کو خوش کرنا ان کا دلی مقصد ہے۔ امید ہے کہ انھیں اس سے یقیناًً خوشی ہو گی اور وہ میری اس کوشش کو منظور فرمائیں گے۔ اس احساس کے ساتھ وہ حضرت شیخ عبدالقادر جیلانیؒ سے اپنے قرض کے متعلق یہ التجا کرتے ہیں:

کرو قرض میرا ادا غوث پاک

رکھو یادِ حق میں منجے تابناک

سبب قرض کے نیں مرا دل قرار

تمہارے سوں امید ہے کامگار

کریں گے سبک سار اس قرض سوں

قرض کے تفکر کے اس مرض سوں

حقیقت میں قادر تمہارا ہے نام

جو مظہر ہو قدرت کے عالی مقام

کرو قرض میرا ادا تاج دار

بھی یہ نظم رائج کرو جگ مجھار

ان اشعار کے فوراً بعد اس مثنوی کی تاریخِ تصنیف یوں ظاہر کی ہے:

اتا لا تو تاریخ اوپر مزاج

جو تاریخ کوں بول کر ابتہاج

کہ کس سن میں ہوئی انصرام یہ کتاب

جو ہجری نبویِّ عالی جناب

مفصل عبارت میں تاریخ کھول

بھی ایضاً حروفات میں اس کی بول

ایگیا را سو اسی اُپر آٹ سال

’’و روضہ صفا‘‘ بیچ گن کر نکال

کیا شہر رمضان میں اختتام

ستا ویسویں شب کی تھی نیک نام

ان اشعار سے معلوم ہوتا ہے کہ یہ مثنوی۲۷ رمضان المبارک ۱۱۸۸ھ(۱۷۷۴ء) کو درجۂ تکمیل کو پہنچی۔ اس کے بعد جو اشعار ہیں ان میں غوثی نے یہ امید ظاہر کی ہے کہ حضرت شیخ عبدالقادر جیلانیؒ انھیں میدانِ حشر میں ان کے گناہوں سے نجات دلائیں گے۔ پھر وہ فاتحہ کی اہمیت کو واضح کر کے یہ کہتے ہے کہ اس منقبت کو روز یا کم سے کم جمعرات کو پڑھ کر کھانے پر غوث پاک کے نام کی فاتحہ دینے سے دارین کی مرادیں حاصل ہو گی۔ اس وقت مجھ کو بھی یاد رکھو اور میرے لیے بھی فاتحہ پڑھو۔ مثنوی کا اختتام ان شعروں پر ہوا ہے:

تمہارے سوں اتنا چہ میرا سوال

نکو رد کرو واسطے ذوالجلال

تمام اب ہوا نسخۂ غوثیہ
جو فی المدح سلطانِ معشوقیہ
محمدؐ پو ہور آل پر کہہ سلام

کیا غوث جامی یہ نسخہ تمام

اس مثنوی کے مطالعہ سے یہ حقیقت سامنے آتی ہے کہ حضرت شیخ عبدالقادر جیلانیؒ کے والدِ محترم کا نام ابی صالح تھا جن کا سلسلۂ نسب حضرت امام حسنؓ سے ملتا ہے۔ ان کی والدہ کا نام فاطمہ اور کنیت ام الخیر تھی۔ ان کا سلسلۂ نسب حضرت امام حسینؓ تک پہنچ کر منتہی ہوتا ہے۔ شیخ عبدالقادر جیلانی بروز پیر یکم رمضان المبارک ۴۷۰ھ کو جیلان(گیلان) میں پیدا ہوئے۔ آپ نے پیدا ہونے سے ایک دن پہلے اپنی والدہ کو خواب میں یہ بشارت دی کہ میں برہنہ جسم دنیا میں نہیں آؤں گا۔تم سفید صاف و شفاف کپڑے کا ایک ٹکڑا اپنے حلق سے گھونٹ لو۔وہ میری برکت سے رحم تک آ جائے گا۔ چنانچہ والدہ نے ایسا ہی کیا اور آپ سفید لنگی پہن کر رحمِ مادر سے دنیا میں تشریف لائے۔ اس دن رمضان المبارک کی پہلی تاریخ تھی اور لوگوں میں اس سلسلے میں کافی اختلاف تھا۔ آپ نے اس اختلاف کو اپنی والدہ کا دودھ نہ پی کر حل کیا۔ اسی طرح جب عید کے چاند کے سلسلے میں اختلاف ہوا تو آپ نے اپنی والدہ کا دودھ پی کر اس جھگڑے کا فیصلہ کر دیا۔ یہ واقعہ بھی ملتا ہے کہ جب اللہ تعالیٰ نے روز میثاق اپنی بندگی کا اقرار لینے کے لیے انبیا، مومنین اور عام لوگوں کی روحوں کو تین علاحدہ علاحدہ صفوں میں کھڑا کیا تو آپ کی روح دوسری صف سے بار بار پہلی صف میں بے قراری سے جا رہی تھی۔ رسول اکرم ﷺ کے سمجھانے پر اس بے قراری کو قرار آیا۔آپ ہر فرض نماز اور نوافل پڑھنے سے پہلے تازہ غسل اور وضو کرتے۔ پاکیزہ لباس پہنتے، عطر لگاتے پھر ذکر و اذکار کرتے۔ آپ میں نو اماموں کی تمام خوبیاں موجود تھیں۔ آپ نے گیارہ بارہ برس تک ایک پیر پر کھڑے رہ کر ریاضت کی۔ ابتدا میں اس قدر جلال تھا کہ اگر کوئی بغیر طہارت کے آپ کا نام لے لیتا تو اس کا سر قلم ہو جاتا۔ جب نبی کریمﷺ نے خواب میں آ کر سمجھایا تو یہ جلال ختم ہوا۔ آپ کی جو کرامتیں اس مثنوی میں بیان کی گئی ہیں ان میں بیس سال پہلے ایک ندی میں ڈوب جانے والی ایک پوری بارات کا آپ کی دعا سے دوبارہ زندہ ہونا اور ان براتیوں کا مشرف بہ اسلام ہونا، آپ کے حالتِ مرض کے قارورے کو دیکھ کر ایک یہودی حکیم اور اس کے قبیلے کے چار سو افراد کا مشرف بہ اسلام ہونا۔ ایک عیسائی سے مناظرے کے وقت ایک مردہ قوال کو قبر سے زندہ اٹھانا۔ بیٹوں سے محروم ایک عورت کی آہ و زاری پر اس کی بیس لڑکیوں کا لڑکوں میں تبدیل ہونا۔ ملک الموت سے اپنے خادم کی روح کو چھین کر دوبارہ اس کے جسم میں ڈال دینا۔ لڑکے سے محروم ایک شخص کی ضد پر اپنے پیٹ کو اس شخص کے پیٹ سے رگڑنا اور اس کی برکت سے محی الدین ابن عربی کا پیدا ہونا۔ آپ کی دعا سے حضرت شہاب الدین سہروردی کا پیدا ہوتے ہی لڑکی سے لڑکے میں تبدیل ہونا اور دنیائے تصوف میں نام کمانا۔ آپ کی دعا سے ایک ڈاکو کا قطبِ زماں ہونا۔ ایک فاسق کا مرنے کے بعد قبر میں منکر نکیر کے سوالات کے جواب میں آپ کا نام لے کر نجات حاصل کرنا۔ فرشتوں کا آپ کے لیے افطار لانا۔ انتقال کے بعد اپنی قبر سے ہاتھ نکال کر ایک تاجر سے بیعت لینا۔ زیارتِ قبر نبی ﷺ کے وقت آپ ﷺ کا اپنی قبرِ مبارک سے دونوں ہاتھ نکالنا ا ور آپ کا (غوث پاک کا) انھیں بوسہ دینا وغیرہ محیر العقل کرامتیں ہیں۔ جیسا کہ ابتدا میں غوثی نے یہ بتایا ہے کہ یہ ایک فارسی کتاب غوثیہ کا دکھنی میں ترجمہ ہے ۔اس کے حوالے جگہ جگہ ملتے ہیں۔ چند شعر دیکھئے:

ص:۳۲
شہابی لکھا غوثیہ میں عجب

عبارت ہے جو فارسی جس کی بس

ص:۳۳
شہابی سوں ہے غوثیہ میں نقل

کروں ترجمہ اس کا میں خوش شکل

ص:۱۱۶
مناقب سنو غوث کا بھی بہا

کہ صادق نے جو غوثیہ میں لکھا

لیکن حضرت شیخ عبدالقادر جیلانی کی وفات اور ان کی آل و اولاد کے تذکرے میں دارا شکوہ کی مشہور کتاب سفینۃ  الاولیا کے جگہ جگہ حوالے ملتے ہیں۔ چند شعر:

ص:۱۶۲
کرشمہ سنو غوث کا مفتخر

سفینت منے ہے رقم سر بسر

ص:۱۷۰
سنو غوث الثقلین سوں ہے نقل

سفینت میں یو ذکر ہیگا نچھل

ص:۱۷۶
مناقب سنو غوث کا محترم

سفینت میں دارا لکھیا محتشم

یہ مثنوی عقیدت کے جذبے سے اس قدر لبریز ہے کہ اس سے توحید و رسالت کی عظمت و اہمیت پر حرف آتا ہے۔ اس کا ہر شعر شیخ عبدالقادر جیلانیؒ کے عشق میں اس قدر ڈوبا ہوا ہے کہ قاری انھیں قادرِ مطلق سمجھنے لگتا ہے۔ یہ عقیدہ، محبت اور جذبہ اسلام کی تعلیمات کے سراسر خلاف ہے۔

حواشی:

۱۔ تمل ناڈو کے مشاہیر ادب، از علیم صبا نویدی ، مطبوعہ تمل ناڈو اردو پبلی کیشنز، چنئی(۱۹۹۹ء)،ص: ۱۱۷
۲۔ مدراس میں اردو، از نصیرالدین ہاشمی،مطبوعہ ابراہیمیہ پریس، حیدرآباد(۱۹۳۸ء)،ص: ۳۲
۳۔ تمل ناڈو کے مشاہیر ادب،ص: ۱۱۸
۴۔ تمل ناڈو کے مشاہیر ادب،ص: ۱۲۰
۵۔ تمل ناڈو کے مشاہیر ادب،ص: ۱۲۰
۶۔ مدراس میں اردو، ص: ۳۲
٭٭٭
داغ کا جہانِ شعر

ابو بکر عباد

شاعری کی خدا داد صلاحیت داغ میں بچپن ہی سے موجود تھی، پھر قلعہ معلیٰ کے شاعرانہ رمز سنجیوں سے معمور ماحول اور محلات کے قیام داغ کے جوہر کو چمکانے میں بے حد مددگار ثابت ہوئے۔ مگر حقیقت یہ ہے کہ شاعرانہ خصوصیات اور فنی رموز انھیں استاد ذوق کی شاگردی کی وجہ سے نصیب ہوئے، ذوق نے بڑی دلسوزی سے ان کی شخصیت کی تعمیر کی اور ان کی فہم و فکر کو وسعت عطا کی۔

چونکہ داغ نے رنگین مزاج اور سیماب صفت طبیعت پائی تھی اور کم سنی سے ہی حسن و عشق کے معاملات دیکھ اور برت رہے تھے لہٰذا ان کی شاعری پر جرأت کا رنگ چڑھ گیا اور وہ بڑے شوخ اور بے باک قسم کے شعر کہنے لگے، مگر ذوق کا رنگ ان سے جدا تھا سو انھوں نے اس طرح کی شاعری پر انھیں ٹوکنا شروع کیا، لیکن خود داغ کو ذوق کا رنگ پسند نہیں تھا اس لیے انھوں نے ذوق کا طرز اختیار کرنے کے بجائے مومن کا اتباع شروع کر دیا۔ یہ رنگ بہرحال جرأت کے رنگ کی ترقی یافتہ شکل تھی، یہی وجہ ہے کہ داغ کے ابتدائی کلام میں ان دونوں کا اثر نمایاں طور پر نظر آتا ہے، جس میں شوخی اور چلبلاہٹ کا غلبہ ہے۔ مگر دھیرے دھیرے ان کے کلام میں شوخی کی جگہ متانت اور چلبلاہٹ کی جگہ محاورے آنے لگے۔

ذوق کے انتقال کے بعد داغ نے غالب کی باقاعدہ شاگردی قبول تو نہیں، لیکن صحبت ضرور اختیار کر لی جس کی وجہ سے ان کی شخصیت کی تعمیر اور خیال و زبان کی تربیت میں جو کسر رہ گئی تھی وہ غالب کی ہم نشینی سے پوری ہو گئی اور داغ جو ابتدا ً جرأت سے متاثر اور مومن کے رنگ کو اپنا رہے تھے، ذوق کی سلاست اور غالب کی لطافت کو اس خوبی سے ادا کرنے لگے کہ اس عہد کے اساتذہ بھی محو حیرت رہ گئے اور یوں ذوق کی شاگردی اور غالب کی ہم نشینی کے نتیجے میں داغ کا ایک الگ اسلوب اور شاعری کا نیا رنگ  و آہنگ نکھر کر سامنے آیا جس کا تتبع کئی تاریخ ساز شاعروں نے کرنے کی کوشش کی۔

اس امر کی کافی شہادتیں موجود ہیں کہ علامہ اقبال نے آغاز سخن میں داغ سے اصلاح و تلمذ کا سلسلہ شروع کرنا چاہا تھا جو شروع بھی ہوا لیکن تا دیر قائم نہ رہ سکا کہ داغ کے خیال میں اقبال کو اصلاح اور کسی کی شاگردی کی مطلق ضرورت نہ تھی، پھر بھی اقبال ایک عرصے تک خود کو داغ کا شاگرد بتاتے اور مختلف حوالوں سے داغ کی مدح و ستائش میں متعدد اشعار کہتے رہے۔ مرثیہ داغ ان کی عقیدت و محبت کی عمدہ مثال اور نو عمری کی غزلوں میں داغ کا رنگ ان سے اثر پذیری کا ثبوت ہے۔ باقیات اقبال سے اس نوع کے چند اشعار ملاحظہ فرمائیے:

وہ میری جستجو میں پھر رہے ہیں خیر ہو یارب
پتہ میرا بتانے کو قیامت ساتھ ہولی ہے

بگڑے حیا نہ شوخی رفتار سے کہیں
چلتے نہیں وہ اپنا دوپٹہ سنبھال کے

تصویر میں نے مانگی تو ہنس کے دیا جواب

عاشق ہوئے تھے تم تو کسی بے مثال کے

تاب اظہار عشق نے لے لی
گفتگو کو زباں ترستی ہے

داغ نہ صوفی تھے اور نہ کوئی مخصوص نظریۂ حیات رکھتے تھے، سو ان کی شاعری بھی فلسفے کی گہرائی سے خالی اور دل میں نوک نشتر بن کر اتر جانے والی نظر سے عاری ہے۔ قاضی جمال حسین کے مطابق :’’داغ کے تجربات میں اس اعتبار سے تنوع نہیں کہ ان کا حرف مدعا بس ایک مرکز ثقل کے درمیان گھومتا ہوا محسوس ہوتا ہے۔ لیکن اس کا کیا کیجئے کہ بقول ناصر کاظمی:’’داغ کی غزل بساط شطرنج کی مثل ہے جس میں گنے چنے مہروں کی طرح چند الفاظ ہیں لیکن شطرنج کی چالوں کی طرح ہر مرتبہ ایک نیا لہجہ اور انداز بیان دیکھ کر پڑھنے والے کا دل پھڑک اٹھتا ہے۔‘‘

دراصل داغ کی دنیا خواہش دل کے کامیاب تجربوں اور لذت طلبی کی واردات کی دنیا ہے، جس میں رمز و کیف اور عشق و سرمستی غالب ہے۔ ان کے یہاں نہ تویاسیت و قنوطیت کی کثافت ہے، نہ حزن و ملال کا عکس، انھوں نے نہ تو کبھی آرزوؤں کے انتظار میں آج کو ضائع کیا۔ وہ دستیاب نعمتوں سے لطف اندوز ہونے اور آئندہ کی دولت اگر مل گئی تو فبہا ورنہ کوئی بات نہیں، پر عمل کرتے تھے۔ ان کی پوری شاعری کا لہجہ اسی فطرت کا غماز ہے۔ چند اشعار ملاحظہ فرمائیے:

نہیں مرنے کا اپنے غم، یہ غم ہے

کہ پھر آنا نہ ہو گا اس جہاں میں
وعدۂ  حشر آپ کرتے ہیں
چار دن بعد یہ شباب کہاں

اپنے دم کو آدمی ہر دم غنیمت جان لے

خاک کا پھر ڈھیر ہے بعد فنا کچھ بھی نہیں
دن گزارے عمر کے انسان ہنستے بولتے

جان بھی نکلے تو میری جان ہنستے بولتے

داغ نے اپنی شاعری میں احساسات و جذبات کا جس طور سے اظہار کیا ہے قابل غور اور لائق تحسین ہے۔ وہ دنیاکی لذتوں سے محظوظ ہونے اور زندگی کا صحیح تلذذ حاصل کرنے کے لیے تا عمر کوشاں رہے۔ انھیں حسن کی بارگاہ سے ملنے والی تمام اشیاء سے پیار تھا۔ خوب سے خوب تر کی تلاش انھیں عمر بھر رہی۔ وہ دنیا کے دلدادہ، کل کے مقابلے آج کے متوالے اور ان دیکھی چیزوں کے مقابلے دیکھی بھالی چیزوں کے قائل تھے۔ یہی ان کی زندگی تھی اور یہی زندگی کا فلسفہ، یہ خیالات ان کی شاعری میں جا بجا نمایاں ہیں:

خواب میں دیکھ لیا خلد کو ہم نے واعظ

اجی بس بیٹھو وہاں لطف بشر کچھ بھی نہیں
کیوں آدمی کو عالم بالا کی ہو ہوس

بڑھ کر نہیں زمین سے کچھ آسماں کی سیر
فرشتے بھی دیکھیں تو کھل جائیں آنکھیں
بشر کو وہ جلوے دکھائے گئے ہیں
شوق میں جنت کے ہے مٹی خراب

چین سے دنیا میں کیا آدم رہے

داغ کے لب و لہجے، ان کی شاعری کی انفرادیت اور ان کے اسلوب و آہنگ کا اختصاصی رنگ ان کی زبان سے متعین ہوتا ہے۔ انھوں نے عربی فارسی کے نامانوس، ثقیل الفاظ، فرسودہ تشبیہوں، استعاروں اور پیچیدہ طریقہ اظہار سے شعوری طور پر اجتناب کیا ہے۔ ان کی شاعری میں لفظوں کا استعمال انتہائی برمحل اور مناسب ہے۔ مستزادیہ کہ بذلہ سنجی، حاضر جوابی اور برجستگی کی صفت کو داغ کی بے پناہ شوخی نے آتش رنگ بنا دیا ہے۔ درحقیقت داغ کا امتیازی وصف زبان ہی ہے جس میں انھوں نے روز مرہ محاورات اور ضرب الامثال کے بے تکلف برتاؤ کے ذریعہ نازک سے نازک خیال اور حسن و شوق کے معاملات کو اتنے سادہ، آسان اور دلکش انداز میں پیش کیا جس کی مثال اردو شاعری میں کم ملتی ہے۔ بقول پروفیسر صدیق الرحمن قدوائی:’’داغ نہ ہوتے تو سادہ سلیس، با محاورہ، چٹخارے دار اور کیف و سرور سے مالامال زبان اور شاعری میں اس کا اتنا خوبصورت استعمال شاید نہ ہوتا۔ واقعہ ہے کہ ایک دفعہ نثار علی شہرت نے غالب سے داغ کی زبان کے بارے میں دریافت کیا، غالب نے کہا ایسی عمدہ کہ کیا کسی کی ہو گی، ذوق نے اردو کو اپنی گود میں پالا تھا داغ اس کو نہ صرف پال رہا ہے بلکہ تعلیم دے رہا ہے۔‘‘

جنس کے حوالے سے داغ کی شاعری پر سطحیت، فحاشی اور ابتذال تک کے الزامات عائد کیے جاتے ہیں لیکن سچی بات یہ ہے کہ جنسی جذبے کی طرف داغ کا رویہ افراط و تفریط یا فحاشی کے بجائے فطری اور صحت مند ہے بقول حسن عسکری:’’جو شاعری یا جو محبت جسمانی خواہش کی پاکیزگی محسوس نہ کر سکے وہ قوت اور عظمت سے بھی پاک ہو گی اور یہ کہ جنسی خواہش کے باوجود بلکہ شاید جنسی خواہش کی مدد سے آدمی محبوب کے حسن میں ساری کائنات کا حسن دیکھ سکتا ہے۔‘‘(ستارہ یا بادبان، ص:۲۰۹)
روایت بیان کی جاتی ہے کہ ایک دفعہ امیر مینائی نے داغ سے پوچھا، ہم اور آپ ایک ہی زمین میں غزل لکھتے ہیں، زبان ایک ہے، بحر ایک ہوتی ہے، مضامین ایک جیسے ہیں پھر کیا وجہ ہے کہ جو چٹخارا آپ کے کلام میں ہے میرے کلام میں نہیں آتا، داغ نے کہا مولانا کیا آپ نے کبھی کسی طوائف سے عشق کیا ہے؟ امیر مینائی بولے، اجی لاحول ولاقوۃ طوائف اور عشق، داغ نے شوخی سے کہا، تو مولانا جورو کے عاشق کی شاعری ایسی ہی ہوتی ہے جیسی آپ کرتے ہیں۔

بلاشبہ داغ کی شاعری کا محرک ہوس پرستی کا جذبہ رہا ہو گا لیکن یہ جذبہ صحت مند ہے، جرأت کی طرح ایک بگڑے ہوئے آدمی کا چھچھورپن نہیں، بلکہ زندگی کے حقیقی رنگ اور تجربات کا اصلیت اور سنجیدگی سے پر سچا بیان ہے۔ ان کی شاعری حسرت موہانی کے الفاظ میں فاسقانہ اور چکبست کی زبان میں عیاشانہ سہی لیکن یہ لطف سے خالی نہیں، داغ نے اسے شوخی و نشاط کی آمیزش اور طرز بیان کی چستی سے اس طور نکھارا ہے جس کی مثال کہیں اور نہیں ملتی۔

داغ نے کبھی پاکبازی اور فرشتہ خصلتی  کا دعویٰ نہیں کیا، ان کا ظاہر و باطن ایک ہے۔ وہ اپنے جنسی میلانات اور جذباتی کیفیات کا بے کم و کاست اور بلا تکلف ذکر کرتے ہیں، وہ عشق کو جنسی آسودگی کا ذریعہ سمجھتے ہیں اور جسارت سے اسے بیان بھی کر دیتے ہیں۔ معاملہ بندی کے مضامین کو انھوں نے الفاظ و محاورے کے خوبصورت اور موزوں استعمال سے انتہائی ڈرامائی بنا دیا ہے۔ ان کا کمال یہ بھی ہے کہ انھوں نے ان معاملات کے بیان میں رکاکت و ابتذال تو دور کی بات ہے سوقیانہ پن تک نہیں آنے دیا، بقول خلیل الرحمن اعظمی:’’داغ کی تمام تر شاعری جوان شاعری ہے، ان کے یہاں بوالہوسی بھی تندرست قسم کی بوالہوسی ہے اور اس میں ایک البیلا پن ہے۔‘‘

داغ کی شاعری کا محبوب ان کے ماقبل اور ہم عصر شاعری کے غیر مرئی اور تصوراتی محبوب کے برعکس گوشت پوست کا جیتا جاگتا انسان ہے جو اپنی خوبیوں اور خامیوں کے ساتھ جلوہ گر ہوتا اور ہمارے ادراک کے بجائے حواس کو متاثر کرتا ہے۔ وہ عاشق سے بلا تکلف ملتا ہے، باتیں کرتا ہے اور مساویانہ سطح پر معاملہ کرتا ہے۔ قاضی جمال حسین داغ کے محبوب کے بارے میں لکھتے ہیں:’’ذہنی اور جسمانی اعتبار سے ایسا Normal  اور روشن خیال محبوب، غزل کی پوری روایت میں خال خال ہی دیکھنے کو ملتا ہے۔ یہ محبوب اسی زمین کی مخلوق ہے۔ چنانچہ اس کا پورا رویہ زندگی کے تئیں بھی اور عاشق کے لیے بھی ارضی اور انسانی ہے۔ ذہنی بیماری کی حد تک وہ نہ تو ستم پیشہ و جفا کار ہے، نہ ہی کسی نفسیاتی مریض کی طرح خود بین و خود پسند۔‘‘ (جمالیات اور اردو شاعری،ص:۱۷۲)
اسی طرح داغ کی شاعری کا عاشق بھی داغ کے ماقبل اور ہمعصر شاعروں کے عاشق سے مختلف بلکہ کہنا چاہئے کہ اردو کی روایتی غزل کا نرالا عاشق ہے جو دوسرے عاشقوں کی طرح معشوق سے نہ تو عجز و انکسار کا برتاؤ کرتا ہے نہ اس کی ہر بات اور اشارے پر سر تسلیم خم کرتا ہے، اور نہ ہی اس کے حسن کے مقابلے میں اپنے عشق کو ذرا بھی کمتر ماننے کو تیار ہے، اس نے اپنے معشوق سے جس خود داری، وقار اور تمکنت سے تخاطب کیا ہے اس سے عشق کو آبرو اور عاشق کے کردار کو عظمت ملی ہے:

تم کہتے ہو معشوق اطاعت نہیں کرتے

عاشق بھی تو معشوق کا نوکر نہیں ہوتا

کیا سمجھتے ہو تم اپنے آپ کو

خوب رویوں سے جہاں خالی نہیں
یہ کیا کہا کہ داغ ہے تو کس شمار میں
یکتا ہوں میں ہزار میں کیا سو ہزار میں
تو ہے ہرجائی تو اپنا بھی یہی طور سہی
تو نہیں اور سہی اور نہیں اور سہی
ایک اور خصوصیت جس سے داغ کی شناخت اور ان کی شاعری کی جہت متعین ہوتی ہے وہ ہے سہل ممتنع ، یوں تو اردو کے بیشتر شاعروں کے یہاں سہل ممتنع کی مثالیں مل جاتی ہیں لیکن داغ کی تقریباً پوری شاعری پر سہل ممتنع کی تعریف صادق آتی ہے۔ ان کی شاعری میں الفاظ کا استعمال اس کی سادگی، صفائی اور جملوں کا در و بست اس انداز پر ہوتا ہے کہ نثر میں بھی اس سے بہتر کیا ممکن ہو گا، یہ اشعار دیکھئے:

بات کرنی تک نہ آتی تھی تمہیں
یہ ہمارے سامنے کی بات ہے

جب کہا میں نے کہ لو مرتا ہوں میں
بولے بسم اللہ اچھی بات ہے

فتنہ، فساد، رشک، تغافل، غرور، ناز

اس کے سوا ہے اور تری انجمن میں کیا
جواب اس طرف سے بھی فی الفور ہو گا

دبے آپ سے وہ کوئی اور ہو گا

یہ بات کھلے دل سے تسلیم کی جانی چاہئے کہ داغ فکر اور فلسفے کے نہیں، زبان اور فن کے شاعر ہیں۔ بلاشبہ متانت، ٹھہراؤ اور سنجیدگی داغؔ کے یہاں کم ہے لیکن ان پر سطحیت کا الزام بھی درست نہیں۔ چوں کہ وہ انتہائی زود گوتھے، موقع بے موقع اشعار موزوں کرتے اور مصرع طرح پر بلا تکلف غزلیں کہتے چلے جاتے تھے جس کے نتیجے میں ان کے کلام کا بیشتر حصہ گہرائی، معنی آفرینی اور فکر و خیال سے عاری رہ گیا ہے، لیکن زبان کے سلیقہ مند برتاؤ نے ان کی شاعری کے اکہرے پن کونہ صرف قابل قبول بلکہ بے حد خوشگوار بنا دیا ہے۔ ان کے ہاں روزمرہ اور محاورہ تو دہلی کا ہے مگر زبان کا اسلوب اور چاشنی و مٹھاس لکھنویت لیے ہوئے ہے۔ کہنا چاہئے کہ اردو شاعری میں ان کا بڑا امتیاز زبان کا خوبصورت اور فنکارانہ استعمال، روزمرہ اور محاورے کی بندش، جلی کٹی اور طنز و تعریض کی عمدہ کھپت اور وہ زندہ دلی اور خوش دلی ہے جو ان کی مخصوص معاملہ بندی اور مردانہ لہجے کے ساتھ مل کر ایک طرز خاص بن گئی ہے۔ بقول چکبست:’’ارباب نشاط کا فرقہ داغ کو اپنا پیغامبر سمجھتا ہے۔‘‘ کہ ان کا کلام عموماً ان جذبات اور خواہشات کی ایسی ترجمانی ہے جو قاری یا سامع کے دل میں جادو کی طرح اثر کرتا ہے۔

بشکریہ ایوان اردو، دہلی
٭٭٭
وکیل نجیب کی ناول نگاری
دانش غنی
ایک زمانہ تھا بچوں میں کھلونا ، پھلواری اور کلیاں معروف رسائل تھے۔خاص طور پر کھلونا جو دہلی سے شائع ہوتا تھا بچوں میں سب سے زیادہ محبوب رسالہ تھا ۔ اس دور کے صفِ اول کے تمام مشہور و معروف نام بچوں کے لئے بھی پابندی سے لکھا کرتے تھے۔ ماہنامہ کھلونا میں کرشن چندر کے ناول قسط وار شائع ہوتے تھے۔ چڑیوں کی الف لیلہ، الٹا درخت اور ستاروں کی سیر نمایاں ہیں۔ کرشن چندر اپنی انوکھی کہانیوں اور حسنِ زبان و بیان کی وجہ سے بچوں اور بڑوں میں یکساں مقبول تھے۔ ان کے ناولوں کی آئندہ قسط پڑھنے کے لئے چھوٹے بڑے سبھی قارئین مضطرب و منتظر رہا کرتے تھے۔

کرشن چندر کے علاوہ سراج انور بھی بچوں کے نہایت پسندیدہ ادیب تھے۔ انہوں نے اپنے دور کے ننھے قارئین کو سائنسی شعور، عصری بصیرت اور مہماتی جسارت عطا کی۔ ان کے سائنسی اور مہماتی ناول اپنے دور کے لئے نئے ذہن اور نئے مزاج کی تشکیل کا فریضہ انجام دے رہے تھے۔ خوفناک جزیرہ اور نیلی دنیا پڑھنے والے آج بھی سراج انور کو یاد کرتے ہیں ۔

ادبِ اطفال میں ناول نگاری کی روایت کو آگے بڑھانے میں کرشن چندر اور سراج انور کے بعد تیسرا اہم نام وکیل نجیب کا ہی ہے۔عبدالرحیم نشتر کے مطابق ’’ادبِ اطفال میں سراج انور کے بعد صرف وکیل نجیب نے نثری ادب اطفال کے ذخیرے کو مالامال کیا اور بچوں کی ناول نگاری کی تجدید کی ہے۔‘‘

 ادبِ اطفال میں وکیل نجیب ایک جانا پہچانا نام ہے۔اب تک ان کے دس ناول منظرِ عام پر آ کر مقبول ہو چکے ہیں ۔ان کے بیشتر ناول امنگ نئی دہلی، ماہنامہ بچوں کی نرالی دنیا نئی دہلی،ماہنامہ ہلال رامپور اور ماہنامہ گل بوٹے ممبئی میں قسط وار شائع ہو چکے ہیں ۔ جنھیں بعد میں کتابی شکل دی گئی۔

وکیل نجیب نے اپنی ایک الگ پہچان بنا لی ہے ۔ جس طرح کرشن چندر اور سراج انور بچوں کے پسندیدہ ادیب تھے بالکل اسی طرح وکیل نجیب بھی بچوں کے پسندیدہ ادیب بن چکے ہیں اور انہی کی طرح اپنی انوکھی کہانیوں اور حسنِ زبان و بیان کی وجہ سے بچوں اور بڑوں میں یکساں مقبول ہیں ۔ جس طرح کرشن چندر اور سراج انور کے ناولوں کی آئندہ قسط پڑھنے کے لئے چھوٹے بڑے سبھی قارئین مضطرب و منتظر رہا کرتے تھے بالکل اسی طرح وکیل نجیب کے ناولوں کی آئندہ قسط پڑھنے کے لئے بھی چھوٹے بڑے سبھی قارئین مضطرب و منتظر رہا کرتے ہیں ۔

وکیل نجیب کے ناولوں سے ان کی تازہ کاری ،اوریجنلٹی اور تخلیقی قوت کا پتہ چلتا ہے۔وہ پاس پڑوس سے کہانی چنتے ہیں ۔ان کی نگاہ اپنے ماحول کا جائزہ لیتی رہتی ہیں اور یہی وجہ ہے کہ ان کے ناولوں میں ان کا اطراف ایک جیتے جاگتے منظر کی طرح نمودار ہوتا ہے ۔انہوں نے اپنے ناولوں میں تخلیقی قوت اور فنی صلاحیت کا پوراپورا استعمال کیا ہے۔اسی لئے وہ فضا آفرینی اور تاثر جگانے میں زیادہ کامیاب ہیں۔

وکیل نجیب کو بیانیہ پر قدرت حاصل ہے۔ وہ اپنے اطراف بکھری ہوئی کہانیوں میں سے بچوں کے لائق کسی ایک موضوع کا انتخاب کر کے اسے سادہ انداز سے شروع کر کے تحیر خیز واقعات کی کسی ہوئی ترتیب کے ساتھ بڑے دل پذیر و دلچسپ انجام تک پہنچاتے ہیں ۔ان کی کہانیاں پڑھتے وقت محسوس ہوتا ہے کہ جیسے کوئی فلم چل رہی ہے اور سین ایک کے بعد ایک نظروں کے سامنے آتے چلے جا رہے ہیں ۔ یہی وجہ ہے کہ ان کے ناول کا ہر باب تجسس جگا کر قاری کو اپنی گرفت میں لے لیتا ہے۔ان کے کردار بھی زمینی ہوتے ہیں جو زمینی حقائق کے آئینہ دار ہیں ۔ڈاکٹر آغا غیاث الرحمن کے مطابق ’’وکیل نجیب کی یہ خصوصیت ہے کہ وہ اپنے ناولوں کو اسی ماحول سے رچاتے ہیں جس میں وہ رہتے ہیں ۔ ان کے کردار آسمان سے زمیں پر نہیں اترتے اور نہ ہی ہیری پوٹر کے کرداروں کی طرح طلسماتی ہوتے ہیں ۔وہ اسی زمیں اور اسی ماحول میں بسنے والے ہوتے ہیں جو زندگی کی حقیقی مصیبتوں کا بے جگری سے مقابلہ کرتے ہیں اور راستے کی ہر رکاوٹ کو پار کر جاتے ہیں ۔اسی خوبی نے ان کے ناولوں میں حقیقت کا رنگ بھر دیا ہے۔‘‘ خوفناک حویلی، پانچ بھائی، واپسی، جانباز شہزادے، سازش اور کمپیوٹان میں انہوں نے متعدد زمینی کرداروں کو پیش کیا ہے۔

وکیل نجیب کے ناولوں میں قصّے بڑے دلچسپ ہوتے ہیں اور پلاٹ کے مختلف اجزاء خوبصورتی کے ساتھ ایک دوسرے سے ہم آہنگ ہوتے ہیں ۔ان کے مکالمے فطری، مناسب، موزوں ، واضح اور دلچسپ ہوتے ہیں اور منظر نگاری بھی ایسی جس سے کرداروں کی شخصیت اجاگر ہو جاتی ہے اور متعلقہ واقعہ اور مقام کی مکمل تصویر پڑھنے والے کی نگاہوں کے سامنے آ جاتی ہے۔جس کی عمدہ مثال خوفناک حویلی، جانباز شہزادے اور کمپیوٹان ہیں ۔ ان کے ناولوں کے پلاٹ بالکل سیدھے سادے ہوتے ہیں۔ ان میں کوئی گھماؤ اور پیچیدگی نہیں پائی جاتی۔ واقعات سوچے سمجھے منصوبے کے تحت آگے بڑھتے ہیں لیکن قصّے کے ماحول اور فضا کو وہ کچھ اس طرح سے پیش کرتے ہیں کہ قصّے کو پڑھتے ہوئے محسوس ہوتا ہے کہ ہم قصہ نہیں ناول پڑھ رہے ہیں اور ہم پوری طرح قصّے میں شریک ہو جاتے ہیں۔

ڈاکٹر محبوب راہی وکیل نجیب کے ناولوں کے تعلق سے لکھتے ہیں ’’ان ناولوں میں بچوں کی دلچسپیوں کا وافر مواد موجود ہے۔کہانیوں کے تانے بانے بنتے ہوئے بچوں کی ذہنی استعداد، جبلی ضرورتوں نیز جذباتی وابستگی کا پورا خیال رکھا گیا ہے۔تحیر، تجسس اور ایڈوینچر سے بھر پور ان کی مہماتی کہانیوں میں سبق آموزی کے ساتھ ساتھ دلکشی اور دلچسپی کے بھی تمام تر عوامل کار فرما ہیں ۔حیرت انگیز حالات اور استعجاب آمیز نیز محیرالعقول واقعات کے تانوں بانوں سے تخلیق کردہ ان کہانیوں کا ایک نمایاں وصف یہ ہے کہ قاری ایک بار شروع کرنے کے بعد منزلِ اختتام پر پہنچے بغیر انہیں چھوڑنا پسند نہیں کرتا ۔‘‘

اپنے ماحول کی جاندار عکاسی اور کامیاب تصویر کشی وکیل نجیب کا شیوہ ہے۔ان کی تحریریں قاری کو اپنی گرفت میں رکھتی ہیں اور اس کا ایک سبب ان کی کاوشِ فکر اور طرزِ نگارش ہے۔ان کی کہانیوں میں ان کا اطراف پورے منظر کے ساتھ نمایاں ہوتا ہے۔بعض اوقات مقامیت عیب ٹھہرتی ہے مگر وکیل نجیب کے یہاں یہ عیب بھی حسن بن جاتا ہے۔سازش اور نواب بنڈی والا ایسے ناول ہیں جن میں یہ مفروضۂ عیب ان کی ناول نگاری کا پر کشش حسن بن گیا ہے ۔خطۂ ودربھ اور خصوصاً ناگپور کے لئے وکیل نجیب کی تخلیقی صلاحیت اور ان کا تخلیق کردہ بچوں کا ادب ایک سرمایۂ افتخار سے کم نہیں ہے۔

٭٭٭
گاہے گاہے باز خواں۔۔۔

داغ دہلوی
خواب میں بھی نہ کسی شب وہ ستم گر آیا
وعدہ ایسا کوئی جانے کہ مقرر آیا
مجھ سے مے کش کو کہاں صبر، کہاں کی توبہ

لے لیا دوڑ کے جب سامنے ساغر آیا
غیر کے روپ میں بھیجا ہے جلانے کو مرے

نامہ بر ان کا نیا بھیس بدل کر آیا
سخت جانی سے مری جان بچے گی کب تک

ایک جب کُند ہوا دوسرا خنجر آیا
داغ تھا درد تھا غم تھا کہ الم تھا کچھ تھا

لے لیا عشق میں جو ہم کو میسر آیا   ***
یہ قول کسی کا ہے کہ میں کچھ نہیں کہتا

وہ کچھ نہیں کہتا ہے کہ میں کچھ نہیں کہتا

سن سن کے ترے عشق میں اغیار کے طعنے

میرا ہی کلیجا ہے کہ میں کچھ نہیں کہتا

ان کا یہی سننا ہے کہ وہ کچھ نہیں سنتے

میرا یہی کہنا ہے کہ میں کچھ نہیں کہتا

خط میں مجھے اوّل تو سنائی ہیں ہزاروں

آخر میں یہ لکھا ہے کہ میں کچھ نہیں کہتا

پھٹتا ہے جگر دیکھ کے قاصد کی مصیبت
پوچھوں تو یہ کہتا ہے کہ میں کچھ نہیں کہتا

یہ خوب سمجھ لیجئے غماز وہی ہے

جو آپ سے کہتا ہے کہ میں کچھ نہیں کہتا

تم کو یہی شایاں ہے کہ تم دیتے ہو دشنام

مجھ کو یہی زیبا ہے کہ میں کچھ نہیں کہتا

مشتاق بہت ہیں مرے کہنے کے پر اے داغؔ

یہ وقت ہی ایسا ہے کہ میں کچھ نہیں کہتا

٭٭٭
شاعری
ماجد صدیقی کی تین نظمیں
سکندر خارکش

ماجد صدیقی
سکندر خارکش! تُو ہانٹ کرتا ہے مجھے اَب بھی
کہ تُو نے ہی مجھے پہلے پہل ذوقِ نظر بخشا

وُہ منظر آنکھ میں اُترا ہو جیسے کنکری جیسا
منادی کی صدا پر ایک ہلچل تھی ہر اک جانب

بہت سے لوگ تھے پنڈال میں اور محتسب بھی تھا

اُسی پنڈال میں تُو تھا، وہیں مَیں بھی تھا بچہ سا

اور اس پنڈال کی تقریب میں ایمان تُلنے تھے

کنارِ میز تھا رکھا گیا قرآن کا نسخہ

حلف یہ تھا کہ آزادی کا مژدہ سُن کے ہم سب نے

گھروں سے دشمنوں کے وہ کہ تھا مالِ غنیمت جو

بہ صدقِ دل چھوا تک بھی نہ تھا اور اب سرِ میداں
قسم کھا کر یہ کہنا تھاک ہ دامن صاف ہے اپنا

ہوا تقریب کا آغاز تو اک چودھری آ کر لگا کہنے

’’کہو مَیں نے بھی کیا وہ مال ہتھیایا
کہو کس نے مجھے آنکھوں سے دیکھا یہ خطا کرتے‘‘

اور اس پر وُہ جو کمتر تھے

سبھی مل کر لگے کہنے

’’نہیں صاحب نہیں، کب آپ ایسا کام کرتے ہیں‘‘
یہی کچھ جس قدر تھے چودھری سب نے کہا آ کر

مگر جب تو اٹھا باری پہ اپنی اور تُو نے بھی
وہی الفاظ دہرائے کہے ہر چودھری نے جو

تو تیری پُشت پر آ کر وہ ضربِ محتسب برسی
ترا سر جا کے پٹخا میز پر اور میخ لوہے کی
ترے ماتھے سے فوارہ سا خوں کا اِک بہا لائی
بڑی مشکل سے تو نے ہاتھ میں قرآن کو تھاما

اُسے سر پر اُٹھایا اور  بہ صدقِ دل کہا تُو نے

’’قسم اس کے تقدس کی، قسم اولاد و  ایماں کی
چھوا تک بھی نہیں میں نے کہیں مالِ غنیمت کو‘‘

ترے ہونٹوں پہ تھے یہ لفظ اور میری نگاہوں میں
نجانے بچپنے میں ہی جِلا کیا عود کر آئی
مرا خوں کھول اٹھا اور  اٹھا  اک حشر سا جاں میں
مری وہ آنکھ جس نے تجھ کو دیکھا تھا اس عالم میں
بہ زورِ ضرب جیسے ایک ہی لمحے میں بھر آئی
کہ تو کمتر تھا  اور تجھ کو صفائی کمتروں کی بھی
بچا سکتی بھلا اُس روز کی تذلیل سے کیسے
کہ اس تقریب میں موجود تھا جو نسخۂ اولیٰ
کسی نے تو اسے ہاتھوں سے سر پر بھی اُٹھانا تھا

اور اُن سب میں یہ تو تھا جس کی باری سب سے پہلے تھی
وہ دن اور آج کا دن میں نہیں تجھ کو بھلا پایا
سکندر خارکش! تو ہانٹ کرتا ہے مجھے اَب بھی
کہ اب بھی ہر کہیں آنکھوں میں ہیں میری وہی منظر

جہاں پنڈال میں ایمان تُلنے کی ہیں تقریبیں
کوئی میدان ہو جس میں وفا کا ہو حلف کوئی
کوئی بھی فیصلے یا عدل کی تقریب ہو اُس میں
مری تخئیل کو میزاں کے دو پلڑے دکھائی دیں
وہ پلڑے جن میں اک وہ ہے کہ جس میں تو ہے اور میں بھی
(وہ تو جس کا کوئی بھی قول ہو حرف غلط ٹھہرے

یہ میں جس کی کوئی بھی بات ہو وُہ جھاگ جیسی ہے)

اور اس میزاں کا اک پلڑا ہے وہ جو خاص ہے اب بھی
فقط ان کے لئے جو مقتدر اور زور آور ہیں
وہی پلڑا کہ جس میں چودھری جو بھی صفائی دے

صفائی پر نہ اس کی، فردِ واحد بھی دہائی دے

یہی سب سے جداگانہ کمال اس چودھری کا ہے

کہ وہ پنڈال میں آتے نظر میں طنطنہ لاتے

بڑے ہی طمطراق اور زعم سے آ کر لگے کہنے

’’کہو میں نے بھی ہے کیا شہر میں کچھ مال ہتھیایا
کہو کس نے مجھے آنکھوں سے دیکھا یہ خطا کرتے‘‘

اور اس پر وہ جو کمتر ہیں 
(وہ جن میں تُو بھی ہے میں بھی)

بصد عجز و جبیں سائی سبھی مل کر لگیں کہنے

’’نہیں صاحب، نہیں کب آپ ایسا کام کرتے ہیں
وُہ جھوٹے ہیں وہ کاذب ہیں جو یہ الزام دھرتے ہیں‘‘
سکندر خارکش! تو ہانٹ کرتا ہے مجھے اَب بھی
٭٭٭

ایک نظم ۔۔۔ دلیپ کمار کے نام

ماجد صدیقی
تری خواہش ہے

پاکستان اور بھارت منوّر ہوں

ضیائے امن سے اور آشتی کے نور اقدس سے

تری خواہش ہے

بارودی تعفن کی نحوست کو

ہمارے درمیاں ہرگز نہ رہنا چاہئے باقی
تری خواہش ہے

ہم اور آپ اپنی ہر توانائی
دکھی انسانیت کا مستقبل آزار سر کرنے

جبینوں پر رقم افلاس کو زیر و زبر کرنے

ترے دورے کو سنگم مان کر اس نیک مقصد میں
ابھی سے آج سے اس ثانیے ہی سے لگا ڈالیں
ذرا سی جنبش پا سے سبھی نفرت کی دیواریں
ہمارے آپ کے مابین ہیں پیہم جو استادہ

بھسم کر دیں اٹھا دیں آن واحد میں مٹا ڈالیں
یہ باتیں یوں تو سب اچھی ہیں
لیکن یوسفِ ثانی!

جنم تو نے پشاور میں لیا تھا، ہاں پشاور میں
پشاور جو کہ مرکز ہے گہر ہائے قدیمہ کا

پشاور مستقر ہے جو روایات عظیمہ کا

فلاح و خیر کی روشن اذاں ہے تیرے کانوں میں
تموج خیز ہے دریا دلی تیرے گمانوں میں
مگر وہ دوریاں
پھولی پھلی ہیں جو زمانوں میں
مگر وہ تیر نفرت کے تلے ہیں جو کمانوں میں
مگر وہ چودھری باہر کے، جو ہلنے نہیں دیتے
کوئی پتا بھی جز اپنی رضا کے کشت راحت میں
بصد مکر و ریا بارود ہی کا بیج بونا ہے

جنہیں ہر دم ہمارے آپ کے صحنِ فلاحت میں
وہ سب جذبے

وہ ساری قوتیں
وہ چودھری سارے

تری بچوں سی اس خواہش سے تیری خوش گمانی سے

ترے ہونٹوں پہ حرف و صوت کی ستواں روانی سے

کبھی ہم اہل مشرق کے سروں سے ٹل نہیں سکتے

ہماری خواہشیں
جذبے ترے

باہم محبت کے

فقط وہ خواب ہیں اے یوسف گم گشتہ ذہنوں کے

حقائق کے کسی سانچے میں بھی جو ڈھل نہیں سکتے

کہ ہم اور آپ سارے خار و خس ہیں وُہ، فرومایہ
نہیں جن کا ارادہ نے سفر کا کوئی رخ اپنا

جہت ہے بس وہی جن کی، جو زور آب کی ٹھہرے

رضا جن کی وہی ہے جو رضا سیلاب کی ٹھہرے

(پاکستان میں اوجھڑی کیمپ کے سانحے والے دن لکھی گئی)

٭٭٭

سارک کانفرنس

ماجد صدیقی
ڈھل چلا حقیقت میں احتمال خوابوں کا

تتلیاں کریں شاید طوف پھر گلابوں کا

مل کے فاختاؤں نے بال و پر کے پرچم سے

زیر کرنا چاہا ہے طنطنہ عقابوں کا

جستجو میں نکلا تو، جیشِ تشنگاں آخر

آب سے ملا لے گا سلسلہ سرابوں کا

بحر گر نہ چاہے تو، باد کی شر انگیزی
کب تلک اُڑائے گی مضحکہ حبابوں کا

ہجرتوں کے صحرا میں خیمہ بستیاں کب تک

ہو کوئی ٹھکانہ بھی خانماں خرابوں کا

پھُوٹ ڈالنے کی وُہ، داد ہی نہ لے ہم سے

کچھ محاسبہ بھی ہو غیر کے عتابوں کا

پُر اُمید سی دیکھی کشتِ تشنہ لب ماجدؔ

اِس کی سمت بھی شاید رُخ پھرا سحابوں کا

٭٭٭

غزلیں
صبا اکبر آبادی
(۱)
 بھیڑ تنہائیوں کا میلا ہے

 آدمی آ دمی اکیلا ہے

 یہ سمجھ کر کہ تیری منشا تھی
 ہم نے ہر غم خوشی سے جھیلا ہے

 آؤ تنہا چلیں سوئے منزل

 کارواں تو بڑا جھمیلا ہے

 انتظامات ہیں خدائی کے

 اور میرا خدا اکیلا ہے

 اے صبا لفظ وہ کھلونے ہیں
 عمر  بھر ہم نے جن سے کھیلا ہے

(۲)
 فکر کی ضو دماغ میں گم ہے

 روشنی خود چراغ میں گم ہے

 کل جو نکلا تھا ڈھونڈنے تجھ کو

 آج اپنے سراغ میں گم ہے

 خار ہیں راستوں میں آوارہ

 بوئے گل صحنِ باغ میں گم ہے

 اُس تجلّی سے کون ہے آگاہ

 جو مرے دلکے داغ میں گم ہے

 لب تک آئے تو کوئی بات بنے

 کیفِ بادہ ایاغ میں گم ہے

 تیرگی کو کہاں تلاش کروں

 ہر اندھیرا چراغ میں گم ہے

 میں صبا جنگلوں میں پھرتا ہوں

 دل تمنائے باغ میں گم ہے

٭٭٭
غزلیں
ظفر اقبال

طلسم ہوش ربا میں  پتنگ اڑتی ہے

کسی عقب کی ہوا میں  پتنگ اڑتی ہے

چڑھے ہیں  کاٹنے والوں  پہ لوٹنے والے

اسی ہجوم بلا میں  پتنگ اڑتی ہے

پتنگ اڑانے سے کیا منع کر سکے زاہد

کہ اس کی اپنی عبا میں  پتنگ اڑتی ہے

کہیں  چھتوں  پہ بپا ہے بسنت کا تہوار

کہیں  پہ تنگیِ جا میں  پتنگ اُڑتی ہے

کہیں  فلک پہ سرکتی ہے سرسراتی ہوئی
کہیں  دلوں  کی فضا میں  پتنگ اڑتی ہے

کھلا ہے اس پہ کچھ ایسے بہار کا موسم

ہے رخ پہ رنگ، قبا میں  پتنگ اڑتی ہے

یہ خواب ہے کہ الجھتا ہے اور خوابوں  سے

یہ چاند ہے کہ خلا میں  پتنگ اُڑتی ہے

امید وصل میں  سو جائیں  ہم کبھی تو، ظفر

ہماری خواب سرا میں  پتنگ اڑتی ہے

***

بیٹھے رہے اور بن نہ سکی بات ہماری
کیا  کیجئے اتنی ہی تھی اوقات ہماری
کچھ اپنے سوا ہم کو دکھائی نہیں  دیتا

رہتی ہے فقط پیش نظر ذات ہماری
دشنام ہے ، رسوائی ہے اور طعنہ اغیار

ہوتی ہے تواضع یہی دن رات ہماری
خوش فہم ہوں  جتنے بھی زیادہ ،مگر اے کاش

تصدیق تو کرتے کبھی حالات ہماری
ممکن ہی نہیں  اپنے مقدر کا بدلنا

جب تک کہ بدلتی نہیں  عادات ہماری
سو جوتے  بھی کھانا پڑے ، سو پیاز بھی ہم کو

اکثر رہی ایسی ہی مدارات ہماری
اب ان کے اشارات کی تکمیل ہے لازم

جن کے لئے ہونا تھیں  ہدایات  ہماری
دشمن کو یہ مژدہ ہو کہ زحمت نہ اٹھائے

خود اپنے مخالف ہیں  مہمات ہماری
اوروں  سے چلن کوئی الگ ہے ظفر ، اپنا

مشہور ہیں  عالم میں  حکایات ہماری 

٭٭٭
مصحف اقبال توصیفی
کٹی عمر اک در پہ رہتے ہوئے

بڑی شرم آتی ہے کہتے ہوئے

چلا تھا جہاں سے کھڑا ہوں وہیں
سمندر کو دیکھا ہے بہتے ہوئے

زمیں پر گرا میں ، ہوا میں اڑا

بس اک خواب کا وار سہتے ہوئے

یہ قصرِ امل اس کی بنیاد کیا
اسے ہم نے دیکھا ہے ڈہتے ہوئے

سنو میری جاں بیر اچھا نہیں
مگر مجھ سے دریا میں رہتے ہوئے

منوّر راناؔ

مٹی میں ملا دے کہ جدا ہو نہیں سکتا

اب سے زیادہ میں ترا ہو نہیں سکتا

دہلیز پہ رکھ دی ہیں کسی شخص نے آنکھیں
روشن کبھی اتنا تو دیا ہو نہیں سکتا

اے موت مجھے تو نے مصیبت سے نکالا

صیاد سمجھتا تھا، رہا ہو نہیں سکتا

بس تو مری آواز سے آواز ملا دے

پھر دیکھ کہ اس شہر میں کیا ہو نہیں سکتا

پیشانی کو سجدے بھی عطا کر مرے مولیٰ
آنکھوں سے تو یہ قرض ادا ہو نہیں سکتا

دربار میں جانا مرا دشوار بہت ہے

جو شخص قلندر ہو گدا ہو نہیں سکتا

اس خاک بدن کو کبھی پہنچا دے وہاں بھی
کیا اتنا کرم بادِ صبا ہو نہیں سکتا

٭٭٭
غلام مرتضیٰ راہیؔ
بھر کے جھولی میں اپنے ہیروں کو

بھیج دیتے ہیں ہم فقیروں کو

کیا سمندر کو کم پڑا پانی
جو ابھرنے دیا جزیروں کو

ختم کروانے پہ ’تلا ہے کوئی
آنسوؤں کے مرے ذخیروں کو

آنے والی کسی سواری نے

روک رکھا ہے راہ گیروں کو

ان کی کیا فکر ، جن کو قید بھلی
چھوڑئیے زلف کے اسیروں کو

ہم فقیرانہ ملتے رہتے ہیں
ہم نہ جانیں گے کیا امیروں کو

٭٭٭
سکندر حمید عرفان

میرے گلشن کی تتلیاں ساری
جا چکیں میری بیٹیاں ساری
پھول جن جن پہ کھلنے والے تھے

کاٹ دیں اس نے ٹہنیاں ساری
اب کے بادل اگر نہیں برسے

سوکھ جائینگی کھیتیاں ساری
اس کے ہاتھوں میں جانے کیوں ایسے
میں نے دیدی ہیں انگلیاں ساری
چند سکّے فضا میں کیا اچھلے

کھل گئیں بند مٹھیاں ساری
کل کا اخبار تم نے دیکھا ہے

خون اگلتی ہیں سرخیاں ساری
اس نے عرفانؔ چھین لیں مجھ سے

میری اس کی کہانیاں ساری 

٭٭٭
حبیب اجملی
بھٹکیں گے معرفت میں کہاں تک ہوا کے نام

موسم نے کچھ خطوط لکھے ہیں فضا کے نام
لکھتی ہے صبح، شام، شفق، چاندنی، دھنک

ہر منظرِ نگاہ اسی خوش نما کے نام

روتی ہے پھول پھول بہارِ چمن لہو

آیا کوئی پیام خزاں کا صبا کے نام

اس نے اسے پیامِ محبت سمجھ لیا
لکھا تھا یوں لفافے پہ میں نے سجا کے نام

گلشن میں رنگ و بو سے ہے اے گل تری شناخت

ہوتا نہیں چمن میں فقط مسکرا کے نام

چھایا ہے ذہن و دل پہ کوئی ریشمی خیال
ہے زندگی حبیبؔ کسی ریشما کے نام

***

زیست گھبرائی، سڑک تک آ گئی
موت لے آئی، سڑک تک آ گئی
ماں کی ممتا، لاڈلے بیٹے کی بھوک

جب نہ سہہ پائی، سڑک تک آ گئی
بند گوداموں میں ہے جنسِ ضمیر
اور مہنگائی سڑک تک آ گئی
دھڑکنوں کے شور سے واقف نہ تھی
وہ جو گھبرائی، سڑک تک آ گئی
وہ ہُوا ہے اب کے بارش کا اثر

جھیل کی کائی سڑک تک آ گئی
غم یہ تھا پگڑی اچھلنے کا حبیبؔ
شانِ آبائی سڑک تک آ گئی
***
یہ اشک، جگنو، چراغ، انجمن ستاروں کی
ہے شام ہی سے لگی بھیڑ غم گساروں کی
تمام چہرۂ گُل تمتما کے سرخ ہوا

وہ چھیڑ چھاڑ ہوئی شبنمی شراروں کی
ابھی نظر سے نہ ہٹنا، کہ ہے بہت عادی
یہ میری چشمِ طلب دلنشیں نظاروں کی
مُکر نہ جانا، شبِ وعدہ، تم چلے آنا

تمھیں قسم ہے تمھاری تمھارے پیاروں کی
تمام خلق پہ بھاری ہے آدمی کا وجود

اگرچہ صف میں ہے شامل گناہ گاروں کی
کسی غزل کا کوئی شعر کیسے سمجھو گے

زباں سمجھتے نہیں تم اگر اشاروں کی
حبیبؔ گھر کے مسائل سے تم نہ گھبرانا

کہ پھول ہنستے ہیں صحبت میں رہ کے خاروں کی
٭٭٭
عزیز نبیل
(۱)
شام ہو گی کوئی سہما ہوا صحرا ہو گا

جب مرے ساتھ ہی خورشید بھی ڈوبا ہو گا

بس یہی سوچ کے تقسیم ہوا جاتا ہوں

وہ بھی ہر لمحہ مرے غم میں بکھرتا ہو گا

پھر تری یاد نے بہروپ بھرا ایک نیا
پھر مرے سامنے ماضی کا تماشہ ہو گا

لوگ یونہی تو نہیں ہو گئے دشمن میرے
تیری آنکھوں میں مرا عکس چمکتا ہو گا

درد کی جھیل تو خاموش نہیں تھی اتنی
اس طرف تم نے کوئی سنگ اچھالا ہو گا

کب تلک پیاس کو ہمراہ لئے بھٹکیں گے

شہر سے دور چلو کوئی تو دریا ہو گا

یہ جو ماحول میں اک شور سا برپا ہے نبیلؔ
دل کی بستی میں کوئی خاک اڑاتا ہو گا

٭٭
(۲)
ہر اک منظر بھگونا چاہتی ہے

اداسی خوب رونا چاہتی ہے

مجھے اک پل کی یکسوئی عطا ہو

غزل تخلیق ہونا چاہتی ہے

کسی کی یاد کی خاموش بارش

مرے سب زخم دھونا چاہتی ہے

تمنّا کس قدر سادہ ہے میری
فضا میں نور بونا چاہتی ہے

ان آنکھوں کی کہانی صرف اتنی!

نظر آواز ہونا چاہتی ہے

تمہارے حسن کے حیرت کدے میں
مری بینائی کھونا چاہتی ہے

وہی معصوم سی بچپن کی حسرت

بہلنے کو کھلونا چاہتی ہے

مری آنکھوں کی یہ بے خواب دنیا
کوئی سپنا سلونا چاہتی ہے

اداسی  تھک چکی ہے روتے روتے

ذرا سی دیر سونا چاہتی ہے

٭٭
(۳)
کیسے عجیب لوگ ہیں غمناک بھی نہیں
یوں رائگاں ہوئے ہیں کہ ادراک بھی نہیں
مانا کہ ایک دوست نے رستہ بدل لیا
ہے سانحہ پر اتنا المناک بھی نہیں
یہ حکم ہے کہ ہو کوئی تخلیق شاہکار

کوزہ گروں کے پاس کوئی چاک بھی نہیں
میرا لباس سچ ہے وہی زیبِ تن بھی ہے

اور میرے پاس دوسری پوشاک بھی نہیں
وہ کون ہے کرے جو ہواؤں سے گفتگو

اب میرے دل میں خواہشِ افلاک بھی نہیں
مجموعے چھاپ چھاپ کے لاتا ہے روز روز

جس شخص کا شعورِ سخن خاک بھی نہیں
آخر سبھی حریف ہوئے رزقِ ماہ و سال

باقی ہے اک نبیلؔ جو چالاک بھی نہیں
٭٭٭
رئیس انصاری
کوئی درخت کوئی سائباں رہے نہ رہے

بزرگ زندہ رہیں آسماں رہے نہ رہے

کوئی تو دے گا صدا حرفِ حق کی دنیا میں
ہمارے منہ میں ہماری زباں رہے نہ رہے

ہمیں تو لڑنا ہے دنیا میں ظالموں کے خلاف

قلم رہے کوئی تیر و کماں رہے نہ رہے

ہمیں تو پڑھنا ہے میدانِ جنگ میں بھی نماز

مؤذنوں کے لبوں پر اذاں رہے نہ رہے

یہ اقتدار کے بھوکے یہ رشوتوں کے وزیر
بلا سے ان کی یہ ہندوستاں رہے نہ رہے

خدا کریگا سمندر میں رہنمائی بھی
یہ ناؤ باقی رہے بادباں رہے نہ رہے

٭٭٭
نوشاد مومن

وفا میں کوئی کھرا اب کہاں نکلتا ہے

یقیں سمجھتا ہوں جس کو گماں نکلتا ہے

مصالحت کی ردا اوڑھ لی ہے دنیا نے

جسے بھی دیکھئے وہ بے زباں نکلتا ہے

اُسے خبر ہے ، مقدر ہے ڈوبنا لیکن
بڑے غرور سے سورج یہاں نکلتا ہے

ہے جان باقی مگر خشک ہو گئی آنکھیں
اب اس کی یاد میں آنسو کہاں نکلتا ہے

جسے عزیز سمجھتے رہے وہی مومن

ہمارے واسطے لیکر سناں نکلتا ہے

٭٭٭
کہانیاں
ڈراکیولا
 مشرف عالم ذوقی
مصنف کا بیان
"میں ہر بار تمہارے گھر کی الگنی پر گیلے کپڑے کی طرح ’ٹنگی‘ رہی۔ تم میرے لئے مٹھی مٹھی بھر دھوپ لاتے تھے۔ اور میں تھی، برف جیسی یخ___ دھوپ تمہاری میٹھوں سے جھر جھر جاتی تھی۔ ۔ ۔  سوکھتی کیسے میں۔ ۔ ۔ ؟ تمہارے ہی گھر کی الگنی پر ٹنگی رہی۔ دُکھ دینے کے لئے تمہیں۔"

وہ کچھ ایسا ہی سوچتی تھی۔ اپنے بارے میں___ وہ یعنی، صوفیہ مشتاق احمد۔ اُسے اپنے بارے میں کچھ بھی سوچنے کا حق حاصل تھا۔ جیسے یہ کہ راتیں کیوں ہوتی ہیں؟ جیسے یہ، کہ آسمان پر ٹمٹماتے تاروں میں، اُس کی بھولی بسری عمر کیسے سما جاتی ہے۔ جیسے یہ کہ صبح کیوں ہوتی ہے۔ سورج کیوں نکلتا ہے۔ دھوپ سے زندگی کا کیسا رشتہ ہوتا ہے___ ؟

قارئین، مجھے احساس ہے کہ میں نے کہانی غلط جگہ سے شروع کر دی۔ اور یہ کوئی نئی بات نہیں ہے۔ ایسا میرے ساتھ اکثر ہوا ہے۔ مگر پیارے قارئین، مجھے اس بات کا اعتراف کر لینے دیجئے کہ مجھے اس کہانی کو لکھنے کا کوئی حق نہیں تھا اور یقین جانیے، اس کہانی کے کرداروں سے، ملنے سے قبل تک مجھے اس بات کا احساس تک نہیں تھا کہ زندگی سے جڑی بے حد معمولی سچائیاں اتنی تلخ، اتنی سنگین بھی ہو سکتی ہیں___ مجھے یہ بھی احساس ہے کہ آج کے عہد میں، جس کے بارے میں یہاں تک کہا جاتا ہے کہ اس سے زیادہ مہذب ترین دنیا کا کوئی تصور جارج بش کے پاس بھی نہیں ہے___ اور نیوکلیائی ہتھیاروں کی، انسانوں کے قتل عام کی اس سے بدصورت مثال شاید تاریخ کے بے رحم صفوں پر بھی مشکل سے ہی ملے گی___ مجھے احساس ہے کہ انسانی بم، جینوم، کلوننگ اور نیو ٹکنالوجی کے اس عہد میں میں آپ کو ایک ایسی کہانی سنانے جا رہا ہوں، جس پر چوتھی دنیا کے مہذب ترین لوگ شاید ہی بھروسہ کر سکیں___ انسانوں کو غلام بنانے والی کہانیاں اور غلاموں سے کیڑے مکوڑوں سے بھی زیادہ بدترین سلوک کی فنتاسیاں، معاف کیجئے گا، لوگ بھولے نہیں ہیں___ تاریخ کے صفحات اذیت اور جبر کی مثالوں سے بھرے پڑے ہیں___ لیکن یقین جانئے، میں ایسی کوئی رس بھری، لذیذ داستان آپ کے سامنے رکھنے نہیں آیا___ اور آپ ہنسیں گے، یقیناً آپ کو ہنسنا چاہئے___ کہ خود کو مہذب ثابت کرنے کی ریس میں اگر آپ کو کوئی ایسا قصہ سنایا جائے کہ عظیم طاقتوں میں سے ایک بننے جا رہے ملک ہندستان میں، سن 2005 میں، ایک مسلمان لڑکی اپنی شادی کے لئے، ’شاہزادوں‘ کا انتظار کرتے کرتے تھک گئی اور اچانک ایک دن اُس نے ایک تنہا، اُداس کمرے میں___ آسیبی داستانوں کے مشہور زمانہ کردار ڈراکیولا کو دیکھ لیا___تو چونکئے گا مت___

اور یقین جانیے، ہماری اس کہانی کی کردار صوفیہ مشتاق احمد کے ساتھ یہی ہوا___

**

آدھی رات کا گجر بج چکا تھا۔ کمرے میں زیرو پاور کا بلب جل رہا تھا۔ باہر خوفناک آندھیاں چل رہی تھیں۔ پتّے سرسرا رہے تھے۔ باہر کوئی جنگل نہیں تھا۔ پھر بھی چمگادڑوں، بھیڑیوں، الّو اور طرح طرح کی خوفناک آوازیں رات کے پُر اسرار سناٹے کو اور بھی زیادہ خوفناک بنا رہی تھیں اور یقیناً یہ دستک کی آواز تھی___ نہیں۔ کوئی تھا، جو دیواروں پر رینگ رہا تھا ___کیا ویمپائر___ ؟اُف، خوفناک آوازوں کا ریلا جسم میں دہشت کا طوفان برپا کرنے کے لئے کافی تھا۔ سہمی ہوئی سی وہ اٹھی۔ بدن میں کاٹو تو خون نہیں___ وہ اٹھی، اور تھرتھراتی، کانپتی کھڑکی کی طرف بڑھی۔ لڑکھڑاتے کانپتے ہاتھوں سے کھلی کھڑکی کے پٹ بند کرنے چاہے تو ایک دم سے چونک پڑی___ کوئی تھا جو دیواروں پر چھپکلی کی طرح رینگ رہا تھا۔ اُف۔ اُس نے خوفزدہ ہو کر دیکھا۔ یقیناً یہ ڈراکیولا تھا، ہونٹ انسانی خون سے تر___ دانت، لمبے، بڑے اور سرخ___ وہ اپنے ’کو فن‘ سے باہر آیا تھا۔ صبح کی سپیدی تک اپنے ہونے کا جشن منانے یا پھر انسانی خون کا ذائقہ تلاش کرنے۔ ۔ ۔  وہ یکبارگی پھر خوف سے نہا گئی۔کسی اسپائیڈر مین کی طرح ڈراکیولا اُس کی طرف دیکھ رہا تھا۔ دیوار پر آرام سے چھپکلی کی طرح___ پنجوں پر اُس کی گرفت مضبوط تھی۔ وہ اُسی کی طرف دیکھ رہا تھا۔ اُس کی گھگھی بندھ گئی۔ وہ چیخنا چاہتی تھی مگر۔ ۔ ۔  رینگتا ہوا، ڈراکیولا، ایکدم، دوسرے ہی لمحے اُس کے کمرے میں تھا___ اُس کی آنکھوں میں وحشیانہ چمک تھی۔ ۔ ۔  اور اُس کے نوکیلے دانت اُس کی نازک ملائم گردن کی طرف بڑھ رہے تھے۔ ۔ ۔  اُس کی آنکھوں میں نیم بے ہوشی کی دھند چھا رہی تھی___

مصنف سے صوفیہ مشتاق احمد کی بات چیت
’اُف، ڈراؤنا خواب، لیکن اس صدی میں ڈراکیولا___ آپ کتابیں بہت پڑھتی ہیں، ڈراؤنی کتابیں؟‘
’نہیں پڑھتی۔‘

’پھر یہ خواب‘

’نہیں، یہ خواب نہیں ہے۔ دیکھئے۔ ۔ ۔ ‘

مصنف کے لئے یہ صبر آزما لمحہ تھا۔ یقیناً اُس کی گردن کی ملائم جلد کے پاس کئی داغ تھے___ لیکن کیا یہ ڈراکیولا کے نوکیلے دانتوں کے نشان تھے، یا۔ ۔ ۔  مصنف اِن ’اذیت گزار‘ لمحوں کے سفر سے، پھیکی ہنسی ہنستا ہوا اپنے آپ کو باہر نکالنے کا خواہشمند تھا___

’یقیناً یہ داغ۔ ۔ ۔  آپ سمجھ رہے ہیں نا، ایک صبح ہم اٹھتے ہیں۔ اور کیڑے نے۔ ۔ ۔  کیڑا۔ ۔ ۔  آپ سمجھ رہے ہیں نا۔ ۔ ۔ ؟‘

صوفیہ مشتاق احمد کا چہرہ اس وقت، لیوناڈوی ونچی کی پینٹنگ مونالزا کی طرح ہو رہا تھا، جس کے تاثر کو آپ لفظوں کا لباس پہنا ہی نہیں سکتے۔ یقیناً۔ ۔ ۔  وہ کیڑا ہی تھا۔ نوکیلے دانتوں والا ایک خوفناک کیڑا۔ ۔ ۔  اور آپ سے زیادہ بہتر کون جانے گا کہ اس صدی میں انسان سے زیادہ خوفناک کیڑا۔ ۔ ۔  دوسرا کون ہو سکتا ہے۔ ۔ ۔ ‘

ہے۔ ۔ ۔ ہے۔ ۔ ۔ ہے۔ ۔ ۔ ، مصنف پھیکی ہنسی ہنسنے پر مجبور تھا۔ ۔ ۔  ’یہ سب تو دانشوری، دانشمندی کی باتیں ہیں۔ ہے۔ ۔ ۔ ہے۔ ۔ ۔ ‘

مصنف کے الفاظ کھو گئے تھے۔ ۔ ۔  لیکن وہم و گمان کی ایک بے نام سی کہانی یہ بھی تھی کہ مصنف نے وہ داغ دیکھے۔ ۔ ۔  اور یقیناً وہ داغ اُس کی گردن پر موجود تھے۔ ۔ ۔

لیکن اس کہانی کے ساتھ اس بے معنی گفتگو، ڈراکیولا، صوفیہ مشتاق احمد کی گردن میں پڑے ڈراکیولا کے نوکیلے دانتوں کے نشان کا کوئی رشتہ نہیں ہے___ لیکن یقیناً اس گفتگو کے بعد ہی اس کہانی کی بنیاد پڑی تھی، اور یقیناً___  اب جو کچھ میں سنانے جا رہا ہوں، وہ بیان کی شکل میں ہے اور اس بیان میں، میں شامل ضرور ہوں، لیکن یہ یقین کرنا ضروری ہے کہ اس کہانی میں، اپنی طرف سے میں نے کوئی اضافہ یا الٹ پھیر نہیں کیا ہے۔ ۔ ۔  اس سے پہلے کہ الگ الگ بیانات کا سلسلہ شروع ہو، مختصراً اس کہانی کے کرداروں سے آپ کا تعارف کرا دوں۔ دلّی جمنا پار رہائشی علاقے میں ایک چھوٹی سی مڈل کلاس فیملی___ بڑی بہن ثریا مشتاق احمد۔ عمر پینتیس سال۔ ثریا کے شوہر اشرف علی___ عمر چالیس سال۔ نادر مشتاق احمد، ثریا کا بھائی۔ عمر 30سال۔ اور ہماری اس کہانی کی ہیروئن (نہیں معاف کیجئے گا، بڑھتی عمر کے احساس کے ساتھ ایک ڈری سہمی سی لڑکی ہماری کہانی کی ہیروئن کیسے ہو سکتی ہے)صوفیہ مشتاق احمد، عمر 25سال۔

تو اس کہانی کا آغاز جنوری مہینہ کی 8تاریخ سے ہوتا ہے۔ سردی اپنے شباب پر تھی۔ سرد ہوائیں چل رہی تھیں۔ دانت سرد لہری سے کٹکٹا رہے تھے۔ لیکن جمنا پار، پریہ درشنی وہار، فلیٹ نمبر بی 302 میں ایک ناخوشگوار حادثہ وقوع پذیر ہو چکا تھا۔

کوئی تھا، جو تیزی سے نکلا___ پہلے لڑکھڑایا، پھر باہر والے دروازہ کی چٹخنی کھولی اور تیز تیز، سرد رات اور کہاسوں کے درمیان، سیڑھیوں سے اُترتا ہوا، بھوت کی طرح غائب ہو گیا___

’وہ چلا گیا۔ ۔ ۔ ‘ یہ جیجو تھا۔ صوفیہ مشتاق احمد کا جیجو، آنکھوں میں خوف اور الجھن کے آثار ___ وہ چلا گیا اور ہمارے دیکھتے ہی دیکھتے۔‘

نادر مشتاق احمد نے نظر یں اٹھائیں۔ منظر کچھ ایسا تھا جیسے ویتنام اور ناگا ساکی، ایٹم بم دھماکے کے بعد ندیوں سے اٹھتے ہوئے آگ کے شعلے آسمان چھو گئے ہوں___ ’کیا ہوا، اُسی سے پوچھتے ہیں۔‘

’لیکن، کیا پوچھیں گے آپ___ ثریا ججو کی طرف مڑی۔ پھر ایک لمحے کو نظر اٹھا کر اُس نے نادر کی طرف دیکھا___ جذبات پر قابو رکھو، اُف، دیکھو۔ ۔ ۔  وہ کیا کر رہی ہے۔ ۔ ۔ ‘

’شاید وہ آرہی ہے۔ ۔ ۔ ‘  جیجو نے ہونٹوں پر انگلی رکھی___

’کوئی اُس سے کچھ بھی نہیں پوچھے گا۔‘ یہ ثریا تھی___

’تم بھی کیسی باتیں کرتی ہو باجی۔ کوئی اُس سے بھلا کیا پوچھ سکتا ہے۔ وہ بھی اس ماحول۔ ۔ ۔  اور ایسے عالم میں۔ لیکن۔ ۔ ۔  کچھ۔ ۔ ۔ ‘

’کچھ نہیں ہو گا۔‘

’ہم نے فیصلہ کرنے میں۔ ۔ ۔ ‘

ثریا مشتاق احمد، ایک لمبا سانس لیا۔ آواز ڈوبتی چلی گئی___ ’کہہ نہیں سکتی۔ ۔ ۔  مگر___ اُس نے اپنے شوہر اور نادرمشتاق احمد کی طرف ایک گہری نظر ڈالی___"ہم نے آپس میں بات کی تھی۔ اس کے سوا ہمارے پاس دوسرا راستہ ہی کیا تھا۔"

’وہ آ رہی ہے اور اب ہمیں خاموش ہو جانا چاہئے___ اور یقیناً ہمارے تاثرات ایسے نہیں ہونے چاہئیں کہ اُسے کسی بات کا شک ہو کہ ہم اُس کے بارے میں کیا سوچ رہے ہیں___ اور یقیناً ہمیں اُس کی نفسیات کو بھی سمجھنا ہو گا۔‘

یہ جیجو تھا___

باہر کہاسا زمین پر گر رہا تھا۔ رات برف سے زیادہ ٹھنڈ ہو گئی تھی___ دروازہ چرچرانے کی آواز ہوئی۔ برف پگھلی۔ دھند چھٹی۔ سامنے صوفیہ کھڑی تھی۔ صوفیہ مشتاق احمد۔ ایک لمحے کو وہ ان کے پاس آ کر ٹھہری۔ لیکن رُکی نہیں___ دوسرے ہی لمحے، وہ اپنے کمرے میں واپس لوٹ گئی___

پہلا بیان: ثریا مشتاق احمد

میں ثریا مشتاق احمد۔ پیدا ہوئی اتر پردیش کے بلند شہر میں۔ محلہ شیخاواں۔ مسلمانوں کا محلہ۔ زیادہ تر شیخ برادری کے مسلمان___ پاس میں مسجد تھی۔ پاپا مشتاق احمد کی چھوٹی سی دکان تھی۔ اسٹیشن روڈ پر۔ پنج گانہ نمازی___ پیشانی پر سجدے کے داغ۔ چہرہ ایسا نورانی اور معصوم کہ میں نے زندگی میں آج تک نہیں دیکھا اور ممی تو جیسے گائے تھیں۔ نادر چھوٹا بھائی تھا۔ اُس سے پانچ سال چھوٹا اور صوفیہ سمجھ سے دس سال چھوٹی تھی___ بچپن میں چھوٹی چھوٹی آنکھیں مٹکاتی تو شرارت سے سارا گھر خوشی سے جھوم جایا کرتا۔

کالج میں داخلے سے قبل ہی اشرف زندگی میں آ گئے تھے___ کیسے___؟ یہ لمبی کہانی ہے۔ چھوٹے سے شہر میں ایسی کہانیوں کے پر لگ جاتے ہیں۔ پھر کبوتر کی طرح پرواز کرتی یہ کہانیاں شیخاواں کے ایک گھر سے دوسرے گھر میں گونجنے لگی تھیں___

مما کو ہائپرٹینشن تھا___

پپا جلد گھر آ جاتے تھے، طبیعت کی خراب کا بہانہ بنا کر___ پڑوس والی مسجد سے نماز کی صدا بلند ہوتے ہی، وہ تیز تیز لپکتے مسجد پہنچ جایا کرتے۔ وہاں سے آتے، تو لفظوں کے تیر سے اُداس اور گھائل ہوتے___ ممی اور وہ گھنٹوں اشرف کے بارے میں باتیں کرتے رہتے___ مثلاً کیوں آتا ہے۔ کیا کام ہے___ خاندان تو اچھا ہے نا___ یہ لڑکی ناک تو نہیں کٹائے گی۔ صوفیہ تو کافی چھوٹی ہے___

نادر نے صرف ایک بار جلتی آنکھوں سے میری کی آنکھوں میں دیکھا تھا___ بجیا، یہ کیا تماشہ ہے۔ چاروں طرف تم دونوں کے ہی ریڈیو بج رہے ہیں۔

’تو بجنے دو نا۔ ۔ ۔ ‘

تب گول گول آنکھیں نکال کر صوفیہ نے میری طرف دیکھا تھا۔

’ایک ریڈیو میرے لئے بھی لادو نا۔ ۔ ۔ ‘

’پاگل، ایک ریڈیو نے ہی طوفان مچا دیا ہے۔ ۔ ۔ ‘ نادر ناگواری سے بولا

لیکن میں یہ کہانی کیوں سنا رہی ہوں۔ میری اور اشرف کی کہانی میں اگر کچھ دلچسپ ہے تو صرف یہ، کہ ہم نے لو میرج کی تھی۔ پھر اشرف دلّی آ گئے۔ اور میں بھی دلّی آ گئی___ اور جیسا کہ مہا نگروں میں ہوتا ہے ایک دن خبر آئی ۔ پپا نہیں رہے۔ دوسرے سال خبر آئی۔ ممی نہیں رہیں۔ شیخاواں اُجڑ گیا۔ گھر ویران ہو گیا۔ بلند شہر سے رشتہ ٹوٹ گیا___ نادر اور صوفیہ دونوں دلّی آ گئے۔ کبھی کبھی احساس ہوتا، اشرف ان دونوں کی موجودگی سے پریشان تو نہیں ہیں۔ لو میرج کا یہ بھی ایک فائدہ تھا کہ اشرف کسی بھی بات پر بولتے یا ٹوکتے نہیں تھے۔ مگر من میں کچھ گانٹھیں تو پڑہی جاتی ہیں___ کبھی جب اشرف کو، اُن کی اپنی دنیا میں قید اور اُداس دیکھتی تو دل کی بات ہونٹوں پر آ جاتی۔ ۔ ۔

’وہ۔ ۔ ۔  ایک دن پرواز کر جائیں گے۔ ۔ ۔ ‘

’ہاں۔ ۔ ۔ ‘

’کون جانتا تھا، ممی پاپا اس طرح ہمیں ذمہ داریوں سے باندھ کر۔ ۔ ۔ ‘

اشرف کہیں اور دیکھ رہے ہوتے___

’تم ان دونوں کی موجودگی کو لے کر۔ ۔ ۔  نہیں میرا مطلب ہے۔ ۔ ۔ ‘

اشرف گہرا سانس کھینچ کر کہتے ہیں___ ’بچے ہیں۔ ۔ ۔  لیکن۔ ۔ ۔  پرائیویسی کے یہی دن ہیں۔ یہ دن واپس نہیں آتے۔ ۔ ۔  یہ دن چلے گئے تو۔ ۔ ۔ ‘

نہیں، مجھے احساس تھا، اشرف کی رومانی دنیا میں نئی نئی فنتاسی اور خوبصورت کہانیوں کی ایک بڑی دنیا آباد ہے۔ ۔ ۔  وہ اکثر اس کا ذکر بھی کیا کرتے۔ ۔ ۔  مثلاً ہنسی ہنسی میں۔ ۔ ۔  ’ثریا، یہ لباس کیوں بنایا گیا۔ ۔ ۔  شادی کے بعد گھر میں میاں بیوی کو لباس نہیں پہننا چاہئے۔ ۔ ۔  نیچرل ڈریس۔ ۔ ۔  آخر ہم قدرتی لباس میں کیوں نہیں رہ سکتے۔ ۔ ۔ ؟ بس یہی تو چار دن ہوتے ہیں۔ ایک ساتھ سوئمنگ۔ ۔ ۔  ایک ساتھ۔ ۔ ۔ ‘

اشرف جب دن میں مجھے لے کر کمرہ بند کرنے کی کوشش کرتے تو وحشت سی ہوتی___ صوفیہ کیا سوچے گی۔ بڑی ہو رہی ہے۔ پھر جیسے کمرے کے بند سناٹے میں کوئی کیڑا چپکے سے منہ نکالتا___ اشرف ایکدم سے بوکھلا کر اُس سے الگ ہو جاتے۔ خود ہی آگے بڑھ کر دروازہ کھول دیتے۔ ۔ ۔ 

’جاؤ۔ تمہیں آزاد کرتا ہوں۔‘

مصنف سے ثریا مشتاق احمد کی مختصر سی گفتگو کے کچھ حصے

"تو گویا تم سمجھ رہی تھی۔ ۔ ۔  کہ کیڑے۔ ۔ ۔ ‘

’ہاں۔ ۔ ۔ ‘

’یقیناً یہ کیڑے صوفیہ نے بھی دیکھے تھے۔ ۔ ۔ ؟‘

’اور نادر نے بھی۔ ۔ ۔ ‘

’پھر ؟‘

’نادر کو اپنی خود داری کا احساس تھا___ وہ ایک بوجھ کی طرح اس گھر میں رہنے کے خلاف تھا اور اسی لئے اپنے لئے ایک چھوٹی سی نوکری کا بندوبست کرتے ہی۔ ۔ ۔ ‘

’اُس  نے یہیں تمہارے قریب ایک فلیٹ لے لیا۔‘

’ہاں۔ اور پھر صوفیہ کو بھی لے گیا۔ ۔ ۔ ‘

’نہیں۔ شروع میں نہیں لیا گیا۔ اُسے اپنی مجبوریوں کا احساس تھا۔ مگر۔ ۔ ۔  صوفیہ چپ چاپ رہنے لگی ___ سارا سارا دن گم صم___ اپنے آپ میں کھوئی۔ کسی سے بولنا چالنا تک نہیں۔ بس جی چاہا تو کبھی کبھی ٹی وی کے آگے بیٹھ گئی۔ اُس کا بس چلتا تو سارا سارا دن بستر پر سوئی رہتی___ مگر جیجو اور پرائے کے گھر میں رہنے کا احساس۔ ۔ ۔  اور اچانک اُس دن۔ ۔ ۔  وہی کیڑا۔ ۔ ۔

’کیڑا۔ ۔ ۔ ؟‘

ثریا مشتاق احمد اپنے بیان میں گم ہو گئی تھیں۔

ثریا مشتاق احمد کے بیان کا دوسرا حصہ

میٹا مارفوسس۔ آپ نے یقیناً یہ کہانی پڑھی ہو گی۔ نہیں، میں کیڑے میں، یا کیڑا مجھ میں تبدیل ہو گیا، ایسی کوئی بات نہیں۔ مگر وہ تھا، یہیں___ کمرے میں___ صبح، سورج نکلنے سے پہلے ہی، بستر چھوڑتے ہوئے، میں نے اُسے اشرف کی آنکھوں کے پاس رینگتے ہوئے صاف دیکھا تھا۔ نہیں، مجھے کہیں سے کوئی غلط فہمی نہیں ہے۔ یقیناً وہ تھا۔ اور میرے بھگانے سے پہلے ہی۔ ۔ ۔

اُس دن ارم کا برتھ ڈے تھا۔ اِرم کون۔ میری بیٹی۔ اشرف کی آنکھوں کا تارا۔ پانچ برس کی ارم کولے کر اشرف کی آنکھوں میں خوابوں کے اتنے جھومر اور فانوس دیکھے کہ ڈر ڈر جاتی۔ ۔ ۔  وہ ایک خوبصورت شیشے کا ایکوریم تھا، جو اشرف اُس کے لئے خصوصی طور پر لے کر آئے تھے___ شیشے کی رنگین دنیا میں تیرتی سپنیلی مچھلیاں۔ ۔ ۔  ’یہ سون مچھریاں ہیں۔ ۔ ۔ ‘ اشرف نے کہا تھا___ ایک دن میری بٹیا اس سے بھی خوبصورت ایک سون مچھلی بن جائے گی___ انسانی سون مچھلی۔ پھر اپنی ہی بات پر وہ زور سے ٹھہاکہ لگا کر ہنسے تھے۔ گھر سے باہر نکلتے ہوئے شام کی پارٹی کے بارے میں وہ کچھ تفصیلات بتا کر گئے تھے۔ بچوں کی فہرست بن گئی تھی۔ ڈرائنگ روم خوبصورت ڈھنگ سے سجانے کے لئے کہہ گئے تھے۔ ۔ ۔ ’ کیڑا‘۔ ۔ ۔  ایک بار پھر اشرف کے دروازہ کے باہر نکلتے ہی میں نے کیڑے کی جھلک دیکھی تھی۔ کیڑا۔ ۔ ۔  میں چیختے چیختے رہ گئی___ تب تک اشرف باہر نکل چکے تھے۔ ۔ ۔  چار بجے شام میں وہ واپس آئے تو ڈرائنگ روم کو ویسے کا ویسا پاکر وہ چیخ اٹھے۔

’صوفیہ کہاں ہے۔ ۔ ۔ ‘

’وہ۔ ۔ ۔  سو رہی ہے۔ ۔ ۔ ‘

’کیا۔ سات بجے تک محلے ٹولے کے بچے آ جائیں گے اور ابھی تک وہ سو رہی ہے۔ اتنے سارے لوگوں کو پالنے کا ٹھیکا لے لیا ہے تم نے۔ یہ سونے کا وقت ہے۔ ۔ ۔  اور تم۔ ۔ ۔  تم کیا کرتی رہی۔ ۔ ۔ ‘

اشرف غصے سے بول رہے تھے۔ ۔ ۔  کیڑا اُن کی آنکھوں کی پتلیوں پر چپ چاپ بیٹھا تھا۔ کمرے سے باہر نکل کر دیوار سے سٹی ہوئی، تھر تھر کانپ رہی صوفیہ کو میں نے پہلی بار دیکھا۔ شاید اشرف نے بھی صوفیہ کا یہ رنگ دیکھ لیا تھا۔ ایک لمحے کو وہ ٹھہرے۔ پھر اپنے کمرے میں داخل ہو گئے۔ دروازہ زور سے بند کر لیا___

نادر مشتاق احمد کا بیان
نہیں۔ میں اشرف بھائی کو قصوروار نہیں ماننا۔ یقیناً ہم نے اُن کی زندگی میں سیندھ لگائی تھی۔ تقدیر کی مجبوری اپنی جگہ، لیکن اپنے اپنے فیوچر کے لئے کسی کی زندگی میں جبر کے طور پر داخل ہونے کا ہمیں کیا حق تھا___ صوفیہ اُس دن کا فی روئی تھی۔ مجھے احساس تھا۔ شاید جان لیوا تنہائی کے اُداس مکالمے اُسے بار بار پریشان کر رہے تھے۔ مجھے اُسے ایک بھائی کی سطح پر، اس سناٹے سے باہر نکالنا تھا۔ اور میں نے اُسے نکالا۔ دوسرے دن، یعنی اس ناخوشگوار حادثے کے دوسرے دن میں اُسے اپنے گھر لے گیا اور ایک دو ماہ بعد اُس کا داخلہ کمپیوٹر میں کرا دیا۔ شاید اُسے اپنی تنہائیوں کو بانٹنے کا موقع مل جائے۔ میں جانتا تھا۔ وہ کوئی دوست نہیں بنا سکتی۔ بوائے فرینڈ تو بالکل نہیں۔ لیکن بڑی ہوتی صوفیہ کی ذمہ داری سے آزاد ہونے کا خیال مجھے زیادہ ستائے جا رہا تھا۔ کیونکہ مجھے امریکہ جانا تھا۔ میرے خواب امریکہ میں بستے تھے اور پھر شروع ہوا آنکھ مچونی کا کھیل___ نہیں صاحب ۔ پہلی بار احساس ہوا، کہ بجیا نے خود لڑکا پسند کر کے کتنی قابلیت دکھائی تھی___ رشتہ دار،عزیز، جان پہچان والے، رشتہ گھر، شادی ڈاٹ کام، مہندی ڈاٹ کام.. لڑکا دیکھنے کا سفر شروع ہوا تو جیسے ایک نئے بازار کو دیکھنے کا موقع ملا۔ نہیں صاحب۔ مجھے معاف کیجئے۔ یقیناً اس لفظ سے بہتر کوئی لفظ میرے پاس نہیں ہے۔ بازار___ ہر کسی نے اپنے اپنے جانور کو پال پوس کر تیار کیا تھا۔ بقرعید کے موقع پر فروخت کرنے کے لئے___ قیمتیں آسمان چھو رہی تھیں۔ اُس پر گھر گھرانہ، شجرہ نسب کی تفصیل___ یہ بازار میرے لئے اور بجیا کے لئے نیا تھا۔ صوفیہ ہمیں گاڑی میں آتے جاتے ہوئے دیکھتی۔ بجیاکو فون پر باتیں کرتے ہوئے سنتی۔ پھر واپس آ کر ہمارے خاموش چہرے پر اپنی ادھ کھلی آنکھیں رکھ کر، واپس اپنے کمرے میں لوٹ جاتی___ بجیا کو کبھی کبھی غصّہ آ جاتا۔ ۔ ۔

’سب کے رشتے ہو جاتے ہیں۔ مگر یہاں۔ ۔ ۔ ‘

جیجو ایک لمبا سانس بھر کر کہے۔ ۔ ۔ ’ فکر کیوں کرتی ہو ، آسمان سے ایک دن۔ ۔ ۔ ‘

وہ صوفیہ کے کمرے میں جاتے۔ اُسے بانہوں کے سہارے واپس لے کر آتے___ "کیا کمی ہے اس میں۔ ۔ ۔  اور ابھی عمر کون سی عمر نکلی جا رہی ہے۔ ۔ ۔ ‘ہوئی ہے۔ ۔ ۔ ‘ وہ ایک بار پھر ٹھنڈا سانس بھرتے۔ ہر چیز کا وقت مقرر ہے۔ کیوں صوفیہ۔ ایک دن چپکے سے ایک شاہزادہ آئے گا اور ہوا کے رتھ پر بیٹھا کر۔ ۔۔"

’نہیں۔ کوئی نہیں آئے گا۔‘ صوفیہ مسکرانے کی کوشش کرتی۔

’آئے گا۔ ۔ ۔ ‘ جیجو میری طرف مڑتے۔ ’نادر، اس قدر پریشان ہونے ضرورت نہیں ہے۔ صوفیہ سے زیادہ خوبصورت لڑکی میں نے کم کم دیکھی ہے، اس کا اعتراف کرتا ہوں۔ مگر کمی کیا ہے صوفیہ میں___‘ جیجو ہنستے۔ بس ایک کمی ہے۔ خوبصورت کے ساتھ خوب سیرت بھی ہے۔ اور خوب سیرت ’لڑکیوں کے بازار ذرا ٹھنڈے ہیں۔ ۔ ۔ ‘

’میں کیا خوب سیرت نہیں تھی۔ ۔ ۔ ‘ ثریا آنکھیں تریرنے کی کوشش کرتی تو جیجو فلک شگاف قہقہہ بلند کرتے___’ خود پر کیوں لیتی ہو۔ صوفیہ مختلف ہے۔ اور ایک دن۔ ۔ ۔

میں سوچتا تھا۔ ایک دن ۔ ۔ ۔  ایک دن کیا ہو گا___ کوئی معجزہ ہو جائے گا___ چمتکار۔ امریکہ بار بار خوابوں میں منڈراتا ہے۔ نہیں ہنسیے مت___ پریتی زنٹا، منموہن سنگھ اور ہمارے نیتاؤں سے زیادہ کلنٹن، بش اور کیری مجھے اپنے لگتے تھے۔ جینفر لوپیز کے خیالوں میں، میں زیادہ ڈوبا رہتا تھا___ ہاں، یاد آیا۔ ایک لڑکا اور آیا تھا۔ فریاد عارف۔ لدھیانہ کا۔ قد پانچ فٹ دس انچ۔ عمر چالیس سال۔ باہر رہنے کا، دس برس کا تجربہ تھا۔ عمر زیادہ تھی تو کیا ہوا۔ یہ رشتہ ہمیں نیٹ سے ملا تھا۔ صوفیہ کی تصویر اور بایوڈاٹا لڑکے کو پسند آیا تھا۔ اُس کی تصویر بھی نیٹ سے ہم نے نکال لی تھی۔ شکل اچھی نہیں تھی۔ لیکن کیا شکل ہی سب کچھ ہوتی ہے۔ ۔ ۔  ہاں، اُس کے ہونٹوں کے پاس ایک داغ تھا۔ ۔ ۔  پتہ نہیں، کس چیز کا داغ تھا۔ جلے کا یا۔ ۔ ۔  مگر داغ تھا___ ڈرتے ڈرتے ہم نے تصویر صوفیہ کے حوالے کی۔ مگر تصویر دیتے ہوئے یقیناً ہمارے ہاتھ کانپ رہے تھے۔ نظر جھکی ہوئی تھی۔

صوفیہ مشتاق احمد کا بیان
تصویر میں ہاتھ میں لیتے ہی ہنس پڑی تھی۔ یہ پاپا کے کوئی دوست ہیں کیا۔ ۔ ۔  نہیں، کم از کم جیجو مجھ سے اتنا بُرا مذاق نہیں کر سکتے۔ جیجو کے گھر سے باہر آنے کے بعد بھی میں جیجو کے لئے ذرا بھی خفا نہیں تھی۔ یقیناً وہ سب سے زیادہ مجھے پہچانتے تھے۔ اور یقیناً میرے لئے سب سے زیادہ جنگ بھی، وہی لڑتے تھے اور خاص کر ایسے موقع پر، جب کمرے میں یکایک کالی کالی بدلیاں چھا جاتیں۔ ۔ ۔  پھر جیسے تیز تیز آندھیوں کا چلنا شروع ہو جاتا۔ نہیں، میں نے تصویر دوبارہ دیکھی۔ ۔ ۔  اور اچانک چہرے کا طواف کرتی آنکھیں داغ کے نشان کے پاس آ کر ٹھہر گئیں۔ ہونٹ کے نیچے کا حصہ۔ ۔ ۔  تصور اور خیالوں کی وادیوں میں، بوسے کے لئے سب سے خوبصورت جگہ۔ میں تو اس جگہ کا بوسہ بھی نہیں لے سکتی۔ میں ہنس رہی تھی۔ پاگلوں کی طرح ہنس رہی تھی۔ کمرے میں دھند بڑھ رہی تھی۔ شاید باہر جیجو، بجیا اور نادر بھائی نے میرے ہنسنے کی آوازیں سن لی تھیں۔ ۔ 

’صوفیہ۔‘

دروازے پر تھاپ پڑ رہی تھی۔

نادر غصے میں تھے۔ ۔ ۔  ’دروازہ کیوں بند کر لیتی ہو۔‘

بجیا کی آنکھوں میں ایک لمحے کو ناگواری کے بادل لہرائے۔ ۔ ۔ ’ہم نے ابھی رشتہ منظور کہاں کیا ہے۔ صرف تم سے رائے پوچھی ہے۔ ۔ ۔

’نہیں۔ وہ۔ ۔ ۔  کیڑا۔‘

دروازہ کھولتے ہوئے میری آنکھیں وحشت میں ڈوبی تھیں___ جیجو نے سہارا دیا___ صوفے تک لائے___ کچھ ہی دیر میں مکالمے بدل گئے۔

’مگر کیڑا۔ ۔ ۔ ‘

نادر نے بجیا کی طرف دیکھا___ ’کیڑے بڑھ گئے ہیں۔ کیوں۔ رات بھر کاٹتے رہتے ہیں۔ دوا کا چھڑکاؤ کرو۔ یاگڈ نائٹ لگاؤ۔ مگر کیڑے نہیں بھاگتے۔ ۔ ۔ ‘

بجیا یعنی ثریا مشتاق احمد نے پلٹ کر میری طرف دیکھا۔ ہونٹوں پر ایک طنز بھری مسکان تھی۔

’آپ یقین جانیے،کوئی تھا۔ جو دیواروں پر رینگ رہا تھا۔ ایک دم سے کمرے کی دھوپ اُتر گئی۔ تاریکی چھا گئی ہے۔ ۔ ۔  کمرے میں کہاسے بھر گئے اور ۔ ۔ ۔  میں بہت کچھ کہنا چاہتی تھی مگر۔ ۔ ۔  میں نے دیکھا۔ ۔ ۔  جیجو آہستہ آہستہ میری طرف دیکھ رہے تھے___ پھر اُن کے ہونٹوں پر ایک مصنوعی مسکراہٹ داخل ہوئی___

’ایک ستارا آئے گا۔ ۔ ۔ ‘

"ستارے آسمان سے آتے آتے لوٹ گئے۔ ۔ ۔ " یہ بجیا تھی۔

"ہاں، لیکن گھبراؤ مت، ایک ستارہ آئے گا اور یوں اچھل کر تمہاری جھولی میں جا گرے گا۔ ۔ ۔ ‘ یہ جیجو تھا___ ہونٹوں پر ہنسی۔ پھر وہ تمہاری آنکھوں میں، کبھی ہونٹوں پر آ کر چیخے گا۔ ۔ ۔  یہ میں ہوں۔ پاگل۔ پہچانا نہیں مجھے۔ تمہاری قسمت کا ستارہ۔ ۔ ۔

’اُس کے چہرے پر دھوپ بہت تھی۔ تم نے دیکھا نا‘ بھائی نظر نیچی کئے بہن کو ٹٹول رہا تھا۔

"میں جگنو تلاش کرنے گئی تھی۔ راستہ بھٹک گئی___‘یہ وہ تھی۔ اُس کی آواز اندر کے روشن دان سے بلند ہوئی اور اندر ہی اندر گھٹ گئی۔

جیجو کا بیان
دراصل اُس 40سال کے ادھیڑ مرد کی تصویر دیکھ کر مجھے خود بہت غصہ آیا تھا___ نادر اور ثریا، رشتہ کے لئے مجھے کم ہی لے جاتے تھے۔ دراصل وہ اس ’مہرے‘ کو آخری وقت کے لئے بچا کر رکھنا چاہتے تھے اور کسی خاص موقع پر ہی خرچ کرنا چاہتے تھے۔ یہ سب میرے لئے بھی نیا تھا۔ کیونکہ ہر برس بدلتے کلینڈر کے ساتھ ہی، میں صوفیہ کو دیکھ کر اُداس اور پریشان ہوا ہا جا رہا تھا اور آپ سمجھ سکتے ہیں، خود صوفیہ کی کیا حالت ہو گی___ میرے لئے یہ یقین کرنا مشکل تھا کہ مسلمانوں کے یہاں، ایک خوبصورت جوان لڑکی کی شادی کو لے کر اتنی ساری الجھنیں سامنے آسکتی ہیں___ گھر گھرانہ اچھا۔ خاندان سیّد۔ مگر کسی کو لڑکی کا قد کچھ کم لگتا۔ کسی کو عمر کچھ زیادہ۔ کبھی کبھی جی چاہتا کہ پوچھنے والوں کا گریبان پکڑ کر کہوں، کہ اٹھارہ سال سے رشتہ تلاش کرتے ہوئے تم لوگوں نے اسے 23سال کا کر دیا ہے اور اب___ شاید میرے اسی غصّے کی وجہ سے نادر اور ثریا مجھے کبھی اپنے ساتھ نہیں لے گئے۔ مگر۔ ۔ ۔  کبھی کبھی اپنی بڑی ہوتی ارم کو دیکھ کر گہری سوچ میں گرفتار ہو جاتا ۔ کیا میرے ساتھ بھی___ اور ہوا یوں، کہ اچانک اُس دن ارم کو دیکھا تو ایکدم سے چونک گیا___ ارم غائب تھی۔ ارم میں صوفیہ آ گئی تھی___

مصنف کا بیان
قارئین، ایک بار پھر مداخلت کے لئے معافی چاہوں گا۔ کہانی شروع ہوئی تو سوچ کے دائرے پھیلتے چلے گئے۔ یہ میں کہا ں جا رہا ہوں۔ کیا یہ بھی کوئی کہانی ہو سکتی ہے۔ ایک مسلمان لڑکی کو لڑکے کی تلاش ہے۔ عمر 23سال، خوبصورت، تعلیم یافتہ___ تہذیب کی اتنی صدیاں پار کرنے کے بعد بھی،چوتھی دنیا کے، ہتھیاروں کی ریس میں آگے نکلنے والے ایک بڑے ملک میں، یہ مسئلہ ایک کہانی کا جزو بن سکتا ہے، میں نے کبھی سوچا نہیں تھا___

اُس دن، میں دوبارہ نادر مشتاق احمد کے گھر گیا۔ دروازہ کے پاس پہنچ کر بیل پر اُنگلی رکھی۔ دروازہ کھولنے والی وہی تھی۔

’آئیے۔‘

’نادر؟‘
’وہ باہر گئے ہیں۔‘

صوفیہ، صوفے پر دھنس گئی۔ کچھ لمحے خاموش رہنے کے بعد بولی___

’چائے بناؤں!‘

’نہیں۔ ابھی رہنے دو۔‘

میں آہستہ آہستہ آنکھیں گھماتا کمرے کی ویرانی کا جائزہ لے رہا تھا۔ دیوار پر قطار میں اُڑتی چار چڑیائیں کچھ اور ہی کہانی بیان کر رہی تھیں۔ تیسری والی چڑیا کی قطار ٹوٹ گئی تھی۔ تیسری چڑیا کیل سے جھول رہی تھی۔ پتہ نہیں کب سے۔ دیوار پر کنارے مشتاق احمد کی تصویر لگی تھی۔ تصویر پر ذرا بھی گرد نہیں تھی۔ جیسے ابھی ابھی گرد صاف کی گئی ہو۔ لیکن کمرے کی باقی چیزیں۔ ۔ ۔

’اندھیرا ہے‘ میں آہستہ سے بولا۔ جبکہ دوپہر کے تین بج رہے تھے۔ کھڑکی کے پاس پردہ پڑا تھا۔

’اِس گھر میں ہمیشہ اندھیرا رہتا ہے۔ ۔ ۔ ‘ صوفیہ آہستہ سے بولی۔

’اور وہ ڈراکیولا۔ ۔ ۔ ‘

میں آہستہ آہستہ کھڑکی کے پاس بڑھا___

’نہیں، یہاں نہیں۔۔ ۔ ۔ ‘ یہاں میرے ساتھ آئیے۔ میرے کمرے میں۔ ۔ ۔ ‘

وہ تیزی سے اٹھی___ مجھے لے کر اپنے کمرے میں آ گئی___ سنگل بیڈ کا دیوان پڑا تھا___ چادر کئی دنوں سے بدلی نہیں گئی تھی___ کمرہ بے رونق تھا اور یقیناً اس کمرے میں کھڑکی کے راستے گھنے کہرے، داخل ہو جاتے ہوں گے___

’یہاں۔ ۔ ۔  یہاں سے۔ یہ دیوار جو ہے۔ ۔ ۔  آپ دیکھ رہے ہیں نا۔ ۔ ۔ ‘

’مگر یہاں تو کوئی قبرستان نہیں ہے۔‘

’آہ۔ نہیں ہے۔ ۔ ۔ ‘ صوفیہ اپنے بستر پر بیٹھ گئی___ ’میں نے کب کہا، کہ یہاں قبرستان ہے۔ مگر بن جاتا ہے۔ رات کے وقت۔ اپنے آپ بن جاتا ہے___ دھند میں ڈوبا ہوا ایک قبرستان۔ ڈھیر ساری قبریں ہوتی ہیں۔ ایک کھلا ہوا ’کوفن‘ ہوتا ہے۔ وہ یہاں۔ ۔ ۔  یہاں دیواروں پر رینگتا ہوا، کھڑکی سے اچانک میرے کمرے میں کود جاتا ہے۔ ۔ ۔ ‘

’یقیناً، وہم۔ ۔ ۔  اور وہم کا تعلق تو۔ ۔ ۔ ‘

’مجھے پتہ ہے۔ وہم ہے میرا۔ مگر کیا کروں۔ وہ رات میں، آپ یقین کریں میرے کمرے میں ہوتا ہے۔ ۔۔ ‘

’کیوں؟‘
’اب یہ بھی بتانا پڑے کا گا بھلا۔ خون پیتا ہے۔ ۔ ۔  یقین نہیں ہو، تو یہ داغ دیکھئے۔‘ اُس نے اپنی گردن دکھائی۔ گردن پر یقیناً نیلے داغ موجود تھے۔

’کوئی یقین نہیں کرتا۔ میں بھی مانتی ہوں، وہم ہے مگر۔ وہ ہے۔ وہ آتا ہے۔ ۔ ۔ اور ۔ ۔ ۔ ‘

میں نے کہانی بدل دی۔ ’اوہ۔ ۔ ۔  تم نے بتایا تھا۔ تم بار بار مرتی تھی___

’کون نہیں مرے گا ایسے___ جب آپ بار بار اُسے سجا کر باہر لے جاتے ہوں۔ یا کبھی کبھی سج دھج کر گھر میں ہی نمائش یا میلہ لگا دیتے ہوں۔ ایک حد ہوتی ہے۔ کوئی بھی کتنی بار مرتا ہے۔ کتنی بار مر سکتا ہے کوئی۔ میں تو ہر بار، ہر پل۔ ۔ ۔ ‘

صوفیہ کہتے کہتے رُک گئی تھی___

’مگر اُس دن نہیں مری۔ اُس دن۔ میں نے سوچ لیا تھا اور مطمئن تھی۔‘

’اُس دن۔ ۔ ۔ ‘

’ارے وہی۔ اِن ڈسنٹ پروپوزل۔‘ وہ کہتے کہتے رُکی___ ایک ہنسی چہرے پر شعلے کی طرح کوندی۔ پروپوزل، کبھی بھی ان ڈسنٹ نہیں ہوتا۔ مگر بجیا اور بھیا کسی ساتویں عجوبے کی طرح اُس پروپوزل کو لے رہے تھے۔ اور حقیقت یہ ہے کہ میں پہلی بار کمرے میں کھکھلا کر ہنسی تھی۔ ’اب مزہ آئے گا۔‘ وہ ٹھہری___ پھر بولی۔ اب کسی کو کیا پتہ۔ میرے جسم میں کتنے انگارے اکٹھے ہو گئے ہیں۔ اب تو شاید سرد بھی ہونے لگے ہوں یہ انگارے___ نہیں، سرد نہیں۔ بڑھتے بڑھتے پورے جسم میں پھیل گئے ہیں۔ پھیلتے پھیلتے۔ ۔ ۔  آپ نہیں سمجھیں گے۔‘ اُس نے گہرا سانس لیا۔

’لیکن پروپوزل۔؟‘

"وہ بھی نیٹ سے برآمد ہوا تھا۔ صوفیہ کے ہونٹوں پر ہنسی تھی___’ عمر بھی زیادہ نہیں تھی۔ تھکے ہارے لوگوں کے لئے یہ بھی ہاتھ آیا ایک موقع تھا مگر___ جس وقت بجیا اور بھائی اُس سے ملنے ہوٹل گئے، وہ ہوٹل کی لابی میں بیٹھا سگریٹ کے گہرے گہرے کش لے رہا تھا۔ یہ بجیا نے ہی بتایا۔

اِن ڈسنٹ پروپوزل

ہوٹل کی لابی میں اس وقت زیادہ لوگ نہیں تھے۔ نادر اور صوفیہ اُس کے سامنے بیٹھے تھے۔ وہ سگریٹ کے گہرے گہرے کش لے رہا تھا۔ ظاہر ہے، وہ لڑکی کی تصویر دیکھ چکا تھا۔ لیکن اُس نے ملنے کا تجسس نہیں دکھایا تھا۔ سگریٹ کے گول گول مرغولے کے درمیان اُس کے چہرے کے تاثر کو پرکھا نہیں جا سکتا تھا___

نادر نے گلہ کھکھارتے ہوئے اُسے متوجہ کرنے کی کوشش کی تھی۔ اُس کی اُنگلیوں میں، مہنگی سونے کی انگوٹھیاں تھیں۔ عام طور پر مسلمانوں مردوں میں سونا پہننے کا رواج نہیں ہے۔ گلے میں بھی سونے کا ایک چین پڑا تھا۔ یقیناً اُس کی منشا یہ تھی کہ سامنے والا اُسے کسی رئیس سے کم نہ سمجھے۔

ثریا نے پہلو بدلا اور ناگوار آنکھوں سے نادر کو دیکھا___ اُس نے سگریٹ آرام سے ختم کیا۔ ایش ٹرے میں سگریٹ کے باقی ٹکرے کو مسلا۔ پھر مسکرایا___

’معاف کیجئے گا۔ سگریٹ میری مجبوری ہے۔‘

’کیوں نہ ہم معاملے کی بات کریں۔‘ نادر نے دو ٹوک انداز میں کہا۔

وہ ایک بار پھر مسکرایا___ ’مجھے بھی جانے کی جلدی ہے۔ دراصل میں سوچ رہا تھا___ نہیں، جانے دیجئے۔ کسی بھی چیز کو تاڑ کی طرح کھینچنے میں میری دلچسپی نہیں ہے۔ بھاگتی دوڑتی دنیا میں الجبرے کے فارمولے کی طرح میں نے زندگی گزاری ہے۔ دو پلس دو برابر چار___ سمجھ گئے نا۔ میرا پروپوزل ہو سکتا ہے، آپ کو پسند نہیں آئے۔ مگر سوچئے گا۔ مجھے کوئی جلدی نہیں ہے۔ نہیں پسند آئے تو آپ جا سکتے ہیں۔ کوئی جہیز لیتا ہے۔ کسی کی کوئی ڈیمانڈ ہوتی ہے۔ کسی کی کوئی___ میرے پاس سب کچھ ہے۔ خود سے حاصل کیا ہوا___اس لئے مجھے کچھ نہیں چاہئے۔‘ وہ ایک لمحے کو ٹھہرا اور دوسرے ہی لمحے جیسے نشانہ سادھ کر اُس نے گولی داغ دی۔ ۔ ۔

"ایک دوسرے کو اچھی طرح پر سمجھنے کے لئے بہتر ہے کہ ہم ایک رات ساتھ ساتھ گزاریں۔"

اُس نے ہمارے تاثرات کی پرواہ نہیں کی۔ جملہ ختم کرنے ہی اٹھا اور دوسری طرف منہ کر کے دوسرا سگریٹ سلگا لیا۔ لائٹر کی خوبصورت ٹیون کے ساتھ ایک شعلہ لپکا تھا، جس کی طرف پلٹ کر دیکھنے کی ہم نے ضرورت محسوس نہیں کی___

صوفیہ کا جواب

واپس گھر لوٹنے تک جیسے یہ دنیا ایک چھوٹے سے سیپ میں بند ہو چکی تھی۔ صوفے پر برسوں کی بیمار کی طرح ثریا دھنس گئی۔ دوسرے صوفے پر نادر نے اپنے آپ کو ڈال دیا۔ آنکھیں بند کر لیں۔ دل و دماغ پر پتھراؤ چل رہے تھے___ کب کس وقت صوفیہ آ کر قریب میں بیٹھ گئی، پتہ بھی نہیں چلا۔ مگر جیسے ساری دنیا الٹ پلٹ ہو چکی تھی___ سیپ کے منہ کھل گئی تھے۔ یا سیپ، لہروں کی مسلسل اُچھال کے بعد ٹوٹ پھوٹ کر بکھر گئی تھی۔

’کیوں، کیا ہوا۔ ۔ ۔ ؟‘

یہ صوفیہ تھی۔ معمول کے خلاف اُس کے ہونٹوں پر ایک ہنسی بکھری ہوئی تھی___ جیسے وہ یقیناً اس موسم کی عادی ہو چکی ہو۔ ۔ ۔ !

جیجو پاس میں آ کر بیٹھ گئے۔ صوفیہ نے جیجو کی طرف دیکھا اور ایک بار پھر کھکھلا کر ہنس دی۔

’یہ آتش بازی بھی پھس ہو گئی۔ کیوں جیجو۔ ۔ ۔ ؟‘

لیکن یہ سچ نہیں تھا۔ نادر مشتاق احمد اور ثریا مشتاق احمد کی آنکھوں میں حساب کتاب کا سلسلہ جاری تھا___

’بتادوں؟‘ یہ نادر مشتاق احمد تھا۔

’نہیں، جیجو نے درد کی تاب نہ لاکر آنکھیں بند کر لیں___

’بتانے میں حرج ہی کیا ہے۔ ۔ ۔ ‘ ثریا کی آواز دبی دبی تھی۔ ۔ ۔

’نہیں۔ مجھے بتائیے۔‘ صوفیہ اور قریب آ گئی۔ میں جانتی ہوں مجھے کوئی پسند نہیں کر سکتا۔ میں کتنی بار آپ لوگوں سے کہہ بھی چکی ہوں۔ مگر___ اﷲ کے واسطے بتایے ہوا کیا ہے۔ ۔ ۔ ‘

اور پھر،جیسے ایک کے بعد ایک آتش بازی چھوٹتی چلی گئی۔ آتش بازیوں کا کھیل رُکا تو دوسرا بم کا گولہ صوفیہ نے داغ دیا۔

’میں تیار ہوں۔ اُسے آنے دیجئے۔ کب بلایا ہے___‘ ثریا کی آنکھوں میں جھانکتے ہوئے، اُس نے اپنا فیصلہ سنا دیا___ میں تھک گئی ہوں۔ اب حوصلہ نہیں ہے، اب یہ کھیل ختم ہو جانے دیجئے۔ اب ایک آخری کھیل___ ہم سب کے فائدے کے لئے۔ وہ پھر رُکی نہیں۔ دوسرے ہی لمحے وہ نگاہوں سے اوجھل ہو گئی___

ایک خوفناک کہانی کا انت

قارئین۔ کوئی دنیا اس سے زیادہ خوبصورت اور کوئی دنیا اس سے زیادہ بدصورت نہیں ہو سکتی۔ یہ میرا مانتا ہے۔ اور شاید یہ اسی لئے بطور مصنف میں اس کہانی کا گواہ رہا___ بطور مصنف میں نے اپنے آپ کو بھی اس کہانی میں شامل کیا___ مجھے نہیں معلوم، ثریا اور نادر نے صوفیہ کی رضامندی کو اپنی منظوری کی ہری جھنڈی کیسے دے دی۔ یا پھر صوفیہ اس پروپوزل کے لئے مان کیسے گئی۔ اس ترقی یافتہ ملک میں شادی کے اس بھیانک بازار کا تصور میرے لئے ممکن نہیں ہے۔ شاید اسی لئے اس خوفناک کہانی کا انت سنانے کا حوصلہ مجھ میں نہیں ہے اور اسی لئے اب میں آپ کے درمیان سے رخصت ہوتا ہوں___ جنوری ماہ کی بھیانک ٹھنڈک اپنے عروج پر تھی۔ اُس دن کی صبح عام صبح جیسی نہیں تھی۔ مگر صوفیہ مطمئن تھی۔ وہ شان سے گانا گنگناتی ہوئی اٹھی___ دوپہر تک سرد لہری میں اضافہ ہو چکا تھا___

گھڑی کی تیزی سے بڑھتی سوئیاں ایک نئی تاریخ لکھنے کی تیاریاں کر رہی تھیں۔

**

ڈرائنگ روم میں ایک دوسرے کو گھیر کر سب بیٹھ گئے تھے۔ جسے کسی میّت میں بیٹھے ہوں۔ جنازہ اٹھنے میں دیر ہو___ ایک ایک لمحہ برسوں کے برابر ہو۔ پھر جیسے ہونٹوں پر جمی برف، بھاپ بن کر پگھلی___

’آہ، یہ نہیں ہونا چاہئے تھے۔ ۔ ۔ ، یہ جیجو تھا۔

’کیا ہو گا؟ ‘ ثریا کی آنکھوں میں اُڑ کر وہی کیڑا آگیا تھا___

نادر نے بات جھٹکی___ رات میں یہ کیڑے پریشان کر دیتے ہیں۔‘

’شی۔ ۔ ۔ وہ آرہی ہے۔ ۔ ۔ ‘ جیجو نے مسکرانے کی ناکام کوشش کی۔ ۔ ۔  ’اور جان لو، وہ کوئی کیڑا نہیں ہے۔‘

اور جیسے وقت تھم گیا___ صوفیہ ایک لمحے کو اُن کے سامنے آ کر رُکی___

’آپ لوگ۔ ۔ ۔  آپ لوگ اتنے پریشان کیوں ہیں۔‘

نہیں۔ یہ وہ لڑکی تھی ہی نہیں۔ ذرا ذرا سی بات پر ڈر جانے والی___ پتوں کی طرح بکھرجانے والی___ اُس کی ساری تیاریاں مکمل تھیں___

وقت آہستہ آہستہ قریب آ رہا تھا۔

اُس نے پلٹ کر جیجو کی طرف دیکھا___ نہیں یہ جیجو نہیں تھے۔ جیجو کی جگہ کوئی لاش تھی۔ چہرے پر، کاٹو تو خون کا نشان نہیں۔ آنکھیں بے حرکت۔ ۔ ۔

اُس نے پلٹ کر بھائی کی طرف دیکھا۔ بھائی ہمیشہ کی طرح نظریں نیچی کئے، اپنے آپ سے لڑنے کی کوشش کر رہا تھا___

بہن نے چہرہ گھما لیا تھا۔ اس لئے وہ بہن کے جذبات کو نہیں دیکھ سکی___

پھر جیسے کمرے میں ایٹم بم کا دھماکہ ہوا___

’پانچ منٹ باقی رہ گئے ہیں بس، وہ آتا ہو گا___ میں کمرے میں ہوں۔ آپ اُسے کمرے میں ہی بھیج دیجئے گا۔‘

اُس کی آواز نپی تلی تھی۔

پھر وہ وہاں ٹھہری نہیں۔ سیڑھیاں چڑھتی ہوئی اپنے کمرے میں آ گئی___

اور انت میں کہانی
کوئی امتحان ایسا بھی ہو سکتا ہے، اُس نے کبھی سوچا نہیں تھا۔ بچپن سے لے کر آج تک اپنی خاموشی کے ریگستان میں چپ چپ سلگتی رہی۔ کسی نے بھی اُس کے اندر کی آواز کو کب سنا تھا۔ کسی نے بھی اُس کے اندر کی لڑکی کو کب دیکھا تھا۔ خود اُس نے بھی نہیں۔ نہیں۔ یہ سچ ہے۔ ایک عرصہ سے وہ اپنے آپ سے نہیں ملی۔ کمپیوٹر کوچنگ سے گھر اور گھرسے اپنے اُداس کمرے کا حصہ بنتے ہوئے بس وہ خلاء میں ڈوبتے ابھرتے بھنور کو دیکھنے میں ہی صبح سے شام کر دیتی___ کمرے کے آسیب چپ چپ اُسے گھیر کر بیٹھ جاتے___ اُسے سمجھنے والا کون تھا۔ اُسے پڑھنے والا کون تھا___ وہ عشق نہیں کر سکتی تھی۔ وہ اپنے لئے کوئی لڑکا پسند نہیں کر سکتی تھی۔ انٹرنیٹ پر چیٹنگ کرتے ہوئے اُس کے ہاتھ کانپتے تھے۔ کسی لڑکے سے دو منٹ چیٹنگ کے بعد ہی اُس کی سانس دھونکنی کی طرح چلنی شروع ہو جاتی۔ بدن کانپنے لگتا۔ سائبر کیفے کی ایک ایک شئے گھومتی ہوئی نظر آتی۔ وہ بدحواس پریشان سی گھر آتی تو۔ ۔ ۔ ‘

لیکن گھر کہاں تھا۔ ماں باپ ہوتے تو گھر ہوتا۔ بہن اور جیجو کا گھر، گھر کہاں ہوتا ہے۔ بھائی کا گھر، گھر کہاں ہوتا ہے۔ گھر میں تو سپنے رہتے ہیں۔ سپنوں کے ڈھیر سارے ٹوئنکل ٹوئنکل لٹل اسٹار___ یہ چھوٹے چھوٹے تارے تو ہتھیلیوں سے چھوٹ چھوٹ کر گرتے رہے۔ اندھیرے کمرے میں آسیبی مکالمے رہ گئے تھے___

’کھانا بنایا___؟‘

نہیں۔

’کیوں؟‘
خواہش نہیں ہوئی___

’خواہش یا۔ ۔ ۔ ؟‘

ہونٹوں پر ایک ناگوار سا تاثر اُبھرا۔ کیا بس اِسی کام کے لئے رہ گئی ہوں___

"ہو سکتا ہے۔ بھائی نے یہی سوچا ہو۔"

’نہیں۔ بھائی اُ س محبت کرتا ہے۔

’سارے بھائی محبت کرتے ہیں مگر۔ ۔ ۔ ‘

’میرا بھائی‘۔ ۔ ۔  وہ کہتے کہتے رُک جاتی۔ ۔ ۔

تمہارا بھائی ہر لمحہ، تمہارے اندر ہوتا ہے۔ جانتی ہو کیوں؟۔

’نہیں۔‘

’اُس کے پاس سپنے ہیں۔ ۔ ۔ ‘

’تو۔ ۔ ۔ ؟‘

’وہ اُڑنا چاہتا ہے۔ اُڑ کر اپنے لئے بھی سپنے دیکھنا چاہتا ہے۔ مگر تم۔ افسوس۔ تم نے اُس کے سپنوں کو راکچھس کے ان دیکھے قلعے میں نظر بند کر رکھا ہے۔ وہ تم سے چھٹکارا چاہتا ہے___‘

’نہیں۔‘ ایک جھٹکے سے اُٹھ کر وہ آئینہ کے سامنے کھڑی ہو گئی___‘ جھوٹ بولتے ہو تم۔ کوئی چھٹکارا نہیں چاہتا۔ سب پیار کرتے ہیں مجھ سے۔ ہاں، بس، عمر کے پنکھ پرانے پڑ رہے ہیں۔ پنکھ پرانے ہو جائیں تو کمزور ہو جاتے ہیں۔ میں ایک بے ارادہ سڑک بن گئی ہوں۔ کوئی گزرنا ہی نہیں چاہتا۔‘

’نہیں ڈرو مت۔‘

کمرے کے آسیب اُسے گھیر رہے ہیں۔ خود سے باتیں کرتے ہوئے سارا دن گزار لیتی ہو۔ پتہ ہے بہن کیا کہتی ہے؟

’نہیں۔‘

’بھائی پر ناراض ہوتی ہے۔ اسی لئے تو تمہیں وہاں سے نکالا گیا۔ تم کوئی کام ہی نہیں کرتی تھی۔ بس سوتی رہتی تھی۔‘

’سوتی کہاں تھی۔ میں تو خود میں رہتی تھی۔ خود سے لڑتی تھی۔‘

’کیا ملا۔ بہن نے بھائی کے یہاں بھیج دیا۔‘

’بھیجا نہیں۔ میں خود آئی۔ ۔ ۔ ‘ کہتے کہتے ایک لمحے کو وہ پھر رُک گئی۔ ۔ ۔

’دراصل تم ٹیبل ٹینس کی بال ہو۔ ۔ ۔  سمجھ رہی ہونا، چھوٹی سی ٹن ٹن۔ ۔ ۔  بجنے والی بال۔ ۔ ۔  لیکن اس بال کو راستہ نہیں مل رہا ہے۔ ۔ ۔

’کیا کروں میں۔ ۔ ۔ ‘

’افسوس، تم ابھی کچھ نہیں کر سکتی___ تم صرف آگ جمع کرتی رہو۔ سن رہی ہو نا۔ آگ۔ ۔ ۔  اپنے آپ کو برف کی طرح سرد مت پڑنے دو۔ سرد پڑ گئی تو۔ ۔ ۔  لاش کو اپنے گھر کون رکھتا ہے۔ وہ بھی بدبو دیتی لاش۔ ۔ ۔ ‘

**

ٹیبل ٹینس بال کی طرح ادھر اُدھر لڑھکنے کا سلسلہ جاری رہا___ پتہ نہیں، وہ کتنی بار مری۔ پتہ نہیں وہ کتنی بار زندہ ہوئی۔ بہن اور بھائی کے ہزاروں سوالوں سے لاتعلق، اپنے ہی آسیب سے لڑتی لڑتی تھک گئی تو اُس ’اِن ڈسنٹ پروپوزل‘ کے ئے اُس نے اپنا فیصلہ سنا دیا۔

اور یہ حیرت کرنے والی بات تھی___ پہلی بار اُسے لگا۔ کمرے میں آسیب اکٹھا نہیں ہوئے ہوں۔ پہلی بار لگا، اُس کے اَن کہے مکالموں کی بھاپ سے کمرے میں ’کہاسے‘ نہیں جمع ہوئے ہوں___ کمرے میں خوف کی چادر ہی نہیں تنی ہو___ کمرے میں ڈھیر سارے چمگادڑ نہیں اکٹھا ہوئے ہوں۔ جیسے بہن، دھیرے سے ہنستی ہوئی ایک دن بھائی سے بولی تھی___ آسیب، وہاں آسیب رہتے ہیں سمجھاؤ اُسے۔ کمرے کو اپنی خاموشی سے اُس نے آسیب زدہ نبا دیا ہے اور یقیناً اُسے بھائی کا چہرہ یاد نہیں۔ بھائی نے ہمیشہ کی طرح نظریں جھکا کرط کچھ دھیرے دھیرے کہنے کی کوشش کی ہو گی۔

مگر آج___

آوازوں کے تیر غائب تھے۔ شب خونی ہوا کا پتھراؤ گم تھا___ آئینہ میں وہ پاگل لڑکی موجود نہیں تھی۔ جسے بار بار بہن کی پھٹکار سننی پڑتی تھی۔ نہیں لڑکی۔ ایسے نہیں۔ مانگ ایسے نکالو۔ لباس، کپڑے کیا ایسے پہنے جاتے ہیں۔ زلفیں کیا ایسے سنواری جاتی ہیں۔

وہ دھیرے سے ہنسی___

آئینہ والی لڑکی جو بھی ہنسی۔

پھر وہ تیز تیز ہنستی چلی گئی___

**

کمرے کی دیوار گھڑی پر ایک اُچٹتی نظر ڈال کر وہ کمرے سے ملحق باتھ روم میں چلی گئی۔ کمرے کا دروازہ اُس نے ’اڈگا‘ کر رکھا تھا،  تاکہ ’اُس کی‘ آہٹ کی اطلاع اُسے باتھ روم میں مل سکے۔ باتھ روم کا ٹائلس ذرا سا گندہ ہو رہا تھا۔ اُس نے شاور کے نیچے کے دونوں نل کھول لیے۔ گیزر چلا دیا۔ گرم گرم پانی جب تلووں سے ہوکر بہنے لگا تو وہ ٹائلس کو اپنے بے حد ملائم گورے ہاتھوں سے تیز تیز رگڑ نے لگی۔ ٹائلس کے چاروں طرف صابن کے جھاگ پھیل گئے تھے۔ اُس نے اپنے لئے ایک بے حدخوبصورت اور سینسیشنل نائیٹی کا انتخاب کی تھا۔ یہ نائیٹی سیاہ رنگ کی تھی۔ جو اُس کے گورے ’جھنجھناتے‘ بدن سے بے پناہ میچ کھاتی تھی۔ نائیٹی اُس نے باتھ روم کے ہینگر میں ٹانگ دیا۔ صابن کے گرم گرم جھاگ اور فواروں سے، وہ کچھ دیر تک اپنے ننگے پاؤں سے کھیلتی رہی___ پھر مدہوشی کے عالم میں ٹوٹتے بنتے جھاگوں کے درمیان بیٹھ گئی___ ایک لمحے کو آنکھیں بند کیں۔ دوسرے ہی لمحے کپڑے اُس کے بدن سے آزاد ہو کر اُڑتے چلے گئے۔ اُس نے نل بند کیا۔ جسم میں مچلتے طوفان کا جائزہ لیا___ صابن کے جھاگوں کو ہاتھوں سے اُڑایا___یا پھر اپنے ننگے بدن کے ساتھ وہیں لیٹ گئی___

کمرے کا دروازہ چڑمڑایا تو اچانک وہ، جیسے خواب کی وادیوں سے لوٹی___ منہ سے بے ساختہ آواز بلند ہوئی___

"آپ انتظار کیجئے___ آ رہی ہوں۔"

ایک لمحے کو وہ حیران رہ گئی___ کیا یہ اُس کی آواز تھی___ ؟صوفیہ کی آواز___ جس کے بارے میں مشہور تھا کہ صوفیہ کے تو منہ میں زبان ہی نہیں۔ کیا یہ وہ تھی۔ ۔ ۔ آج سارے موسم جیسے بدل گئے تھے___وہ بدل گئی تھی___

ایک لمحے کو باتھ روم کی کنڈی پر ہاتھ رکھ کر وہ ٹھٹھکی___، دروازہ بند کروں یا___ نہیں___ بند نہیں کروں گی___ بند کرنے سے کیا ہو گا___ آئینہ کے سامنے برقع پہننے سے کیا حاصل۔ شرط رکھنے والے کو تو سب کچھ دیکھنا ہے۔ اُسے پورا پورا۔ ایک وقت آتا ہے، جب مانگیں جسم سے آگے نکل جاتی ہیں۔ جسم کی ساری حدود توڑ کر۔ آگے۔ بہت آگے۔ ۔ ۔  اُس نے ہلکی سی انگڑائی لی۔ بیسن کے آئینہ میں اپنے عکس کو ٹٹولا۔ ۔ ۔  نہیں وہ ہے۔ ایک مدہوش کر دینے والی ’صفت‘ کے ساتھ۔ ۔ ۔  نہیں، یقیناً، وہ کسی بیوٹی کنسٹٹ میں شامل نہیں ہے۔ مگر وہ۔ ۔ ۔  ایک لمحے کو اُس نے پلکیں جھپکائیں___ آئینہ میں گیزر چل رہا تھا۔ نہیں یہ گیزر نہیں تھا۔ یہ تو وہ تھی۔ مجسم، سرتا پا آگ۔ ۔ ۔

اُس نے گیزر بند کر دیا۔ ٹھنڈے پانی کا شاور کھول دیا۔ ۔ ۔  شاور کی بوندیں آگ میں گرتی ہوئی دھواں دھواں منظر پیش کر رہی تھیں۔ چاروں طرف سے آگ کی جھاس اُٹھ رہی تھی۔ ٹائلس سے___ برہنہ دیواروں سے___ آئینہ سے___ اور ___ وہ ایک دم سے چونکی۔ کمرے میں کوئی انتظار کر رہا ہے___ آگے  بڑھ کر اُس نے ٹوول کھینچا___ ہینگر سے نائیٹی کھینچی۔ آئینہ کے سامنے کھری ہوئی۔ آئینہ میں بھاپ جم گئی تھی۔ تولیہ سے بھاپ صاف کرنے لگی۔ پھر ایک بار اپنے آپ کو ٹٹولا۔ ۔ ۔  اور دوسرے ہی لمحے دھڑاک سے اُس نے باتھ روم کا دروازہ کھول دیا___

کمرے میں، یعنی وہ جو بھی تھا، دیوار کے اُس طرف منہ کئے کسی سوچ میں گم تھا۔ دروازہ بھڑاک سے کھلتے ہی وہ یکایک چونکا۔ اُس کی طرف مڑا اور یکایک ٹھہر گیا___

سلیولیس نائیٹی میں صوفیہ کا جسم کسی کمان کی طرح تن گیا___ ’آئی ایم صوفیہ مشتاق احمد۔ ڈاٹر آف حاجی مشتاق احمد۔ عمر پچیس سال۔ پچیس سے زیادہ لوگ تم سے پہلے مجھے دیکھ کر جا چکے ہیں___ تمہارا کا نمبر۔

’مجھے اس سے زیادہ مطلب نہیں۔ ۔ ۔ ‘ یہ لڑکا تھا۔ مگر آواز میں کنپکپی برقرار___ جیسے پہلی بار جرم کرنے والوں کے ہاتھ کانپ رہے ہوتے ہیں۔ ۔ ۔

’بیٹھئے۔‘ وہ آہستہ سے بولی۔

لڑکا بیٹھ گیا۔ اُس نے لڑکے کے چہرے پر اپنی نظریں گڑا دیں۔ چہرہ کوئی خاص نہیں۔ گیہواں رنگ۔ ناک تھوڑی موٹی تھی۔ بدن دبلا تھا۔ قد بھی پانچ فٹ سات انچ سے زیادہ نہیں ہو گا۔ وہ آسمانی جینس اور میرون کلر کی ٹی شرٹ پہنے تھا۔ مینئل سفاری شوز اُس کے پاؤں میں بالکل نہیں جچ رہے تھے___ لڑکا اُس سے آنکھیں ملانے کی کوشش میں پہلی ہی پائیدان پرچاروں خانے چت گرا تھا۔

’دیکھو مجھے۔ ۔ ۔ ‘ وہ آہستہ سے بولی۔

’دیکھ رہا ہوں۔ ۔ ۔ ‘ لڑکے نے اپنی آواز کو مضبوط بنانے کی ناکام سی کوشش کی۔

’نہیں تم دیکھ نہیں رہے ہو، دیکھو مجھے___ نائیٹی کیسی لگ رہی ہے۔ ۔ ۔ ‘

اس بار لڑکے نے ایک بار پھر اپنی مضبوطی کا جوا کھیلا تھا___ ’اچھی ہے۔ ۔ ۔ ‘

’اچھی نہیں۔ بہت اچھی ہے۔ ۔ ۔ ‘ وہ مسکرائی___ کیسی لگ رہی ہوں میں۔ ۔ ۔ ‘

لڑکا ایک لمحے کو سکپکایا___ وہ دھیرے سے ہنسی ۔ ۔ ۔ نظر جھکانے کی ضرورت نہیں ہے۔ ۔ ۔ دیکھنے پر ٹیکس نہیں ہے۔ اور تم تو۔ ۔ ۔  کسی بازار میں نہیں، اچھے گھر میں آئے ہو۔ ۔ ۔  یقین مانو۔ ایک دن تو یہ ہونا ہی تھا۔ اسی لئے تمہاری شرط کے بارے میں سن کر مجھے تعجب نہیں ہوا___ تمہارے لئے یہی بہت ہے کہ تم مرد ہو۔ مرد ہو، اس لئے تمہارے اندر کا غرور بڑھا جا رہا تھا۔ پہلے تم نے جہیز کا سہارا لیا۔ رقم بڑھائی، رقم دگنی تگنی کی اور پھر۔ ۔ ۔  یقین مانو، میرے گھر والوں نے سوچا تھا کہ یہ موم کی مورت تو بُرا مان جائے گی۔ مگر میں نے ہی آگے بڑھ کر کہا۔ ۔ ۔  بہت ہو گیا۔ ۔ ۔  آخری تماشہ بھی کر ڈالو۔ ۔۔ ‘

باہر رات گر رہی تھی۔ نہیں، رات جم گئی تھی۔ جنوری ماہ کی ٹھنڈ لہریں جسم میں تیزاب برپا کر رہی تھیں۔ لیکن وہ جیسے ہر طرح کے سرد و گرم سے بے نیاز ہو کر ٹک ٹکی باندھے اُسے دیکھ رہی تھی۔

’بستر پر چلو یا۔ ۔ ۔ ‘

اتنی جلد۔ ۔ ۔  اتنی جلدی کیا ہے۔ ۔ ۔ ‘ لڑکے کی آواز گڑبڑائی تو وہ پوری قوت لگا کر چیخ پڑی___

’جلدی ہے۔ تمہیں نہیں۔ لیکن مجھے ہے۔ تم سے زیادہ بھوکی ہوں میں۔ کتنے بھوکے ہو تم___ پتہ ہے یہاں آ کر، اس کمرے میں آ کر مجھ سے نظریں ملاتے ہوئے بھی شرم آ رہی ہے تمہیں___ بس اتنے بھوکے ہو۔ نہیں۔ باہر۔ ۔ ۔  باہر والوں کی پرواہ مت کرو۔ وہاں ایک بھائی ہے، جب تک میں باہر نہیں نکلوں گی۔ تیر کی طرح زمین میں گڑا، اپنے ناکارہ ہونے کے احساس سے مرتا رہے گا، سہمی سہمی سی ایک بہن ہو گی اور سہمے سہمے سے سوال ہوں گے___ نہیں اُن سوالوں کی پرواہ مت کرو___ میں کرتی تو اس وقت نائیٹی پہن کر تمہارے سامنے نہیں ہوتی___ اُنہیں بس یہی پڑی تھی کہ میری شادی ہو جائے___ پھر تم ملے۔ تم مجھے بستر پر آزما کر، میرے بدن کو منظوری دینے والے تھے۔ سچ، ایک بات بولنا۔ تم مجھ سے شادی کرنا چاہتے تھے یا میرے بدن سے۔ ۔ ۔ ‘

’وقت___‘ لڑکے نے پھر مضبوط لفظوں کا سہارا لیا___ ’وقت بدل رہا ہے۔‘

’وقت‘ ___وہ زور سے ہنسی___ ’بدل رہا ہے نہیں۔ بدل گیا ہے۔ لیکن تم کیوں کانپ رہے ہو۔ دیدار کرو میرا، دیکھو مجھے۔‘

کمرے میں نور کا جھماکا ہوا___

ایک لمحے کو اُس کے ہاتھ پیچھے کی طرف گئے___ نائیٹی کے ہک کھلے اور نائیٹی ہوا میں اُڑتی ہوئی بستر پر پڑی تھی___

لڑکا بستر سے اُٹھ کھڑا ہوا۔ وہ کانپ رہا تھا۔ اُس کی پلکوں پر جیسے انگارے رکھ دیئے گئے تھے___ نہیں، انگارے نہیں___ برف کی پوری سلی___ وہ جیسے پلک جھپکانا بھول گیا تھا___ ہوش اُڑ چکے تھے۔ آنکھیں ساکت و جامد تھیں۔ ۔ ۔  ایک دھند تھی جو روشندان چیرتی ہوئی کمرے میں پھیل گئی تھی۔

’دیکھو مجھے۔ ۔ ۔ ‘

وہ آہستہ آہستہ چلتی ہوئی آئینہ کے قریب آ گئی___ "دیکھو مجھے۔ میں نے کہا تھا،نا۔ تم سے زیادہ بھوکی ہوں___ پچیس لوگ تم سے پہلے بھی مجھے دیکھے بغیر واپس لوٹ چکے ہیں___ سمجھ سکتے ہو۔ پچیس بار تو یونہی مری ہوں گی___ شادی کے ہر احساس کے ساتھ بدن میں انگارے پلتے تھے___ جانتے ہونا، فرائیڈ نے کہا تھا، عورت مرد سے زیادہ اپنے بدن میں انگارے رکھتی ہے___ اور میں تو بڑی ہوئی تب سے انگارے جمع کرتی رہی تھی۔ ۔ ۔  فلم سے سیریل، ٹی وی، دوست سہیلیوں کی شادی___ مجھ سے بے حد کم عمر لڑکیوں کے ہاتھ پیلے ہونے کے قصّے۔ ۔ ۔  ہر بار انگاروں کی تعداد بڑھ جاتی۔ میں ہر بار انگارے چھپا لیتی۔ ۔ ۔  وہ زور سے چیخی___ رنڈی نہیں ہوں میں۔ بازار میں نہیں بیٹھی ہوں۔ تم نے سودا نہیں کیا ہے میرا۔ میری میں نے بھی تسلی کی تھی کہ اگر تم میرے شوہر ہوئے تو تمہیں تو پورا پورا مجھے دیکھنا ہی ہے___ اور پھر۔ ۔ ۔  میرے گھر والے یوں بھی تھک گئے ہیں۔"

اُس نے بے حد مغرور انداز میں آئینہ میں اپنی ایک جھلک دیکھی۔ جیسے قلوپطرہ نے اپنی ایک جھلک دیکھی ہو اور فاتحانہ انداز میں سر اٹھا کر اپنے ملازموں سے کہا ہو___ یہ آئینہ لے جاؤ، اس کا عکس بھی مجھ سے کم تر ہے۔ کوئی ایسا آئینہ خانہ لاؤ جو میری طرح دکھ سکے۔

وہ مغرور اداؤں کے ساتھ مڑی۔ بستر سے نائیٹی کو اٹھایا اور دوسرے ہی لمحے نائیٹی کے ’بدن‘ میں داخل ہو گئی___

لڑکا ابھی بھی تھر تھر کانپ رہا تھا۔ ۔ ۔

’یہ کوٹھا نہیں تھا اور اتنا طے ہے کہ تم آج تک کسی کوٹھے پر نہیں گئے___ دیکھو۔ ۔ ۔  تم کانپ رہے ہو۔ نہیں، ادھر آؤ۔ اُس نے بے جھجک اُس کا ہاتھ پکڑا۔ مرر کے سامنے لے آئی۔ یوں نو، تم کیسے لگ رہے ہو۔ جوناتھن سوئفٹ کے گھوڑے___ لیکن نہیں۔ تم گھوڑے بھی نہیں ہو۔ ۔ ۔  تم ایک ڈرپوک مرد ہو جو ایک خوبصورت بدن کو آنکھ اُٹھا کر غور سے دیکھ بھی نہیں سکتا___‘

لڑکا بے حس و حرکت تھا۔ ساکت و جامد۔ لاش کی طرح سرد___

صوفیہ مشتاق احمد کی آنکھوں میں برسوں کی ذلت چنگاری بن کر دوڑ گئی___ بھوک، نفرت پر غالب آ گئی___ ’دیکھتے کیا ہو___ میں پوچھتی ہوں۔ اب بھی تم اس کمرے میں کھڑے کیسے ہو۔ تم تو شرط کا بوجھ اٹھانے کے قابل بھی نہیں ہو۔ نامرد کیڑے۔ نہیں۔ وہیں کھڑے رہو اور جانے سے پہلے میری ایک بات اور سن لو۔ میں نے کہا تھا نا تم سے زیادہ بھوکی ہوں میں مگر رنڈی نہیں تھی۔ ارے، تمہاری جگہ میں ہوتی، میں نے شرط رکھی ہوتی تو کم از کم یہاں آنے کی جرأت کے بعد، میں نے نہیں کم از کم تمہیں چھوا ضرور ہوتا۔ دھیرے سے، تمہارے ہاتھوں کو۔ ۔ ۔  کہ بدن کیسے بولتا ہے___ کیسے آگ اُگلتا ہے۔ لیکن تم۔ ۔ ۔  تم تو بند کمرے میں، اپنی ہی شرط کے باوجود، چھونا تو دور اسے دیکھنے کی بھی ہمت نہیں کر سکے۔ ۔ ۔ ‘ ایک لمحے کو جیسے اُس کے اندر برقی لہر دوڑ گئی۔ بے حد نفرت کی آگ میں سلگتے ہوئے صوفیہ احمد نے اُسے زور کا دھکا دیا۔ ۔ ۔ ’گیٹ لاسٹ۔‘

لڑکا پہلے ہڑبڑایا۔ پھر سرعت کے ساتھ کمرے سے باہر نکل گیا۔ ایک لمحہ کو صوفیہ مشتاق احمد مسکرائی۔ اپنا عکس آئینہ میں دیکھا___ نہیں۔ اب اُسے مضبوط ہونے کی کوئی ضرورت نہیں ہے۔ اُس نے ٹھنڈا سانس بھرا۔ باہر کہاسے گر رہے تھے۔ سرد ہوا تیز ہو گئی تھیں۔ کھڑکی کھلی رہ گئی تھی۔ اُف، اس درمیان وہ جیسے وہ دنیا و مافیا سے بالکل بے خبر ہو گئی تھی۔ تیز، جسم میں طوفان برپا کرنے والی سردی کو بھی___ اُس نے اپنے ہی دانتوں کے کٹکٹانے کی آواز سنی اور اچانک ایک لمحے کو وہ ٹھہر گئی۔ وہی جانی پہچانی دستک___ خوفناک آوازوں کا شور۔ جیسے دیواروں پر کوئی رینگ رہا ہو۔ کیا ویمپائر۔ ۔ ۔ ؟ ڈراکیولا۔ ۔ ۔ ؟ باہر یقیناً اس ’پُر اسرار‘‘ تماشے کا حال جاننے کے لئے اُس کے گھر والے موجود ہوں گے___ اور اُس کا بے چینی سے انتظار بھی کر رہے ہوں گے___

مگر۔ ۔ ۔  یہ دستک۔ ۔ ۔ خوفناک آوازیں۔ ۔ ۔  دیواروں پر رینگنے کی آواز___ جیسے ہزاروں کی تعداد میں چمگادڑیں اُڑ رہی ہوں۔ پیڑوں پر اُلو بول رہے ہوں۔ شہر خموشاں سے بھیڑیوں کی چیخ سنائی دے رہی ہو___ وہی رینگنے کی آواز___ برفیلی، تیز ہوا سے کھڑکی کے پٹ ڈول رہے تھے۔ ۔ ۔  وہ تیزی سے آگے ، کھڑکی کی طرف بڑھی___

گہری دھند کے باوجود شہر خموشاں کا منظر سامنے تھا اور وہاں دیوار پر چھپکلی کی طرحی رینگتا ڈراکیولا، اس بار اُسے بے حد کمزور سا لگا___ شاید وہ شہر خموشاں میں واپس اپنے ’کوفن‘ میں لیٹنے جا رہا تھا۔

جبکہ صبح کی سپیدی چھانے میں ابھی کافی دیر تھی
٭٭٭
دادی امّاں

آنند لہر

راجہ اور گوپی ایک عجیب الجھن میں تھے انہیں لگ رہا تھا کہ زندگی کا سفر دھاگے کی طرح ہے جس میں قدم قدم پر گانٹھیں لگی ہیں۔ پہلی گانٹھ اس وقت لگی جب ان کی ماں مری۔ ان کے باپ نے دوسری شادی کی تو یہ دوسری گانٹھ تھی اور جب وہ چلا گیا تو تیسری گانٹھ لگی۔ یہ گانٹھ بھی کیا چیز ہوتی ہے کہ چیز کا وجود تو پورا رہتا ہے مگر اس کی لمبائی کم ہو جاتی ہے گویا کہ عمر کے دھاگے پر لگے تویوں لگتا ہے کہ زندگی تو پوری ہے مگر جینے کے دن کم ہو جاتے ہیں۔ مگر اب کی بار جو گانٹھ لگی تھی اس سے تو پورے دھاگے کے وجود کو ہی خطرہ لاحق ہو گیا تھا۔

ہوایہ کہ راجہ کو اعلیٰ تعلیم حاصل کرنے کے لئے دیش سے باہر جانا تھا مگر روپیہ نہ ہونے کی وجہ سے دونوں بھائی کافی پریشان تھے۔ ان کے پاس دادی کی لکھی ہوئی وصیت تھی جس کے مطابق وہ لاکھوں روپوں کی جائیداد کے مالک ضرور تھے مگر یہ سب انہیں دادی کی موت کے بعد ملنا تھا کیونکہ ان کے دادا گلاب نے بڑے زور دار انداز میں لکھا تھا:’’میں جب تک زندہ ہوں خود مالک رہوں گا میرے مرنے کے بعد میری زوجہ اور اس کے بعد میرے پوتے راجہ اور گوپی برابر کے مالک ہوں گے۔‘‘

ان دونوں کو دادی نے بڑی چاہ کے ساتھ پالا تھا کیونکہ ان کا والد جب دوسری بیوی کے ساتھ چلا گیا تو ایک وہی ان کا سہارا بنی تھی۔ ان کے کپڑے دھوتی، نہلاتی، کھانا پکاتی اور اسکول بھیجتی۔ دادی انہیں سب سے مضبوط ترین چیز لگتی اور حقیقت میں وہ مضبوط ثابت ہوئی تھی۔ رات کو انہیں بستر پر سلا دینا اور خود فرش پر سونا۔ انہیں کپڑے پہنانا اور خود سردی میں ٹھٹھرنا۔ انہیں تازہ کھانا دینا اور خود بچا کھچا کھانا۔ یہ سب اس عورت کی مضبوطی کی علامتیں تھیں۔

ان کی جماعت کا استاد بھی اس عورت سے ڈرتا تھا۔ کہیں اگر دادی کو معلوم ہو جائے کہ اس کے پوتے کوکسی نے مارا ہے تو وہ اسکول جاتی اور ماسٹروں کو ڈر کے مارے اسکول سے ہی بھاگنا پڑتا۔

ایک بار ایک دوست نے راجہ کو کچھ برا بھلا کہا تو راجہ نے صرف اتنا کہا: ’’میں آج دادی سے شکایت کروں گا۔‘‘

ایک ہنگامہ سا مچ گیا۔ سب نے مل کر راجہ کو ٹافیاں کھلائیں اور اس سے یہ وعدہ لیا کہ وہ اپنی دادی سے کچھ نہ کہے گا۔

اور سچائی یہ بھی ہے کہ اسے کوئی کچھ نہ کر سکتا تھا۔ اتنے زور سے چیختی کہ آواز سن کر کان پھٹنے لگتے۔ وہ دونوں پوتے اسے حدسے زیادہ پیارے تھے۔ خود کب کھانا کھاتی کسی کو معلوم نہ تھا۔ کھاتی بھی ہے کہ نہیں۔ محلے کے لوگ اس بات پر بحث کرتے مگر ان دونوں کے لئے کھانا مزے دار اور تازہ ہوتا ہے۔ رات کو باہر سوتی تاکہ کوئی اندر نہ جا سکے۔

ہر شادی بیاہ کا چرچہ وہی تھی۔ جب بھی جاتی سب سے پہلے اپنے پوتوں کے لئے کھانا ڈلواتی، پوریاں، آلو اور پھر مٹروں سے بڑے خوب طریقے سے پنیر چراتی، شور کرتی کہتی :’’میں نے لیا ہی کیا ہے۔‘‘

 ان دونوں کی زندگی بھی دادی ہی تھی۔وہ اس کے لئے جیتے اور اس کے لئے مرتے مگر اس غرب عورت کو یہ کہاں معلوم تھا کہ یہ روپئے تو کچھ بھی نہیں تھے۔ راجہ اور گوپی اسی بات پر ہنسے اور پھر چپ ہو گئے۔

زمین کے کاغذ لے کر وہ تمام بنکوں میں گئے سب آفیسروں کے پاس بھی گئے۔ ہر ایک نے کہا کہ دادی کے مرنے کے بعد ہی وہ اس زمین کے مالک بن سکتے ہیں۔ انہیں اپنے سپنے ٹوٹتے ہوئے نظر آئے اور دادی ایک فضول سی چیز۔ جب انہیں ہر طرف سے ناامیدی ہوئی تو آپس میں مشورہ کرنے لگے۔

’’بوڑھی اگر مر جائے تو اس کا کیا  بگڑ جائے گا۔‘‘راجہ نے کہا۔

’’اب جی کر بھی کیا کرے گی۔‘‘گوپی نے سرگوشی کی۔

انھوں نے سوچا تھا کہ راجہ بدیش جائے گا۔ کروڑوں روپئے کما کر لائے گا۔ پھر وہ دونوں ایک بہت بڑا مکان بنائیں گئے۔ موٹر سائیکل پر بیٹھ کر لڑکیوں کو چھیڑیں گے۔مرضی کے کپڑے پہنیں گے اور دادی کی خوب سیوا کریں گے گوپی نے تو اپنا حصہ گروی رکھنے کا منصوبہ بھی بنا دیا مگر دادی کی زندگی ان کے راستے میں رکاوٹ تھی۔’’مجھے لگتا ہے کہ اس بوڑھی سے تنگ آ کر ہی ہمارے باپ نے دوسری شادی کی تھی۔‘‘

راجہ نے کہا:’’ہماری ماں کے مرنے کی وجہ بھی یہ ہی بوڑھی رہی ہو گی۔‘‘

چنانچہ انھوں نے اس سے نفرت کرنے کی کوشش کی مگر پھر انہیں وہ تمام باتیں یادآ گئیں جو بچپن میں ان کے ساتھ پیش آئی تھیں۔ انہیں نہ چاہتے ہوئے بھی یاد آیا کہ کس طرح وہ انہیں دودھ پلاتی تھی، نہلاتی تھی، کھانا کھلاتی تھی اور سب سے بڑی بات کہ پیار کرتی تھی۔

’’اگر دادی نہ ہوتی تو کسی بھی صورت میں ہم زندہ نہ ہوتے۔‘‘

’’مگر اب کیا کیا جائے ہماری ترقی میں اب سب سے بڑی رکاوٹ بھی یہی ہے۔‘‘

’’کیوں نہ اسے آرام سے ماراجائے۔‘‘ راجہ نے کہا۔

’’وہ کیسے؟‘‘ گوپی نے سوال پوچھتے ہوئے کہا۔

’’چاقو سے ماریں اسے۔ نہیں اس سے اسے بڑی تکالیف ہو گی اور پھر یاد ہو گا تمہیں ایک بار میری انگلی کو ذرا سا چاقو لگ گیا تھا تو یہ انگلی کو اپنے منہ میں ڈال کر گھنٹوں چوستی رہی تھی۔‘‘

’’گرا دیں چھت سے۔‘‘

’’نہیں تمہیں یاد ہے کہ ایک بار میں گرا تھا اور میرا پاؤں مڑ گیا تھا۔ رات بھر اس عورت نے میرے پاؤں کو اپنی چھاتی پر رکھا تھا۔‘‘

’’کسی طریقے سے روٹی میں زہر ملا کر دے دیں اسے۔‘‘

’’نہیں‘‘
’’ایک بار میری بھوا نے مجھے باسی روٹی دی تھی اور یہ عورت پھر دوبارہ کئی مہینوں تک اس کے گھر نہ گئی تھی۔ اسے وہم تھا کہ یہ باسی روٹی زہر ہوتی ہے۔‘‘راجہ نے گوپی کو جواب دیتے ہوئے کہا۔

’’اب کریں تو کیا کریں۔‘‘

وہ دونوں یہ سوچتے ہوئے گہری نیند سو گئے۔ رات بھر کروٹیں بدلتے ہوئے کئی خواب دیکھے انھوں نے۔

صبح ہوئی وہ اچانک جاگ گئے۔ دادی کو انھوں نے وہاں نہ دیکھا۔ گھبرائے ہوئے چارپائی کے نزدیک گئے۔ انھوں نے دیکھا کہ وہ مری پڑی ہے جیسے صدیوں سے سو رہی ہو پھر نیچے ایک کاغذ پڑا ہوا تھا جس پر لکھا تھا:’’پیارے بچو۔‘‘

’’کپڑے کچھ دیر کے لئے دھو چکی ہوں۔سویٹریں دوسرے بڑے ٹرنک میں ہیں راجہ تمہیں کہہ دوں کہ بدیش  جا کر  اپنی صحت کا خیال رکھنا اور کھانا بنا پڑا ہے۔ جب مجھے جلا کر  آنا تو فوراً کھا لینا۔ بھوکے نہ رہنا‘‘۔

٭٭٭
اردو
اردو زبان: تاریخ، تشکیل، تقدیر
پروفیسر مسعود حسین خاں

 تاریخ
اردو زبان صحیح معنوں میں ایک مخلوط زبان ہے، جیسا کہ اِس کے ایک تاریخی نام ’’ریختہ‘‘ سے بھی ظاہر ہے۔ یوں تو دنیا کی اکثر زبانیں دخیل الفاظ کی موجودگی کی وجہ سے مخلوط کہی جا سکتی ہیں، لیکن جب کسی لسانی بنیاد پر غیر زبان کے اثرات اس درجہ نفوذ کر جاتے ہیں کہ اس کی ہیئتِ کذائی ہی بدل جائے تو وہ لسانیاتی اصطلاح میں ایک مخلوط یا ملِواں زبان کہلائی جاتی ہے۔ اس اعتبار سے اردو کی نظیر کہیں ملتی ہے تو فارسی زبان میں، جس کی ہند ایرانی بنیاد پر سامی النسل عربی کی کشیدہ کاری نے کلاسیکی فارسی کو جنم دیا۔ عربی کے اس عمل کی توسیع جب فارسی کے وسیلے سے تیرھویں صدی عیسوی میں ہندوستان کی ایک ہند آریائی بولی، امیر خسرو کی ’’زبانِ دہلی وپَیرامنش‘‘  پر ہوتی ہے تو اردو وجود میں آتی ہے۔ اس لِسانی عمل کی توسیع کی دیگر مثالیں کشمیری، سِندھی اور مغربی پنجابی ہیں، لیکن ’’زبانِ دہلی‘‘ کی طرح یہ کبھی بھی کُل ہند حیثیت اختیار نہ کر سکیں۔

اردو کا  نقطۂ آغاز ۱۱۹۳ء میں مسلمانوں کا داخلۂ دہلی ہے۔ اس کا پہلا مُستند شاعر امیر خسرو دہلوی ہے، جس کا بیشتر ہندوی کلام غیر مستند سہی لیکن جس کا شاعرِ ہندوی ہونا مُسلّم ہے۔ خسروؔ کی مثنوی ’’نہ سپہر ‘‘ میں ہمیں پہلی بار  ہندوستا ن کی معروف زبانوں کی فہرست ملتی ہے۔ یہ تعداد میں بارہ ہیں: سندھی، لاہوری (پنجابی)، کشمیری، ڈوگری (دگر؟)، کنٹر، (دھورسمندری) ، تلنگی، گجراتی (گُجر)، تمل (معبری)،  مغربی بنگالی (گوڑی)، مشرقی بنگالی (بنگال)، اَودھی (اَود)، اور سب سے آخر میں ’’زبانِ دہلی وپیرامنش‘‘ (یعنی دہلی اور اس کے نواح کی بولیاں)، ع

 ایں ہمہ ہندویست کہ زایامِ کہن

یہ ’’مصطلحے خاصہ‘‘ ہیں، ’’نہ ازعاریتے‘‘ (یعنی اپنی انفرادی خصوصیات رکھتی ہیں)۔ ان کے علاوہ ایک اور زبان، برہمنوں کے نزدیک برگزیدہ ’’سنسکرت نام زعہدِ کہن‘‘ بھی ہے جس کے بارے میں خسرو رقم طراز ہیں ’’عامہ ندار دخبرازکُن مکنش‘‘_

خسرو نے ’’زبانِ دہلی ‘‘کے ساتھ ’’پیرامنش‘‘ کا بھی ذکر کیا ہے۔ یہ ’’پیرامن‘‘ (اطراف) جاٹوں اور گوجروں کی زبان پر مشتمل تھا۔ جاٹوں سے منسوب کھڑی بولی اور ہریانوی ہیں اور گوجروں سے متعلق برج بھاشا۔ اِنھیں کے نسوانی حسن کے بارے میں خسروؔ اس طرح رطب اللسان ہیں:

گُجری کہ تو درحسن د لطافت چو مہی
ہر گاہ بگوئی کہ ’’دَہی لیہو دَہی‘‘
جاٹوں کی زبان کھڑی اور ہریانوی  [ا]   بنیاد بولیاں ہیں، یعنی ان میں اسما، صفات اور افعال کا خاتمہ بالعموم ]ا[پر ہوتا ہے۔ برج بھاشا ] او[ بنیاد کہی جا سکتی ہے جس میں اسما، صفات اور افعال کا خاتمہ عموماً ]او[ پر ہوتا ہے۔ اِسی لیے ’’پرانی ہندی‘‘ کے مصنف چندر دھر شرما گُلیری نے اسے کھڑی کے مقابلے میں ’پڑی بولی‘ کہا ہے۔

دہلی اور نواحِ دہلی کی بولیوں کا یہ ملغوبہ پرانی دلّی کے بازاروں، حصاروں اور خانقاہوں میں تقریباً سو سال تک اپنی ابتدائی شکل میں ارتقاء پاتارہاتا آں کہ تیرھویں صدی کے رُبعِ اوّل میں یہ فتوحاتِ علائی و تغلق کے ذریعہ گجرات کے راستے دکن تک پہنچ جاتا ہے۔ گجرات میں اس کا مقامی نام ’گُجری‘ پڑا جو غالباً ’گُذری‘ کا مُہنّد ہے۔ ’گذری‘ بازار کو کہتے ہیں۔ لیکن اس کا عمومی نام ہندی یا ہندوی قائم رہا۔ دکن میں سترھویں صدی عیسوی میں اس کا مقامی نام دکھنی یا دکنی پڑتا ہے، حالاں کہ وجہیؔ کی ’’زبانِ ہندوستان‘‘ کی ترکیب اور فرشتہؔ کی ’ہندوستانی‘ میں یہ واضح اشارہ ملتا ہے کہ اس کا تعلق شمالی ہند سے ہے ۔سرزمینِ دکن میں جہاں یہ سلطنتِ بہمنیہ کے قیام کے بعد پھلی پھولی مراٹھی، کنٹر اور تلگو زبانیں رائج تھیں۔ پہلی کا تعلق ہند آریائی سے ہے جب کہ آخری دو دراویدی زبانیں ہیں۔ مراٹھی چوں کہ متجانس ہند آریائی زبان تھی اس لیے اس سے لین دین کا کاروبار زیادہ رہا۔ حالاں کہ جن محققین نے دکنی پر مراٹھی کے اثرات کا شدومد کے ساتھ ذکر کیا ہے وہ اکثر یہ بھول جاتے ہیں کہ جن الفاظ کی نشان دہی وہ مراٹھی سے کرتے ہیں ان میں سے بیشتر نواحِ دہلی کی بولیوں میں تلفّظات کے ہیر پھیر کے ساتھ آج تک رائج ہیں۔ ڈاکٹر عبدالستار دلوی نے ’دکنی اردو‘ میں ایسے کئی سو الفاظ کی فہرست دی ہے جن میں سے ۸۰ فی صد الفاظ کی شناخت شمال کی ’’ہندوی ‘‘میں بآسانی کی جا سکتی ہے۔ البتہ ڈوسا (بڈھا)، بڑ بڑا(بُلبلا)، یکٹ پن (اکیلا پن)، لٹی (بہت)، گُڑگا (گھٹنا)، سپڑنا (پانا)، پیلاڑ (پرے)، پاونا (مہمان)، دار (دروازہ) قسم کے الفاظ ضرور ایسے ہیں جو مراٹھی سے کلاسیکی دکنی میں بار پا گئے ہیں۔ مراٹھی نے دو اور ایسے لسانی ٹھپے دکنی اردو پر چھوڑے ہیں جو اس کے مخطوطات کی کلید بن کر رہ گئے ہیں۔ ایک ]چ[ تحضیصی جو قدیم سے لے کر تا حال بول چال تک کی دکنی میں ’ہی‘ کے معنوں میں مستعمل ہے اور جو لاحقے کے طور پر اسما، افعال اور حروف ہر جگہ بے دریغ استعمال ہوتی آئی ہے۔ شمالی ہند کے صرف ایک مصنف اسمٰعیل امروہوی نے اپنی مثنویات میں اسے دو تین بار استعمال کیا ہے۔ لیکن اس کی وجہ ظاہر ہے کہ وہ ملازمت کے سلسلے میں عالمگیری لشکر سے بیس سال تک منسلک رہا تھا اور  اور نگ آباد اور اس کے نواح میں اس نے یہ زمانہ گزارا تھا۔ ایک دوسرا لفظ حرفِ انکار ’نکو‘ ہے جس کا ماخذ پھر مراٹھی ہے۔ شمالی ہند میں ولیؔ کے زیرِ اثر صرف ایک دو شاعروں نے اسے ایک دو بار استعمال کیا ہے، ہر چند اس کا کوئی تعلق دہلی اور اس کے نواح سے نہیں رہا ہے:

مجھ کوں واعظ نکو نصیحت کر

یار جس سے ملے بتاوو فَن

                    (یک رنگ)

مراٹھی سے قطع نظر تلگو اور کنٹر کے اثرات کا بھی دکن کے بعض محققین، ڈاکٹر زور وغیرہ نے تذکرہ کیا ہے۔ یہ اثر عام طور پر چند الفاظ اور محاورات پر مشتمل ہے اور وہ بھی تحریری نہیں تقریری زبان پر۔ میرے خیال میں اگر دکنی اردو کے لہجے پر کام کیا جائے تو ان زبانوں کے اثرات بدیہی طور پر نظر آئیں گے۔ مشکل یہ ہے کہ اس قسم کا مطالعہ تحریری یا ادبی دکنی کا ممکن نہیں۔

گجری اور دکھنی میں نمایاں فرق نہیں جس کا ثبوت احمد گجراتی کی مثنوی ’’یوسف زلیخا‘‘ ہے جو اس نے گولکنڈہ کے فرماں روا محمد قلی قطب شاہ کی دعوت پر گجرات سے گولکنڈہ  آ کر لکھی تھی۔ جمیل جالبی کا یہ خیال کہ ’’یہ مثنوی گجری اردو کے ترقی یافتہ زبان وبیان کا قابلِ ذکر نمونہ ہے‘‘ محلِ نظر ہے۔ اس لیے کہ اس میں سوائے عربی فارسی لغات کی قلّت کے قواعد کی وہ تمام شکلیں پائی جاتی ہیں جو دکنی مصنفین کا امتیاز تھیں۔ حتٰی کہ دکنی اردو کے کلیدی الفاظ ’نکو‘ اور ]چ[  تخصیصی تک موجود ہیں۔

ان لسانی شہادتوں کے پیشِ نظر میرے اس خیال کی تائید ہوتی ہے کہ گجرات تا بیجاپور تا گولکنڈہ، ادبی حیثیت سے ایک محاورہ رائج تھا جسے ہم چودھویں صدی عیسوی کی ’’زبانِ دہلی‘‘ کہہ سکتے ہیں۔ چوں کہ شمال سے نواحِ دہلی کی ایک سے زائد بولیاں دکن پہنچیں تھیں اس لیے کچھ عرصہ تک ان میں آنکھ مچولی ہوتی رہی تاآں کہ وجہیؔ، غواصیؔ اور نصرتیؔ جیسے با کمالوں کے ہاتھوں میں پہنچ کر ان کی معیار بندی ہو جاتی ہے۔

۱۶۸۶ ء اور  ۱۶۸۷ ء  میں بیجاپور اور گولکنڈہ کے سقوط کے بعد اور نگ آباد ایک بار پھر سلطنتِ دہلی کا صدرمقام بن جاتا ہے۔ اور نگ زیب دکن میں ۱۶۸۲ ء میں لال قلعہ، دہلی کی سکونت ترک کر کے مستقل طور پر اور نگ آباد میں قیام پذیرہو گیا تھا۔ شمال اور جنوب کے سارے دروازے ایک بار پھر کھل گئے۔ اور نگ آباد، شاہجہاں آباد کا ایک محلّہ معلوم ہونے لگا۔ ایسے میں ولیؔ دکن کی خاک سے اُٹھے۔ ۱۷۰۰ء میں دہلی پہنچے، اور شاہ گلشن کے مشورے پر ریختہ کو ’’بموافقِ محاورۂ شاہجہاں آباد‘‘ کرنے کی کوشش کی۔ دیکھتے دیکھتے پچاس سال کے عرصے میں دہلی میں ریختہ گویوں کی ایک کھیپ سی نکل پڑی ، ع

ولیؔ پر جوسخن لاوے اسے شیطان کہتے ہیں
 کے عقیدے کے باوجود ولیؔ کی زبان میں دکنیت کی جو اجنبیت رہ گئی تھی اس پر ناک بھوں چڑھانے لگے۔ سوداؔ ہی کے ایک شاگرد قائمؔ نے اس طرح طنز کیا ہے:

قائم ؔ میں غزل طور کیا ریختہ ورنہ

اِک بات لچر سی بہ زبانِ دکنی تھی
مرزا مظہر جان جاناں اور حاتمؔ نے زبان کی اصلاح کا بیڑا اٹھایا۔ متروکات کے نام پر اور ’مرزایانِ دہلی‘ کی سند لے کر بے شمار ہندی کے الفاظ پر خطِ تنسیخ پھیر دیا۔ حاتمؔ کو شرم آئی تو اپنے ضخیم دیوان سے ۱۷۵۵ء میں ایک ’دیوان زادہ‘ کی تولید کی۔ اس کے بعد سودا نے اپنے قصائد کے ذریعے اس میں فارسی لغات کا دہانہ چھوڑ دیا۔ میرؔ کہتے رہے کہ ، ع

معشوق جو ہے اپنا باشندہ دکن کا تھا

لیکن اس کے باوجود جامع مسجد کی سیڑھیوں کی زبان لکھتے رہے۔

(۲)
اس بڑی لسانی تبدیلی سے ہمارے ہندی کے دانشوروں کو، جن میں پریم چند کے سپوت امرت رائے پیش پیش ہیں، یہ نکتہ ہاتھ آیا کہ ولیؔ سے قبل دکنی اردو کے ادب کے نام سے جو کچھ اردو کے محققین کی دیدہ ریزی کی بدولت بر سرِ عام آیا ہے، وہ ہمارا یعنی ’’ہندی‘‘ کا ادبی وَرثہ ہے۔ فسادِ خون شروع ہوتا ہے ولیؔ سے اور اس کے بعد ہندی /ہندوی کا گھر تقسیم ہو گیا۔(۱)
اِس تقسیم کے پیچھے انھیں ایک گہری سازش نظر آتی ہے جس سے اُردو کا شاخسانہ پھوٹتا ہے اور ہندی کی چِندی ہونے لگتی ہے۔ لِسانی نُقطۂ نظر سے یہ علمی بددیانتی ہے۔ ماقبل دکنی اردو کا ادب اس قدر نرم لقمہ نہیں کہ ہندی اُسے ہضم کر لے۔ ’’سبؔ رس‘‘ یا نصرتی کے قصائد کی زبان، اردو کے ارتقا کے مدارج ہیں۔ شاید یہی وجہ ہے کہ ’’سب رس‘‘ کو دیوناگری میں منتقل ہوئے آج پچیس سال سے زیادہ کا عرصہ ہو چکا ہے لیکن نہ تو اسے تاریخِ ادبیاتِ ہندی میں اب تک جگہ مل سکی ہے اور نہ وہ ہندی کی درسیات میں شامل کیا جا  سکا ہے۔ ڈاکٹر گیان چند جین نے ۱۹۶۲ء میں سب سے پہلے یہ شوشہ چھوڑا تھا کہ دستورِ ہند بنانے والوں کی سب سے بڑی بھول یہ ہوئی کہ اُنھوں نے آٹھویں شیڈول میں ہندی کے دوش بدوش اُردو کو بھی ہندوستان کی ۱۴ مقتدر زبانوں کی فہرست بناتے وقت پنڈت جواہر لال نہرو کے اصرار پر جگہ دے دی۔ پنڈت جی سے جب دستور سازوں میں سے کسی نے یہ استفسار کیا کہ اردو کون بولتا ہے اور کہاں کی زبان ہے تو انھوں نے کہا کہ یہ میرے گھر میں کئی پیڑھیوں سے بولی جاتی رہی ہے۔ امرت رائے نے ڈاکٹر گیان چند جین کے اس خیال پریہ عمارت کھڑی کی کہ خیر اردو کے علاحدہ وجود کا اب آئینی جواز تو ہو گیا ہے لیکن اس ملک کی سا لمیت کے لیے وہ دن روزِ سیاہ ہو گا جب ووٹ کی طاقت پر اُسے ہندی ریاستوں میں دوسری زبان منوا لیا جائے گا، جس کا سلسلہ بہار سے شروع ہو گیا ہے۔ اردو کو ان نئے بے ننگ و نام کہنے والوں کے بارے میں صرف یہ کہا جا سکتا ہے، ع

یہ جس تھالی میں کھاتے ہیں اُسی میں چھید کرتے ہیں
(۳)
اس انداز پر سوچنے والے اس لسانی حقیقت کو بھول جاتے ہیں کہ دکنی اُردو کی شکل کو آپ لاکھ دکھنی ہندی کا روپ کہیں اور اسے دیوناگری رسمِ خط میں منتقل کیوں نہ کر لیں، وہ اُردو ہی کا ابتدائی ادب رہے گا۔ ہندی اسے برج بھاشا اور اودھی کے ادب کی طرح اپنی تاریخِ ادب کا جزو نہ بنا سکے  گی۔ بعینہٖ جس طرح برج بھاشا اور اودھی کے ادب کو اُردو رسمِ خط میں لکھ کر اردو تاریخِ ادب کی روایت میں نہیں لایا جا سکتا۔ اُردو کے ڈانڈے آج بھی گیت تا غزل پھیلے ہوئے ہیں لیکن کھڑی بولی پر اس کی اساس کو ہونا شرط ہے۔ اس کی رنگارنگی  میر، نظیر، غالب اور پریم چندؔ سے لے کر رتن ناتھؔ سرشار اور اقبال تک قائم ہے۔

دراصل جدید اُردو کا ارتقا ایک مخصوص ڈگر پر تاریخی عمل میں ہوا ہے۔ مثلاً اس کی مصطلحاتِ علمیہ کا میلان ابتدا سے عربی کی جانب رہا ہے۔ اس کی شعری روایت کا ماخذ شعرِ فارسی ہے۔ اس کی تراکیب، تشبیہات اور استعارات پر فارسی کی گہری چھاپ ہے۔ اس کا عروض بھی انھیں کا مرہونِ منّت ہے۔’’ہندوستانی‘‘، بول چال کی زبان بن سکتی ہے لیکن یہ فلسفہ و فکر اور علوم و اصطلاحات کی سطح پر مفلوج ہو جاتی ہے۔ اسی طرح اس کے رسمِ خط اور زبان میں گوشت اور ناخن کا رشتہ ہے۔ اس کی جگہ نہ لاطینی لے سکتا ہے اور نہ دیوناگری، جس کی تحریک ایک زمانے میں ترقی پسند ادیبوں کی جانب سے شدّومد کے ساتھ کی گئی تھی جس میں ڈاکٹر عبد العلیم اور سردار جعفری پیش پیش تھے۔

تقسیمِ ہند سے قبل بیسویں صدی کے لضفِ اوّل میں اردو زبان کی ترقی ہمہ جہت انداز میں ہوتی رہی۔ پریم چند نے اسے کھینچ کر عوام کی سطح پر لا کھڑا کیا۔اقبال نے فکر کے شہپر دے کر اسے فلسفے کی چوٹی پر پہنچا دیا۔ اسی زمانے میں جامعۂ عثمانیہ کے دارالترجمہ نے اپنی وضع کردہ اصطلاحاتِ علمیہ کے ذریعہ اسے اعلیٰ تعلیم کی گوں کا بنایا۔ اسی نسبت سے یہ ہندی سے دور ہوتی گئی جس نے اپنی توسیع کے لیے سنسکرت کا قبلہ منتخب کیا۔ کانگریس گاندھی جی کی قیادت میں ہندوستانی ’دونوں لکھاوٹوں میں‘ کا پرچار کرتی رہی۔ ۱۹۲۵ء کے کانپور والے اجلاس میں کل ہند زبان کے لیے ’ہندوستانی‘ کا ریزولیوشن تالیوں کی گونج میں پاس ہوا۔ لیکن ۱۹۳۷ء میں جب کانگریس نے سیاسی بازی مکمل طور پر مار لی تو ہندی اردو کا معاملہ دو ٹوک ہوتا گیا۔ آزادی ملنے کے فوراً بعد نومبر ۱۹۴۷ء میں گاندھی جی کی ایک مسلم چیلی، ریحانہ طیب جی  نے ان کی لسانی پالیسی  پر طعنہ زنی کرتے ہوئے انھیں لکھا:

 ’’اگر آپ نے ناگری کے ساتھ اُردو کو بھی قومی لکھاوٹ بنا لیا تو آپ ہندوستان کے اندر ایک دوسرا پاکستان کھڑا کر دیں گے۔‘‘

تو اِس مردِ  درویش کا جواب یہ تھا

 ’’اگر ہم ہندو کو یا مسلمان کو ایک ہی لکھاوٹ میں لکھنے کے لیے مجبور کریں تو ہم اس کے ساتھ ناانصافی کریں گے۔ اور جب یہ نا انصافی اقلّیت کے ساتھ ہو تو اکثریت کا گُنا ہ دگنا مانا جائے گا‘‘۔

گاندھی جی نے اپنے ان خیالات کو ایک جگہ ’’ریت کی رسّی بٹنے‘‘ سے تعبیر کیا ہے۔ تقسیمِ ہند پر ایسا معلوم ہوتا ہے کہ وہ اپنا مِشن پورا کر چکے تھے۔ زمامِ کار اب دوسروں کے ہاتھوں میں پہنچ چکی تھی۔ نفرت کا جو سمندر چاروں طرف ٹھاٹھیں مار رہا تھا اس سے نہ وہ خود بچ سکے اور نہ اپنی ’ہندوستانی ‘کو بچا سکے ۔ اردو والوں نے وطن سے دور نئی بستیاں بسانے کے لیے فرار شروع کیا لیکن اس سیاسی افراتفری اور انتشار کا ایک مثبت پہلو بھی نِکلا۔ پنجاب سے آئے ہوئے شرنارتھیوں کی علمی وتعلیمی زبان اردو تھی۔ ان کی مادری زبان اگر چہ پنجابی تھی، لیکن علمی و تعلیمی زبان کی حیثیت سے وہ عرصۂ دراز سے اردو کو اپنا چکے تھے۔ ہندوستان میں اُنھیں جدید ہندی کی جو سوغات پیش کی گئی اُسے انھوں نے اپنے بچّوں کے لیے تو محفوظ کر لیا لیکن خود ذہنی کشمکش کے باوجود اردو میں حوصلۂ قلم و رقم کرتے رہے۔ صحیح معنوں میں یہ صورت نکلی گویا، ع      پاسباں مل گئے کعبے کو صنم خانے سے

لہٰذا ان کی دلچسپی سے بہت جلد اردو نے پر وبال سمیٹے اور ایک نئی پرواز کے لیے تیار ہو گئی۔ اس عمل کو اُتر پردیش سے زیادہ دہلی میں دیکھا جا سکتا تھا جہاں نفرت کی جمنا زیادہ گہری تھی۔ سیکڑوں پنجابی نژاد شاعر اور افسانہ نویس نکل آئے اور ایک طرح سے اردو کی ادبی قیادت انھوں نے سنبھال لی۔ اِدھر جوں جوں سیاست میں ٹھہراؤ آنے لگا، فرار کے بجائے قرار ہندی مسلمانوں کی روش ہوتی گئی۔ اردو کے بد خواہوں نے اِس ہنگامِ باد آورد سے فائدہ اُٹھاتے ہوئے اُردو ذریعۂ تعلیم کے اسکولوں اور اداروں کو تِہس نہس کرنا شروع کر دیا۔ پُرشوتم داس ٹنڈن نے ایک موقع پر ڈاکٹر ذاکر حسین سے کہا تھا:

’’ڈاکٹر صاحب اُردو کا جھگڑا بہت جلد فیصل ہو جائے گا، ہم لوگوں کو صرف پچیس سال کی مہلت چاہئیے۔‘‘

ان کی یہ پیش گوئی صحیح ثابت نہ ہو سکی۔ اردو برباد تو کر دی گئی لیکن بہت جلد اس کو آباد کرنے کی تحریک بھی چل نکلی۔ آزادی کے بعد ڈاکٹر ذاکر حسین ہی کی قیادت میں لاکھوں دستخطوں سے ایک محضر راشٹرپتی  راجندر پرشاد کی خدمت میں پیش کیا گیا۔ ساتھ ساتھ دستور کی دفعات۳۴۰  اور ۳۴۷ کے تحت اُردو کے بنیادی حقوق کا مطالبہ شروع ہوا۔ بالآخر ریاستِ بہار میں کامیابی ہوئی اور وہاں کے ریاستی لِسانی ایکٹ میں ترمیم کر کے ہندی کے ساتھ اردو کو بھی جگہ دی گئی۔ ریاستِ جمّوں و کشمیر اس سے بہت قبل اُردو کو ریاست کی واحد سرکاری زبان تسلیم کر چکی تھی۔ ہماچل پردیش نے اُردو کو ثانوی زبان کی حیثیت سے جگہ دی۔ آندھراپردیش میں اردو کو لسانی مراعات دی گئیں۔ معاملہ جا کر  اٹکا تو اتر پردیش میں، جہاں بہار کے نمونے پر اُردو کے لیے آرڈی نینس نکلتے نکلتے رہ گیا۔ اور اب تک اردو کا مقدمہ عدلیہ کی غلام گردش میں سرگرداں ہے۔ مرکزی سرکار نے چند سال قبل ترقیِ اُردو بورڈ (بعد کو بیورو)اردو کی درسی اور اشاعتی ضروریات کو پورا کرنے کے لیے قائم کیا اور مختلف ریاستوں نے بھی اس غرض سے اردو اکادمیاں قائم کیں۔

لیکن اُردو کے بارے میں آج بھی اکثریت میں تعصّب کا  دُھند باقی ہے۔ سی، پی، آئی(C.P.I.) جیسی روشن خیالی کی دعوے دار پارٹیاں بھی ٹھوکر کھا جاتی ہیں، اور امرت رائے اور نامور سنگھ جیسے ترقی پسند ادیب بھی آج کل اردو کے درپے نظر آرہے ہیں۔ دوسری طرف خود اہلِ اُردو تا حال ہزیمت خوردگی کی ذہنیت کا شکار ہیں۔ چوں کہ انھیں اپنی زبان کی قدر کا احساس نہیں، اس لیے خدمتِ لب کے علاوہ اس زبان کے سلسلے میں کچھ کرنے کو تیار نہیں۔

تاریخ لِسانیات شاہد ہے کہ زمانے کی گردشوں میں زبانیں پیدا ہوتی ہیں، بنتی ہیں، بگڑتی ہیں، پھر جنم لیتی ہیں، یا مٹ جاتی ہیں۔ ہندوستان میں اُردو کے سلسلے میں اہلِ اُردو کے سامنے دونوں صورتیں موجود ہیں، اِس کی بقا یا فنا؟ موت ہمیشہ زندگی سے آسان ہوتی ہے،  لیکن   __

زندگی نام ہے مَرمَر کے جیے جانے کا

 تشکیل
تشکیل کے نقطۂ نظر سے اردو زبان کے ارتقا کو چار واضح ادوار میں دیکھا جا سکتا ہے:

۱۔    دورِ اَوّل:قدیم اُردو شمال میں،  ۱۲۰۰  تا  ۱۴۰۰ء

۲۔    دورِ دوم:قدیم اردو دکن میں،  ۱۴۰۰  تا  ۱۷۰۰ء

۳۔    دورِ سوم:درمیانی اردو،  ۱۷۰۰  تا  ۱۸۵۷ء

۴۔    دورِ چہارم:جدید اردو،  ۱۸۵۷ ء  تا  حال

۱۔    دورِ اَوّل: قدیم اردو شمال میں، ۱۲۰۰ تا ۱۴۰۰ء

اگر ہم اردو کا نقطۂ آغاز مسلمانوں کے داخلۂ دہلی کو قرار دیں تو ۱۲۰۰ تا ۱۴۰۰ سنہِ عیسوی اس کا دورِ اَوّل شمار کیا جا سکتا ہے۔ اِس عہد کے تحریری نمونے ہمیں امیر خسرو کے ہندوی کلام کے مستند حصّوں اور صوفیہ کے ہندی اقوال میں ملتے ہیں جو فارسی تالیفات میں بکھرے ہوئے ہیں ۔ صوفیہ کے اقوال سے لسانی نتائج کا استخراج اِس لحاظ سے مُشتبہ رہتا ہے کہ اُن کے ادا کرنے والے صوفیوں کا تعلق ملک کے مختلف حصص سے رہا ہے ،تاہم ایسے صوفیہ کے ہندوی اقوال جن کا تعلق دہلی اور اس کے نواح سے رہا ہے، اِس سلسلے میں مستند تسلیم کیے جا سکتے ہیں۔ اس اعتبار سے بابا فرید شکرگنج اور شیخ حمید ا لدّین ناگوری کے اقوال لائقِ اعتبار نہیں۔

خسرو کے مستند ہندوی کلام اور ان صوفیہ کے اقوال کا تجزیہ کیجیے تو حسبِ ذیل قواعدی شکلوں کے بارے میں وثوق سے کہا جا سکتا ہے:

(۱)  اُردو کا ابتدا سے ][۱ بنیاد بولی / بولیوں پر مبنی ہونا: اِس اعتبار سے اس کا سلسلہ موجودہ کھڑی اور ہریانوی بولیوں سے ملتا ہے۔ اس خصوصیت کی مزید تائید پنجابی سے ہوتی ہے۔ دہلی میں داخل ہونے سے قبل مسلمان تقریباً ڈیڑھ سوسال تک لاہور میں قیام کر چکے تھے۔ مسعود سعد سلمان کے ہندوی کلام کا ذکر امیر خسرو تک نے کیا ہے۔ لیکن یہ غالباً لاہوری (پنجابی) میں ہو گا، زبانِ دہلوی میں نہیں۔ پروفیسر محمود شیرانی کا لسانی نظریہ__ اُردو پنجابی سے نکلی ہے، کُلّی طور پر مستند نہیں۔ لیکن ابتدائی اردو پر پنجابی کے اثرات ناگزیر ہیں۔ ]ا[ بنیاد ہونا اسی ضِمن میں آتا ہے۔

(۲)  صوتیاتی نُقطۂ نظر سے عربی فارسی لغات کے داخلے کے ساتھ ق، ف، ز،خ، غ آوازوں (تجز صوتوں) کا چلن: ان میں ]ق[ کے بارے میں تیقّن سے نہیں کہاجا سکتا۔ اِس لیے کہ اسے  نہ پنجاب نے قبول کیا اور نہ دکن نے، لیکن باقی چار مُستعار آوازوں کا ’زبانِ دہلی‘ میں داخلہ کم از کم اعلیٰ اور تعلیم یافتہ طبقات میں یقینی ہے۔

(۳)  ابتدا سے اردو زبان کی انفرادیت کی ایک نشانی اس کا رسمِ خط بھی ہے جو عربی فارسی رسمِ خط کی توسیع شدہ شکل ہے۔ توسیع کا یہ عمل کوز (Retroflex)  آوازوں سے یقینی طور پر شروع ہو گیا تھا اور ہند آریائی ٹ، ڈ، ڑ آوازوں کے لیے تین نقطے لگا کر ت، د، ر، سے امتیاز کیا جانے لگا تھا۔ جہاں تک نفسنی آوازوں (Aspirates) کا تعلق ہے ابھی تک دو چشمی (ھ) ان کے لیے مختص نہیں ہوئی تھی اور ہائے مختفی کی مختلف شکلوں ہی سے کام لیا جاتا تھا، اس طرح کہ ’گھر‘ اور ’ گہر‘، ’دھر‘ اور ’دہر‘ کا امتیاز صرف سیاق سباق سے کیا جاتا تھا۔

(۴)  ہریانوی اور کھڑی کے زیرِ اثر تخفیفِ حرفِ عِلّت (جدید صوتیات کی اصطلاح میں تخفیفِ مصوتہ) کا رجحان عام تھا۔ یہ رجحان سفر کر کے دکن تک پہنچا اور دکنی اردو کا امتیازی نشان بن گیا۔ اُردو نے اپنے آگرہ کے ڈیڑھ سو سالہ  قیام میں اس رجحان سے کسی قدر نجات پائی ہے لیکن صوفیہ کے اقوال میں کھٹ (کھاٹ)، لک (لاکھ) وغیرہ بعد کو بھی ملتے رہے۔

(۵)  ’خیرالمجالس‘ کے ہندوی فقروں سے یہ بھی ظاہر ہوتا ہے کہ اس وقت بول چال کی زبان میں /ڈ/ کو/ڑ/ پر فوقیت دی جاتی تھی مثلاً ’بڈا‘ بجائے بڑا اور ’چھڈا‘ بجائے چُھڑا۔

۲۔    دورِ دوم: قدیم اردو دکن میں، ۱۴۰۰ تا ۱۷۰۰ء

قدیم اردو کے دوسرے یعنی دکنی دور (۱۴۰۰تا ۱۷۰۰ء) تک آتے آتے اردو کی قواعدی شکلوں اور رسمِ خط دونوں میں استقامت آ جاتی ہے۔ تین سو سال کے اس دور میں تصانیف کی اس قدر بہتات ہے کہ ہم ان کی بنیاد پر قطعی لسانی فیصلے کر سکتے ہیں۔

(الف)     صوتی خصوصیات:

     صوتیات کی سطح پر حسبِ ذیل نمایاں خصوصیات ہیں:

(۱)  تخفیفِ مصوتہ: یعنی بڑے مصوتوں کو چھوٹے مصوتوں میں تبدیل کر دینا۔ یہ کھڑی اور ہریانوی کی صوتیات کے زیر اثر ہے مثلاً

اَسمان (آسماں)، ہَت(ہاتھ)،  بَدَل (بادل)،سُرج (سورخ)، پُھل (پھول)، سُنّا (سونا)، ہتّھی (ہاتھی) وغیرہ۔

(۲)  مصوتوں کا انفیانا، یعنی غُنّہ کا اضافہ مثلاً

بولناں (بولنا)، بونٹی(بوٹی)، توں (تو)، منج (مج)، کو نچے کونچے (کوچے کوچے) وغیرہ۔

(۳)  نَفَسیت (ہکاریت) کا حَذف مثلاً

چَڑنا، سوکا، باندنا (چڑھنا، سوکھا، باندھنا)۔

(۴)  کوز آوازوں کو دندانی میں تبدیل کر دینا:

دُھنڈنا، تُٹنا، دانٹنا، دھنڈورا  (ڈھونڈنا، ٹوٹنا، ڈانٹنا، ڈھنڈورا)۔

(۵)  /ق/کی آواز کو/خ/ کی آواز کو میں تبدیل کر دینا، مثلاً

اَخلَ (عقل)، خطرہ (قطرہ)  خلعہ (قلعہ)، وغیرہ یہ رجحان شمال کے عوام کی زبان میں بھی ملتا ہے۔

(ب)    صرفی خصوصیات
    صرفی سطح پر پائی جانے والی خصوصیات حسبِ ذیل ہیں:

(۱)  جنس : موجودہ اردو کی رُو سے تذکیر و تانیث میں غتربود، مثلاً بعض مونث، مذکر ملتے ہیں مثلاً دعا، ہستی، بلندی، لذت، محبت، نیت، جان، آواز، مدد، چھاؤں، تحریر، نماز، بات، مجلس، مسجد۔

(۲)  تعداد: جدید اردو کے برعکس دکنی اردو میں جمع کی معروف علامت  ’’اں‘‘ ہے مثلاً عورتاں، باتاں، کتاباں، لوگاں وغیرہ ۔ہرچند (وں) اور (ن) کی جمع کی مثالیں بھی خال خال مل جاتی ہیں۔

(۳)  اسمائے ضمیر:  مخصوص اسمائے ضمیر میں ہَوں (= مَیں)، مُنج (مجھے)، ہمنا (ہمیں)، مُو (میرا)، اَپے آپ) ،تَیں (تو)، تُمن (تم)، اُو (وہ)، اُنے (وہ)، ون کا (اُن کا)، جِے (جو)، جِنوں (جنھوں) ، کِن (کون)، یُو (یہ) اِے (یہ) اُنوں (اِن کو)، کُچ (کچھ) قابلِ ذکر ہیں۔

(۴)  افعال: دکنی اُردو میں ماضیِ مطلق الف کے اضافے سے نہیں بلکہ ]یا[ کے اضافے سے بنتا ہے۔ یہ ہریانوی کی مستقل خصوصیت رہی ہے مثلاً

رکھیا (رکھا)، دیکھیا (دیکھا)، کریا (کیا)، اُٹھیا (اٹھا)، آئیا وغیرہ،  ع:

مبارک باد دینے آئیا نوروز  تُج دو بار (محمد قلی قطب شاہ)

دکنی اردو کے افعالِ ناقص موجودہ اردو سے خاصے مختلف ہیں۔ ہے، ہیں، تھا، تھی، تھے کے ساتھ اَ ہے، اَہیں، اَتھا، اَتھی اور اَتھے بھی رائج تھے۔

مستقبل بنانے کے لیے گا، گی، گے کے علاوہ دکنی اردو کی ایک خصوصی شکل ]س[  کے مرکبات سے بنتی ہے جیسے، مارسوں (ماروں گا)، مارسے (تو یا وہ مارے گا)۔ یہ غالباً پنجابی سے مستعار ہے۔ ’خیرالمجالس‘ کے ایک ہندوی فقرے ’’ارے مولانا! یہ بڈاہوسی‘‘ (’’یعنی ایں مردِبزرگ خواہدشد‘‘) میں یہ پہلی باردکھائی دیتی ہے۔

(۵)  متعلق فعل: دکنی کے مخصوص متعلقِ فعل حسبِ ذیل ہیں:

اِتا، اِتال (اب)، جدہاں (جب)، کَد، کَدھیں (کب)، جَم (ہمیشہ)، جاں (جہاں)، کاں (کہاں)، آنگیں (آگے)، بِھترال (اندر)، اُپرال (اوپر)،  تَلار (تلے)،  نَزِک (نزدیک) ،اِیلاڑ (اِدھر)، پیلاڑ (پرے)، کی (کیوں)، کے (کیوں)، اِیتا (اتنا)، یَتا (اتنا)،، ہَو (ہاں) (لیکن اس کے ساتھ گردن نفی میں ہلتی ہے)۔

(۶)   حروف:

    =     علامتِ اضافت کے لیے کا، کی، کے، کے علاوہ کیرا، کیری اور کیرے بھی آتے ہیں۔

    =     علامتِ مفعول: کوں اور تئیں۔

    =     حروفِ جار: مَنے (میں)، سُوں (سے)، سیتی (سے)، تیں (سے)، پُو (پر)،کدن (طرف)۔

    =     حروفِ عطف: ہُور۔

    =     حروفِ استدراک : پَن (پر)۔

    =     حروفِ استثناء: باجے، بِغرَ۔

    = حروف تخصیص:  (چ) تخصیصی، دکنی اردو کا خاص حرف ہے جو مراٹھی سے مستعار ہے۔ یہ اسم، فعل اور حرف ہر جگہ مرکب ہو سکتا ہے۔

(ج)    نحوی خصوصیات:

دکنی اردو کی نثر پر عربی فارسی کے نحوی اثرات نمایاں ہیں۔ عام ترتیب میں فاعل پہلے، پھر مفعول اور آخر میں فعل آتا ہے۔ صفت موصوف سے قبل آتی ہے اور متعلقِ فعل سے قبل حروفِ تخصیص کلمے کے ساتھ آتے ہیں۔ البتہ مطابقت میں دکنی اور جدید اردو میں کافی فرق پایا جاتا ہے۔

(۱)  موجودہ اُردو میں فعلِ متعدی اپنے مفعول کے تابع ہوتا ہے، مثلاً  میں  نے روٹی کھائی، ہم نے روٹی کھائی، ہم نے روٹیاں کھائیں۔

(۲)  دکنی اردو میں فعلِ  متعدی اپنے فاعل کے تابع ہوتا ہے، مثلاً

واحد مذکر    واحد مؤنث    جمع مذکر            جمع مؤث

لڑکا روٹی کھایا    لڑکی روٹی کھائی    لڑکے روٹی کھائے  لڑکیاں روٹی کھائے/ کھائیاں
دکنی میں جمع مؤنث کا اثر امدادی فعل تک پہنچتا ہے، مثلاً:

’’جو کچھ باتاں بولنے کیاں تھیاں‘‘ (سب رس)

صفت اپنے موصوف کے تابع ہوتی ہے مثلاً،  ع

کَچیاں، کونلیاں کنوانریاں ناریاں کلیاں کو نوروز آیا
                (محمد قلی قطب شاہ)

دکنی اردو میں جنس میں مطابقت کے علاوہ جمع مؤنث کی صورت میں علامتِ اضافت کی بھی جمع بنائی جاتی ہے،  مثلاً ’’۔۔محبت کیاں چارباتاں‘‘، ’’نازکیاں باتاں‘‘۔

علامتِ جمع کی کوئی مثال شمال کی اردو میں نہیں ملتی، البتہ جمع مؤنث کا اثر صفت اور فعل پر شمال کی اُردو میں بھی پایا جاتا ہے۔

۳۔    دورِ سِوم: درمیانی اُردو، ۱۷۰۰ تا ۱۸۵۷ء

اِس دور کا تمام تر ادب شمالی ہند سے متعلق ہے، اور بیشتر شاعری پر مشتمل ہے۔ شاہ مُبارک آبرو اور فائز اس عہد کے اولین شاعر ہیں، لیکن زبان کی صفائی کے سلسلے میں مظہر جانجاناں اور شاہ حاتم نے زیادہ اہم کردار ادا کیا ہے۔

(الف)     صوتی خصوصیات:

(۱)  تخفیفِ مصوتہ اِس دور کی بھی خصوصیت ہے لیکن اس حد تک نہیں جس حد تک دکنی اردو میں ملتی ہے۔ اس سلسلے میں یہ یاد رکھنا ضروری ہے کہ ۱۴۰۵ ء تا ۱۶۴۸ء آگرہ سلاطینِ لودھی اور مغلوں کا دارالسلطنت رہا ہے جو عین برج کے علاقے میں واقع ہے اور برج ایک غیر مشدّد، طویل مصوتوں والی زبان ہے۔ ’نوادرالالفاظ ‘(۱۷۵۱ء) میں خانِ آرزو کا جو ردِّ عمل عبدالواسع ہانسوی کے تلّفظ کے خلاف ملتا ہے وہ اسی بات کا غمّاز ہے۔ تاہم تخفیفِ مصوتہ کی خاصی مثالیں اِس دور کے مصنفین کے یہاں مل جاتی ہیں جن کی صفائی بعد کی اردو میں ہو گئی ہے، مثلاً چند نی، چدّریں، سُرج، چُٹ (چوٹ)، گل (گال) وغیرہ۔

(۲)  مصوتوں کو انفیانے کا رجحان بھی عام رہا ہے، مثلاً  نِیں (نے)، سیں (سے)، مُلاّ ں (ملا)، کرناں (کرنا)، سانّون (ساون)، پریں (پری)، نانک (ناک)، ناپخ (ناچ)، تیریں (تیری)، میریں (میری)، گیاراں، باراں (جو آج تک اہلِ دہلی کا تلفّظ ہیں)۔

(۳)  ساکن کو متحرک بنا دینا عوام تک محدود نہیں ۔’مرزایانِ دہلی‘ بھی اس کے مرتکب ہوتے رہے ہیں مثلاً نَذر، ع

دل کو نَذر کرد تب اُس پر نظر کرو

                    (حاتم)

(۴)  درمیانی (ہ) اور نفسی (ھ) کو حَذف کر دینے کا رجحان تاحال جاری ہے۔ قدمائے دہلی کو بھی اس سے مفر نہیں رہا ہے،  مثلاً نئیں (حاتم)، کا چن (فائز) ، پنکڑی (فائز)، راک (فائز) (نہیں، کا چھن، پنکھڑی، راکھ)۔

اس کا الٹا رجحان یعنی ہائے مخلوط (ھ) کا اضافہ بھی ملتا ہے جو دکنی اردو میں ہم دیکھتے آئے ہیں، مثلاً بگھولے (آبروؔ)، تڑپھنا (میرؔ) ، ہُونھ (ہوں_ قصۂ مہرافروز ودلبر)، کلّھ (کل_ کربل کتھا) بَھا بھی (نوادر)، مُچھلکلا (میرؔ) وغیرہ۔

(۵)  ]ڑ[  پر ]ڈ[  کو ترجیح کی روایت گاہ گاہ جاری رہتی ہے، مثلاً کاڈھ (آبرو)، بڈھاونا (نوادر)، بڈھئی (کربل کھتا)، بڈبھُس (نوادر)، ڈیوڈھی (نوادر) وغیرہ۔

(ب)    صرفی خصوصیات:

(۱)  جنس کا غتربود دکنی اُردو کے پیمانے پرتو نہیں، تاہم پایا جاتا ہے، مثلاً مذکر: بہار (فائز)، جان (آبرو، میر)، سوگند، غرض، اصل، آیت، راہ ، وحی، کمر، شام (میرؔ) ۔

(۲)  تعداد: جدید اُردو کی مُستند علامتِ جمع (۔وں) اس دور میں راسخ ہو گئی ہے۔ اس کا تعلق کھڑی بولی سے ہے۔سہارن پور کے روشن علی نے ’’عاشور نامہ‘‘ (۱۶۸۸ء) میں اس کا بھر پور استعمال کیا ہے۔ شاہ حاتم کے دیوانِ قدیم میں (۔وں) کی جمع پر مُشتمل قافیہ میں ایک مکمل غزل موجود ہے۔ اَلبتہ کبھی کبھی بھنواں، اَنکھیاں، لٹاں، دانتاں، انجھواں  جیسی جمعیں بھی مل جاتی ہیں۔

(۳)  اسمائے ضمیر اس دور میں جدید ہو گئے ہیں سوائے اس کے کہ کہیں کہیں تُمن، تُمنا، تَیں، ہَمن، ہمنا،وَے سے سابقہ پڑ جاتا ہے، ع

کہ جس کی نِگہ کے بندھے ہیں ہمن (آبروؔ)

تیں(تو) اس دور میں کمتر مگر برابر ملتا ہے۔ پلیٹس نے  اپنی قواعد (۱۸۸۴ء) میں اِسے اسمائے ضمیر میں شامِل تو کیا ہے اِس نوٹ کے ساتھ کہ یہ اب متروک ہو گئی ہے۔ اِس کی مثالیں سودا ؔ اور میرؔ تک کے کلام میں مل جاتی ہیں۔

(۴)  ضمیر اِستفہامیہ: کِسو، کی ضمیر فضلی، عیسوی خاں، میرؔ اور غالبؔ سب نے استعمال کی ہے۔ غالبؔ نے اس کو بعض مقامات پر خطوط تک میں روا رکھا ہے۔ یو (یہ)، اِنو (اِن)، یے (جمعِیہ)، وے (جمعِ وہ)، وِس، وِن، اِناں وغیرہ  قابلِ ذکر ہیں۔

(۵) افعال: موجودہ اردو میں علامتِ مصدر ’نا‘ ہے، لیکن اٹھارہویں صدی تک ایسے مادے جو حروفِ عِلّت (مصوتوں) پر ختم ہوتے تھے ان میں اکثر ’نا‘ سے پہلے ایک ’و‘ کا اضافہ کر دیا جاتا تھا،  مثلاً جاؤ نا،  پیونا، کھاؤنا، گاؤنا، آؤنا۔ اِس صدی کے آخر تک یہ شکل غائب ہو جاتی ہے۔

 مضارع میں متداول شکلوں کے علاوہ ]و[ کے اضافے کی شکلیں بھی اس دور میں رائج رہی ہیں جیسے، ہووے، دیوے، چھپاوے، لیوے۔ یہ عوام میں آج بھی رائج ہیں لیکن ٹکسال باہر ہیں۔

اِس دور کی اردو میں مستقبل کی سب سے دلچسپ شکل جمع مؤنث کی ملتی ہے جہاں علامتِ مستقبل بھی جمع کی شکل اختیار کر لیتی ہے۔ یہ اب قطعاً متروک ہے مثلاً:

’’ہم بغیر تیرے دنیا میں کیوں کر پھریں گیاں۔‘‘ (کربل کتھا)

مستقبل کی علامت گا، گی، گے کبھی کبھی زمانۂ حال کے لیے بھی استعمال کی جاتی تھی۔ یہ اب بھی عام بول چال میں مغربی یوپی میں سُنائی دیتی ہے،لیکن معیاری اردو سے ٹکسال باہر ہے، مثلاً:

’’ہم جاتے ہیں گے اپنے گھر‘‘ ۔ (کربل کتھا)

فعل کی یہ شکل میر تقی میر بلکہ ان کے بعد تک جاری رہی ہے۔

ماضیِ مطلق میں سب سے قابلِ توجہ شکل جمع مؤنث کی ہے جہاں فعل دیگر زبانوں کی طرح فاعل کے مطابق آتا ہے۔ میرؔ کی اس غزل کے قوافی ملاحظہ ہوں:

بارہا وعدوں کی راتیں آئیاں
 طالعوں نے صبح کر دکھلائیاں
عشق میں ایذائیں سب سے پائیاں
رہ گئے آنسو تو آنکھیں آئیاں
اس غزل کے مزید قوافی چلوائیاں، مرجھائیاں، جھمکائیاں، ٹھیرائیاں، کھائیاں بتلائیاں اور دلوائیاں ہیں۔ انیسویں صدی کے آتے آتے یہ صیغہ متروک ہو جاتا ہے۔

    (۶)  متعلقِ فعل: اِس دور کے حسبِ ذیل متعلقِ فعل خصوصیت رکھتے ہیں، مثلاًایدھر، دؤں، (اِس طرح)، اودھر، تِدھر، پھیر، آگوں، نپٹ (بہت)،  جَد، تَولَوں کدَھو، کد(کب) ،اِیتا (اتنا) وغیرہ۔

(۷)  حروف:  حسبِ ذیل حروف لائقِ توجہ ہیں:

سیں، سیتی، سوں، تے، لک، نوں (تک)، کوں، موں (میں)، مَنے (میں)۔

(ج)    نحوی خصوصیات:

اُردو جملے میں فاعل، فعل سے قبل آتا ہے اگر فعلِ لازم ہو۔ لیکن اگر جُملے میں فعلِ متعدی ہو تو پہلے فاعل، اس کے بعد مفعول، اور سب سے آخِر میں فِعل آتا ہے۔ اٹھارہویں صدی کی اردو میں عربی فارسی کی نحوی ساخت کے زیرِ اثر یہ ترتیب اکثر بدل جاتی ہے،  مثلاً:

    =     اسباب تجارت کا بہت سا لایا۔‘‘ (باغ و بہار)

    =     ’’اقلیم ہندوستان کی میں ایک شہر تھا۔‘‘ (قصّہ مہرافروز)

    فاعلی ’نے‘ کے حَذف کی وجہ سے بھی اس عہد کی اردو میں ترتیبِ کلام میں فرق پڑ جاتا تھا:

    =     ’’تب عباس کہے۔‘‘ (کربل کتھا)

    فاعل جمع مؤنث ہو تو اس کا فعل بھی اس کے تابع ہوتا تھا:

    =     ’’یہ باتیں ہوتیاں تھیں۔۔۔‘‘ (باغ و بہار)

    فاعل جمع مؤنث ہو تو صفت بھی جمع کی شکل اختیار کر لیتی تھی، ع

نہ میں کہتا تھا اے ظالم کہ یہ باتیں نہیں بھلیاں                (سودا)

اردو کے نحوی ارتقاء کی شکل کو نہایت خوبی سے اس جملے کی مدد سے دکھایا جا سکتا ہے:

۱۔    جواہرات کیاں رنگ برنگیاں کو ٹھریاں بھریاں تھیاں۔

    (دکنی اردو، چودھویں پندرھویں صدی (شمالی ہند)

۲۔    جواہرات کی رنگ برنگیاں کوٹھریاں بھریاںتھیاں  ۔ سترھویں صدی
۳۔     جواہرات کی رنگ برنگی کوٹھریاں بھریاں تھیں۔ (اٹھارہویں صدی)

۴۔     جواہرات کی رنگ برنگی کوٹھریاں بھریں تھیں۔ (انیسویں صدی)

۵۔     جواہرات کی رنگ برنگی کوٹھریاں بھری تھیں۔ (جدید دور)

غر ض یہ کہ انیسویں صدی کے آغاز تک اردو زبان اپنی صوتیات، صرف و نحو اور کسی حد تک لغات کے نقطۂ نظر سے ایک ایسی معیار بندی اختیار کر چکی تھی کہ سارے ہندوستان کے شعراء  و ادیب اس کی پیروی ضروری سمجھتے تھے۔ ۱۷۹۲ء میں مرزا جان طپش دہلوی نے ڈھاکہ میں بیٹھ کر وہاں کے نواب کے حکم سے ایک مختصر سی لغت ’’شمس البیان فی مصطلحات  الہندوستان‘‘ مقامی معاصروں کی رہنمائی کے لیے لکھی۔ سید انشاء اللہ خاں نے ۱۸۰۸ء میں اپنی معرکۃ الآرا تصنیف ’دریائے لطافت‘ تصنیف کی اور میر تقی میر کے ’’لہجۂ اکبر آباد و شمولِ الفاظِ برج و گوالیار در وقتِ تکلّم‘‘ کی جانب اشارہ کیا۔

اردو کی نوک پلک کی درستی بالآخر شیخ امام بخش ناسخؔ اور ان کے پیروؤں نے لکھنؤ میں کی۔ ناسخؔ (متوَفی۱۸۳۸ء) کی اردو دانی کے غالبؔ جیسے دلّی والے تک قائل تھے۔

(۱)  مضارع کی (۔تا) اور اس کی شکلوں پر مہر سند لگ جاتی ہے (حالاں کہ غالبؔ اس کے بعد بھی لکھتے رہے، ع

    کھینچتا ہوں جس قدر مجھ سے وہ کھنچتا جائے ہے۔

(۲)  ’و‘ زائدہ سے مرکب افعال کی شکلیں متروک ہونے لگیں جیسے دیوے، لیوے، ہووے، ہووے گا، دیویں گے، لیویں گے۔حالانکہ مغربی یو  پی اور اودھ کے خاص گھرانوں میں ان کا رواج بعد تک رہا ہے۔

(۳)  علامت گا، گی، گے کا مضارع کے لیے استعمال یکم قلم متروک، ہو گیا۔

(۴)  مؤنث جمع اسم سے فعل کا متاثر ہونا مثلاً ’’گھٹائیں چھائیاں‘‘ متروک قرار پایا ،ہر چند میر انیس اپنے خاندان کی زبان کہہ کر آئیاں، جائیاں، بجائیاں لکھتے رہے۔

(۵)  اِسماء ضمائر میں حسبِ ذیل متروک قرار پائے:

    تیں (تو)، تِس (اُس)، ع

    ایک دل تِس پر یہ نا اُمید واری ہائے ہائے  (غالب)

    کِسو (میرؔ اور غالبؔ)، وے (جمعِوہ) ،یے (جمعِ یہ)۔

(۶)  حروف میں حسبِذیل متروک قرارپائے:

    آگو، سیتی، کبھو، جوں، نِت، پرے (میر و غالبؔ) ، بِن (غالب)۔

    (۷) اسماء میں عرصۂ دراز سے مستعمل بعض الفاظ متروک قرار پائے:

دِوانہ (میرؔ)، جگ، پات (میر)، جاگہ (میر)، ماٹی (تمام متقدمینِ اردو) شور شرابا، پرواہ (ہائے مختفی کے ساتھ)، لوہو (میرؔ)، وغیرہ۔ دہلی میں غالبؔ اور لکھنؤ میں میر انیس نے ان اصلاحات کا ہمیشہ تبتع نہیں کیا۔ تاہم آخر ا لامران سے متاثر ہوئے بغیر نہ رہے۔غالبؔ رجب علی بیگ لکھنوی کی زبان دانی کے معترف تھے۔

لیکن حقیقت یہ ہے کہ سر سید کے زمانے تک قواعدِ زبان کی سختی سے پابندی نہیں کی جاتی تھی۔ خاص طور پر اردو نحو پرفارسی کے اثرات قائم رہے۔ سر سید تک نے وے (جمع وہ) اور کر کر کا استعمال روا رکھا۔ انھیں سے بدعت انگریزی الفاظ کی چلی ۔ان کے معاصرین جو انگریزی میں شُدبد رکھتے تھے انگریزی کے الفاظ بے دھڑک استعمال کرنے لگے۔ صحافت نے اس رجحان کو مزید تقویت دی۔

انیسویں صدی کے ربعِ اوّل تک نذیر احمد، حالی، شبلی اور شرر کی بدولت ایک کل ہند معیار کی تشکیل ہو چکی تھی ’فرہنگِ آصفیہ‘ اور ’ امیر اللغات‘ کے اجزا مرتب ہو چکے تھے اور بالآخر ۱۹۱۴ء میں مولوی عبدالحق نے ’اردو قواعد‘ کا پہلا ایڈیشن شائع کر کے اس کا قواعدی چوکھٹا متعین کر دیا۔

تاہم ذخیرۂ الفاظ کی توسیع کا سلسلہ جاری رہا۔ ابوالکلام آزاد اور اقبال نے اسے عربی و فارسی کا رنگ و آہنگ عطا کیا۔ پریم چند نے اس کے ڈانڈے ہندی سے جا ملائے۔ لیکن اس سلسلے میں سب سے زیادہ اہم کام جامعۂ عثمانیہ کے دارالترجمہ نے کیا اور اصطلاحات سازی کے ذریعہ عربی کا دہانہ اس میں کھول دیا۔ اصطلاحات سازی کے سلسلے میں اس وقت بھی دو اندازِ فکر تھے اور اب بھی ہیں۔ بعض لوگ سائنسی مضامین میں بین الاقوامی اصطلاحات کے طرف دار ہیں۔ ہندی ڈائریکٹریٹ (مرکزی سرکار) کا اصرار رہا ہے کہ سنسکرت کی اصطلاحات کو قبول کر لیا جائے تاکہ کم از کم اس سطح پر ہندوستانی زبانوں میں یکسانی رہے، حالاں کہ تمل انھیں رد کر چکی ہے۔ اردو کے لیے بھی ان سنسکرت بنیاد اصطلاحات کا قبول کرنا ممکن نہیں ہے۔ اس لیے چارۂ کار اس کے سوا اور کچھ نہیں کہ ہم علومِ معاشرتی کے لیے اپنی اصطلاحات خود وضع کریں اور علومِ طبیعی میں کچھ اپنی اور کچھ بین الاقوامی، تلفظ کے ہیر پھیر کے ساتھ قبول کر لیں۔ بین الاقوامی اصطلاحات کو جوں کا توں قبول کرنے میں بڑی دقّت یہ پیش آتی ہے کہ اُردو کی صَرف پر ان کا زبردست  بوجھ پڑتا ہے۔ علمی اصطلاح سے جو شاخسانے پیدا ہوتے ہیں وہ صرفی شکلوں کو اپنے ساتھ لے کر آتے ہیں جو کسی بھی زبان کو مصنوعی بنا دینے کے لیے کافی ہیں۔ اِس  سلسلے میں ہمیں پڑوسی ملک کی کارگزاری پر بھی نظر رکھنی پڑے گی جہاں اصطلاح سازی کا کام بڑے پیمانے پر ہو رہا ہے۔ لاطینی بنیاد اصطلاحات کا اشتراک امریکن اور انگلستان کی انگریزی تک محدود نہیں، یورپ کی تمام بڑی زبانیں ان کے زمرے میں آ جاتی ہیں۔

تقدیر
لسانی مباحث میں ’تقدیر‘ کا لفظ ذرا بے محل ساد کھائی دیتا ہے۔ لیکن میں نے اس لفظ کو ’ مُستقبل‘ پر اس لیے ترجیح دی ہے کہ اس کے ذریعہ تاریخ کے مقدّرات کی جانب اشارہ کرنا مقصود ہے، جن سے اردو زبان آج کل دوچار ہے۔

اردو زبان تاریخ کے ایک سَیل کی رَو میں پیدا ہوئی۔ آج یہ سیاست کی زد میں آ کر اپنے وجود پر پیچ و تاب کھا رہی ہے۔ ایک طرف اس کے بارے میں خوش فہمیاں ہیں جن کے سبب ہم اس کی صورتِ حال کو صحیح طور پر سمجھنے سے قاصر ہیں۔ دوسری جانب اغیار میں اس کے سلسلے میں کچھ ایسی غلط فہمیاں پھیل گئی ہیں اور اس کو اس قدر خطرناک مجرم قرار دے دیا گیا ہے کہ سیاسی اختلافات رکھنے والی پارٹیاں بھی اس کی مخالفت میں ایک رائے ہو جاتی ہیں۔

    پہلے اپنی خوش فہمیوں سے بحث کر لی جائے:

اردو والے اب تک اسے ایک ہمہ گیرزبان سمجھتے ہیں اور ۱۹۴۷ء سے قبل کی زبان میں اسے ایک کُل ہند حقیقت تسلیم کرانے پر اصرار کرتے ہیں، جب کہ ہندوستان کا ایک ضلع بھی ایسا نہیں ہے جہاں اس کو مادری زبان لکھوانے والے اکثریت میں ہوں۔ یہ ضرور ہے کہ یہ ہندوستان کی چھٹی بڑی زبان ہے، جس کے بولنے والوں کی مجموعی تعداد ۱۹۸۱ء کی مردم شماری کے مطابق تین کروڑ ترپن لاکھ تیئیس ہزار دوسو اٹھائس (۲۲۸،۲۳،۵۳،۳) ہے جو ہندوستان کی پوری آبادی کا تقریباً سوا پانچ فی صد ہے۔ یہ تعداد گجراتی، کنّڑ، ملیالم، اڑیا، پنجابی، اَسمیا اور کشمیری زبانیں بولنے والوں کی تعداد سے زیادہ ہے۔یہ بھی ایک حقیقت ہے کہ ہر مردم شماری میں اس سے متعلق دھاندلی ہوتی آئی ہے اور اس کے بولنے والوں کے اندراجات میں صحت کا خیال نہیں رکھا گیا ہے۔ صرف ۱۹۷۱ء کی مردم شماری کے اعداد و شمار کو لے لیجئے، اور دیکھئے کہ بعض ریاستوں میں کس طرح اس کو بولنے والوں کی تعداد اتنی بھی نہیں لکھی گئی جتنی کہ اس ریاست کی مُسلم آبادی کا اندراج ملتا ہے۔

       
 مسلم آبادی    

اردو آبادی    
تفاوت

۱۔  اترپردیش
    ایک کروڑ ۳۶ لاکھ      
۹۲ لاکھ ۷۳ ہزار     
۴۳ لاکھ   ۷۶ ہزار
۲۔  بہار    
۷۵ لاکھ ۹۴ ہزار    

۴۹ لاکھ ۹۳ ہزار
    ۲۶ لاکھ

۳۔  مہاراشٹر   
 ۴۲ لاکھ ۳۳ ہزار
    
۳۶ لاکھ ۶۱ ہزار
    ۶ لاکھ

۴۔  آندھراپردیش    ۳۵ لاکھ ۲۰ ہزار    ۳۲ لاکھ ۹۹ ہزار    ۳ لاکھ

۵۔  کرناٹک
    ۳۱ لاکھ ۱۳ ہزار
    ۲۶ لاکھ ۳۶ ہزار
    ۵ لاکھ

دونوں قسم کی آبادی کا فرق اترپردیش اور بہار میں، جنوب کی ریاستوں مہاراشٹر، آندھراپردیش اور کرناٹک سے بہت زیادہ ہے۔ یہ بھی ظاہر ہے کہ مذہب کے خانے میں اسلامی ناموں میں دھاندلی اس قدر آسانی سے نہیں کی جا سکتی جتنی کہ ہندی اردو کو ایک زبان بتا کر۔ پھر اُردو کو مادری زبان تسلیم کرنے والے غیر مسلموں کی تعداد اب ’چند در چند‘ سہی تاہم کچھ تو ہے۔ اس جدول سے آپ کو اس بات کا بھی علم ہو جائے گا کہ اردو سے دھاندلی کا دھندہ ہندی کی ریاستوں میں زیادہ ’کالا‘ ہے۔ غیر ہندی ریاستوں میں مُسلم آبادی اور اردو کے اندراجات میں اس قدر فرق نہیں ملتا۔

اردو کے سلسلے میں ایک اور تاریخی حقیقت کا اظہار بھی یہاں بے مصرف نہیں ہو گا۔ مشترکہ زبان کی حیثیت سے اردو کا نقطۂ عروج ۱۹۰۰ء کے قریب ملتا ہے، حالاں کہ ہندی اردو جھگڑے کا آغاز ہنگامہ غدر کے فوراً بعد سے ہو گیا تھا، جب سر سید جیسے محبِوطن کو بنارس میں اِس سلسلے پر ۱۸۶۷ء میں پہلا دھکّا لگا تھا۔یہ بات حالیؔ کی زبان میں سُنیئے :

’’چنانچہ ۱۸۶۷ء میں بنارس کے بعض سربرآوردہ ہندوؤں کو یہ خیال پیدا ہوا کہ جہاں تک ممکن ہو تمام سرکاری عدالتوں میں سے اردو زبان اور فارسی رسم الخط کے استعمال کو موقوف کرانے میں کوشش کی جائے اور بجائے اس کے بھاشا زبان جاری ہو جو دیوناگری میں لکھی جائے‘‘۔

سرم سیّد کہتے تھے کہ ’’یہ پہلا موقع تھا جب کہ مجھے یقین ہو گیا کہ اب ہندو مسلمانوں کا بطور ایک قوم کے ساتھ چلنا اور دونوں کو مِلا کر سب کے لیے ساتھ ساتھ کوشش کرنا محال ہے۔‘‘

لیکن وہ غیر مُسلم جو اردو کے دائرے میں داخل ہو چکے تھے ان کی اس سے محبت کسی طرح کم نہیں ہوئی۔ رتن ناتھ سرشارؔ، برج نرائن چکبست، پریم چند، سرتیج بہادر سپرو، پنڈت  د تاتریہ کیفی، آنند نراین ملّا ایسے بیسیوں نام ہیں جن کا سلسلہ تا حال جاری ہے۔ ان کے دم سے اردو کا خم باقی ہے۔

اسی زمانے میں بیشتر غیر مسلموں نے اپنے لسانی دائرے بدلنا شروع کر دیئے ۔ انھیں جدید ہندی کے ارتقاء میں اپنی ’پراچین سبھیتا‘ کا ایک نشان نظر آیا، اور یہ حقیقت بھی تھی۔ لہٰذا بیسویں صدی میں اردو کے حلقے سے ہندی کے حلقے میں داخل ہونے کا یہ عمل تیز تر ہو گیا۔ کانگریس نے گاندھی جی کی قیادت میں ’ہندوستانی دونوں لکھاوٹوں میں، کا پروگرام تیار کیا۔ ۱۹۲۵ء کے کانپور کے کانگریس سیشن میں اس مقصد کے یے ایک باقاعدہ ریزولیوشن بھی پاس کر دیا گیا، لیکن پُرشوتم داس ٹنڈن اور ان کی ہندی ساہتیہ سمیلن نے اس نکتہ پر ’پوجیہ‘ گاندھی جی کی بات تک نہیں مانی اور انھیں سمیلن سے ا ستعفیٰ دینا پڑا۔

اِدھر سر سید کے زمانے سے ا ردو اپنے دفاع کی جدوجہد میں مصروف تھی۔ یہ محسن ا لملک ہی تو تھے جو لفٹنینٹ گورنر میکڈانل کی ایک دھمکی میں اُردو کے محاذ سے یہ شعرِ فاتحہ پڑھتے ہوئے دستبردار ہوئے تھے،ع

عاشق کا جنازہ ہے ذرا دھوم سے نکلے

دراصل اہلِ اردو کی یہ کوتاہ نظری رہی ہے کہ انھوں نے ابھرتی اور بڑھتی ہوئی ہندی کے مقام کو نہیں پہچانا اور اسی نسبت سے دبتی اور گھٹتی ہوئی اردو کا مقام ایک لسانی اقلیّت کے طور پر متعین کرنے سے ا غماض کرتے رہے۔ فلموں اور مشاعروں کے حوالوں سے وہ اردو کی برتری قائم رکھنے کی کوشش کرتے رہے اور اپنے تعلیمی اداروں میں اسے ایک علمی زبان بنانے سے غفلت برتتے رہے۔ مجھے یہ کہنے میں ذرا بھی باک نہیں ہے کہ علی گڑھ نے سر سیّد سے لے کر تا حال اُردو کے حق کو ادا نہیں کیا ہے۔ اس کے سربراہوں نے اُردو کی لڑائی کالج کی چہار دیواری کے باہر تو لڑی اپنے صحن میں نہیں ۔ یہی حال جامعہ ملّیہ اسلامیہ کا ہے جو ایک اُردو اساس ادارے کے طور پر وجود میں آئی اور رفتہ رفتہ اپنے اصل کردار کو کھوتی گئی۔

یہیں سے یہ تکلیف دہ سوال اٹھتا ہے کہ کیا اردو، اہلِ اردو کے لیے ایک ’قدر‘ کا حکم رکھتی ہے؟ اگر ایسا ہے تو خاص طور پر ہمارا تعلیم یافتہ اور متوسط طبقہ اپنے بچوں کی تعلیم میں اس کی جانب سے اغماض کیوں کر رہا ہے؟ غیر مسلموں کے ذہنی رویے کو تو  سمجھاجا سکتا ہے۔ اردو کے ایک غیر مُسلم معروف پروفیسر نے ایک بار بڑی صفائی سے کہا تھا کہ اردو میری پیشے کی زبان  ہے تہذیبی زبان نہیں، حالاں کہ غیر مُسلم حضرات میں معدودے چند ایسے حضرات بھی ہیں جن کے رگ و پے میں اُردو اسی طرح سرایت کیے ہوئے ہے جس طرح کسی اردو کو چاہنے والے مسلمان میں __ میں آنند نرائن مُلّا کا وہ بیان کبھی نہیں بھول سکتا جو انھوں نے اردو کانفرنس میں آزادی ملنے کے فوراً بعد دیا تھا:

’’میں اپنا مذہب چھوڑ سکتا ہوں، لیکن اپنی مادری زبان نہیں چھوڑ سکتا‘‘!

کیا کوئی مسلمان اردو کے عشق میں یہاں تک جا سکتا ہے؟ حالاں کہ اردو کا خلقیہ (Ethos) بیشتر اسلامی ہے اور آزادی کے بعد مذہب کی طرح یہ اسلامی تشخّص کی سب سے بڑی علامت بنتی جا رہی ہے۔ لیکن ہمارے قائدین مِلّت اِس نکتے سے تا حال بے خبر ہیں۔وہ فروعات کو اصل اسلام سمجھتے ہیں، ان کے لیے بڑی بڑی تحریکیں چلاتے ہیں لیکن اردو زبان کے سلسلے میں نہ کوئی جلوس نکالتے ہیں اور نہ دھرنا دینے کے قائل ہیں۔

اردو کی لڑائی ہمیں دو محاذوں پر لڑنی ہو گی۔ سیاست کے میدان میں اور اپنے گھر کے آنگن میں ۔ میں گھر کے آنگن کی لڑائی کو بُنیادی سمجھتا ہوں۔ اس لیے کہ کسی بھی تہذیب کی اساس میں زبان کو بنیادی اہمیت حاصل ہوتی ہے۔ عربی کے بغیر اسلام کا، سنسکرت کے بغیر ہندو دھرم کا اور عبرانی کے بغیر اسرائیلیت کا تصوّر نہیں کیا جا سکتا۔ بیشتر قومیتوں کی بنیادیں زبان پر قائم ہیں۔ زبان کھو کر کوئی جماعت اپنے خُلقیہ (Ethos) کو قائم نہیں رکھ سکتی۔

اگر اردو والوں کا اعتقاد ایک بار اپنی زبان پر راسخ ہو جائے اور وہ اسے اپنے تشخص کے لیے ایک لازمی عنصر گرداننے لگیں تو اس کے تحفّظ و بقا کے کئی پروگراموں پر عمل کیا جا سکتا ہے، مثلاً:

(۱)  اردو کے آئینی حق کو تسلیم کرانے کے لیے ریاستِ بہار کے انداز پر اُتر پردیش اور دیگر ریاستوں میں جہاں اردو بولنے والے کافی تعداد میں موجود ہیں اُس ریاست کی زبان کے ایکٹ میں ترمیم کرا کے اردو کا ثانوی حیثیت سے اس میں شمول کرانا:(۱)  اس راہ میں سنگِ گراں حائل ہیں۔ البتہ اس کے لیے ہمیں ہر سیاسی جماعت  کے روشن خیال طبقے کا تعاون حاصل کرنا ہو گا۔ بائیں بازو کی جماعتیں جو خود کو اس کا دعویدار کہتی ہیں، اس کے لیے زیادہ جواب دہ ٹھہرائی جائیں ۔ افسوس کی بات ہے کہ چند برس پہلےCPI حاوی ترقی پسند مصنفین کی انجمن نے لکھنؤ میں اردو کو دوسری زبان بنانے کی تجویز کی پُر زور مخالفت کی۔ اس مکتبِ فکر کے ایک سرگرم رکن پروفیسر نامور سنگھ، ساری ترقی پسندی اور روشن خیالی کو بالائے طاق رکھ کر آج کل اردو کے خلاف خوب زہر اُگل رہے ہیں۔ کانگریس کا رویہ اردو کے سلسلے میں آزادی  ملنے کے بعد سے اب تک لطائف الحیل کا رہا ہے۔ الیکشن کے قریب غزل کے سے وعدہ و وعید شروع ہو جاتے ہیں۔ الیکشن مینی فیسٹو میں اُردو کے حقوق کا شد و مد کے ساتھ ذکر کیا جاتا ہے لیکن بعد کو ایک واسدیو  اُتر پردیش کی وزارت کے فیصلے کو کھٹائی میں ڈال دینے کو کافی ہوتا ہے۔ لہٰذا اُردو کے حقوق کے سلسلے میں سیاسی دباؤ ہی نہیں، مناسب وقت پر سیاسی سودے بازی سے بھی اجتناب نہیں کرنا چاہئیے۔

    (۲)  اردو کے تعلیمی نظام کی از سرِ نو تشکیل کی ضرورت :اتر پردیش میں علی گڑھ مسلم یونیورسٹی کے تین اسکو لوں کو چھوڑ کر ایک بھی اردو میڈیم کا ہائی اسکول باقی نہیں رہا۔ متوسط طبقے کے بچّے یا تو انگریزی میڈیم کے اسکولوں کا رُخ کرتے ہیں یا جن کے والدین ان کے اخراجات کے کفیل نہیں ہو سکتے وہ سرکاری ہندی میڈیم کے اسکولوں میں داخلہ لینے پر مجبور ہوتے ہیں۔ اس کے برعکس ریاستِ بہار، آندھراپردیش، اور مہاراشٹر میں بڑی تعداد میں اردو ذریعۂ تعلیم کے اسکول کامیابی کے ساتھ سرکاری امداد سے چل رہے ہیں۔ یہ ضرور ہے کہ ہمارے مکتبوں میں، دینی تعلیم کے رہنماؤں کی بدولت اردو کے ذریعہ سے تعلیم دی جا رہی ہے لیکن ان میں تعلیم حاصل کرنے والے بچّوں کا تعلق بالعموم نچلے اور نادار طبقے سے ہے۔ یہ بچّے جب ثانوی اسکول کے درجوں میں آ کر اپنا ذریعۂ تعلیم بدلتے ہیں تو درجے میں پھسڈّی رہ جاتے ہیں۔ اس لیے ہمیں اردو ذریعۂ تعلیم کی از سرِ نو تشکیل کی سخت ضرورت ہے۔ اِس سلسلے میں ایسے ادارے جن کے آگے ’مسلم‘ یا ’اسلامیہ‘ کے الفاظ لگے ہوئے ہیں ، اُن کا یہ فرض ہو جاتا ہے کہ وہ اردو ذریعۂ تعلیم کی تشکیل کا آغاز اپنے یہاں سے کریں۔

(۳)  دراصل ہم جب بھی ذریعۂ تعلیم کے بارے میں سوچتے ہیں تو روزی روٹی کمانے کے لیے سرکاری ملازمتوں کو پیشِ نظر رکھتے ہیں۔ لیکن یہ بات اعداد و شمار سے ثابت کی جا سکتی ہے کہ سرکاری ملازمتیں بیس فی صد سے بھی کم روزی روٹی کا بندوبست کرتی ہیں۔ اردو والوں کے سلسلے میں تو ۳، ۴ فی صد سے بھی کم، لہٰذا کمائی کا وسیلہ درحقیقت دیگر پیشے ہیں جن کے لیے مادری زبان کے ذریعہ دی ہوئی تعلیم سے بخوبی کام چل سکتا ہے۔ البتہ اس تعلیم کو جدید انداز کا ہونا چاہئیے__ دینی کے ساتھ دنیوی بھی۔

(۴)  اُردو ذریعۂ تعلیم کے نظام میں ہمیں دوسری ملکی اور غیر ملکی زبانوں کی تعلیم کا بھی مناسب بندوبست کرنا ہو گا۔ انگریزی کا وہ مقام قائم نہیں رہ سکتا جو اب تک رہا ہے۔ ہندی زندگی کے ہر شعبے میں رابطے کی زبان کی حیثیت سے انگریزی کی جگہ نہیں لے سکتی۔ اُردو والوں کے لیے دونوں کا اپنا اپنا مقام ہو گا جو ان کی عملی ضروریات کے پیشِ نظر متعین کرنا ہو گا۔ غیر ہندی کے علاقے کے اردو والوں کو وہاں کی علاقائی زبان (تمِل،تِلگو، مراٹھی وغیرہ) بھی سیکھنا ہو گی۔ اِسی نسبت سے ان کو ہندی جاننے کی ضرورت کم ہو گی۔

(۵)  میرے لیے اس کا تصوّر بھی نا ممکن ہے کہ روزی روٹی کے نام پر یا سرکاری ملازمتوں کی لالچ میں کوئی گروہ اپنی نئی نسل کو اپنے لسانی وَرثے اور تَرکے سے محروم کر دے۔ میں اسے اخلاقی دیوالیہ پن کہوں گا۔ ہر جماعت کی زبان اس کے تشخّص اور شناخت کا مرکزی نقطہ ہوتی ہے۔ یہ بعض اوقات عقائد سے بھی زیادہ مؤثر اور قوی تر بن جاتی ہے۔ ہماری آنکھوں کے سامنے بنگلہ دیش کی مثال ہے۔ میں خالصتان کی تحریک میں بھی پنجابی زبان اور گورمکھی رسمِ خط کے تحفّظ کو بنیادی نکتہ سمجھتا ہوں۔ جب کوئی تامل سربراہ یہ کہہ اٹھتا ہے کہ میں پہلے تامل ہوں اور بعد کو ہندوستانی، یا دستورِ ہند کی جلدوں کو نذرِ آتش کرتا ہے تو اس کے پیچھے بھی مذہبی نہیں لسانی تحفّظ کا جذبہ کار فرما ہوتا ہے۔

یہ اردو والوں کی بدقسمتی ہے کہ اپنی زبان کے بارے میں وہ اس شدّت سے محسوس نہیں کرتے۔ ہندی ریاستوں میں اُن کے تعلیمی نظام کو برباد کر دیا گیا ہے۔ اردو بولنے والے بچوں کو ابتدائی تعلیم تک دینے کی سہولتیں ان کی مادری زبان میں فراہم نہیں کی جاتیں جو دستورِ ہند کی ہدایات اور دفعات کے عین منافی ہے۔ اگر ہم لب کُشا ہوتے ہیں تو ہماری حب الوطنی اور وفاداری کو مُشتبہ قرار دیا جاتا ہے۔ الیکشن کے موسم میں وعدے کیے جاتے ہیں لیکن وہ ایفا نہیں ہوتے۔ ہماری توجہ کو بنیادی مسائل سے ہٹا کر اکاد میوں کے مناصب اور انعامات کی فروعات میں اُلجھا دیا جاتا ہے۔ خود اردو بولنے والوں کو اس بات کا احساس نہیں رہا کہ ہم کیا  کھو کر کیا  پا رہے ہیں؟ ہم اردو زبان کو کھو کر کیا رہ جائیں گے؟ لِسانیات کے ایک طالب علم کی حیثیت سے میں اس کے تصوّر سے بھی کانپ اٹھتا ہوں، لیکن شکست خوردگی کا احساس تو ہمارے اندر آزادی کی صبح پیدا ہو گیا تھا۔ یقین  نہ آئے تو گاندھی جی کی چیلی ریحانہ طیب جی کے اُس خط کا اقتباس  سُنیے جو اُنھوں نے ’پوجیہ‘ باپو جی کو لکھا تھا، لکھتی ہیں:

’’جب تک ہندوستان سالم تھا، اسے سالم رکھنے کی امید تھی۔ تب تک ناگری لکھاوٹ کے ساتھ اردو لکھاوٹ کو چلانا میں مناسب بلکہ ضروری جانتی تھی۔ آج ہندوستان پاکستان دو الگ مُلک بن گئے ہیں۔۔۔ پھر ناگری کے ساتھ اردو کو بھی قومی لکھاوٹ (بنانے کی)کیا ضرورت؟ ۔۔۔ اگر آپ نے ناگری کے ساتھ اردو کو بھی قومی لکھاوٹ بنا لیا تو آپ ہندوستان کے اندر ایک دوسرا  پاکستان کھڑا کر دیں گے۔ ۔۔ اب ایک مُسلم ہندوستانی کی حیثیت سے میری التجا ہے کہ خدا کے لیے مسلمان ہندوستانیوں کو اپنے ہی ملک میں پردیسیوں کی طرح رہنے کے لیے بڑھاوا نہ دیجیے۔‘‘

ہندوستان میں اردو سے متعلق یہ ذہنیت آج بھی کام کر رہی ہے۔ اکثریت کا خیال ہے کہ اُردو کو بڑھاوا دینے سے ہندوستان کی سا  لمیت خطرے میں پڑ جائے گی۔ اقلیت اپنی انفرادیت کی تلاش میں ہے لیکن اس کے سربراہ جن کا تعلق متوسط طبقے سے ہے، خوف یا مصلحت کی بناء پر کچھ کرنا نہیں چاہتے۔ ہم نے اپنے دل و دماغ کی گہرائیوں میں، ایسا معلوم ہوتا ہے، مذہب کو زبان سے  علیٰحدہ کر لیا ہے۔ ایک میدان میں ہم خوب بھڑکنا جانتے ہیں اور دوسری جگہ پھڑکنے کے مذبوحی عمل کے سوا ہم سے کچھ سرزد نہیں ہوتا۔ لیکن وہ لوگ جو اپنے تہذیبی ورثے کی حقیقتِ بسیط کا ایک کلّی تصور رکھتے ہیں، خوب جانتے ہیں کہ کسی ایک کی قیمت پر دوسرے کو ترک نہیں کیا جا سکتا۔ اقبالؔ  سے اعتذار کے ساتھ:   ؂

نہ سمجھو گے تو مٹ جاؤ گے اے ’اردو زباں‘ والو!

تمھاری داستاں تک بھی نہ ہو گی داستانوں میں
(خطبۂ پروفیسر ایمریٹس، علی گڑھ مسلم یونیورسٹی ، علی گڑھ، ۱۳/ جنوری ۱۹۸۸ء)

___ نظرِ ثانی شدہ، ۲۷/مئی ۲۰۰۴ء

٭٭٭
اردو زبان کا تاریخی تناظر۔۔۔ ہندی اردو تنازعات اور معروضی حقائق کی روشنی میں
پروفیسر مرزا خلیل احمد بیگ
اردو زبان کی پیدائش، جائے پیدائش اور نشوونما کے بارے میں اردو کے عالموں، محققوں اور لسانیات دانوں نے اب تک کافی غور و فکر اور چھان بین سے کام لیا ہے جس سے اس موضوع پر اردو میں لسانیاتی ادب کا ایک وقیع سرمایہ اکٹھا ہو گیا ہے۔ اردو کے جن عالموں نے اس موضوع پر تحقیقی نقطۂ نظر سے کام کیا ہے ان میں حافظ محمود خاں شیرانی، سید محی الدین قادری زور، مسعود حسین خاں، عبدالقادر سروری، شوکت سبزواری اور گیان چند جین کے نام خصوصیت کے ساتھ قابلِ ذکر ہیں۔

ان سے پیشتر میر امن، سر سید احمد خاں، امام بخش صہبائی، محمد حسین آزاد، شمس اللہ قادری اور سید سلیمان ندوی جیسے اردو کے ادیب و عالم بھی اردو زبان کے آغاز و ارتقا کے بارے میں اپنے اپنے خیالات کا اظہار کر چکے تھے۔ ماضیِ قریب اور عہدِ حاضر کے بعض دیگر اہلِ علم و نظر بھی اردو کے آغاز و ارتقا کے مسائل اور اس کے تاریخی تناظر پر غور و خوض کرتے رہے ہیں، مثلاً مولوی عبدالحق نے اپنے بعض خطبات میں، پنڈت برج موہن دتاتریہ کیفی نے اپنی تصنیف ’’کیفیہ‘‘ میں، سید احتشام حسین نے ’’ہندستانی لسانیات کا خاکہ‘‘ (جان بیمز) کے مقدمہ میں، جمیل جالبی نے ’’تاریخِ ادبِ اردو‘‘ (جلدِ اول) میں، سہیل بخاری نے ’’اردو کی زبان‘‘ میں اور شمس الرحمٰن فاروقی نے اپنی حالیہ تصنیف ’’اردو کا ابتدائی زمانہ‘‘ میں اردو کی پیدائش، مرزبوم نیز اس کے تاریخی ارتقا اور تناظر کو اپنی فکرو تحقیق کا موضوع بنایا ہے۔۔

اردو کے ان تمام ادیبوں، عالموں، محققوں اور ماہرینِ لسانیات کے خیالات و نظریات کا خلاصہ یہ ہے کہ اردو ایک مخلوط یا ’ملواں‘ زبان ہے جو ہندوستان میں مسلمانوں کی آمد کے بعد شمالی ہندوستان میں معرضِ وجود میں آئی اور اس پر دہلی اور اس کے آس پاس کی بولیوں کے نمایاں اثرات پڑے۔ ان میں سے مسعود حسین خاں اردو کی پیدائش کو ’’دہلی اور نواحِ دہلی‘‘ سے، حافظ محمود خاں شیرانی ’’پنجاب‘‘ سے، سید سلیمان ندوی ’’وادیِ سندھ‘‘ سے ، اور سہیل بخاری ’’مشرقی مہاراشٹر‘‘ سے منسوب کرتے ہیں۔ اسی طرح محمد حسین آزاد کے خیال کے مطابق ’’اردو زبان برج بھاشا سے نکلی ہے‘‘۔ گیان چند جین کے نظریے کے مطابق ’’اردو کی اصل کھڑی بولی اور صرف کھڑی بولی ہے‘‘۔ اور مسعود حسین خاں کی تحقیق کی رو سے ’’قدیم اردو کی تشکیل براہِ راست دو آبہ کی کھڑی اور جمنا پار کی ہریانوی کے زیرِ اثر ہوئی ہے‘‘۔ علاوہ ازیں شوکت سبزواری اس نظریے کے حامل ہیں کہ اردو کا سرچشمہ ’’پالی‘‘ ہے۔ ان تمام عالموں کا اس بات پر اتفاق ہے کہ اردو ایک خالص ہندوستانی زبان ہے۔ اس کا ڈھانچا یا کینڈا یہیں کی بولیوں کے خمیر سے تیار ہوا ہے۔ اس کے ذخیرۂ الفاظ کا معتدبہ حصّہ ہند آریائی ہے، لیکن عربی اور فارسی کے بھی اس پر نمایاں اثرات پڑے ہیں۔ یہ ہندوؤں اور مسلمانوں کی مشترکہ میراث ہے، کیوں کہ اس کی پیدائش کے دونوں ذمہ دار ہیں۔

یہ تھے اردو کے بارے میں اہلِ اردو کے خیالات و نظریات۔ اب دیکھنا یہ ہے کہ غیر اردوداں طبقے بالخصوص انگریزی اور ہندی کے بعض عالموں اور دانشوروں کی اس بارے میں کیا ’سوچ‘ رہی ہے اور وہ کس زاویے سے اردو کے تاریخی تناظر پر غور کرتے رہے ہیں۔ اس ضمن میں جن انگریزی مصنفین کی تحریروں کا جائزہ یہاں پیش کیا گیا ہے ان میں جارج اے۔ گریرسن، جان ایف۔ کی، سنیتی کمار چٹرجی، امرت رائے، الوک رائے اور بال گووند   مشر کے نام خصوصیت کے ساتھ قابلِ ذکر ہیں۔ ہندی مصنفین میں چندر دھرشرما  گلیری، ایودھیا پرشاد کھتری اور دھیریندر  ورما کی تحریروں سے استفادہ کیا گیا ہے۔

(۲)
اس امر کا ذکر یہاں بیجا نہ ہو گا کہ شمالی ہندوستان کے جن علاقوں میں عرصۂ دراز سے اردو زبان رائج تھی، انھیں علاقوں میں تاریخ کے ایک مخصوص دور میں دیوناگری رسمِ خط میں لکھی جانے والی زمانۂ حال کی ہندی جسے ’’ناگری ہندی‘‘ کہتے ہیں، کا ارتقا عمل میں آیا۔ اس کے اسباب لسانی سے زیادہ فرقہ وارانہ (Sectarian) تھے جن کی جڑیں ہندو احیاء پرستی میں پیوست تھیں۔ بعد میں انھیں عوامل نے ’’ہندی، ہندو، ہندوستان‘‘ کے نعرے کی شکل اختیار کر لی۔ یہاں کے مذہبی اکثریتی طبقے نے دیوناگری رسمِ خط کی شکل میں اس نئی زبان کو تقویت دینے میں کوئی کسر باقی نہیں چھوڑی جس کے نتیجے میں اردو چشم زدن میں محض ایک اقلیتی طبقے کی زبان بن کر رہ گئی، اور ۱۹۴۷ء میں ملک کی تقسیم نے اس کے وجود پر ہی سوالیہ نشان لگا دیا۔

اردو کی بنیاد بلاشبہ کھڑی بولی پر قائم ہے۔ اس زبان کا باقاعدہ آغاز دہلی اور مغربی اتر پردیش (مغربی یوپی) میں ہوا، کیوں کہ کھڑی بولی علاقائی اعتبار سے مغربی یوپی کی بولی ہے۔ مغربی یوپی کا علاقہ بہ جانبِ شمال مغرب دہلی سے متصل ہے۔ اردو بشمولِ دہلی انھیں علاقوں میں بارھویں صدی کے اواخر میں معرضِ وجود میں آئی۔ تاریخی اعتبار سے یہ وہ زمانہ ہے جب دہلی پر ۱۱۹۳ء میں مسلمانوں کا سیاسی تسلط قائم ہوتا ہے اور ترکوں، ایرانیوں اور افغانوں پر مشتمل مسلمانوں کی ایک بڑی تعداد ترکِ وطن کر کے دہلی میں سکونت اختیار کر لیتی ہے۔ اس دور میں دہلی میں سکونت اختیار کرنے والوں میں پنجابی مسلمانوں کی بھی ایک کثیر تعداد تھی کیوں کہ یہ لوگ پنجاب سے ہی نقلِ مکانی کر کے دہلی پہنچے تھے۔شمالی ہندوستان میں اس نئے سیاسی نظام کے قیام کے دور رس نتائج مرتب ہوے اور یہاں کا نہ صرف سیاسی منظرنامہ تبدیل ہوا، بلکہ اس کے اثرات یہاں کی سماجی اور تہذیبی و ثقافتی زندگی پر بھی پڑے۔ یہ تبدیلیاں لسانی صورتِ حال پر بھی اثر انداز ہوئیں۔ چنانچہ بعض وجوہ کی بنا پر کھڑی بولی کو، جو دہلی کے شمال مشرقی خطے میں یعنی مغربی یوپی میں رائج تھی، تقویت حاصل ہوئی اور اس کا چلن نہ صرف دہلی کے گلی کوچوں، بازاروں، میلوں ٹھیلوں نیز عوامی سطح پر ہو۱، بلکہ دھیرے دھیرے یہ ملک کے دوسرے حصوں میں بھی رائج ہو گئی۔ نووارد مسلمانوں اور مقامی باشندوں (جن کی یہ بولی تھی) کے باہمی میل جول کی وجہ سے اس میں عربی اور فارسی کے الفاظ داخل ہونا شروع ہوئے جس سے اس میں ’نکھار‘ پیدا ہو گیا۔ کھڑی بولی کے نکھار کا یہ زمانہ اردو کا ابتدائی زمانہ ہے۔ کھڑی بولی کے اس نئے اور نکھرے ہوئے روپ یا اسلوب کو ’’ہندی‘‘، ’’ہندوی‘‘ اور ’’ریختہ‘‘ کہا گیا اور اسی کو بعد میں ’’زبانِ اردوئے معلیٰ‘‘، ’’زبانِ اردو‘‘ اور بالآخر ’’اردو‘‘ کے نام سے موسوم کیا گیا۔اس لسانی عمل میں ہریانوی بولی نے تقویت پہنچائی جو کھڑی بولی کی طرح]ا[ یعنی الف پر ختم ہونے والی بولی ہے۔ اگر چہ لسانی اعتبار سے دہلی ہریانوی بولی کے حدود میں واقع ہے،لیکن ہریانوی بنیادی طور دہلی کے شمال مغربی علاقے کی بولی ہے۔ یہی وجہ ہے کہ مسعود حسین خاں قدیم اردو کی تشکیل میں کھڑی بولی کے ساتھ ہریانوی کا بھی ہاتھ بتاتے ہیں۔ ہریانوی کے یہ اثرات بعد میں زائل ہو جاتے ہیں۔

یہ ایک لسانیاتی حقیقت ہے کہ ہر زبان اولاً محض ایک ’بولی‘(Dialect) ہوتی ہے جس کا دائرۂ اثر و رسوخ ایک چھوٹے سے علاقے یا خطے تک محدود ہوتا ہے۔ جب یہی بولی بعض ناگزیر اسباب اور تقاضوں کے ماتحت جن میں سیاسی، سماجی اور تہذیبی و ثقافتی تقاضے شامل ہیں، اہم اور مقتدر بن جاتی ہے اور اس کا چلن عام ہو جاتا ہے اور یہ اپنی علاقائی حد بندیوں کو توڑ کر دور دراز کے علاقوں میں اپنا سکہ جمانے لگتی ہے تو ’زبان‘ کہلاتی ہے۔ پھر اس کا استعمال ادبی نیز دیگر مقاصد کے لیے ہونے لگتا ہے اور اس کی معیار بندی (Standardisation)بھی عمل میں آتی ہے جس سے یہ ترقی یافتہ زبان کے مرتبے تک پہنچ جاتی ہے۔اردو جو ایک ترقی یافتہ اور معیاری زبان ہے، اس کی کُنہ میں یہی کھڑی بولی ہے اور یہی اس کی بنیاد اور اصل واساس ہے۔ ہند آریائی لسانیات کی روشنی میں یہ بات نہایت وثوق کے ساتھ کہی جا سکتی ہے کہ اردو کھڑی بولی کی ہی کوکھ سے پیدا ہوئی ہے بعد میں اس پر نواحِ دہلی کی دوسری بولیوں کے اثرات پڑے ۔ یہ ایک تاریخی اور لسانی حقیقت ہے کہ کھڑی بولی کے اس نئے اور نکھرے ہوئے روپ کو سب سے پہلے نووارد مسلمانوں اور ان کے بعد کی نسلوں نے اپنی توجہ کا مرکز بنایا۔ اسے نکھارا، سنوارا اور جِلا بخشی جس سے یہ زبان اس لائق بن گئی کہ اسے ادبی مقاصد کے لیے استعمال کیاجا سکے، چنانچہ اس زبان کا ادبی استعمال بھی سب سے پہلے مسلمانوں نے ہی کیا۔

چوں کہ کھڑی بولی کا اردو کے ساتھ ماں اور بیٹی کا رشتہ ہے اور کھڑی بولی شورسینی اپ بھرنش سے پیدا ہوئی ہے، لہٰذا اس رشتے کی وجہ سے اردو ایک ہند آریائی زبان قرار پاتی ہے۔ کھڑی بولی کا براہِ راست تعلق شورسینی اب بھرنش یا مغربی اپ بھرنش سے ہے جو وسطی ہند آریائی دور (۵۰۰ قبلِ مسیح تا ۱۰۰۰ سنہِ عیسوی) کی آخری یادگار ہے۔ شورسینی اپ بھرنش (مغربی اپ بھرنش) بشمولِ دہلی اور پنجاب شمالی ہندوستان کے ایک وسیع علاقے میں رائج تھی۔ ۱۰۰۰ سنہِ عیسوی تک پہنچتے پہنچتے اس نے دم توڑ دیا اور اس کے بطن سے متعدد بولیاں معرضِ وجود میں آئیں جو انھیں علاقوں میں رائج ہوئیں جہاں شورسینی اپ بھرنش بولی جاتی تھی۔ انھیں بولیوں میں سے ایک بولی ’کھڑی بولی‘ کہلائی جس کا ارتقا دہلی اور دہلی کے شمال مشرقی علاقے یعنی مغربی اتر پردیش (مغربی یوپی) میں ہوا جس نے بعد میں نکھر کر ایک نیا روپ اختیار کر لیا۔ کھڑی بولی کا یہی نیا اور نکھرا ہوا روپ ’’ہندی‘‘ اور ’’ہندوی‘‘ کہلایا جو ہماری آج کی ’’اردو‘‘ کے قدیم نام ہیں۔ شورسینی اپ بھرنش سے پیدا ہونے والی دیگر بولیاں ہریانوی، برج بھاشا، بندیلی اور قنوجی ہیں جو اپنے اپنے علاقوں میں رائج ہوئیں۔ جارج گریرسن نے اپنےLinguistic Survey of India =]لسانیاتی جائزہ ہند[ میں ان پانچوں بولیوں کو’’ مغربی ہندی‘‘ کے نام سے موسوم کیا ہے۔مغربی ہندی کسی مخصوص زبان کا نام نہیں، بلکہ انھیں پانچوں بولیوں کے مجموعے کا نام ہے۔ ان کے علاوہ پنجابی اور گجراتی زبانوں کا تعلق بھی شورسینی اپ بھرنش ہے کہ یہ زبانیں بھی ۱۰۰۰ سنہِ عیسوی کے بعد شورسینی اپ بھرنش کی کوکھ سے پیدا ہوئی ہیں۔

کھڑی بولی کی بنیادی خصوصیت یہ ہے کہ اس کے اسماء، ضمائر، صفات اور افعال بالعموم طویل مصوتے -a یعنی]ا[ پرختم ہوتے ہیں، مثلا لڑکا، بیٹا (اسم)، میرا (ضمیر)، بڑا (صفت)، آیا، گیا (فعل)۔ ذیل کے دونوں جملے کھڑی بولی کے ہیں:

۱۔  ساون آیا۔

۲۔  میرابڑا بیٹا دلّی گیا۔

چوں کہ لسانیاتی اعتبار سے اردو نے کھڑی بولی کا ڈھانچا اختیار کیا ہے، لہٰذا اس خصوصیت کی بنا پر یہ دونوں جملے اردو کے جملے بھی کہے جائیں گے۔ اس کے علی الرغم شورسینی اپ بھرنش کی ایک دوسری بولی برج بھاشا میں، جس کا ارتقا دہلی کے جنوب مشرقی علاقے (متھرا، آگرہ، وغیرہ) میں ہوا، اسما، ضمائر، صفات اور افعال بالعموم ایک دوسرے مصوتے -o یعنی]و[ پر ختم ہوتے ہیں، مثلاً لڑکو، بیٹو میرو،بڑو،آیو، گیو، وغیرہ۔ کھڑی بولی کے مذکورہ دونوں جملے برج بھاشا میں یوں ادا کیے جائیں گے:

۱۔  ساون آیو۔

۲۔  میرو بڑو بیٹو دلّی گیو۔

یہ بات قابلِ ذکر ہے کہ اردو نے اپنے ارتقا کے کسی بھی مرحلے میں برج بھاشا کی ان شکلوں کو اختیار نہیں کیا۔ اردو کی شناخت روزِ اول سے ہی اس کا کھڑی بولی پر مبنی ہونا ہے۔ یہ ضرور ہے کہ تاریخ کے مختلف ادوار میں اردو پر دیگر بولیوں کے اثرات پڑتے رہے ہیں، جیسے کہ قدیم (دکنی) اردو پر ہریانوی (دہلی کے شمال مغربی علاقے کی بولی) کے اثرات مرتسم ہوئے۔ لیکن اردو کا بنیادی ڈھانچا یا کینڈا جو کھڑی بولی پر مبنی ہے کبھی تبدیل نہیں ہوا۔

جیسا کہ پہلے کہا جا چکا ہے کہ کھڑی بولی کے نکھار کا زمانہ اردو کا ابتدائی زمانہ ہے۔ یہیں سے کھڑی بولی، اردو کی شکل میں اپنا نیا روپ اختیار کرتی ہے۔ کھڑی بولی کے اس روپ کو ہم اردو کا ابتدائی روپ یا’’ قدیم اردو‘‘ کہیں گے۔ ’’ہندی‘‘، ’’ہندوی‘‘ اور ’’ریختہ‘‘ سے بھی قدیم اردو ہی مراد ہے۔ اردو کا قدیم نام ’’ہندی‘‘ بعد کے دور تک یعنی بیسویں صدی کے اوائل تک رائج رہا (اگرچہ اس کا ’’اردو‘‘ نام بھی استعمال ہوتا رہا)۔اردو کے مستند ادیبوں میں غالبؔ کے علاوہ علامہ اقبال نے بھی اردو کے لیے ’’ہندی‘‘ کا لفظ استعمال کیا ہے۔ اقبالؔ اپنی مثنوی ’’اسرارِ خودی‘‘ میں فرماتے ہیں:

گرچہ ہندی درعذوبت شکر است

طرزِ گفتارِ دری شیریں تراست

=]اگرچہ اردو مٹھاس میں شکر کی طرح ہے، لیکن فارسی اس سے بھی زیادہ میٹھی زبان ہے۔[

یہاں ’’ہندی‘‘ سے اردو زبان اور ’’دری‘‘ سے فارسی زبان مراد ہے۔

لہٰذا قدیم فارسی تذکروں، تاریخ کی کتابوں اور اس زمانے کی ادبی تصانیف میں مستعمل لفظ ’’ہندی‘‘ سے زمانۂ حال کی ہندی مراد لینا سراسر نادانی ہے۔ جس وقت ہماری آج کی اردو کی ابتدائی یا قدیم شکل کے لیے ’’ہندی‘‘، ’’ہندوی‘‘ اور ’ریختہ‘‘ جیسے نام رائج ہوئے تھے اس وقت زمانۂ حال کی ہندی یا دیوناگری ہندی کا کہیں وجود نہیں تھا۔ زمانۂ حال کی ہندی (جو دیوناگری رسمِ خط میں لکھی جاتی ہے)درحقیقت انیسویں صدی کے اوائل کی اختراع ہے، جب کہ اردو کے یہ نام بارھویں-تیرھویں صدی سے رائج ہیں۔ لہٰذا موجودہ ہندی بولنے والوں کا یہ خیال یا عقیدہ کہ یہ ہندی قدیم زمانے سے موجود ہے، صحیح نہیں ہے۔ ان کا یہ دعویٰ بھی صحیح نہیں ہے کہ اس کے ادب کا آغاز امیر خسرو (۱۲۵۳ء تا ۱۳۲۵ء) سے ہوتا ہے۔

اس امر کا ذکر یہاں بیجا نہ ہو گا کہ لفظِ ’’ہندی‘‘ نہ تو ہندی الاصل ہے اور نہ سنسکرت نثراد۔ اسی طرح نہ یہ تدبھو ہے اور نہ تتسم۔ یہ لفظ خالص فارسی ترکیب سے بنا ہے۔ نووارد مسلمانوں نے جب یہاں سکونت اختیار کی تو انھوں نے اس ملک کو ’’ہند‘‘ کے نام سے یاد کیا۔ لفظِ ’’ہند‘‘ کی تشکیل ’’سندھ‘‘ کی ’’س‘‘ کی ’’ہ‘‘ (ہائے ہوز) میں تبدیلی سے عمل میں آئی ہے، کیوں کہ سنسکرت کے بعض الفاظ کی ’’س‘‘ فارسی میں ’’ہ‘‘ میں بدل جاتی ہے، مثلاً سنسکرت ’’سپت‘‘ فارسی ’’ہفت‘‘(بمعنی ’سات‘)، یا سنسکرت ’’سپتاہ‘‘فارسی ’’ہفتہ‘‘، وغیرہ۔ سندھ اگر چہ ایک دریا کا بھی نام ہے، لیکن عہدِ قدیم میں سندھ سے شمالی ہندوستان مراد لیتے تھے جس میں پنجاب سے لے کر بنگال تک کا میدانی علاقہ شامل تھا۔ یہی لفظ ’’سندھ‘‘ فارسی میں ’’ہند‘‘ بن گیا جس کے آخر میں یائے نسبتی جوڑ کر ہندی (ہند+ی) بنا لیا گیا۔ اس طرح لفظِ ’’ہندی‘‘ خالص مسلمانوں کی ایجاد اور دین ہے۔ چنانچہ ’’ہندی‘‘ سے مراد ہند یعنی ہندوستان سے نسبت یا تعلق رکھنے والا یا ہند میں سکونت اختیار کرنے والا قرار پایا۔ یہی لفظ ہند میں بولی جانے والی بولیوں کے لیے بھی استعمال کیا جانے لگا۔ جب مسلمانوں نے ۱۱۹۳ء میں دہلی پر اپنا سیاسی تسلط قائم کیا تو ان کا واسطہ یہاں کی کھڑی بولی سے پڑا جسے وہ دھیرے دھیرے اپنا تے گئے۔ انھوں نے اسے ’’ہندی‘‘ اور کبھی کبھی ’’ہندوی‘‘ کہنا شروع کیا۔ بعد میں اسی زبان کو ’’ریختہ‘‘ بھی کہا گیا۔ ’’ہندی‘‘، ’’ہندوی‘‘ اور ’’ریختہ‘‘__ یہ اردو زبان کے ہی مختلف نام ہیں جو قدیم زمانے میں پڑے۔ بلکہ جیسے جیسے یہ زبان ترقی کرتی گئی اور پھیلتی گئی، اس کے نام پڑتے گئے۔ علاقائی اعتبار سے بھی اس کے کئی نام پڑے، مثلاً ’’دہلوی‘‘، ’’دکنی‘‘، ’’دکھنی‘‘، ’’گجری‘‘، وغیرہ۔ یہ بات درست ہے کہ اس کا ’’اردو‘‘ نام بہت بعد میں پڑا یعنی اٹھارہویں صدی کے ربعِ آخر میں، جب مصحفی نے یہ شعر کہا (اس سے پہلے اسے ’’زبانِ اردوئے معلیٰ‘‘ یعنی ’شہرِ معلیٰ! قلعۂ معلیٰ! دربارِ معلیٰ کی زبان‘ بھی کہا گیا):

خدا رکھے زبان ہم نے سنی ہے میرو مرزا کی
کہیں کس مُنہ سے ہم اے مصحفی اردو ہماری ہے

لیکن اس کا یہ ہرگز مطلب نہیں کہ اس سے پہلے اردو زبان کا وجود نہ تھا۔ جیسا کہ پہلے کہا جا چکا ہے کہ اردو شمالی ہندوستان میں بارھویں صدی کے اواخر میں کھڑی بولی کی شکل میں معرِضِ وجود میں آئی۔ نووارد مسلمانوں اور ان کے بعد کی نسلوں کے لائقِ اعتنا سمجھنے سے یہ چمک اٹھی اور اس میں ادب بھی پیدا ہونے لگا۔ پھر جیسے جیسے یہ ترقی کی منزلیں طے کرتی گئی اس کا ادبی سرمایہ وقیع تر ہوتا گیا۔ اس میں قطعی کسی شک و شبہ کی گنجائش نہیں کہ اردو زبان زمانۂ حال کی ہندی سے قدیم تر زبان ہے کیوں کہ اس کا ادبی استعمال آج سے سات سو سال قبل شروع ہو چکا تھا، جب کہ زمانۂ حال کی ہندی (کھڑی بولی ہندی/ناگری ہندی/ اعلیٰ ہندی) کو پیدا ہوئے ابھی صرف دو سو سال ہوئے ہیں۔ اس لسانی حقیقت کا اعتراف بعض انگریزی اور ہندی مصنفین نے بھی کیا ہے جس کا ذکر اگلی شقوں میں آئے گا۔

(۳)
ہند آریائی لسانیات کے ممتاز عالم سنیتی کمار چٹر جی اپنی تصنیف Indo-Aryan and Hindi  =] ہند آریائی  اور ہندی[ میں کھڑی بولی کے اس نئے اور نکھرے ہوئے روپ کو جس کا ارتقا دہلی میں ۱۱۹۳ء میں مسلم حکومت کے قیام کے بعد عمل میں آیا "modified Western Apabharamsa"   =]ترقی یافتہ مغربی اپ بھرنش[ کے نام سے موسوم کرتے ہیں اور کہتے ہیں کہ یہ اس دور میں شمالی ہند کے میدانی علاقوں کے عوام کی مشترکہ زبان کی حیثیت سے موجود تھی:
"After the settlement of the Turks and Iranis and the establishment of the first Muhammadan ruling house in Delhi, a modified Western Apabhramsa was all that was ready as a Common Language for the masses of the North Indian Plains". (P. 196).
=]ترکوں اور ایرانیوں کے سکونت پذیر ہونے اور دہلی میں پہلی بار مسلم حکمرانی کے قیام کے بعد صرف ترقی یافتہ مغربی اپ بھرنش ہی شمالی ہندوستان کے میدانی علاقوں کے عوام کی مشترکہ زبان کی حیثیت سے موجود تھی۔[

چٹرجی ’’ترقی یافتہ اپ بھرنش‘‘ سے کھڑی بولی کے نکھرے ہوئے روپ کے علاوہ کوئی اور بولی یا زبان مراد نہیں لیتے، مثلاً شور سینی اپ بھرنش (مغربی اپ بھرنش) کی ایک دوسری بولی برج بھاشا کے بارے میں وہ یہ کہتے ہیں کہ اسے سولھویں صدی میں اہمیت حاصل ہوئی، پھر بھی یہ مخصوص ادبی بولی رہی، عوامی بولی نہ بن سکی۔ چٹرجی کھڑی بولی کے اسی نکھرے ہوئے روپ یا ’’ترقی یافتہ مغربی اپ بھرنش‘‘ کو "Hindusthani"  =]ہندوستھانی[ کے نام سے بھی موسوم کرتے ہیں اور کہتے ہیں کہ بارھویں _تیرھویں صدی کے بعد کا زمانہ اس کی نشوونما کے لیے نہایت سازگار تھا۔ چٹرجی کی ’’ہندوستھانی‘‘ درحقیقت کھڑی بولی کا ہی نکھرا ہوا روپ ہے جسے ہم ’’اردو‘‘ کا قدیم روپ کہتے ہیں۔ زبان کی اسی شکل کو یعنی آج کی اردو کے قدیم روپ کو ہی ’’ہندی‘‘، ہندوی‘‘ اور ’’ریختہ‘‘ کہا گیا۔ چٹرجی اپنی ’’ہندوستھانی‘‘ کے بارے میں مزید لکھتے ہیں کہ ’’یہ وقت کی ضرورت کے ما تحت معرضِ وجود میں آئی۔ خا طور پر اس کی ضرورت مسلمان حکمرانوں کو تھی جو بدیسی تھے اور یہاں کی کوئی زبان نہیں سمجھتے تھے۔‘‘ آگے چل کر اسی ’’ہندوستھانی‘‘ کے بارے میں چٹر جی یوں اظہارِ خیال کرتے ہیں:

"Nobody began it deliberately and formally as a  new language: it was an imperceptible development out of the -a dialect of Western Hindi, stimulated by the Panjabi speech of the first Indian Muslims. It was spoken in the bazaars of Delhi as a matter of course, because Delhi is within the Bangaru tract, where we have an -a dialect. It was not an artificial langauge that grew up in the court and camp of the Turki rulers at Delhi. Its first name was Hindi or Hindwi (Hindawi), which simply meant '(the language) of Hind' or India, or 'of the Hindus.' The other name, Zaban-e-Urdu or 'the language of the Camp', arose much later__ as late as the end of the 17th century, when the Delhi speech was much in evidence in the Deccan with the Mogul emperor sending and leading expedition after expedition against the Deccan Muslim states and the Marathas" ( P. 197).
=]اسے کسی نے نئی زبان کی حیثیت سے شعوری اور باضابطہ طور پر ایجاد نہیں کیا: یہ تو مغربی ہندی کی -a ]ا[ بولیوں کے غیر محسوس ارتقا کا نتیجہ تھی، اور اسے اولین ہندوستانی مسلمانوں کی پنجابی زبان سے تقویت حاصل ہوئی تھی۔ یہ آگے چل کر دہلی کے بازاروں میں بولی جانے لگی کہ دہلی بانگٹرو کے علاقے میں واقع ہے جہاں -a ][۱ بولی رائج ہے۔ یہ دہلی کے ترک حکمرانوں کے دربار یا لشکر میں ارتقا پذیر ہونے والی کوئی مصنوعی زبان نہ تھی۔ اس کا پہلا نام ’’ہندی‘‘ یا ’’ہندوی‘‘ (’’ہندَوی‘‘) تھا جس کا سیدھا سا مطلب ہے ہندوستان یا ’ہند کی (زبان)‘، یا ’ہندوؤں کی (زبان)‘۔ اس کا دو سرا نام ’’زبانِ اردو‘‘ یعنی ’لشکر کی زبان‘ بہت بعد کی یعنی سترھویں صدی کے اواخر کی پیداوار ہے۔ اس زمانے میں دہلی کا مغل شہنشاہ دکن کی مسلم ریاستوں اور مراٹھوں کے خلاف پے درپے لشکر بھیج رہا تھا اور ان کی رہنمائی کر رہا تھا اور اسی کے ساتھ دہلی کی زبان دکن میں اپنا سکہ جما چکی تھی[۔
چٹرجی کا ’’زبانِ اردو‘‘ سے ’لشکر کی زبان‘ مراد لینا اگرچہ محلِ نظر ہے، لیکن وہ یہ بات تسلیم کرتے ہیں کہ دہلی کی ہی زبان دکن پہنچتی ہے۔ دہلی کی اس زبان کو وہ ’’ہندوستھانی‘‘ کہتے ہیں اور اس کا پہلا نام ’’ہندی‘‘ یا ’’ہندوی‘‘ بتاتے ہیں اور اسی کا دوسرا نام ’’زبانِ اردو‘‘ تسلیم کرتے ہیں۔ اس سے یہ بات پوری طرح واضح ہو جاتی ہے کہ چٹر جی کے نزدیک ’’ہندی‘‘ یا ’’ہندوی‘‘ اردو زبان کا ہی قدیم نام ہے اور یہی زبان (یعنی اردو) ’’ہندوستھانی‘‘ ہے۔ چٹرجی نے اپنی مذکورہ کتاب کے صفحہ ۲۰۶ پر اردو کو شمالی ہندوستان کی ہندوستھانی کے مترادف مانا ہے اور اس کے لیے "Northern Hindusthani or Urdu" =] شمالی ہندوستھانی یا اردو[کے الفاظ استعمال کیے ہیں۔ اسی طرح انھوں نے دکن میں فروغ پانے والی ’’ہندی‘‘ (قدیم مفہوم میں) کو ’’دکنی اردو‘‘ کہا ہے جس کا آغاز ان کے خیال کے مطابق ’’ہندوستھانی کی ہمسر‘‘ کے طور پر ہوا اور جس میں ادبی روایت پندرھویں صدی سے شروع ہوئی:

"The Deccan Urdu or Hindi literary tradition thus started in the 15th century with what may be called a sister form of Hindusthani; and this tradition continued to have quite a flourishing life, until it merged into that of Northern Hindusthani or Urdu, after paving the way for the latter" (P. 206).
=]اس طرح دکنی اردو یا ہندی ادبی روایت کا آغاز پندرھویں صدی میں ہندوستھانی کی ہمسر کے طور پر ہوا اور یہ روایت پھلتی پھولتی اور پروان چڑھتی رہی، یہاں تک کہ شمال کی ہندوستھانی یا اردو کے لیے راستہ ہموار کر کے اس کی روایت میں ضم ہو گئی۔[

اردو کے آغاز و ارتقا کے بارے میں چٹرجی کے یہ بیانات نہایت معقول ہیں اور تاریخی و لسانی حقائق پر مبنی ہیں، لیکن جیسا کہ اہلِ علم جانتے ہیں کہ انھوں نے اپنی عالمانہ تصنیف  Indo-Aryan and Hindi  =] ہند آریائی اور ہندی[ میں بڑے متضاد اور گمراہ کن نظریات پیش کیے ہیں اور اردو کے بارے میں ان کا ذہن صاف نہیں ہے۔ چٹرجی کی مذکورہ کتاب کے یہ اقتباسات اگرچہ اب تک کے اردو زبان کے ارتقا اور اس کے تاریخی تناظر کی نہایت صاف، واضح اور روشن تصویر پیش کرتے ہیں، لیکن حیرت ہوتی ہے جب وہ اسی کتاب میں اردو کے مقابلے میں اچانک زمانۂ حال کی ہندی کو لا کھڑا کرتے ہیں اور ’’ہندوستھانی‘‘ کی اصطلاح کو، جسے وہ اردو کا مترادف مانتے آئے تھے اچانک ’’ناگری ہندی‘‘ کے لیے استعمال کرنے لگتے ہیں اور اردو کو ’’ہندوستھانی‘‘ کی محض ایک ’’شکل‘‘ قرار دیتے ہیں۔ وہ دکن میں ارتقا پانے والی اردو کے پورے ادبی سرمایے پر خطِ تنسیخ کھینچتے ہوئے کہتے ہیں کہ سترھویں صدی کے خاتمے سے قبل ادبی زبان کی حیثیت سے اردو کا کوئی وجود ہی نہیں تھا۔چٹرجی کا یہ بیان علمی دیانت داری کے منافی ہے جسے اردو زبان  و ادب کا کوئی بھی مورخ یا محقق تسلیم نہیں کر سکتا:

"This Urdu form of Hindusthani was not in existence as a literary language prior to the end of the 17th century". (P. 162).
=]ہندوستھانی کی اس اردو شکل کا سترھویں صدی کے خاتمے سے قبل ادبی زبان کی حیثیت سے کوئی وجود نہیں تھا۔[

یہ بات نہایت دلچسپ ہے کہ چٹر جی نے اپنی اس کتاب میں شمال میں امیر خسرو (۱۲۵۳ تا ۱۳۲۵ء) کی ادبی کاوشوں کا اور دکن میں اردو کے ادبی سرمایے کا ذکر تفصیل سے کیا ہے۔ انھوں نے اس امر کا اعتراف کیا ہے کہ ’’ہندوستھانی‘‘ کو ادبی مقاصد کے لیے استعمال کرنے میں دکن نے پہل کی اور شمالی ہندوستان کے لیے ایک نمونہ قائم کیا۔ چٹرجی ’’ہندوستھانی‘‘ کا قدیم نام ’’ہندی‘‘ اور ’’ہندوی‘‘ پہلے ہی تسلیم کر چکے ہیں اور اس کا دوسرا نام ’’زبانِ اردو‘‘ بھی مان چکے ہیں۔ امیر خسرو کے عہد کی زبان کا ذکر کرتے ہوئے انھوں نے پھر یہ بات دہرائی کہ اس زمانے میں دہلی کے آس پاس جس زبان کی نشوونما ہو  اررا انے تک قوا (کربل کھ.orgلت میں ہی اپ لوڈ کر دیا ہے برقی کتابوں میں۔ میں نے سائٹ کو اردو لائبریری اردو ویب کے ہی دومین، وہ برہی تھی اس کا اصلی نام ’’ہندی‘‘ یا ’’ہندوی‘‘ تھا جسے وضاحت کے ساتھ بیان کرنے کے لیے کبھی کبھی ’’دہلوی‘‘ بھی کہہ دیا کرتے تھے۔ چٹرجی نے  اسی زبان کے لیے کہیں کہیں ’’دہلوی اردو‘‘ کی اصطلاح بھی استعمال کی ہے۔ چٹرجی نے میراں جی، شاہ برہان الدین جانم، خواجہ بندہ نواز گیسو دراز، شاہ امین الدین اعلیٰ، محمد قلی قطب شاہ، ملا وجہی اور میاں خوب محمد چشتی جیسے دکنی مصنفین کی شعری و نثری تصانیف کے حوالوں سے یہ بات پایۂ ثبوت تک پہنچا دی ہے کہ دکن میں ’’اردو‘‘ نے چودھویں، پندرھویں، سولھویں اور سترھویں صدی کے دوران ادبی زبان کی حیثیت سے نمایاں ترقی کی جس سے وہاں ایک "distinctive literary standard" =]ممتاز ادبی معیار[ قائم ہو گیا۔ اس کے با وصف چٹرجی کا یہ کہنا کہ سترھویں صدی کے خاتمے سے قبل ادبی زبان کی حیثیت سے ’’اردو‘‘ کا کوئی وجود نہیں تھا، نہایت حیران کن ہے۔

اٹھارہویں صدی کے اوائل میں ولیؔ کی دہلی میں آمد اور ان کی اردو شاعری کا ذکر کرتے ہوئے چٹرجی لکھتے ہیں کہ ’’اس طرح ادبی زبان کی حیثیت سے ہندو ستھانی کی اردو شکل وجود میں آئی‘‘، لیکن چٹرجی یہ بھول گئے کہ شمالی ہند میں اردو شاعری کا آغاز ’’ریختہ‘‘ کی شکل میں ولیؔ کی دہلی میں آمد سے بہت پہلے امیر خسرو کے ہاتھوں ہو چکا  تھا، اور اسی ریختہ کی روایت میں ۱۶۲۵ء سے قبل محمد افضل افضلؔ (م ۱۶۲۵ء) اپنی طویل مثنوی ’’بکٹ کہانی‘‘ (بارہ ماسہ) تخلیق کر چکے تھے نیز روشن علی نے ۱۶۸۸ء میں ’’عاشور نامہ‘‘ کے نام سے واقعاتِ کربلا سے متعلق ایک طویل نظم لکھی تھی۔

چٹرجی نے مزید حیرت میں ڈال دینے والی ایک  اور بات کہی ہے۔ وہ اردو کے بارے میں لکھتے ہیں کہ ’’یہ صاف طور پر مسلمانی زبان ہے اور اپنے رجحان اور رویّے کے اعتبار سے بڑی حد تک غیر ہندوستانی ہے‘‘:

"... a language which is frankly Muhammadan and largely extra-Indian in its inspiration and attitude". (P. 224).
دکنی اردو کے ادبی سرمایے کے بارے میں چٹرجی یہ کہہ چکے ہیں کہ یہ’’ ہندی ادبی روایت‘‘ سے مملو ہے۔ چٹرجی نے اس بات کا اعتراف کیا ہے کہ دکن کے شعرا ’’ہندو اسلوب‘‘ میں، ’’ہندی بحریں‘‘ استعمال کرتے ہوئے، ’’ہندو روایت‘‘ کے مطابق شاعری کر رہے تھے، تو کیا یہ تمام چیزیں "extra-Indian" =]غیر ہندوستانی[ ہیں؟ چٹرجی کے الفاظ یہ ہیں:

"Even before the close of the 16th century, North Indian Musalmans were composing religious poetry in the Deccan, in the Hindu style, in native Hindi metres, and with a pronounced Indian vocabulary of Sanskrit and Prakritic words. It was all in the Hindu tradition, so to say, except the script" (P. 205).
=] سولھویں صدی کے خاتمے سے پہلے ہی، شمالی ہند کے مسلمان دکن میں مذہبی شاعری کر رہے تھے جو ہندو اسلوب میں ہوتی تھی، جس میں دیسی ہندی بحریں استعمال کی جاتی تھیں، اور جس کے ذخیرۂ الفاظ کا معتدبہ حصّہ سنسکرت اور پراکرت سے لیے گئے ہندوستانی الفاظ پر مشتمل ہوتا تھا۔ اس میں رسمِ خط کے علاوہ سب کچھ ہندو روایت کے عین مطابق ہوتا تھا۔[

اس میں کوئی شک نہیں کہ دکن کی اردو شاعری نیز شمالی ہند کی بھی اردو شاعری جس میں افصلؔ کا بارہ ماسہ (’’بکٹ کہانی‘‘) بھی شامل ہے، ہندو روایات و رجحانات سے پُر ہے۔ اگر زمانۂ حال کے تناظر میں دیکھا جائے تب بھی اردو میں سیکولر اقدار کی کمی نہیں۔ اس میں کوئی شک نہیں کہ اردو ادب پر دوسرے مذاہب کے اثرات کے ساتھ ساتھ اسلام کے اثرات بھی پڑے ہیں، لیکن ہندو مذہب، ہندو فلسفے اور ہندو روایات و اساطیر کا بھی اس پر نہایت گہرا اثر ہے۔اس کے با وصف چٹرجی کا یہ کہنا کہ اردو ’’غیر ہندوستانی‘‘ ہے اصابتِ رائے اور انصاف پسندی کے تقاضوں کے منافی ہے۔ اسے چٹرجی کی تنگ نظری اور تنگ خیالی پر ہی محمول کیا جانا چاہیے۔

چٹرجی یہ بات اچھی طرح جانتے ہیں کہ اردو کو مسلمان اپنے ساتھ باہر سے نہیں لائے تھے، بلکہ یہ یہیں کی ایک بولی کی کوکھ سے پیدا ہوئی، یہیں پلی بڑھی اور یہیں پروان چڑھی۔ اس کا ادبی ارتقا بھی اسی سر زمین پر ہوا۔ اس پر ’’ہندو روایت‘‘ کی گہری چھاپ پڑی۔ پھر یہ کیسے ’’غیر ہندوستانی‘‘ بن گئی؟
اردو کو ’’مسلمانی‘‘ یا ’’غیر ہندوستانی‘‘ زبان قرار دینے کی چٹرجی کی ’منطق‘ یہ ہے کہ ہندوؤں کو اردو سے دستبردار کر کے ان کی ایک الگ زبان قائم کی جائے۔ چنانچہ انھوں نے بالکل یہی کیا کہ ’’ہندوستھانی‘‘ کو عام اور مشترک زبان بتا کر اس کو دو خانوں میں تقسیم کر دیا۔ ایک کا نام انھوں نے ’’ہندو ہندوستھانی‘‘ رکھا اور دوسری کا ’’مسلمان ہندوستھانی‘‘۔ ہندو ہندوستھانی کو انھوں نے ’’ناگری ہندی‘‘ یا ’’سنسکرتی ناگری ہندی‘‘ کے نام سے موسوم کیا اور مسلمان ہندوستھانی کو ’’اردو‘‘ کا نام دیا۔ ’’ہندوستھانی‘‘ کی یہ تقسیم چٹرجی سترھویں صدی کے بعد سے شروع کرتے ہیں۔ان کے خیال کے مطابق ’’سترھویں صدی میں ہندو  ہندی (یا ہندوستھانی) یا مسلمان ہندوستھانی یا اردو بہ مقابلہ ہندی نام کی کوئی چیز نہیں تھی‘‘:

"Hindust(h)ani, therefore, came out into the modern world as a vehicle of prose in its twin forms, High Hindi (or Nagari Hindi) and Urdu, about 1800. There was no Hindu Hindi (or Hindusthani) or Musalman Hindusthani, no Urdu as opposed to Hindi in the 17th century: the Muhamadan writers in the Deccan cultivated it, but the vocabulary_ the main bone of contention_was still largely Indian or Hindu; there was a common Hindi or Hindwi or Dahlawi, or to give a later name, Hindustani (Hindusthani) speech, which was the common property of both the Hindus and Muslims." (Pp. 211-12).
=] لہٰذا دورِجدید میں ہندوستھانی نثری ذریعۂ تصنیف کی حیثیت سے اپنی جڑواں شکلوں میں، یعنی اعلیٰ ہندی ( یا ناگری ہندی) اور اردو کی شکل میں ۱۸۰۰ء کے قریب وجود میں آئی۔ سترھویں صدی میں ہندو ہندی (یا ہندوستھانی) یا مسلمان ہندوستھانی نام کی کوئی چیز نہیں تھی، اور نہ ہی اردو بہ مقابلہ ہندی تھی: دکن کے مسلمان مصنفین نے اس کی پرداخت کی، لیکن ذخیرۂ الفاظ جو نزاع کی بنیادی وجہ ہے، اب بھی بڑی حد تک ہندوستانی یا ہندو ہی تھا۔’’ہندی‘‘ یا ’’ہندوی‘‘ یا ’’دہلوی‘‘ یا جسے بعد کے نام سے پکاریں تو ’’ہندوستانی‘‘ (’’ہندوستھانی‘‘) کہہ سکتے ہیں، ایک مشترک زبان کی حیثیت سے ر ائج تھی، اور یہی زبان ہندوؤں اور مسلمانوں دونوں کی مشترکہ میراث تھی۔[

لیکن حقیقت یہ ہے کہ اردو بلا لحاظِ مذہب و ملت مسلمانوں اور ہندوؤں دونوں کی مشترکہ زبان کی حیثیت سے شمالی ہندوستان میں بیسویں صدی کے وسط تک رائج تھی اور اِس ملک کے سچے محبِ وطن ہندو بھی اردو کو اپنی زبان کہنے میں کوئی جھجک محسوس نہیں کرتے تھے۔ الوک رائے نے جو منشی پریم چند کے پوتے اور امرت رائے کے بیٹے ہیں اپنی حالیہ تصنیف Hindi Nationalism =]ہندی قومیت[ میں صفحہ ۱۱۳ پر پنڈت جواہر لال نہرو سے متعلق ایک واقعہ نقل کیا ہے جس سے اندازہ ہوتا ہے کہ پنڈت نہرو کو اپنی اور اپنے اجداد کی زبان ’’اردو‘‘ بتانے میں قطعی کوئی تامل نہیں تھا۔ یہ واقعہ اس زمانے کا ہے جب دستور ساز اسمبلی میں زبان کی بحث زوروں پر تھی اور یہ طے کیاجانا تھا کہ دستورِ ہند کے آٹھویں شیڈول میں کن زبانوں کا اندراج کیا جائے۔ پنڈت نہرو نے ڈرافٹنگ کمیٹی کے ایک رکن ایم۔ ستیہ نارائن سے کہا کہ وہ زبانوں کی ایک فہرست تیار کریں۔ چنانچہ انھوں نے ہندوستان کی بارہ بڑی  زبانوں کی فہرست تیار کر کے پنڈت نہرو کو پیش کر دی۔ نہروجی نے اس فہرست کو کمیٹی میں پیش کرنے سے پہلے اس میں ایک تیرھویں زبان ’اردو‘ کا اضافہ کر دیا۔ جب ان کے ایک ’’ہندی دوست‘‘ نے ان سے پوچھا کہ یہ اردو کس کی زبان ہے، تو پنڈت نہرو غصّے میں آ گئے اور انھوں نے کہا:

’’یہ میری اور میرے باپ داداؤں کی زبان ہے!‘‘

اس پر ان کے ’’ہندی دوست‘‘ نے فوراً جواب دیا:

 ’’ برہمن ہوتے ہوئے اردو کو اپنی زبان کہتے ہو، شرم نہیں آتی؟‘‘
نہرو نے کوئی جواب نہیں دیا۔ بالآخر دستور ساز اسمبلی میں بشمولِ اردو آٹھواں شیڈول منظور کر لیا گیا۔

اس سے قبل سر تیج بہادر سپرو نے ۱۲! فروری ۱۹۳۹ء کو لکھنؤ میں ’’یومِ چکبست‘‘ کے موقع پر تقریر کرتے ہوئے اردو کے بارے میں یہ الفاظ کہے تھے:

’’مجھے اردو زبان سے محبت ہے۔ میں اس کو اپنی زبان سمجھتا ہوں اور اپنے ہندوستان کی زبان! مجھے یہ کہتے ہوئے ذرا بھی ہچکچاہٹ محسوس نہیں ہوتی کہ اردو میری مادری اور قومی زبان ہے‘‘۔

انھوں نے یہ بھی کہا تھا کہ__

’’میں اس کا کبھی قائل نہیں ہو سکتا کہ اردو مسلمانوں کی زبان ہے، بلکہ جتنا دعویٰ مسلمانوں کو اردو پر ہو سکتا ہے اتنا ہی ہندوؤں کو بھی ہونا چاہئیے۔ اس لیے کہ اردو دراصل ہندو مسلم اتحاد سے پیدا ہوئی اور اس اتحاد کی واحد یادگار ہے۔‘‘

        (منقول از عرضِ حال، ’’یادِ چکبست‘‘)۔

 ماضیِ قریب کے ایک اور ہندو محبِ وطن پنڈت آنند نرائن ملّا نے تو ایک بھرے اجلاس میں یہاں تک کہہ دیا تھا کہ__

 ’’میں اپنا مذہب چھوڑ سکتا ہوں، مگر اپنی زبان نہیں چھوڑ سکتا۔‘‘

آخر یہ سب وطن پرست ہندو ہی تو تھے جو اردو کو اپنی زبان بتاتے تھے، لیکن چٹرجی اردو کو مشترکہ زبان بتانے سے گریز کرتے ہیں اور اسے ’’مسلمانی زبان‘‘ بتاتے ہیں۔

چٹرجی اردو کو ’’مسلمانی زبان‘‘ کہنے کے علاوہ ’’مسلمان ہندوستھانی‘‘ بھی کہتے ہیں، کیوں کہ یہ فارسی عربی رسمِ خط میں لکھی جاتی ہے اور فارسی عربی الفاظ کے استعمال کو ترجیح دیتی ہے۔ انھیں دونوں باتوں کی وجہ سے یہ ’’ہندو ہندوستھانی‘‘ یا ’’ناگری ہندی‘‘ سے مختلف ہو جاتی ہے۔ چٹرجی کے نزدیک ہندی اردو نزاع کی بنیادی وجہ  یہی ہے۔ ان کے خیال میں یہ ’’بدیسی عناصر‘‘ ہیں جن کی وجہ سے ’’قوم پرستانہ یا وطن پرستانہ مزاج رکھنے والے اور سنسکرت سے محبت کرنے والے ہندو سوچ سمجھ کر ناگری رسمِ خط میں لکھی جانے والی سنسکرتی ہندی کی طرف مائل ہونے لگے‘‘ (ص ۲۱۴)۔ ہندوؤں کی احیاء پرست تنظیموں اور گروہوں، مثلاً آریہ سماج، برہمو سماج، شدھی ہندو سنگٹھن اور ہندو مشن وغیرہ نے اس رجحان کو تقویت دی۔ ادھر ناگری پرچارنی سبھا، جس کا قیام ۱۸۹۰ء میں بنارس میں عمل میں آیا تھا، ناگری ہندی کی تحریک کو آگے بڑھانے میں پیش پیش رہی۔

ان تنظیموں اور تحریکوں کے درپردہ جو ذہنیت کام کر رہی تھی اس سے سنیتی کمار چٹرجی بھی متاثر ہوئے بغیر نہ رہ سکے۔ چنانچہ انھوں نے اسی متعصبانہ ذہنیت کے ماتحت ایک عام فہم، مانوس اور چلن میں آئے ہوئے لفظ ’’ہندوستانی‘‘ کا ’شدھی کرن‘ کر کے اسے ’’ہندوستھانی‘‘ بنالیا جس میں نہ صرف ثقالت اور غرابت پائی جاتی ہے بلکہ مصنوعی پن بھی ہے۔ چٹرجی ’ہندوستانی‘ (اور اسی کے ساتھ لفظِ ’ہندوستان‘) کو بدیسی لفظ بتاتے ہیں اور کہتے ہیں کہ یہ ’’نہایت بوجھل ترکیب‘‘ ہے،پھر کہتے ہیں کہ یہ خالص فارسی لفظ ہے اور عام طور پر اس کا مطلب ہوتا ہے ’’ہندی کی مسلمان شکل یعنی اردو‘‘۔ چٹرجی نے لفظِ ’’ہندوستان‘‘ میں شامل فارسی ’’ستان‘‘ (بمعنی ’جگہ‘) کی ’’ت‘‘ کو ’’تھ‘‘ سے بدل کر اسے سنسکرت ’’ستھان‘‘ کی شکل دے دی جس سے یہ لفظ ’’ہندوستھانی‘‘ بن گیا۔ اس گھڑے ہوئے، بے تکے اور بھونڈے  لفظ کو انھوں نے ’’ہندوستانی‘‘ کی ہند یائی گئی شکل قرار دیا۔ ایک جگہ چٹرجی نے خود ہی اس بات کا اعتراف کیا ہے کہ ’’ہندوؤں نے اسے فوراً ہندیا کر ہندوستھانی کر دیا‘‘۔ہندوستھانی کی وہ دو شکلیں بتاتے ہیں، ایک ’’ہندو ہندی (یا ناگری ہندی)‘‘ اور دوسری ’’مسلمان اردو‘‘۔

چٹرجی نے لفظِ ’’ہندوستھانی‘‘ گھڑ تو لیا لیکن شاید انھیں یہ معلوم نہیں تھا کہ اس میں لاحقے کے طور پر اب بھی فارسی کی ’یائے نسبتی‘ موجود ہے، یعنی ہندوستھان + ی = ہندوستھانی۔ چٹرجی عوام الناس کو یہ مشورہ دیتے ہیں اور کہتے ہیں کہ ’’وقت آگیا ہے کہ ہم ہندیائی گئی شکلوں ’ہندوستھان‘ اور ’ہندوستھانی کو اختیار کر لیں، خواہ ان کا استعمال غیر ملکی نژاد شکلوں ’ہندوستان‘ اور ’ہندوستانی‘ کے ساتھ ہی کیوں نہ ہو‘‘(ص ۱۴۰)۔ ہم سب یہ بات بخوبی جانتے ہیں کہ چٹرجی کے اس مشورے پر کتنا عمل ہوا اور آج کس لفظ کو قبولِ عام حاصل ہے اور کون سالفظ تاریخ کے دھندلکے میں گم ہو کر رہ گیا۔ (چٹرجی نے یہ مشورہ آج سے تقریباً ۶۵ سال قبل دیا تھا۔)

(۴)
تاریخ کے ایک موڑ پر شمالی ہندوستان میں احیاء پرست طاقتیں کافی سرگرم ہو جاتی ہیں۔ اس ذہنیت کے شکار لوگ لسانی عصبیت کا بھی شکار ہو جاتے ہیں۔ فرقہ وارانہ بنیاد پر زبان کی تقسیم یہیں سے شروع ہوتی ہے اور طریقۂ کار یہ اختیار کیاجاتا ہے کہ اس زبان کو جو روزِ اول سے ہی فارسی رسمِ خط میں لکھی جاتی تھی، ناگری حروف (یا دیوناگری رسمِ خط) کا جامہ پہنادیاجاتا ہے اور یہ کہاجاتا ہے کہ یہ ایک الگ زبان ہے۔ اس نئی اور غیر فطری زبان کا نام ’’اعلیٰ ہندی‘‘ یا ’’ناگری ہندی‘‘ رکھاجاتا ہے۔ چوں کہ اردو کی بنیاد کھڑی بولی پر قائم ہے، لہٰذا جب اس نوزا ئیدہ زبان کو دیوناگری رسمِ خط میں لکھا گیا تو اس کا قواعدی ڈھانچا وہی رہا جو اردو کا تھا۔ اسی بنیاد پر اسے ’’کھڑی بولی ہندی‘‘ بھی کہا گیا تاکہ اسے اودھی، برج بھاشا، راجستھانی اور دوسری بولیوں سے ممیز کیا جا سکے۔ دیوناگری رسمِ خط اس سے پہلے انھیں بولیوں کے لیے استعمال کیا جاتا تھا۔اردو کو دیوناگری رسمِ خط کا جامہ پہنانے کے علاوہ اس میں سے عربی فارسی کے الفاظ کو نکال کر ان کی جگہ سنسکرت کے الفاظ رکھ دیے گئے۔ اس طریقۂ کار کو اختیار کرنے سے جو ایک علاحدہ زبان بنائی گئی اسے دھیرے دھیرے ہندوؤں کی اکثریت نے اپنالیا۔ اردو اپنی جگہ پر اسی طرح سے قائم رہی، لیکن اس کے بولنے والوں اور اسے اپنی زبان کہنے والوں کی تعداد بتدریج کم ہوتی گئی جس سے اِسی سر زمینِ ہند میں جو اس کی مرزبوم تھی، یہ اقلیتی زبان بن کر رہ گئی۔ انیسویں صدی کے آغاز سے اس نئی زبان کو ادبی زبان کی حیثیت سے استعمال کیا جانے لگا۔ چٹرجی کے مطابق ’’اس خالص کھڑی بولی ہندوستھانی کے پہلے ہندو مصنف منشی سدا سکھ تھے جنھوں نے اٹھارہویں صدی کے آخر میں ’بھگوت گیتا پُران‘ کا ترجمہ ’سُکھ ساگر‘ کے نام سے نثر میں کیا اور اس کے لیے انھوں نے دیوناگری رسم خط استعمال کیا جو برج بھاکھا اور اودھی کے لیے پہلے سے مستعمل تھا، اور علمی الفاظ کے لیے سنسکرت کی جانب رجوع کیا‘‘(ص ۲۱۱)۔اس کے بعد ۱۸۰۰ء میں کلکتے میں فورٹ ولیم کالج کا قیام عمل میں آیا جہاں للوجی لال اور سدل مشر نے ’’اعلی ہندی‘‘ میں نثری تصانیف لکھیں۔ اور یہ سب کچھ انگریزوں کی سرپرستی میں اور انھیں کی ہدایت پر ہوا۔ ایک انگریز مصنف فرینک ای۔ کی (Frank E. Keay) نے اپنی کتاب A History of Hindi Literature =]ہندی ادب کی تاریخ[ میں اس حقیقتِ حال کو یوں بیان کیا ہے:

"Modern 'High Hindi' was developed from Urdu by the exclusion of Persian and Arabic words and the substitution of those of pure Indian origin, Sanskrit or Hindi". (P.4).
=] ’’جدید ’اعلیٰ ہندی‘ اردو میںسے فارسی اور عربی الفاظ کو خارج کر کے اور ان کی جگہ پر سنسکرت یا ہندی کے خالص ہندوستانی نثراد الفاظ رکھ کر بنائی گئی‘‘۔[

اسی کتاب میں وہ مزید لکھتا ہے:

"Lallu Ji Lal was a Brahman whose family had come originally from Gujarat, but had long been settled in North India. Under the direction of Dr. John Gilchrist he and Sadal Mishra were  the creators of modern 'High Hindi'. Many dialects of Hindi were, as we  have seen, spoken in North India, but the vehicle of polite speech amongst those who did not know Persian was Urdu. Urdu, however, had a vocbulary borrowed largely from the Persian and Arabic languages, which were specially connected with Muhammadanism. A literary language for Hindi-speaking people which could commend itself more to Hindus was very desirable, and the result was produced by taking Urdu and expelling from it words of Persian or Arabic origin, and substituting for them words of Sanskrit or Hindi origin." (P. 83).
=] للو جی لال ایک برہمن تھے جن کے خاندان کا تعلق اصلاً گجرات سے تھا، لیکن جو عرصۂ دراز سے شمالی ہندوستا ن میں سکونت اختیار کیے ہوئے تھا۔ ڈاکٹر جان گلکرسٹ کی ہدایت پر انھوں نے سدل مشر کے ساتھ مل کر جدید ’اعلی ہندی‘ کی تخلیق کی۔ شمالی ہندوستان میں، جیسا کہ ہم نے دیکھا، بہت سی بولیاں بولی جاتی تھیں لیکن جو لوگ فارسی سے واقف نہیں تھے وہ شائستہ ذریعۂ اظہار کے طور پر اردو کا استعمال کرتے تھے۔ اردو کا ذخیرۂ الفاظ بڑی حد تک فارسی اور عربی زبانوں سے مستعار تھا جن کا خصوصی تعلق اسلام سے تھا۔ ہندی بولنے والوں کے لیے ایک ایسی ادبی زبان کی شدید ضرورت تھی جو ہندوؤں کی زیادہ مطلب برآری کرا سکے۔ اس کا نتیجہ یوں سامنے آیا کہ اردو کو لے کر اس میں سے فارسی یا عربی الاصل الفاظ نکال دیے گئے، اور ان کی جگہ پر سنسکرت یا ہندی الاصل الفاظ رکھ دیے گئے۔[

ہندوؤں میں اس نئی زبان کے استعمال کے بارے میں کی(keay) لکھتا ہے:

"The Hindi of Lallu Ji Lal was really a new literary dialect. This 'High Hindi', or 'Standard Hindi' as it is also called, has had however a great success. It has been adopted as the literary speech of millions in North India. Poetical works still continue to be written inBraj Bhasha, or Awadhi, or other old dialcts, as High Hindi has not been much used for poertry. But whereas before this time prose works in Hindi were very rare, from now onwards an extensive prose literature began to be produced." (Pp.83-84).

=] للوجی لال کی ہندی درحقیقت ایک نئی ادبی زبان تھی۔ یہ ’اعلیٰ ہندی‘، یا جسے ’معیاری ہندی‘ بھی کہتے ہیں، کافی مقبول ہوئی۔ ادبی زبان کی حیثیت سے اسے شمالی ہندوستان کے لاکھوں لوگوں نے اپنا یا۔ شعری تصانیف اب بھی برج بھاشا، یا اودھی، یا دیگر قدیم بولیوں میں لکھی جاتی رہیں، کیوں کہ اعلیٰ ہندی کو شاعری کے لیے زیادہ استعمال نہیں کیا گیا۔ لیکن چوں کہ اس سے پہلے ہندی میں نثری تصانیف کا بڑی حد تک فقدان تھا، اس لیے اس کے بعد سے نثری ادب کی وسیع پیمانے پر تخلیق عمل میں آئی۔[

جارج اے۔ گریرسن (George A. Grierson) نے بھی اپنے Linguistic Survey of India   =]لسانیاتی جائزہ ہند[ کی نویں جلد کے حصّۂ اول میں یہی بات کہی ہے۔ لیکن اس نے بالکل صاف لفظوں میں یہ حقیقت بیان کر دی ہے کہ للوجی لال کو ’’پریم ساگر‘‘ لکھنے کے لیے گل کرسٹ نے ہی جوش دلایا تھا۔ گریرسن کا یہ بھی کہنا ہے کہ ’’پریم ساگر‘‘ کی زبان اردو سے ہرگز مختلف نہیں ہے۔ فرق صرف اتنا ہے کہ فارسی الفاظ کی جگہ للوجی لال نے ہند آریائی الفاظ رکھ دیے ہیں۔ گریرسن لکھتا ہے:

"This Hindi, therefore, or, as it is sometimes called, 'High Hindi' is the prose literary language of those Hindus of Upper India who do not employ Urdu. It is of modern origin, having been introduced under English influece at the commencement of the last century. Up till then, when a Hindu wrote prose and did not use Urdu, he wrote in his own dialect, Awadhi, Bundeli, Braj Bhakha, or what not. Lallu Lal, under the inspiration of Dr. Gilchrist, changed all this by writing the well-known 'Prem Sagar', a work which was, so far as the prose portions went practically written in Urdu, with Indo-Aryan words substituted wherever a writer in that form of speech would use Persian ones." (P.46).
=]لہٰذا یہ ہندی، یا جسے کبھی کبھی ’اعلی ہندی‘ بھی کہتے ہیں، بالائی ہندوستان کے ان ہندوؤں کی نثری ادبی زبان ہے جو اردو کا استعمال نہیں کرتے۔ یہ زمانۂ حال کی پیداوار ہے اور اس کا رواج گذشتہ صدی کے آغاز سے انگریزوں کے زیرِ اثر شروع ہوا۔ اُس وقت تک جب بھی کوئی ہندو نثر لکھتا تھا اور وہ اردو کا استعمال نہیں کرتا تھا، تو اپنی بولی، اودھی، بندیلی، برج بھاکھا وغیرہ میں لکھتا تھا۔ للولال نے ڈاکٹر گلکرسٹ کے جوش دلانے پر معروف کتاب ’پریم ساگر‘ لکھ کر سب کچھ بدل ڈالا۔ یہ ایک ایسی تصنیف ہے، کہ جہاں تک کہ نثری اجزاء کا تعلق ہے یہ عملاً اردو میں لکھی گئی ہے اور اس زبان کے لیے مصنف جہاں فارسی الفاظ استعمال کرتا، وہاں اس نے ہند آریائی الفاظ رکھ دیے۔[

بعض ہندی دوست یہ سمجھتے ہیں کہ گریرسن اور دوسرے انگریز عالموں نے جان بوجھ کر یہ ’غلط فہمی‘ پھیلائی ہے کہ اردو میں سے عربی و فارسی الفاظ کو نکال کر اور ان کی جگہ پر سنسکرت کے الفاظ رکھ کر ’جدید ہندی‘ کی تعمیر کی گئی ہے، لیکن ایسی ’’موجودہ مصنوعی ہندی‘‘ کے بارے میں انصاف پسند ہندو دانشوروں کی بھی وہی رائے ہے جو گریرسن اور دوسرے انگریز عالموں کی ہے۔ ہندی کے ایک ممتاز عالم اور دانشور ایودھیا پر سادکھتری کا بھی یہی خیال ہے جس کا خلاصہ شِتی کنٹھ مشر نے اپنی کتاب ’’کھڑی بولی کا آندولن‘‘ میں ان الفاظ میں پیش کیا ہے:

’’برج بھاشا میں تمام ملکی و غیر ملکی الفاظ کے ملنے سے اردو کا ارتقا عمل میں آیا۔ اور اردو میں سے عربی فارسی کو جان بوجھ کر چھانٹے نیز ان کی جگہ پر سنسکرت کے ٹھیٹھ الفاظ رکھنے سے موجودہ مصنوعی ہندی کا ارتقا ہوا ہے‘‘۔ (ص ۱۶۷)۔

کھتری کی یہ رائے کہ برج بھاشا میں دیگر زبانوں کے الفاظ کے ملنے سے اردو بنی، اگرچہ صحیح نہیں، تاہم جدید ہندی کے ارتقا کے بارے میں ان کا نظریہ حقیقت پسندانہ ہے۔

ایک اور ہندی مصنف چندر دھر شرما گلیری نے بھی اپنی کتاب ’’پرانی ہندی‘‘ میں واضح الفاظ میں یہ بات دہرائی ہے کہ زمانۂ حال کی ہندی اردو میں سے عربی اور فارسی الفاظ کو بے دخل کر کے بنائی گئی ہے۔ وہ لکھتے ہیں:

’’ہندوؤں کی تخلیق کردہ پرانی شاعری جو کچھ بھی ملتی ہے وہ برج بھاشا یا پوربی، ویس واڑی، اودھی، راجستھانی اور گجراتی وغیرہ ہی میں ملتی ہے۔ یعنی ’پڑی بولی‘ میں پائی جاتی ہے۔ ’کھڑی بولی‘ یا پکّی بولی یا ریختہ یا موجودہ ہندی کے موجودہ نثرونظم کو دیکھ کر یہ معلوم ہوتا ہے کہ اردو میں مستعمل فارسی عربی کے خالص یا تحریف شدہ الفاظ کو نکال کر ان کی جگہ سنسکرت یا ہندی کے تتسم اور تدبھو الفاظ رکھنے سے ہندی بنالی گئی‘‘۔  (ص ۱۰۷)۔

جیساکہ پہلے بھی کہا جا چکا ہے کہ اردو میں کھڑی بولی کو بنیاد بنا کر نثر لکھنے کی روایت کافی قدیم ہے اور یہ سلسلہ دکن سے ہی شروع ہو جاتا ہے۔ شمالی ہند میں بھی، کلکتے میں ۱۸۰۰ء میں فورٹ ولیم کالج کے قیام سے کافی پہلے سے، اردو میں نثری نمونے ملنا شروع ہو جاتے ہیں اور ’’کربل کتھا‘‘ (فضلِ علی فضلی)، ’’قصّۂ مہر افروز و دلبر‘‘ (عیسوی خاں بہادر)، ’’نو طرزِ مرصع‘‘ (میر محمد حسین عطا خاں تحسین)، ’’عجائب القصص‘‘ (شاہ عالم ثانی)، ’’قصّہ ملک محمد وگیتی افروز (مہر چند کھتری)، اور سلکِ گہر‘‘ (انشاء اللہ خاں انشائ) اردو کی وہ نثری تصانیف ہیں جو فورٹ ولیم کالج کے قیام سے قبل لکھی جاچکی تھیں۔ زمانۂ حال کی ہندی میںکھڑی بولی کے نثری نمونے انیسویں صدی سے پہلے ناپید ہیں۔ اس زبان میں یہ سلسلہ فورٹ ولیم کالج کے قیام کے بعد سے شروع ہوتا ہے۔اور یہاں کی لکھی ہوئی للوجی لال کی ’’پریم ساگر‘‘ زمانۂ حال کی کھڑی بولی ہندی کی پہلی کتاب قرار پاتی ہے۔ اس بات کی تائید معروف ہندی اسکالر اور ماہرِ لسانیات بال گووند مشر کے اس بیان سے بھی ہوتی ہے جو ای۔ انا ملائی کی مرتبہ کتاب Language Movements in India =] ہندوستان کی لسانی تحریکیں[ میں شامل ان کے مضمون "Language Movements in Hindi Region"  =] ہندی علاقے کی لسانی تحریکیں[ سے منقول ہے۔:
"'It may be mentioned that the use of Khadi Boli Hindi for prose was initially promoted and patronized by the Fort William College authoritis from the beginning of the nineteenth century." (P. 72.
=]نثر کے لیے کھڑی بولی ہندی کا استعمال سب سے پہلے فورٹ ولیم کالج کے اربابِ حل و عقد کی سرپرستی میں انیسویں صدی کے آغاز سے شروع ہوا۔[

انیسویں صدی کے اواخر تک ہندوؤں میں یہ روایت چلی آ رہی تھی کہ شاعری کے لیے برج بھاشا کا استعمال کیا جاتا تھا اور نثر کھڑی بولی ہندی میں لکھی جاتی تھی۔اس وقت برج بھاشا کا طوطی بول رہا تھا۔ اور یہ ہندوؤں میں راجستھان سے لے کر بہار تک ادبی ذریعۂ اظہار کی حیثیت سے بیحد مقبول تھی اور اس میں نثری نمونے محض خال خال پائے جاتے ہیں۔ بال گووندمشر اپنے اسی مضمون میں کہتے ہیں کہ یہ ادبی صورتِ حال ’’بے قاعدہ اور انتہائی مصنوعی‘‘(anomalous and highly artificial)  تھی۔ چنانچہ جلد ہی ایک’’ تحریک‘‘ شروع کی گئی  جس کے نتیجے میں شاعری کی زبان کی حیثیت سے برج بھاشا کو ہٹا کر’’ کھڑی بولی پر مبنی زبان کو رواج دیا گیا‘‘ جو تمام ادبی اصناف کے لیے یکساں استعمال کی جا سکے۔

اردو نثر کا ارتقا چٹرجی ۱۸۰۰ء کے آس پاس بتاتے ہیں اور اسے ہندی نثر کے ارتقا کے ساتھ جوڑتے ہوئے کہتے ہیں کہ ’’اعلیٰ ہندی یا معیاری (کھڑی بولی) ہندی کا نثر کی زبان کی حیثیت سے ارتقا تقریباً اردو کے ساتھ ہی ہوا، یعنی کلکتے میں انگریزوں کے زیرِ سرپرستی انیسویں صدی کے آغاز سے‘‘ (ص ۱۶۷)۔ وہ یہ بھی کہتے ہیں کہ ’’برج بھاکھا اور اودھی جیسی خالص بولیوں سے قطعِ نظر، معیاری ہندی یا اعلیٰ ہندی کو ادب کے لیے استعمال کرنے کی کوشش اردو کے مقابلے میں زیادہ قدیم ہے،‘‘ جس کا سلسلہ وہ پندرھویں صدی تک لے جاتے ہیں اور مثال میں کبیر کی شاعری کو پیش کرتے ہیں اور کہتے ہیں کہ ’’کبیر کی شاعری کی زبان بحیثیتِ مج کر آ


























































































































موعی ہندی ہے، نہ کہ اردو۔‘‘ وہ یہ بھی کہتے ہیں کہ ’’زبان کا نام ہندی (جسے پہلے ’ہندوی‘ کہتے تھے) ہندوستانی اور اردو ناموں کے مقابلے میں زیادہ قدیم ہے‘‘ (ص۱۶۷)۔ کبیر کی شاعری کی زبان کو اعلی ہندی یا معیاری (کھڑی بولی) ہندی بتانا محلِ نظر ہے۔ کبیر کا تعلق اصلاً بھوجپوری کے علاقے سے تھا، لیکن وہ ادھر ادھر گھومتے رہتے تھے، لہٰذا ان کی زبان پر مختلف بولیوں کے اثرات پڑے اور ان کی زبان ’’سدھکڑی بھاشا‘‘ کہلائی۔ یہ کھڑی بولی کی بنیاد پر معیاری بنائی گئی اعلیٰ ہندی یا اردو کے بالمقابل قائم کی گئی ’ہندی‘ ہرگز نہیں۔ چٹرجی نے کھڑی بولی ہندی کی ادبی تاریخ کو ماضی میں دور تک لے جانے کے لیے خواہ مخواہ کبیر کا نام پیش کیا۔ چٹرجی جو ’ہندی‘ یا ’ہندوی‘ کو اردو کا قدیم نام تسلیم کر چکے تھے، وہی اب ان ناموں کو جدید ’’ہندی‘‘ کے قدیم ناموں کے طور پر استعمال کرتے ہیں اور چوں کہ’’ اردو‘‘ نام بعد میں پڑا اس لیے اردو کو بعد کی زبان بتاتے ہیں جب کہ ہندی کے ممتاز عالم دھیریندورما کا خیال ہے کہ ’’تاریخی اعتبار سے کھڑی بولی اردو کا استعمال ادبی کھڑی بولی ہندی کے استعمال سے زیادہ قدیم ہے‘‘۔(’ہندی بھاشا کا اتہاس‘، ص ۶۰)۔ زبانوں کی تاریخ میں یہ اکثر ہوتا آیا ہے کہ زبان پہلے تشکیل پاتی ہے اور اس کا نام بعد میں پڑتا ہے یا رکھاجاتا ہے۔ اس کی عمدہ مثال ہمارے سامنے سنسکرت زبان کی ہے۔ سنسکرت زبان پورے شمالی ہندوستان میں مغرب تا مشرق پورے ایک ہزار سال تک (۱۵۰۰ تا ۵۰۰ قبل مسیح) پھلتی پھولتی اور پروان چڑھتی رہی۔ اس دوران میں چاروں وید تخلیق کیے گئے اور پانِنی نے اس زبان کی نہایت منضبط قواعد تخلیق کی جو ’’اشٹادھیائی‘‘ کے نام سے موسوم ہے۔ لیکن اس طویل عرصے کے دوران اس زبان کا کوئی نام نہیں پڑا۔ پانِنی نے اس کے لیے صرف ’’بھاشا‘‘ کا لفظ استعمال کیا ہے۔ اس کا نام ’’سنسکرت‘‘ بہت بعد میں جا کر پڑا۔ لف٘ظ ’’سنسکرت پہلے زبان کے معنی میں مستعمل نہیں تھا، بلکہ اس کے لغوی معنیٰ تھے، ’شسستہ و شائستہ‘۔ بعد میں یہی لفظ اسمِ لسان کے طور پر استعمال ہونے لگا۔ پالی زبان کا نام بھی بعد میں پڑا۔ برج بھاشا، کھڑی بولی اور بعض دوسری بولیوں کے نام بھی بعد میں پڑے۔ اردو کا بھی حال یہی ہے کہ اسے پہلے دوسرے کئی ناموں سے پکارا گیا پھر بعد میں جاکر اس کا موجودہ نام ’’اردو‘‘ پڑا لیکن اس کا یہ ہرگز مطلب نہیں کہ جب سے اس کا نام اردو پڑا تب سے اس کی پیدائش عمل میں آئی۔ اردو کے مخالفین اردو کی تاریخ کو کم کرنے کے لیے ہمیشہ یہی دلیل پیش کرتے ہیں۔ اس غلط بیانی اور  کج فہمی کی ابتدا سنیتی کمار چٹرجی سے ہوتی ہے جنھوں نے یہ کہا تھا کہ ’’اردو کا سترھویں صدی کے خاتمے سے قبل ادبی زبان کی حیثیت سے کوئی وجود نہیں تھا‘‘ (ص ۱۶۲)۔

(۵)
امرت رائے نے چٹرجی سے ہی اشارہ پاکر اپنی کتاب A House Divided =] گھر جو تقسیم ہو گیا[ میں اردو کو ولیؔ کے بعد کی اختراع بتایا ہے اور اسے ’’لسانی پھوٹ‘‘ اور ’’علاحدگی پسندی‘‘ کا نتیجہ قرار دیا ہے۔ امرت رائے ’’ہندی‘‘ اور ’’ہندوی‘‘ کو اردو کے قدیم نام تسلیم نہیں کرتے اور اردو کے تمام تر قدیم ادبی سرمایے کو(جس میں دکنی ادب بھی شامل ہے) زمانۂ حال کی ہندی کی تاریخ کا جزوِ لاینفک قرار دیتے ہیں۔ اس طرح چٹرجی کی طرح وہ بھی اردو پر ہندی کی لسانی وادبی قدامت اور فوقیت کو ثابت کرنے کے لیے ایڑی چوٹی کا زور لگا دیتے ہیں۔ امرت رائے کے خیال میں اردو کی تاریخ اس وقت سے شروع ہوتی ہے جب سے اس کا نام ’’اردو‘‘ پڑتا ہے اور جب سے اس میں ہندی عناصر کی جگہ عربی فارسی عناصر شامل ہونا شروع ہو جاتے ہیں اور یہ دونوں چیزیں تقریباً ساتھ ساتھ وقوع پذیر ہوتی ہیں۔

امرت رائے نے اردو پر ’’علاحدگی پسندی‘‘ کا الزام تو عائد کیا ہی ہے، حد تو یہ ہے کہ وہ اردو کو ہندوستان کے آئین کے آٹھویں شیڈول میں جگہ دیے جانے پر بھی معترض ہیں۔ ان کے خیال میں ’’اردو کو (اس کے رسمِ خط کے ساتھ) آئین میں ہندی کے علاوہ ایک علاحدہ قومی زبان کی حیثیت دینے میں عجلت اور نا سمجھی سے کام لیا گیا، کیوں کہ یہ فیصلہ مسئلے کی پیچیدہ نوعیت پر اچھی طرح غور کیے بغیر کیا گیا تھا اور مبہم اور سہل انگاری کے تصور پر مبنی تھا۔‘‘ امرت رائے کے انگریزی الفاظ یہ ہیں:

"I am convinced, --- that inscribing Urdu (with its script) in the Constitution as a separate national language apart from Hindi was hasty and ill- conceived in as much as it was based on some vague, simplistic assumptions, without an adequate grasp of the complex nature of the problem." (P. 287).
اس امرکا ذکر بیجا نہ ہو گا کہ امرت رائے نے یہ خیال گیان چند جین کے اس قول سے لیا ہے:

’’ہندوستان کے آئین میں اردو ہندی کو دو زبانوں کی حیثیت سے درج کرنا سیاسی مصلحت ہے، لسانی حقیقت نہیں۔‘‘

جین صاحب کا یہ قول ان کے ایک مضمون ’’اردو، ہندی یا ہندوستانی؟‘‘ مطبوعہ ’’ہندستانی زبان‘‘ (سال ۵، نمبر ۱، اکتوبر ۱۹۷۳ء) میں شامل ہے۔ انھوں نے یہ بات کھل کر نہیں کہی ہے کہ اردو کو ہندوستان کے آئین میں جگہ نہیں ملنی چاہئے تھی، لیکن اقتباسِ بالا کے بین السطور سے یہی مترشح ہوتا ہے کہ جب ہندی کو آئین میں جگہ دے دی گئی تو پھر اردو کو اسی آئین میں جگہ دینے کا کیا جواز؟ ان کے خیال میں ایسا کرنا محض ’’سیاسی مصلحت‘‘ ہی ہو سکتی ہے، ’’لسانی حقیقت‘‘ سے اس کا کوئی تعلق نہیں۔

گیان چند جین اردو اور ہندی کو ایک زبان تسلیم کرتے ہیں۔ اس خیال کا اظہار انھوں نے اپنے بعض مضامین میں کھل کر کیا ہے۔ اپنے مذکورہ مضمون میں وہ لکھتے ہیں:

’’اردو ہندی دو الگ زبانیں نہیں۔۔۔اگر چہ اردو ادب اور ہندی ادب دو مختلف اور آزاد ادب ہیں، لیکن اردو اور ہندی دو مختلف زبانیں نہیں ہیں‘‘۔

اسی خیال کو جین صاحب نے اپنی حالیہ کتاب ’’ایک بھاشا: دو  لکھاوٹ، دو ادب‘‘ میں نہایت جارحانہ اور متعصبانہ انداز میں، اور فرقہ وارانہ ذہنیت کا شکار ہو کر (With communal mindset) حد درجہ غیر معتدل انداز اور غیر علمی رویہ اختیار کرتے ہوئے پیش کیا ہے جس نے اردو دنیا کو ’سکتے‘ میں ڈال دیا ہے۔ لہٰذا ایک ایسی کتاب جو اردو زبان کو بے وجہ بدنام کرتی ہو، اس کے خلاف غلط اور جھوٹا پروپیگنڈا کرتی ہو، اس کے وجود پر سوالیہ نشان قائم کرتی ہو، اس کی تاریخ کو مسخ کرتی ہو، اور اس کے بولنے والوں کے خلاف نفرت کا بیج بوتی ہو نیز ہندوؤں اور مسلمانوں کے درمیان منافرت اور شکوک و شبہات پیدا کرتی ہو اس بات کی متقاضی ہے کہ اس کی جتنی بھی مذمت کی جائے کم ہے۔ اردو کے خلاف زہر اگلنے والی اس کتاب نے سنیتی کمار چٹرجی اور امرت رائے کو بھی مات دے دی ہے۔ یہ وہی گیان چند جین ہیں جنھوں نے ساری زندگی اردو کی کمائی کھائی اور عزت، شہرت، دولت سب کچھ انھیں اردو ہی کی وجہ سے حاصل ہوئی ہے اور یہ وہی گیان چند جین ہیں جنھوں نے اپنے مذکورہ مضمون ’’اردو، ہندی یا ہندوستانی؟‘‘  میں لکھا ہے کہ ’’میں مردم شماری میں اپنی مادری زبان اردو لکھواتا ہوں‘‘۔ اپنی مادری زبان کے ساتھ کوئی شخص اتنا بڑا ’وشواس گھات‘  یا غداری کیسے کر سکتا ہے؟ ایسے ہی لوگوں کے بارے میں کسی نے کیا خوب کہا ہے، ع

یہ جس تھالی میں کھاتے ہیں اسی میں چھید کرتے ہیں
گیان چند جین نے اپنی اس کتاب میں نہ صرف اردو زبان کو مطعون و ملعون کیا ہے اور اس پر ’’تنگ نظری‘‘ کی تہمت لگائی ہے بلکہ اردو رسمِ خط میں بھی کیڑے نکالے ہیں اور دیوناگری رسمِ خط (زمانۂ حال کی ہندی کا رسمِ خط) کی تعریف و تحسین میں زمین و آسمان کے قلابے ملا دیے ہیں۔عقل حیران ہے کہ گیان چند جین نے آخرِ عمر میں جب کہ وہ سات سمندر پار بیٹھے ہوئے ہیں  اور پارکنسن جیسی مہلک بیماری کا شکار ہیں ایسی دل آزار کتاب کیوں اور کس کے اشارے پر لکھی؟ اردو کے بارے میں اس قدر منفی رویے (Negative Approach) کی حامل کتاب تو آج تک ہندی زبان میں بھی نہیں لکھی گئی۔

امرت رائے اگرچہ پریم چند کے بیٹے تھے، لیکن وہ بنیادی طور پر ہندی کے ادیب و عالم تھے۔ انھوں نے اردو اگر سیکھی بھی ہو گی تو اتنی مہارت پیدا نہ کر سکے ہوں گے کہ اس زبان میں لکھی ہوئی دقیق علمی کتابوں کا بالاستیعاب مطالعہ اور ان سے اخذ و استفادہ کر سکیں۔ لہٰذا گمانِ غالب ہے کہ امرت رائے نے اپنی مذکورہ کتاب کی تسوید و تصنیف کے دوران گیان چند جین سے بھر پور مدد لی ہو گی کیوں کہ جس زمانے میں امرت رائے اس کتاب کا پہلا ڈرافٹ تیار کر رہے تھے اس زمانے میں دو سال تک گیان چند جین انھیں کے شہر الہٰ آباد میں یونیورسٹی کے شعبۂ اردو کے صدر تھے۔ امرت رائے کی یہ خوش نصیبی تھی کہ وہ علمی تعاون حاصل کرنے کے لیے جب چاہتے جین صاحب سے مل سکتے تھے۔ جب جین صاحب حیدرآباد چلے گئے تب بھی امرت رائے کا رابطہ ان سے برابر قائم رہا اور وہ ہر طرح کی علمی امداد جین صاحب سے حاصل کرتے رہے۔ امرت رائے نے اپنی مذکورہ کتاب کے "Acknowledgments" میں علمی تعاون کے لیے گیان چند جین کا بڑی گرم جوشی کے ساتھ شکریہ ادا کیا ہے اور نہایت صاف گوئی کے ساتھ یہ بھی لکھ دیا ہے کہ ’’کتاب کے اردو مواد کے لیے میں نے کلیتہً معروف اردو اسکالر گیان چند جین پر انحصار کیا ہے‘‘۔ امرت رائے نے اس سلسلے میں یہ بھی لکھا ہے کہ جین صاحب نے ’’نہایت فراخدلی کے ساتھ میری مدد کی اور نہ صرف اس موضوع سے متعلق مجھے کتابیں اور رسائل فراہم کیے، بلکہ خیالات (Ideas) بھی دیے اور ہر طرح کی قابلِ انحصار اطلاعات بھی مجھے مہیا کرائیں‘‘۔ انھوں نے یہ بھی لکھا ہے کہ جین صاحب سے ’’میرا تبادلۂ خیال انتہائی مفید اور کارآمد ہوتا تھا اور مجھے ہمیشہ اس سے تحریک ملتی تھی۔‘‘

امرت رائے کے ان بیانات سے صاف ظاہر ہوتا ہے کہ گیان چند جین A House Divided کی تصنیف میں امرت رائے کے ساتھ برابر کے شریک رہے لیکن سرورق پر بدقسمتی سے صرف امرت رائے کا ہی نام چھپا۔ گیان چند جین کی حالیہ تصنیف ’’ایک بھاشا: دو لکھاوٹ، دو ادب‘‘ کو اگر امرت رائے کی مذکورہ کتاب کا تتمہ کہا جائے تو بیجا نہ ہو گا، کیوں کہ اردو، اردو بولنے والوں نیز مسلمانوں کے خلاف جو باتیں امرت رائے کی کتاب میں کہنے سے رہ گئی تھیں وہ سبھی باتیں گیان چند جین کی اس حالیہ کتاب میں بلا جھجک کہہ دی گئی ہیں۔ جین صاحب نے علاوہ اور باتوں کے اگر ایک طرف اردو کے بارے میںیہ کہا ہے کہ ’’اردو کا مزاج تنگ نظری کاہے‘‘ (ص۔ ۱۲۴)، تو دوسری طرف امرت رائے نے یہ دعویٰ کیا ہے کہ اردو ایک ’’غیر سیکولر‘‘ اردو ’’شدید مذہبی رجحان‘‘ کی حامل زبان ہے اور اگر اسے مراعات دی گئیں تو یہ ’’سیکولر یک جہتی کے خلاف کام کرے گی‘‘ (ص۔ ۲۸۹):
"It is not altogether unlikely that, in the context of the cynical, vote-oriented power game of politics, Urdu will some day even have recognition as a regional language; but we think that it would be harmful in the national interests of the country to grant this, because as a non-secular element with a strong religious connotation it would work against secular integration". (P. 289).
=] اگر چہ یہ بات نا ممکن نہیں ہے کہ ووٹوں کی بنیاد پر کھیلے جانے والے سیاسی اقتدار کے بیڈھب کھیل کے سیاق میں ایک دن اردو کو علاقائی زبان کی حیثیت سے تسلیم کر لیا جائے گا؛ لیکن ایسا کرنا ہمارے خیال میں ملک کے قومی مفادات کے لیے مضرت رساں ہو گا، کیوں کہ اپنے غیر سیکولر مزاج اور شدید مذہبی رجحان کی وجہ سے یہ (زبان) سیکولر یک جہتی کے خلاف کام کرے گی[۔

اردو زبان کے تاریخی تناظر کے اس مدلل اور مفصل جائزے سے جو حقائق سامنے آئے ہیں وہ یہ ہیں:

    ۱۔ اردو، ہندی (زمانہ حال کی ہندی) سے زیادہ قدیم زبان ہے، اور اس کا ادبی ارتقا بھی ہندی کے ادبی ارتقا سے بہت پہلے ہوا ہے۔

    ۲۔ ’ہندی‘ (قدیم مفہوم میں)، ’ہندوی‘ ، ’ریختہ‘، ’دہلوی‘، ’گجری‘، ’دکنی‘ اردو ہی کے قدیم نام ہیں، ہندی (زمانۂ حال کی ہندی) کے نہیں۔

    ۳۔ ہندی دانشوروں کا یہ کہنا کہ چوں کہ موجودہ اردو کا ’اردو‘ نام اٹھارہویں صدی کے اواخر میں پڑا، لہٰذا اس سے پہلے اردو کا وجود نہ تھا سراسر لغو اور اِن دانشوروں کی کج فہمی اور لسانی تعصب کا آئینہ دار ہے۔

    ۴۔ ہندی دانشوروں کا یہ بیان بھی سراسر غلط اور لسانی حقیقت کو جھٹلانا ہے کہ اٹھارہویں صدی کے وسط میں ’اصلاحِ زبان‘  کے نام پر ہندی (جو ان دانشوروں کے مطابق شروع سے چلی آرہی تھی) میں سے انڈک یا ہندی الاصل الفاظ کو چھانٹ کر نکال دینے سے اور ان کی جگہ پر عربی فارسی کے الفاظ رکھ دینے سے ’اردو‘ نام کی ایک علاحدہ زبان بنائی گئی۔

    ۵۔ اس بات کے وافر شواہد موجود ہیں کہ زمانۂ حال کی کھڑی بولی ہندی یا ناگری ہندی/ اعلیٰ ہندی کا ارتقا اٹھارہویں صدی کے خاتمے کے بعد غیر فطری طور پر عمل میں آیا۔ اردو زبان جو کھڑی بولی کی بنیاد پر ارتقا پاکر بارہویں صدی کے اواخر سے شمالی ہندوستان میں  بلا لحاظِ مذہب و ملّت رائج تھی اور عام بول چال، خواندگی (Literacy) اور شائستہ طرزِ کلام کی زبان بن چکی تھی اور ادبی اعتبار سے بھی نہایت ترقی یافتہ اور متمول تھی، انیسویں صدی کے اوائل میں اسی زبان میں سے عربی فارسی الفاظ کو خارج کر کے اور ان کی جگہ پر سنسکرت کے الفاظ رکھ کر موجودہ ہندی بنائی گی اور اس کے لیے دیوناگری رسمِ خط اختیار کیا گیا۔ شمالی ہندوستان کے ہندوؤں نے جو اُس وقت تک اردو پڑھتے لکھتے تھے دھیرے دھیرے اس نئی اور مصنوعی زبان کو اپنا لیا۔ انیسویں صدی کی ہندو احیاء پرست تنظیموں نے ’ہندی آندولن‘ (ہندی تحریک) چھیڑ کر اس نوزائیدہ زبان کے فروغ  کو تقویت پہنچائی۔

٭٭٭

اردو ہے جس کا نام۔۔۔

 اعجاز عبید
محترم گیان چند، اور کیا کیا جاۓ کہ زبانِ قلم اب بھی ان کو نا محترم کہنے کو راضی نہیں)، کی کتاب ایک بھاشا، دو لکھاوٹ دو ا دب پر بہت کچھ لکھا جا چکا ہے اور لکھا جا رہا ہے، شمس الرحمٰن فاروقی کے بسیط تبصرے کے بعد اکثر اسی سی خوشہ چینی کی گئی۔ آخر گیان چند نے ایک بیان جاری کیا جس کا عنوان وہی تھا جو آپ کے اس جریدے کے ادارئے کا عنوان ہوتا ہے، ’مجھے کہنا ہے کچھ اپنی زباں میں‘۔ یہ پہلے ماہنامہ سب رس حیدر آباد میں شائع ہوا تھا اور وہاں سے ہم نے سمت کے پانچویں شمارے میں بھی شامل کیا تھا۔

محترم گیان چند کو شکایت ہے کہ غیر مسلم ادباء کو اردو دنیا (ان کے مطابق پڑھیں ’مسلم دنیا‘) میں  خاطر خواہ پذیرائی نہیں ہوتی ہے۔  اسی شمارے کے لیے ہم کو جوگا سنگھ انورؔ کی کتاب ’اگنی کنڈ‘ تبصرے کے لیے ملی تو یہ زخم پھر کریدنے میں آ گئے اور ہم اپنا منہہ بند نہیں رکھ سکے ہیں۔

پہلے میں ذرا اپنی بچپن کی یادوں میں آپ کو شریک کر لوں۔

اب سے کم و بیش ۴۵ برس پہلے کی بات ہے جب ہم بمشکل  بارہ تیرہ برس کے رہے ہوں گے۔ والد محترم صادقؔ اندوری ایک دن صبح صبح  ہم کو اپنے ساتھ لے کر اندور، مدھیہ پردیش کے قریبی شہر مہو (چھاؤنی) لے کر گئے۔ وہاں اور کہاں کہاں گئے، یہ تو اب یاد نہیں۔ دوپہر ہوتے ہوتے ایک گھر میں پہنچے۔ یہ والد کے ایک دوست کا گھر تھا۔ لحیم شحیم سرخ سپید۔ والد نے تعارف بھی کرایا ’بیٹے یہ گوہر چچا ہیں‘ اور ہم سے پہلے خود گوہر چچا نے ’اسلام علیکم‘ کہا اور ہم سے ’مزاج شریف‘ پوچھا۔ یہ دونوں بزرگ باتیں کرتے رہے۔ کسی مقامی ادیب کی اردو دانی کا ذکر تھا۔ گوہر چچا کہنے لگے ’ صادق بھائی ملاحظہ کیجیے۔ یہ صاحب کہنے لگے کہ حسنِ اتّفاق سے کار کا یہ حادثہ ہو گیا۔ اب کوئی ان سے پوچھے کہ یہ حسنِ اتّفاق ہے یا قباحتِ اتّفاق؟‘

اس عمر تک ہم نے بھی کافی ادب پڑھ لیا تھا اور اکثر ’حسنِ اتّفاق‘ کی ترکیب بھی پڑھی تھی اور ہم خود اس کا مطلب  محض اتّفاق کا ہم معنی سمجھتے تھے۔ گوہر چچا کی اس بات نے توجہ اس طرف مبذول کرائی کہ اتّفاق تو اتّفاق ہوتا ہے، اس میں حسن ہو، تو اسے حسنِ اتّفاق کہا جاۓ، اور اگر منفی ہو تو  عام طور پر ’قباحتِ اتّفاقّ کی اصطلاح استعمال تو نہیں  کرتے لیکن اسے محض اتّفاق ہی کہا جاتا ہے۔ یہ بات اس دن سے ہمارے ذہن میں ایسی بیٹھ گئی ہے کہ اب تک بھی بھول نہیں سکے۔ خیر، گفتگو کے بعد دونوں بزرگوں نے ایک دوسرے کو اپنا کلام سنایا۔ اس کے بعد دسترخوان بچایا گیا۔ کھانا تو ہم نے بھی پیٹ بھر کر کھایا لیکن بڑے تعجب سے۔ اور جب فارغ ہو کر رخصت ہوۓ تو پہلی بات ہم نے والد سے یہ کہی۔ ’ابی صاحب، کیسا کھانا تھا گوہر چچا کے یہاں۔ گوشت تو تھا ہی نہیں۔ کیا ایسی بھی دعوت ہوتی ہے؟‘ ابی صاحب نے جواب دیا ’بیٹے ان کا پورا نام معلوم ہے۔ یہ جیون لعل گوہر’ ہیں۔ ہندو ہی نہیں بلکہ جین ہیں۔ اور جین لوگ گوشت نہیں کھاتے‘۔ ہمارے گھر میں روز تو نہیں لیکن ایک  دن بیچ گوشت  ضرور پکتا تھا، اور ایسی ’قباحتِ اتّفاق‘ کبھی نہیں ہوئی تھی کہ کسی اور گھر میں کھانا کھایا ہو اور گوشت کی کوئی ڈِش نہ ہو۔ بچپن سے ہی ہمارے گھر میں ریڈیو کے مشاعرے شوق سے سنے جاتے تھے، اور جگر اور خمار کے ساتھ ساتھ فراق، جوش اور عرش ملسیانی، جگن ناتھ آزاد اور مہندر سنگھ بیدی سحرؔ کا کلام سنتے وقت کبھی یہ احساس نہیں ہوا کہ ان شعراء کرام میں کچھ فرق بھی ممکن ہے۔ ان دنوں شاعری تو مکمل سمجھ میں نہیں آتی تھی، لیکن گھر میں جو رسائل آتے تھے، ان کے افسانے ضرور پڑھتے تھے ہم اور کرشن چندر کے دیوانے ہو چکے تھے۔ بعد میں بیدی اور رام لال کو بھی پسند کرنے لگے، لیکن اردو دنیا میں مسلم اور غیر مسلم، ’دو اردوئیں‘ ہیں، یہ احساس کبھی نہیں ہو سکا۔ اور اب مجھے کہنے دیجیے کہ جس طرح عالمی طور پر ۱۱ ستمبر کی تاریخ  ایک واٹر شیڈ بناتی ہے، اسی طرح ہندوستان بلکہ برِ صغیر کی تاریخ میں ۶ دسمبر کی اہمیت بھی ہے۔ شک ہے کہ بابری مسجد کے وقوعے سے اس اردو تہذیب کی موت کو جوڑا جا سکتا ہے۔

لیجیے، ہم اچانک  تیس سال کی چھلانگ مار گئے۔ اب آئیے ہمارے پکی عمر کے مشاہدے کی طرف۔

اس مشاہدے کا ذکر کرنا اس لیے بھی یاد آیا کہ اس شمارے کے لیے ہی ہم کو جب ’اگنی کنڈ‘ ملی اور اس کے شاعر کا نام دیکھا ’جوگا سنگھ انورؔ‘ تو فوراً یہی خیال آیا کہ کیا یہ صاحب پنجاب کی کسی اکادمی کے صاحبِ کرسی تو نہیں۔ مشاعروں سے ہمارا تعلق نہیں ہے، اس لیے ان کا نام بھی نہیں سنا تھا۔ کتاب پڑھنے  پر معلوم ہوا کہ مشاعروں کے ہر دل عزیز شاعر واقع ہوۓ ہیں، اور کسی اکادمی وغیرہ کے نہیں، ٹاٹا کی فولاد فیکٹری سے تعلق رکھتے ہیں یا تھے۔

ایک ماہ نامہ ’آج کل‘ کی ادارت کا ذکر لیجیے۔ جاننے والے جانتے ہیں کہ یہ حکومتِ ہند کا سرکاری رسالہ ہے۔ اگر چہ اس کے مدیر بڑے ادیب بھی گزرے ہیں۔ لیکن یہ مشاہدہ ہوا کہ کچھ مدیران نسبتاً کم مشہور ادیب بھی رہے جو غیر مسلم تھے۔ اور شاید یہی ان کی زیادہ بہتر کوالی فکیشن تھی۔ ظاہر ہے کہ سرکاری پرچوں کے مدیر ہوں یا اکادمیوں کے سر براہ۔ ان کا انتخاب کافی حد تک سیاسی ہوتا ہے۔ کسی وزیر یا لیڈر کے کہنے پر تقررات کیے گئے ہوں گے اس قسم کے۔اور جب انتخاب کی باگ ڈور کسی غیر مسلم ادیب یا بہت حد تک ممکن کسی غیر مسلم سیاسی رہنما کے ہاتھ میں ہو، تو اس کی نظرِ انتخاب کسی مشہور مسلم ادیب کی بہ نسبت کسی کم مشہور یا گمنام غیر مسلم پر پڑنا حقیقت سے بعید نہیں۔ بہت سے ایسے عہدے آئی اے ایس افسران کو دۓ جاتے ہیں۔ اور جب یہ حضرات کسی اس قسم کا عہدہ حاصل کر لیتے ہیں تو ان کے چمچے ان کو بڑا ادیب ثابت کرنے پر تُل جاتے ہیں۔ ان کی کتابیں نہ صرف اہتمام سے شائع ہوتی ہیں، بلکہ ان کا اجرا بھی وزیرِ اعظم یا کسی ریاست کے وزیرٕ اعلی کے ہاتھوں ہونا عام بات ہے۔ اس بات سے انکار نہیں کرتا کہ کبھی کبھی مسلم حضرات کا انتخاب بھی ہو جاتا ہے، لیکن یہ سبھی ضروری نہیں کہ بڑے ادیب یا اردو عالم ہی ہوں۔ ہندوستان کی بیشتر ریاستوں میں اردو اکادمیاں ہیں، ریڈیو سٹیشن ہیں۔  ریڈیو سٹیشنوں کے پروگرام ایکزیکیٹئو ہوں یا ڈائریکٹر یا ان اکادمیوں یا دوسری اردو سے جڑی کمیٹیوں کے سر براہ۔ ان عہدے داروں کی فہرست بنائیں تو میری بات میں وزن محسوس ہو گا۔ میں کسی کا نام نہیں لینا چاہتا۔ دیکھیے یہ مشاہدہ درست ہے کہ محترم گیان چند جین کا؟جن عہدے داروں کی میں بات کر رہا ہوں، ان کی میعاد ختم ہونے پر اردو دنیا ان کو بھول بھی جاتی ہے۔

اب سے پندرہ سال پہلے تک بھی ہمارے لیے ہی نہیں، ہر اردو والے کے لئے یہ کوئی اہمیت نہیں تھی کہ ادیب یا شاعر کس مذہب کا ہے، اس نۓ احسا س کو بابری مسجد کے وقوعے سے جوڑتے ہوۓ ہمیں کوئی عار نہیں۔ افسوس یہ ہے کہ یہ منفی سوچ اردو تہذیب میں در آئی ہے، دعا دیتا ہوں رہزن کو۔

رہا سوال گیان چند کے ایک بھاشا اور دو لکھاوٹوں کے نظریے کا۔ تو ہم تو کمپیوٹر اور انٹر نٹ سے جڑے ہوۓ بھی ہیں۔ اور ہم تو اردو کی تصویروں کو بھی اردو نہیں مانتے۔ اور رومن رسم الخط میں ادو کی ویب سائٹس سے دور بھاگ لیتے ہیں۔ اور یہی وجہ ہے کہ ہم اردو تحریر کو فروغ دینے کی ہر ممکن کوشش کرتے رہے ہیں۔ آپ کا یہ ویب جریدہ ’سمت‘ بھی ہماری ان کوششوں کی ہی ایک کڑی ہے۔ آخر یہ اردو ادب کا پہلا  ویب جریدہ ہے جو اردو تحریر میں نکالا گیا ہے۔

اور چلتے چلتے یہ بات بھی گوش گزار کر دیں کہ ہمارا کوئی شمارہ اب تک ایسا نہیں ہو گا جس میں کسی غیر مسلم ادیب یا شاعر کی تخلیق نہ ہو۔ زیادہ بسیط گفتگو کرنے کی نہ ہم میں اہلیت ہے نہ ہمت۔ بس اپنے اُس مشاہدے کی بات کرنے کے لئے زباں کھولی تھی جو محترم گیان چند کی تھیسس کی انٹی تھیسس ہے۔

٭٭٭
بری نظر والے ۔۔

محمد اسد اللہ

کیڈ کریم
یہ وہ فقرہ ہے جو عام طور پر جاتے ہوئے ٹرکوں کی پشت پر لکھا ہوا نظر آتا ہے،اور اکثر آپ یہ محسوس کرتے ہیں کہ آپ ہی اس کے مخاطب ہیں ۔ تو مان نہ مان میں تیرا مہمان قسم کی اس مصیبت کو گلے پڑ تا دیکھ کر آپ اسے اپنے ذہن سے جھٹکنے کی لاکھ کوشش کیوں نہ کر ڈالیں یہ احساس تو کہیں گیا ہی نہیں کہ راستے سے گزرتی ہوئی کوئی سواری آپ کے اجلے اجلے بے داغ کپڑوں پر کیچڑ اچھال کر ہوا ہو گئی ہے۔ نہ جانے کیوں ان بے ڈول ،بے ہنگم سواریوں یہ ان سواریوں کے نامعقول مالکان کے ذہنوں پر یہ خوش گمانی سوار ہوتی ہے کہ ہر راہگیر ان کی اس گلبدن گاڑی کو بری نظر ہی سے دیکھتا ہے ،بعض اس خوش میں مبتلا ہوتے ہیں کہ ہر شخص ان کے ٹرک کو جس نظر سے دیکھ رہا ہے وہ صد فیصد حسد بھری ہے ۔چند منچلے اس پر کس کر یہ فقرہ لکھوا دیتے ہیں ،جلو مگر دئے کی طرح ۔

اس نیم شاعرانہ و نیم حکیمانہ خیال کا ناصحانہ انداز تو خیر پھر بھی سمجھ میں آتا ہے ،لیکن بری نظر والے تیرا منھ کالا اس ملفوظ کے متعلق یہ واضح نہیں ہو پایا کہ آیا یہ راہگیروں کے رخِ روشن پر کامینٹری ہو رہی ہے یا ان کے نکتۂ نظر کا تنقیدی جائزہ لیا جا رہا ہے ،یا پھر رو سیاہی کی بدّ دعا دی جا رہی ہے۔ حقیقت تو یہ ہے کہ بری نظر والے تیرا منھ کالا ، یہ ایک جامع کلمہ ہے بلکہ مرزا غالب کے اشعار کی طرح گنجینۂ معنی ہے آپ اس سے کئی معنی نکال سکتے ہیں ۔

ہمارے نزدیک اس کا ایک مفہوم یہ بھی ہے کہ یہ راہگیروں کے لئے ایک دھمکی ہے کہ ٹرک سے برآمد ہونے والا دھواں تمہارا منھ کالا کرے گا ۔ماحولیاتی آلودگی کو روکنے کے لئے سرکار کتنے ہی قوانین کیوں نہ بنا لے، اکثر ان قوانین کا مصرف سوا اس کے اور کچھ بھی نہیں کہ آپ ان کی خلاف ورزی کرتے ہوئے پکڑے جائیں تو پولس کی جیب گرم ہو ۔سواریاں رات دن دھوئیں کے سیاہ بادل آپ کی منھ پر چھوڑ کر آپ کے سینے پر مونگ دلتی ہوئی گزرتی رہیں اور آپ غضبناک نظروں سے ٹرک کی پشت پر آویزاں ، 

بری نظر والے تیرا منھ کالا

یہ تحریر پڑھ کر صبر کا گھونٹ پی کر رہ جائیں ،اور وقت سے پہلے اس دنیا سے اپنا منھ کالا کریں یعنی یہاں سے کوچ کریں کہ اس فقرہ کا ایک مفہوم یہ بھی ہے ۔اس کا ایک اور مزید برا مفہوم بھی موجود ہے جو نظر کی خرابی سے ا عمال کی خرابی تک چلا جاتا ہے، اسی بد عملی کی کثرت نے ہمارے سماجی ماحول کو برباد کر رکھا ہے ۔

ٹرک مالکان مذکورہ فقرہ اپنی سواری پر لکھوا کر گویا یک آئینہ راستہ چلنے والوں کے روبرو کر دیتے ہیں کہ دیکھو تمہاری یہ روسیاہی در اصل تمہاری بد نگاہی کا نتیجہ ہے۔ راستہ چلنے والے کی خیر اندیشی یا بد اندیشی اپنی جگہ، لیکن سواری سے نکلنے والے دھوئیں کے پاس اتنی فرصت کہاں کہ وہ لوگوں کی نظریں تاڑ کر اور نیّتیں پہچان کر ان کے چہرے پینٹ کرتا پھرے ۔ نیّت کا کھوٹ اور نظر کا قصور اپنی جگہ بھلا اس بے قصور اپنی جگہ البتّہ آنکھ بیچاری کو کس جرم کی سزا دی جا رہی ہے کہ دھویں کی ساری پریشانی اسے جھیلنی پڑتی ہے۔ رہ رہ کر میرؔ کا یہ شعر سوال بن کر ذہن میں گردش کرتا رہتا ہے۔

دیکھ تو دل کہ جاں سے اٹھتا ہے

یہ دھواں سا کہاں سے اٹھتا ہے

سواریوں کی پشت اور د ل و جاں سے اٹھنے والے اس دھوئیں نے انسان کا جینا حرام کر رکھا ہے۔ آجکل دنیا میں بیشتر ا نسان یہی ایک کام پوری ایمانداری سے انجام دے رہے ہیں ہر ایک کے اپنے اپنے وسائل ہیں ۔سواریوں سے برآمد ہونے والا دھواں بھی بہترین اور مقبول تریں وسائلِ مردم آزاری میں سے ایک ہے ۔سگریٹ کا دھواں بھی اس میں شامل ہے جو فاعل و مفعول دونوں میں سوز و گداز پیدا کرتا ہے۔

بری نظر والے تیرا منھ کالا

بظاہر یہ جملہ رقیبِ رو سیاہ کا عام فہم اور آزاد ترجمہ معلوم ہوتا ہے۔عام طور پر رقیبِ رو سیاہ عشق ، اردو  شاعری اور ہر اس جگہ پائے جاتے ہیں جہاں معاملہ رقابت کا ہو ۔سوال یہ پیدا ہوتا ہے کہ بھلا راہ چلتے ٹرک کو راہگیروں سے کیا دشمنی ہو سکتی ہے جس کے چلنے کے لئے الگ فٹ پاتھ بھی مقرّر ہیں ۔سچ تو یہ ہے کہ اکثر بڑے آدمی اپنی عظمت کا مینارہ ان ہی چھوٹے لوگوں کی قبر پر تعمیر کرتے ہیں اعلیٰ طبقے کے لوگ اپنا منھ ادنیٰ لوگوں کو منھ لگانے کے لئے نہیں بلکہ انہیں چٹ کر جانے کے لئے کھولتے ہیں ۔

٭٭٭
کتابوں کی باتیں
شاخِ صنوبر

کرامت علی کرامت

صفحات ۲۵۶: قیمت دو سو رو پئے 

کامران پبلیکیشنز، رحمت علی بلڈنگ، دیوان بازار، کٹک ، اڑیسہ
مبصّر: اعجاز عبید
پروفیسر کرامت علی کرامت سے میں اپنے ابتدائی ادبی سفر میں ہی واقف ہوا تھا جب موصوف نے کٹک اڑیسہ سے شاخسار ‘ نامی جریدہ نکالا تھا۔ اور میرے دو ایک ابتدائی تنقیدی مضامین اور کچھ شاعری وغیرہ بھی اس میں شائع ہوئی تھی، اور اسی ضمن میں  کرانت صاحب سے تو نہیں، لیکن شاخسار سے جُڑے اطہر عزیز سے میری کچھ دن خط و کتابت رہی تھی۔ یہ زمانہ تھا ۱۹۶۷ سے ۱۹۶۹ء تک کا۔ اسی جریدے میں کرامت صاحب کے مضامین اور شاعری دونوں سے واقفیت ہوئی اور یہ احساس بھی ہوا کہ یہ پروفیسر صاحب کم از کم اردو کے پروفیسر نہیں ہیں۔ ورنہ ادھر تو شعبۂ اردو کے ہر استاد بزعمِ خود اردو کا ادیب بن بیٹھتا ہے اور عہدے کے زور پر منوانا بھی چاہتا ہے۔

کرامت علی کرامت کا پہلا مجموعہ شجاعوں کی صلیب‘ میری نظروں سے گزرا تو نہیں لیکن اس کا ذکر ضرور پڑھا تھا۔ اب موصوف کا دوسرا مجموعہ منظرِ عام پر آیا ہے۔

کتاب کے دو حصے ہیں جن کے الگ عنوانات بھی دۓ گئے ہیں۔’ لفظ لفظ جستجو‘ کے تحت نظمیں ہیں اور اسی شق میں آزاد غزلوں کو بھی شامل کیا گیا ہے۔ دوسرے حصے کا نام ’خواب خواب لمحہ‘ ہے اور اسے مکمل دیوان کہا گیا ہے۔ اس میں قدیم دواوین کی طرز پر ردیف وار غزلیات ہیں۔ ان دونوں حصوں کے علاوہ کتاب کے شروع میں ڈاکٹر حفیظ اللہ نیولپوری کا تعارفی مضمون ’ہماں خورشیدِ تابانم۔۔‘  ہے۔  اور  شاعر موصوف کا ’ایک خط اپنے قاری کے نام‘ ہے۔ حفیظ نیولپوری نے کرامت علی کرامت کے حالاتِ زندگی اور شخصی خاکہ، دونوں لکھنے کا حق ادا کیا ہے، اس سے یہ بھی معلوم ہوا کہ کتاب کا نام موصوف کی بیٹی صنوبر کے نام پر ہے جب کہ بیٹے قطب کامران کے زیرِ اہتمام یہ کتاب شائع ہوئی ہے۔

شاعری کے ذکر سے پہلے شاعر کے قاری کے نام خط سے بات شروع کروں۔ اس لیے کہ یہ ان کی شاعری کی کلید بھی ہے۔ قاری سے انھوں نے خطاب تم‘ سے کیا ہے۔ یہ اس بات کی دلیل ہے کہ شاعر قاری سے اپنا رشتہ کس قسم کا رکھنا چاہتا ہے۔ شاعر چاہتا ہے کہ یہ تعلق راست ہو، اور جیسا کہ اس نے لکھا ہے تم مجھ سے یہ نہ پوچھو کہ  فلاں شعر میں مَیں نے کیا کہا ہے، بلکہ اس پر غور کرو کہ شعر تم سے کیا کہہ رہا ہے۔‘ آگے انھوں نے یہ بھی لکھا ہے میں نہ جدید ہوں نہ ترقّی پسند۔۔۔ آنے والی نسل صرف سچی شاعری تلاش کرے گی۔‘ یہ بات بڑی حد تک درست ہے۔ میں بھی اکثر یہی کہتا ہوں کہ شاعری یا تو سچی ہو گی یا جھوٹی۔ بڑی ہو گی یا چھوٹی، ان کے علاوہ کسی اور قسم کی درجہ بندی لا یعنی ہے۔

نظموں کے حصے کی ابتدا ایک حمد اور تین نعتوں سے ہوتی ہے )ایک نعت غیر منقوطہ میں ہے، جس سے شاعر کی قادر الکلامی کا ثبوت ملتا ہے۔مزید ثبوت دیکھنا چاہیں تو پابند نظمیں بھی ہیں، ایک ساقی نامہ‘ بھی کتاب میں شامل ہے اور تضمین بر کلامِ اقبال بھی۔ ایک مثنوی بھی ہے،  قطعات اور رباعیات بھی۔ کرامت کا کینواس بہت بڑا ہے۔ کلام کی اصل خصوصیت جو متوجہ کرتی ہے، وہ شاعر کی سائینسی حسیت ہے۔ ریاضیات اور شماریات کے ماہر ہونے کے سبب ان کا شعور منطقی ہے اور یہ منطقیت جگہ جگہ ان کے کلام میں بھی جھانکتی ہے۔یہ رباعی ہی دیکھیے:

میں ریت کو پتھر بھی بنا سکتا ہوں

قطرے کو سمندر بھی بنا سکتا ہوں

ہوں صفر، مگر تجھ کو یہ معلوم نہیں
میں سات کو ستّر بھی بنا سکتا ہوں

بے وزنی کا احساس‘ گھڑی کی ٹک ٹِک‘ تناسخ‘ وغیرہ میں یہی سائنسی حسیت عمل پیرا ہے۔

غزلوں میں بھی کرامت کبھی کبھی استادی کا ثبوت فراہم کرتے ہیں اور عجیب ردیفوں میں غزلیں کہتے ہیں۔  غم کی رپورتاژ، نم کی رپورتاژ، غبار قمیص، تار قمیص، جوہری شعاع ،اور اختری شعاع، ایسی نامانوس زمینوں کی مثالیں ہیں۔

اب غزلوں کے اشعار کے کچھ نمو نے  پیش ہیں۔

اک شاخِ غم کو تم نے قلم کیا کیا کہ بس

باغِ جہاں میں پھیل گئی جستجو کی شاخ

نہ روشنائی شب سے ہو کچھ کہیں تحریر
الٹ پلٹ کے ذرا دیکھو روشنی کا ورق

وقت کے پیڑ کے ساۓ میں میں سو لوں کچھ دیر
جب مرے سوۓ ہوۓ بھاگ، ذرا تو جاگے

ہر زخم کا مرہم تری شیریں دہنی ہے

کیسے کہوں دشوار تری کوہکنی ہے

مانگے کی روشنی سے اجالا نہیں یہ گھر

زیتون کا ہے تیل، ہے قندیل خود کفیل
سمندر وہ سہی میں گھاس پر ہوں اوس کا قطرہ

میں ان کا ایک حصّہ ہوں، یہ کیسے ان کو سمجھاؤں

جو قُل مسور پہ لکھتے ہیں ان کا فن ہے جدا

تو خونِ دل سے کوئی شعر مرتبان پہ لکھ

کتاب کے آخر میں شاعر کے پہلے مجموعے پر  آراء اور تبصرے شامل ہیں۔

٭٭
اگنی کنڈ
جوگا سنگھ انورؔ

تدوین و تزئین: اسلم بدر

ملنے کے پتے: آزاد کتاب گھر، ساکچی بازار، جمشید پور، 21، ایم۔آئی۔جی۔ گراؤنڈ فلور، سنگم وِہار، سوناری، جمشید پور ۔ 831011

قیمت: دو سو روپیے
مبصّر: اعجاز عبید
جوگا سنگھ انورؔ کا نام پڑھ کر میں نے پہلے یہی محسوس کیا کہ یہ بھی شاید کوئی سرکاری افسر ہوں گے، لیکن ان کے کوائف سے پتہ چلا کہ شاعر موصوف کا تعلّق  ٹاٹا سٹیل سے ہے۔  میں مشاعروں سے تعلق نہیں رکھتا اس لیے مجھے اس کا علم نہیں تھا کہ مشاعروں میں جوگا سنگھ انورؔ معروف و مقبول شاعر ہیں، اپنے ترنم کی وجہ سے بھی شاید۔ لیکن جیسے ہی میں نے اس مجموعے کا ورق پلٹا، جس شعر نے اپنی توجہ میری جانب مبذول کر لی، وہ پکار کر کہہ رہا تھا کہ یہ کسی "غزل گا" شاعر کا نہیں، کسی سچّے غزل گو کا شعر  ہے۔

ستم کے دور میں کیا حالِ جسم و جاں لکھیں
حصارِ سنگ میں شیشے کا اک مکاں لکھیں
کتاب کی ابتدا میں ڈاکٹر منظر حسین کا مضمون "جوگا سنگھ انورؔ کی غزلیہ شاعری" شامل ہے اور مصنف کا اپنا بیان "وگرنہ من ہمہ خاکم کہ ہستم" کے عنوان سے ہے۔ منظر حسین کا یہ بیان درست محسوس ہوتا ہے کہ انور کی شاعری میں فکر و احساس  کی ا یک دنیا آباد ہے۔ مجموعے کے مطالعے سے اس بات کا جگہ جگہ ثبوت ملتا ہے کہ شاعر نے جو محسوس کیا ہے، اسے سچّائی کے ساتھ سیدھے سادے الفاظ میں پیش کیا ہے۔ میں یہ نہیں کہتا کہ شاعر کا ہر شعر بہت خوب ہے، لیکن اچھے شعروں کی تعداد کم نہیں۔

اس مجموعہ کلام میں ، جس کی ابتدا حمد، نعت اور ایک نذر حسین منقبت سے ہوتی ہے، بیشتر غزلیں، آخر میں کچھ نظمیں اور متفرق اشعار شامل ہیں۔ نمونہ پیش ہے:

موسم کی ہر پتی پر ہے تیرا نام

سردی گرمی پت جھڑ برکھا تو ہی تو (حمد)

ہماری نسل ہے پھر ایک کربلا میں اسیر
خدایا پیاس میں کچھ اور شدّتیں لکھ دے

ہر ایک زخم زباں کھولنے لگا اب تو

خموش رہ کے بھی اظہار کا وسیلا ہوں

دشت پہلے کمکی طرح آج بھی پیاسا ہو گا

ابر برسا بھی تو دریاؤں پہ برسا ہو گا

انورؔ فصیلِ درد ہوئی اور بھی بلند

معمارِ درد جب بھی تسلّی کو آۓ ہیں
٭٭٭
تدوین اور ای بک اعجاز عبید
